
ᐃᖃᓗᐃᑦ, ᓄᓇᕗᑦ 
ᓇᒃᑲᔾᔭᐅ, ᒫᑦᓯ 7, 2005 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐲᑕ ᑲᑦᑐᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ 
ᒪᑉᓴᓚᒃ, ᐸᑎᖅ ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 

 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 
ᐅᖃᖅᑎ (ᑐᓵᔨᒃᑯᑦ): ᐊᐱᕆᓂᐊᖅᑕᕋ ᑕᐹᕐᔪᒃ ᒪᑐᐃᕐᓂᖓᓄ ᑐᒃᓯᐊᖁᓗᒍ. 
 
>>ᐸᑦᑕᑐᖅᑐᑦ 
 
ᐅᖃᖅᑎ, (ᑐᓵᔨᒃᑯᑦ): ᐅᓐᓄᓴᒃᑯᑦ ᓯᕗᓕᖅᑎ, ᐊᖓᔪᖅᑳᑦ ᐊᒻᒪ ᐃᓚᒋᔭᐅᔪᑦ. ᑲᑎᒪᒃᔪᑎᒃᓴᓅᕐᓗᑕ. ᐃᓚᖓ 2, 
ᐊᖓᔪᖅᑳᑉ ᐅᖃᐅᓯᒃᓴᖏᑦ. ᐸᕋᐅᓐ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑦ ᐅᖃᐅᓯᖏᑦ 070 - 2(2): ᐃᓅᓯᓕᕆᔨᒃᑯᑦ ᐱᓇᓱᐊᕈᓯᖓᑦ ᒫᑦᓯ 6-12, 2005 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᒪᑭᑉᐳᖓ ᐃᖅᑲᐃᑎᔪᒪᓪᓗᒋ ᓄᓇᕗᒻᒥᐅᑕᓕᒫᑦ 
ᐃᓅᓯᓕᕆᓂᕐᓄᑦ ᐃᖅᑲᓇᐃᔭᕐᕕᒻᒥ ᐱᓇᓱᐊᕈᓯᐅᒻᒪᑦ. ᐃᓕᓴᖅᓯᒍᒪᔪᖓ ᐱᓕᕆᓚᐅᖅᑐᒧ ᐃᓅᓯᓕᕆᔨᓐᓄ 
ᓄᓇᕗᒻᒥ. ᐃᓅᓯᓕᕆᔩᑦ ᓄᓇᕗᒥ ᐆᑦᑑᑎᑦᑎᐊᕙᐅᕗᑦ ᐱᔪᒪᓂᖏᓐᓄ. ᑲᒪᒋᔭᕆᐊᓕᖏᑦ ᐱᖃᓯᐅᑎᔪᑦ 
ᓇᓗᓇᐃᖅᓯᓂᕐᒥᒃ ᐃᓕᓴᖅᓯᓂᕐᒥ ᐅᑯᓂᖓ: 
 
• ᐊᑦᑕᓇᖅᑐᒦᑦᑐᑦ ᓱᕈᓰᑦ ᐊᒻᒪ ᖃᑕᖑᑎᒌᑦ 
• ᐱᔨᑦᑎᕋᐅᖃᖅᑎᑦᑎᓂᖅ ᓱᕈᓯᕐᓄᑦ ᐊᒻᒪ ᖃᑕᖑᑎᒌᓄ 
• ᐱᓯᒪᑦᑎᔨᑦᓴᓂᑦ ᕿᓂᕐᓂᖅ, ᐱᓯᒪᐃᓐᓇᕐᓂᖅ ᐊᒻᒪ ᐃᑲᔪᖃᑦᑕᕐᓂᖅ 
• ᓱᕈᓯᕐᓂᑦ ᓴᐳᒻᒥᑎᑦᑎᒋᐊᕐᓂᖅ ᐊᒻᒪ ᐃᓂᒃᓴᓯᐅᕆᓂᖅ ᓴᐳᔾᔭᐅᔭᕆᐊᖃᖅᑐᓂᑦ 
• ᑎᒍᐊᖅᑐᓕᕆᓂᖅ 
• ᐱᔨᑦᑎᕐᓂᖅ ᐃᓄᑐᖃᕐᓂᑦ ᐊᒻᒪ ᐊᒃᓱᕈᕐᓇᖅᑐᑦ 
• ᐱᔨᑦᑎᕋᐅᑎᑦ ᑲᒪᒋᔭᐅᕕᒃᓴᓄᑦ ᐃᓂᖃᖅᑎᑕᐅᓂᕐᒥᒃ 
• ᖃᑕᖑᑎᒌᑦ ᐋᓐᓂᖅᑎᕆᖃᑦᑕᖅᓂᕐᒧ ᖃᓄᖅᑑᕈᑎᑦ ᐊᒻᒪ ᐋᓐᓂᖅᑎᕆᑦᑕᐃᓕᒪᓂᖅ 
 
ᐃᓅᓯᓕᕆᔩᑦ ᐱᔨᑦᑎᐸᑦᑐᑦ ᐋᓐᓂᐊᖅᑐᓕᕆᓂᕐᒧᑦ ᐊᒻᒪ ᐃᓅᓯᓕᕆᓂᕐᒧ ᐱᓕᕆᐊᓂᑦ ᓄᓇᓕᓐᓂ ᓄᓇᕗᒻᒥ. 
ᐃᓅᓯᓕᕆᔩᑦ ᐊᒃᓱᕈᖅᑐᑎ ᐃᖅᑲᓇᐃᔭᖅᑐᑦ ᑐᕌᖅᑕᑎᓐᓄ ᓄᓇᓕᖃᑦᑎᐊᓂᕐᒧ ᓄᓇᕗᒻᒥ. ᖁᔭᓐᓇᒦᕈᒪᔭᒃᑲ 
ᐃᓅᓯᓕᕆᔩᑦ ᓄᓇᕗᒻᒥ ᓴᖅᑭᔮᖅᑎᑦᑎᓂᖏᓄ, ᓴᐳᔾᔨᓂᖏᓐᓄ ᐊᒻᒪ ᐊᔭᐅᖅᓯᒋᐊᕐᓂᖏᓐᓄ ᐃᓅᓯᖃᑦᑎᐊᓂᕐᒧ 
ᓄᓇᕗᒻᒥᐅᓕᒫᓄ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 

ᐅᖃᖅᑎ, (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᐲᑯ. 
 
ᐊᖓᔪᖅᑳ ᐅᖃᐅᓯᖏᑦ 071 - 2(2): ᐆᓇᖅᑐᓂ ᐊᑐᒃᑲᓂᕐᓂ ᐊᒻᒪ ᑭᐆᑐ ᐊᑐᖅᑕᐅᔭᕆᐊᓕᒃ - ᓄᓇᕗᑦ 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᓐᓄᓴᒃᑯᑦ. ᖁᓪᓕᖅ ᑯᐊᐳᕇᓴᒃᑯ ᓯᕗᒧᐊᕐᐸᓕᐊᒻᒪᑕ ᑲᓇᑕᐅᑉ 
ᑐᕌᒐᖓᓂ ᐊᑖᓃᑦᑐᑦ ᑭᐆᑐ ᒪᓕᒐᖓ. ᒪᕐᕉᒃ ᐱᓕᕆᐸᑦ ᐱᔭᕇᖅᑕᐅᓂᐊᖅᑑᒃ 2007-ᒥ ᐃᑲᔪᕐᓂᐊᕐᒪᑕ ᑭᐆᑐᒧ. 
 
ᓯᕗᓪᓕᖅ, ᐆᓇᖅᑐᒥᑦ ᐊᑐᒃᑲᓂᕐᓂᖅ ᐱᓕᕆᐊᖅ ᑲᖏᕐᖠᓂᕐᒥ ᒥᑭᓪᓕᒋᐊᖅᑎᑦᑎᓂᐊᕐᑐᖅ ᐅᖅᓱᐊᓗᖅᑐᓂᕐᒥ 
953,000-ᓂ ᐊᕐᕌᒍᑕᒫᑦ. ᑲᖏᕐᖠᓂᕐᒥ ᐆᓇᖅᑐᒥ ᐊᑐᑲᓂᕐᓂᖅ ᐱᓕᕆᐊᖅ ᒥᑭᓪᓕᒋᐊᖅᑎᑦᑎᓂᐊᕐᑐᖅ 2,716-ᑕᓐ 
ᐊᕐᕌᒍᑕᒫ. 
 
ᐃᖃᓗᓐᓂ ᐆᓇᖅᑐᒥ ᐊᑐᒃᑲᓂᕐᓂᖅ ᐱᓕᕆᐊᖅ ᒥᑭᓪᓕᒋᐊᖅᑎᑦᑎᓂᐊᖅᑐᒋᔭᐅᔪᖅ ᐅᖅᓱᐊᓗᒻᒥ ᐊᑐᖃᑦᑕᓂᕐᒥ 
3,132,100 ᓖᑕᓂ ᐊᕐᕌᒍᑕᒫᑦ. ᐃᖃᓗᓐᓂ ᐆᓇᖅᑐᒥ ᐊᑐᒃᑲᓂᕐᓂ ᒥᑭᓪᓕᒋᐊᕐᑎᑦᑎᓂᐊᖅᑐᒋᔭᐅᔪᖅ 8,926-ᑕᓐ 
ᐊᕐᕌᒍᑕᒫᑦ. ᑲᑎᓪᓗᒋ, ᐃᖃᓗᓐᓂ ᐊᒻᒪ ᑲᖏᕐᖠᓂᕐᒥᐆᓇᖅᑐᒥ ᐊᑐᒃᑲᓂᕐᓂᖅ ᐱᓕᕆᐊᑦ 
ᐅᖅᓱᐊᓗᑦᑕᖏᓂᖅᓴᐅᓂᐊᖅᑐᒋᔭᐅᔪᑦ ᐊᖏᔪᒻᒪᕆᒻᒥ 4,085,000 ᓖᑕᓂ ᐊᕐᕌᒍᑕᒫ. ᑲᑎᑦᑐᒋ 
ᐊᑐᖏᓂᖅᓴᐅᓂᐊᕐᑐᑦ 11,642-ᑕᓐ ᐊᕐᕌᒍᑕᒫᑦ. 
 
ᐅᖃᖅᑎ, 11,642 ᑕᓐ ᐊᔾᔨᒋᐸᓗᑉᐸᐅᒃ ᓄᓇᕗᒻᒥᐅᑦ ᐃᓚᐅᖃᑕᐅᔪᑦ ᑲᓇᑕᒥ ᑕᓐᔅᖏᑎᒍ ᐊᑭᑦᑐᕋᐅᑎᓂᖅ. 
ᑖᒃᑯᐊ ᐊᑐᖅᑕᐅᔪᖅ, ᐊᒻᒪᓗᑦᑕᐅᖅ ᐆᒪᖅᑯᑎᓕᕆᓂᕐᒧ ᐅᖃᖅᑕᐅᓯᒪᔪᖅ ᐊᑐᖅᑐᒃᓴᓂ, ᐆᒪᖅᑯᑎᓂ 
ᐊᑐᖏᓂᖅᓴᐅᓂᐊᕐᑐᒍᑦ ᐊᒻᒪ ᒥᑭᓪᓕᒋᐊᖅᑎᑦᑎᓗᑕ ᓯᓚᑐᐃᓐᓇᒨᖅᑐᓂ ᓄᓇᕗᒻᒥ ᐊᒻᒪ ᑲᓇᑕᒥ. ᖁᔭᓐᓇᒦᒃ, 
ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ, (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᑕᐹᑉᔪᒃ. 
 
ᐊᖓᔪᖅᑳᑦ ᐅᖃᐅᓯᖏᑦ 072- 2(2): ᐅᓪᓗᒥᒧ ᑎᑭᓯᒪᔪᓂ ᖃᐅᔨᑎᑦᑎᒋᐊᕐᓂᖅ: ᐅᖃᐅᓯᕐᒧ ᒪᓕᒐᖅ 

ᖃᐅᔨᓴᕐᓂᖅ 
 
ᐊᖓᔪᖅᑳ ᓗᐃ ᑕᐹᕐᔪᒃ: (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒫᓐᓇᐅᔪᖅ, ᑲᑎᙵᓪᓗᑎ ᐱᓕᕆᔪᑦ ᓄᓇᕗᑦ 
ᒐᕙᒪᒃᑯᓃᖔᖅᑐᓂ ᐊᒻᒪ ᓄᓇᕗᑦ ᑐᙵᕕᒃᑯᓐᓂ ᖃᐅᔨᓴᕐᒪᑕ ᐱᖁᔭᐅᓯᒪᔪᓂ ᑲᑎᒪᔨᕋᓛᓂ ᒪᓕᒐᓕᐅᕐᕕᒻᒥ 
ᕿᒥᕈᔭᐅᓚᐅᕐᑐᖅ ᐅᖃᐅᓯᓕᕆᓂᕐᒧᑦ ᒪᓕᒐᖅ. 
 
ᐅᓪᓗᒥᒧ, ᐱᓕᕆᖃᑎᒌᑦᑐᑦ ᑲᑎᒪᖃᑦᑕᖅᓯᒪᔪᑦ ᐃᓄᐃᓐᓇᖅᑐᑦ ᐅᖃᓲ ᐃᓄᑦᑎᑐᑐᐊᖅ ᐅᖃᓲᑦ ᓄᓇᕗᑦ 
ᒐᕙᒪᒃᑯᖏᑕ ᐃᖅᑲᓇᐃᔭᖅᑎᖏᓐ, ᐃᓐᓇᑐᖃᕐᓂ ᒪᒃᑯᑦᑐᓂ, ᐅᐃᕕᑎᑑᖅᑐᓂ, ᓄᓇᓕᓐᓂ ᒐᕙᒪᐃᑦ ᐊᒻᒪ 
ᓄᓇᕗᒻᒥ ᐱᓕᕆᕖᑦ. 
 
ᒫᓐᓇᐅᔪᖅ, ᓄᓇᕗᒻᒥ ᒐᕙᒪᒃᑯᖏ ᐱᔨᕆᕕᓐᓂ ᖃᐅᔨᓴᖅᑕᐅᔪᑦ ᐊᑦᑐᖅᓂᕆᔪᓐᓇᓂᐊᖅᑕᖏᓐᓂ ᐊᒻᒪ 
ᐃᓱᒫᓘᑕᐅᔪᑦ ᐊᑐᓕᖅᑎᑕᐅᓂᖓᓄ ᓯᕗᓂᒃᓴᑎᓐᓂ ᐅᖃᐅᓯᓕᕆᓂᕐᒧ ᒪᓕᒐᐅᓂᐊᕐᑐᒥ. 
 
ᐅᖃᐅᓯᓕᕆᓂᕐᒧ ᒪᓕᒐᕐᒧ ᐱᔭᕇᑐᐊᖅᑲᑦ ᑕᕝᕙᓂ ᑕᖅᑭᒥ, ᓴᖅᑭᑎᑦᑎᓂᐊᕐᑐᑦ ᓇᓖᕌᕋᒃᓴᓂ ᒐᕙᒪᒃᑯᓐᓄ 
ᒪᓕᒐᕈᖅᑎᑕᐅᒍᒪᔪᖅ ᐱᖁᔭᐅᓚᐅᖅᑎᓐᓇᒍ. 

ᐅᖃᖅᑎ, ᓄᓇᕗᑦ ᒐᕙᒪᒃᑯᖏ ᓴᖅᑭᑎᑦᑎᔪᒪᒻᒪᑕ ᓄᑖᒥ ᒪᓕᒐᕐᒥ ᐃᓄᑦᑎᑐᑦ ᐅᖃᐅᓯᐅᔪᖅ 
ᐊᓯᐅᔨᔭᐅᖏᑦᓂᐊᕐᒪᑦ, ᑭᓯᐊᓂ ᓴᖅᑭᔮᑦᑎᐊᕈᓐᓇᕐᓗᓂ ᓯᕗᓂᒃᓴᑎᓂ, ᐱᔪᓐᓇᐅᑎᖃᕐᓗᑎᑦᑕᐅᖅ ᐅᐃᕖᑎᑐᑦ ᐊᒻᒪ 
ᖃᓪᓗᓇᑎᑐᑦ. 
 
ᐅᖃᖅᑎ, ᑐᑭᓯᑎᒋᐊᖏᓐᓇᓂᐊᖅᑕᒃᑲ ᒪᓕᒐᓕᐅᕐᕕᒃ ᐅᓂᒃᑳᓂ ᐊᒻᒪ ᓯᕗᓂᒃᓴᒥ ᒪᓕᒐᐅᓂᐊᕐᑐᖅ. ᖁᔭᓐᓇᒦᒃ, 
ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᖓᔪᖅᑳᑉ ᐅᖃᐅᓯᒃᓴᖏᑦ. ᐃᓚᖓ 3. ᐃᓚᒋᔭᐅᔪᑦ ᐅᖃᐅᓯᒃᓴᖏᑦ. ᑲᑐᒃ. 
 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 156 - 2(2): ᐅᐱᒍᓱᓐᓂᖅ ᐃᐊᑎ ᐅᐃᑖᓗᒃᑐᖅ 
 
ᑲᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓇᓕ ᓄᓇᕗᒻᒥ ᐱᑦᔪᑎᖃᖏᑎᐊᖅᑐᖅ, ᐱᑦᔪᑎᖃᑦᑐᕐᓕ ᐃᓄᓐᓂᒃ 
ᓯᓚᑖᓃᑦᑐᓂᒃ ᓄᓇᕗᑦ. ᖃᓪᓗᓈᑎᑐᒃ ᐅᖃᓪᓚᓐᓂᐊᕐᕋ. (ᑐᓵᔨᒃᑯᑦ ᐃᓱᓕᑉᐳᖅ) ᐅᓪᓗᒥ ᓇᖏᖅᓯᕗᖓ 
ᐅᒥᐅᔭᕐᒥᐅᑕᖅ, ᓄᓇᕕᒃ, ᐃᓱᒪᖃᕈᒪᓪᓗᖓ ᐃᓅᒍᓐᓃᓚᐅᖅᑐᖅ ᐱᓇᓱᐊᕈᓯᐅᓚᐅᖅᑐᒥ. 
 
ᐃᐊᑎ ᐅᐃᑖᓗᒃᑐᖅ ᖃᐅᔨᒪᔭᐅᑦᑎᐊᕐᓚᐅᕐᒪᑦ ᓄᓇᖃᑦᑎᐅᔪᖅ ᐅᒥᐅᔭᒥ ᐊᒻᒪᓗ ᐃᓐᓇᑐᖃᕆᔭᐅᓪᓗᓂ ᓄᓇᓕᓐᓂ. 
ᐊᒥᓱᑎᒍᑦ ᑲᓇᐃᑎᐊᒥᐅᑕᐃᑦ ᓄᓇᕐᔪᐊᕐᒥ, ᐃᑲᔪᖃᑦᑕᓚᐅᖅᑐᖅ ᐱᔨᑦᑎᖅᑐᓂ ᐅᓇᑕᕕᔾᔪᐊᖅᑐᖃᑦᑎᓪᓗᒍ 
ᑯᕆᐊᓐᒥ ᐅᓇᓕᑐᐃᓐᓇᐅᓪᓗᓂ. 
 
ᐅᖃᖅᑎ, ᐃᐊᑎᐅᑉ ᓯᕗᓕᕆᓚᐅᖅᑕᖏᑦ ᐊᒃᓱᒻᒪᕆᐊᓗᒃ ᐃᑲᔪᕐᓂᖃᖅᓯᒪᔪᑦ ᐱᕙᓪᓕᐊᓂᕆᓯᒪᔭᖓᓂᒃ ᓴᓂᑭᓗᐊᑉ. 
1900 ᐱᒋᐊᓕᕋᑖᖅᑎᓪᓗᒋᑦ, ᐃᓚᖓ ᓯᕗᓪᓕᒥᓂᖓᑕ ᐊᒃᓱᒻᒪᕆᐊᓗᒃ ᐱᖃᑕᐅᓚᐅᖅᓯᒪᔪᖅ 
ᓄᓇᙳᐊᓕᕆᑎᓪᓗᒋᑦ ᓴᓂᑭᓗᐊᕐᒥ ᓯᕗᓪᓕᖅᐹᒥᒃ. 
 
ᑐᑭᓯᔪᖓ ᑲᓇᑕᒥ ᐅᓇᓕᒃᓴᒃᑯᑦ ᐱᓕᕆᐊᖃᖅᓯᒪᒻᒪᑦ ᓄᐊᑎᕆᓇᓱᐊᖅᑐᑎᒃ ᐃᐊᑎᐅᑉ ᐱᓕᕆᖃᑦᑕᖅᓯᒪᓂᖓᓂᒃ 
ᐅᖃᓕᒫᒐᓕᐅᕋᓱᐊᖅᑐᑎᒃ. ᑖᓐᓇ ᐱᓕᕆᐊᒃᓴᐅᔪᖅ ᐱᐊᓂᒃᑕᐅᕋᑖᓚᐅᖅᑐᖅ, ᐃᓅᒍᓐᓃᓂᐊᓕᖅᑎᓪᓗᒍ. 
ᑐᑭᓯᐅᒪᓪᓗᖓᓗ ᑖᒃᑯᐊ ᓄᓇᖃᖅᑳᖅᓯᒪᔪᑦ ᑕᑯᓐᓇᒐᒃᓴᓕᕆᔨᖏᑦ ᓴᖅᑭᔮᖅᑎᑦᑎᓂᐊᕐᒪᑕ 
ᐅᓇᑕᖃᑕᐅᖃᑦᑕᖅᓯᒪᔪᓂᒃ ᓲᕐᓗ ᑕᐃᓐᓇᓗ. 
 
ᐃᐊᑎ ᓴᓇᙳᐊᖅᑎᐅᓚᐅᕐᒥᔪᖅ. ᐊᒥᓱᑦ ᓴᓇᙳᐊᒐᖏᑦ ᑕᑯᒃᓴᐅᑎᑕᐅᒥᔪᑦ ᑰᔾᔪᐊᕌᓗᒻᒥ. 
 
ᐅᖃᖅᑎ, ᐅᓪᓗᒥ ᐃᓗᕕᖅᓯᐅᕐᓂᐊᕐᒪᑕ ᓄᓇᓕᓐᓂ. ᒪᓕᒐᓕᐅᖅᑎᐅᖃᑎᓕᒫᒃᑲ ᐃᓱᒪᒋᔭᖃᑎᒋᑦᑎᐊᕐᕈᒪᓪᓗᒋᑦ 
ᐃᓅᓯᕆᓚᐅᖅᑕᖓᓂᒃ ᐊᒻᒪᓗ ᐱᓕᕆᓂᕆᓚᐅᖅᑕᖓᓂᒃ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᓕᐊᓇᐃᒍᓱᑉᐳᖓ ᓇᖏᖅᓯᒋᐊᒃᓴᖅ ᐃᓕᑕᖅᓯᔪᒪᓪᓗᖓ ᐱᒻᒪᕆᐊᓘᔪᒥᒃ 
ᐱᓕᕆᐊᖑᔪᒥᒃ ᕿᑎᕐᒥᐅᑦ ᐃᖅᑲᓇᐃᔭᕆᐅᕐᓴᓂᕐᒧᑦ ᐊᒻᒪᓗ ᐃᓕᓂᐊᑲᓐᓂᕐᓂᕐᒧᑦ ᑲᑐᔾᔨᖃᑎᒌᓂᒃ. 
 
ᑖᓐᓇ ᑮᓇᐅᔭᓕᐅᕋᓱᒃᑎᐅᖏᑦᑐᑦ ᑲᑐᔾᔨᖃᑎᒌᑦ ᓴᖅᑭᑕᐅᓚᐅᖅᑐᑦ ᐅᖓᑖᓂᐅᓕᖅᑐᖅ ᑕᓪᓕᒪᐃᑦ ᐊᕐᕌᒍᒃ 
ᐃᓄᓐᓂᒃ ᐃᑲᔪᕈᒪᔪᓂᒃ ᕿᑎᕐᒥᐅᓂᒃ ᐸᕐᓇᐸᓪᓕᐊᑎᓪᓗᒋᑦ ᐃᖅᑲᓇᐃᔭᕐᓂᕐᒧᑦ ᓄᓇᓕᓐᓂ, ᐅᔭᕋᕐᓂᐊᕐᕕᓐᓂ, 
ᐊᒻᒪᓗ ᐃᓪᓗᓕᐅᖅᑎᓂᒃ. 
 
ᕿᑎᕐᒥᐅᓂ ᐃᖅᑲᓇᐃᔭᕆᐅᔅᓴᓂᕐᒧᑦ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᑦ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᖑᔪᑦ 
ᐋᖅᑭᒃᓯᒪᓂᖃᑦᑐᖅ 33-ᓂᑦ ᐱᓕᕆᕕᐅᔪᓂᒃ, ᒐᕙᒪᒃᑯᑦ ᐊᒻᒪᓗ ᐃᓄᐃᑦ ᑲᑐᔾᔨᖃᑎᒌᑦ ᑲᑐᔾᔨᖃᑎᒌᖏᑦ. ᐊᒥᓱᒃ 
ᑲᑐᔾᔨᖃᑎᒌᑦ, ᒪᑯᐊ ᑕᐃᕕᒃ ᐊᒻᒪᓗ ᑭᓐᕌᔅ, ᐃᑲᔫᑎᖃᑉᐸᑦᑐᑦ ᐱᓕᕆᔾᔪᑎᒥᒍᑦ ᐅᔭᕋᕐᓂᐊᖅᕕᖏᓐᓂ ᐃᑲᔪᖅᑐᑎᒃ 
ᑕᐃᑲᓂ ᐅᔭᕋᕐᓂᐊᕐᕕᒻᒥ ᐱᓕᒻᒪᒃᓴᕆᐅᕐᓴᔪᖃᑦᑐᓂ. 
 
ᐅᖃᖅᑎ, ᐊᕐᕌᒎᓕᖅᑐᓂ ᑕᓪᓕᒪᓂ, ᕿᑎᕐᒥᐅᓂ ᐃᖅᑲᓇᐃᔭᕆᐊᔅᓴᓂᕐᒧᑦ ᐃᓕᓐᓂᐊᕐᓂᖅ ᑲᑐᔾᔨᖃᑎᒌᑦ 
ᐃᓕᓐᓂᐊᕐᕈᑎᖃᑦᑎᑦᑎᓯᒪᓕᖅᑐᑦ 17-ᓂᑦ ᕿᑎᕐᒥᐅᓂᒃ ᐱᖃᓯᐅᔾᔨᔪᖅ ᐅᖁᒪᐃᑦᑐᓂᒃ ᐊᖁᒋᐅᒃᓴᓂᕐᒥᒃ, 
ᓴᐳᒻᒥᔭᖅᑎᐅᓂᕐᒥᒃ, ᑕᐅᒪᓂᒃ ᐊᑭᖏᑎᒍᑦ ᖃᐅᔨᓴᕐᓂᕐᒥᒃ, ᓄᓇᓖᑦ ᓂᑦᑎᐅᖅᑎᖓᓄᑦ, ᐊᒻᒪᓗ ᐊᓯᔪᑦ ᐊᓯᖏᓐᓄᑦ. 
 
ᐅᖃᖅᑎ, ᕿᑎᕐᒥᐅᑦ ᐃᖅᑲᓇᐃᔭᕆᐅᔅᓴᓂᕐᒧᑦ ᐃᓕᓐᓂᐊᕐᓂᖅ ᑲᑐᔾᔨᖃᑎᒌᑦ ᐃᓕᓐᓂᐊᕈᑎᖃᑦᑎᑦᑎᓯᒪᒻᒥᔪᑦ 
ᓱᕈᓯᕐᓂᒃ ᐃᓕᓐᓂᐊᕐᕕᒻᒥ. 18 ᒍᕋᐃᑦ 6-ᒥᐅᑦ ᐃᓕᓐᓂᐊᖅᑏᑦ ᕿᑎᕐᒥᐅᑕᐃᑦ ᐱᖃᑕᐅᓚᐅᕐᒥᔪᑦ ᐃᓅᓱᒃᑐᐃᑦ 
ᓄᓇᓕᕆᓂᕐᒧᑦ ᐃᓕᓐᓂᐊᕐᓂᖓᑎᒍᑦ. ᐱᓪᓗᐊᑕᕆᔭᐅᓚᐅᖅᑐᖅ ᐃᓕᓐᓂᐊᕐᓂᕐᒧᑦ ᐊᐅᓚᖅᑐᑎᒃ ᓘᐸᐃᓐ 
ᐅᔭᕋᕐᓂᐊᖅᕕᖓᓄᑦ 6-ᖑᔪᑦ ᐃᓕᓐᓂᐊᖅᑎᓄᑦ. 
 
ᐅᖃᖅᑎ, ᕿᑎᕐᒥᐅᑦ ᐃᖅᑲᓇᐃᔭᕆᐅᔅᓴᓂᕐᒧᑦ ᐃᓕᓐᓂᐊᕐᓂᖅ ᑲᑐᔾᔨᖃᑎᒌᓐᓂᐅᔪᖅ ᑎᒥᖁᑎᖓ ᕿᑎᕐᒥᐅᑦ 
ᐃᓄᐃᑦ ᑲᑐᔾᔨᖃᑎᒌᖏᑕ. ᐃᓘᓇᑎᒃ ᐃᓕᓐᓂᐊᕐᕈᑏᑦ ᑮᓇᐅᔭᖃᑦᑎᑕᐅᔪᑦ ᑐᙵᕕᖃᑦᑐᑎᒃ ᑐᒃᓯᕋᐅᑎᑎᒍᑦ 
ᐊᖏᖅᑕᐅᓯᒪᔭᕆᐊᓖᑦ ᕿᒥᕐᕈᔨᑦ ᑲᑎᒪᔨᕋᓛᓄᑦ. 
 
ᐅᖃᖅᑎ, ᐊᓯᖏᓪᓕ ᑲᑐᔾᔨᖃᑎᒌᑦ ᑎᒍᓚᖃᑦᑕᖅᓯᒪᑎᓪᓗᒋᑦ ᓴᖅᑭᑕᐅᔪᓂᒃ ᐊᒻᒪᓗ ᑮᓇᐅᔭᖅᑐᕈᑎᓪᓗᐊᑕᓂᒃ, 
ᕿᑎᕐᒥᐅᑦ ᐃᖅᑲᓇᐃᔭᕆᐅᔅᓴᓂᕐᒧᑦ ᐃᓕᓐᓂᐊᕐᓂᖅ ᑲᔪᓯᑦᑎᐊᑐᒃᑯᑦ ᐃᓕᓴᐃᓯᒪᔪᖅ 161-ᓂᑦ ᐃᓕᓐᓂᐊᖅᑎᓂᒃ 
ᐅᑯᓇᙵᑦ 173 ᐱᒋᐊᓚᐅᖅᑐᑦ ᕿᑎᕐᒥᐅᓂ ᐃᓕᓐᓂᐊᕐᕋᔅᓴᖏᑎᒍᑦ. ᑖᓐᓇᓕ 93-ᐳᓴᓐᑯᑦ ᐱᐊᓂᒃᑐᐃᑦ. 
ᐅᐸᖃᑦᑕᕐᓂᕐᒧᑦ ᓈᓴᐅᑎᖓ 95-ᐳᓴᐅᔪᖅ. 
 
ᑭᖑᓪᓕᖅᐹᒥ ᐅᓂᒃᑳᖓᓂ, 73-ᖑᔪᑦ ᐊᑐᐃᓐᓇᐅᔪᓕᒫᑦ ᐱᐊᓂᒃᑐᐃᑦ ᐃᖅᑲᓇᐃᔭᓚᐅᖅᑐᑦ. ᑕᒪᓐᓇᓗᖃᐃ 
ᐅᓄᖅᓯᕙᓪᓕᐊᓂᐊᖅᑐᓂ ᐱᒋᐊᓕᕐᒥᑎᓪᓗᑕ ᐊᐅᔭᒃᑯᑦ ᐃᖅᑲᓇᐃᔭᕐᓂᕐᒥᒃ. ᐃᓕᓐᓂᐊᖅᑐᖃᓚᐅᖏᑎᓪᒍ ᕿᑎᕐᒥᐅᑦ 
ᐃᖅᑲᓇᐃᔭᕆᐅᔅᓴᓂᕐᒧᑦ ᐃᓕᓐᓂᐊᕐᓂᕐᒥᒃ, ᐃᓘᓇᑎ ᐱᖃᑕᐅᔪᑦ ᐃᖅᑲᓇᐃᔭᓚᐅᖏᑦᑐᑦ. 
 
ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᖑᔪᑦ ᐅᑉᐱᕆᔭᐅᓚᐅᖏᑦᑐᖅ ᐊᒥᓲᖏᑦᑐᓄᑦ ᑮᓇᐅᔭᖃᑦᑎᑦᑎᔨᐅᔪᓄᑦ, ᑖᒃᑯᑎᒎᓇᓕ 
ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᒃᑯᑦ ᐊᒻᒪᓗ ᕿᑎᕐᒥᐅᑦ ᐱᕙᓪᓕᐊᔪᓕᕆᔨᒃᑯᑦ ᑯᐊᐳᕇᓴᙵᒍᑦ, ᐱᐊᓂᓚᐅᖅᑐᑦ 
ᓇᓗᓇᖏᑎᐊᖅᑐᒥᒃ ᖃᐅᔨᑎᑦᑎᔪᑦ. ᕿᑎᕐᒥᐅᑦ ᐃᖅᑲᓇᐃᔭᕆᐅᔅᓴᓂᕐᒧᑦ ᐃᓕᓐᓂᐊᕐᓂᖅ ᐃᖅᑲᓇᐃᔭᖅᑎᑦᑎᔪᑦ. 
 
ᐅᖃᖅᑎ ᑎᓕᐅᖅᐸᒃᑲ ᓄᓇᕗᑦ ᒐᕙᒪᒃᑯᑦ ᐱᓕᕆᕕᖏᑦ ᐊᒻᒪᓗ ᐃᓕᓐᓂᐊᕐᑎᑦᑎᔨᐅᕙᑦᑐᑦ ᑎᒥᐅᔪᑦ, 
ᐱᖃᓯᐅᑎᓪᓗᒍ ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑦ, ᖃᐅᔨᒋᐊᕐᓗᑎᒃ ᑖᒃᑯᓂᖓ ᕿᑎᕐᒥᐅᑦ ᐃᖅᑲᓇᐃᔭᕆᐅᔅᓴᓂᕐᒧᑦ 
ᐃᓕᓐᓂᐊᕐᓂᕐᒥᒃ ᑲᑐᔾᔨᖃᑎᖐᑦ ᐊᒻᒪᓗ ᐅᖃᕈᑎᖃᕐᓗᑎᒃ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᓂᕐᒥᒃ ᕿᑎᕐᒥᐅᓂ. 
 
ᑖᓐᓇ ᑲᑐᔾᔨᖃᑎᒌᖑᔪᖅ ᐱᒻᒪᕆᐊᓗᒻᒥᒃ ᐱᓕᕆᓂᖃᒻᒪᑦ ᐅᕙᑦᑎᓐᓂᒃ ᖃᐅᔨᑎᑦᑎᓪᓗᓂ ᐊᕐᕕᐊᓂ 
ᑲᑎᒪᔨᑐᐃᓐᓇᐃᑦ ᑲᑎᒪᓂᖃᑦᑎᓪᓗᒋᑦ ᐱᕙᓪᓕᐊᒍᑎᐅᓂᐊᕐᓚᐅᖅᑐᖅ ᓄᓇᕗᒻᒥ ᑮᓇᐅᔭᓕᐅᕋᓱᐊᕐᓂᕐᒧᑦ, 
ᓇᒻᒥᓂᖃᑦᑎᐅᔪᓄᑦ ᐊᒻᒪᓗ ᐃᖅᑲᓇᐃᔮᓄᑦ ᐊᑐᓕᖅᑎᑦᑎᓗᓂ ᓄᓇᕗᑦ ᐱᕙᓪᓕᐊᔪᓕᕆᓂᕐᒧᑦ 
ᐸᕐᓇᒍᑎᒋᓯᒪᔭᖓᓂᒃ ᑕᐅᑐᒋᔭᖃᕐᓂᖅ ᐅᔭᕋᕐᓂᐊᕐᓂᕐᒥᒃ ᐊᒻᒪᓗ ᐊᓯᖏᓐᓂᒃ ᐃᓚᒋᔭᓪᓗᐊᑕᐅᔪᓂᒃ, 
ᐱᖃᓯᐅᑎᓪᓗᒋᑦ ᓴᓇᒋᐅᒃᓴᓂᕐᒧᑦ ᐊᒻᒪᓗ ᐳᓚᕋᖅᑐᓕᕆᓂᖅ. 

ᐃᑲᔪᖅᑐᖅᑕᐅᔭᕆᐊᖃᑦᑎᐊᖅᑐᖅ ᐅᕙᑦᑎᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᓚᕋᓚᒃ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 158 - 2(2): ᐹᔩᑦ ᓴᓚᖃᕋᓱᐊᕐᓂᖅ 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ, ᑖᒃᑯᐊᓗ ᒪᓕᒐᓕᐅᖅᑎᐅᖃᑎᒃᑲ, 
ᐅᐱᒍᓱᒍᒪᓪᓗᑕ ᐃᕐᖑᑕᕐᓂᒃ, ᑯᕆᔅ ᖃᓪᓗᑦᓯᐊᖅ, ᒎᓗᑖᓚᐅᖅᑐᖅ ᓵᓚᖃᕋᒥ ᐅᐊᓇᐸᐃᒥ. ᑕᐃᒪᓕ, 
ᐱᑕᖃᕐᒥᔪᒍᑦᑕᐅᖅ ᒎᓗᑖᖅᓯᒪᔪᒥᒃ ᐊᒻᒪᓗ, ᐱᖃᑎᒋᓗᒋᑦ ᒪᓕᒐᓕᐅᖅᑎᐅᖃᑎᒃᑲ, ᖁᕕᐊᒋᔪᒪᕙᕗᑦ. 
 
ᐱᑕᖃᓛᕐᒥᒻᒪᑦ ᑲᓇᑕᒥ ᐱᙳᐊᕐᓂᐅᔪᑦ ᓵᓯᑳᑦᓱᕚᒥ. ᐃᓕᓐᓂᐊᕐᕆᐊᕐᓂᐊᖅᑐᖅ ᐋᐴᑕᒥ ᐱᖃᑕᐅᒍᓐᓇᕐᓂᐊᕐᒪᑦ 
ᐹᔨᓄᑦ ᓴᓚᖃᕋᓱᐊᕐᓂᕐᒥᒃ ᓵᓯᑳᑦᓱᕚᒥ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᐅᐱᒋᕙᕗᑦ ᑯᕆᔅᑐᓪ. ᒪᓕᒐᓕᐅᖅᑎᑦ ᐅᖃᐅᓯᖏᑦ. ᑐᑐ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 159 - 2(2): ᓇᓪᓕᐅᑎᔪᐃᑦ ᐅᓪᓗᒥ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ, ᓇᖏᖅᓯᒍᒪᓪᓗᖓ, ᐅᓪᓗᑦᑎᐊᕚᓘᔪᖅ ᐊᒻᒪᓗ ᖃᐅᔨᒪᔭᖃᕋᒪ ᑎᓴᒪᓂᒃ 
ᐊᐃᕙᒐᔭᖅᐸᓚᐃᖏᑦᑐᓂᒃ ᐅᓪᓗᒥ ᐱᐅᓂᖅᐹᖑᒻᒪᑦ ᐊᕐᕌᒍᐊᓂ. ᐅᑯᐊᖑᔪᑦ ᓇᐃᒥ ᕿᓚᕝᕙᖅ-ᐳᕌᓴ, ᑐᓵᔨᒋᔭᑦᑕ 
ᐃᓚᖓ ᑕᐃᑲᓂ ᑐᓵᔨᖃᕝᕕᒻᒦᑦᑐᖅ, ᐅᓪᓗᒥ ᓇᓪᓕᐅᑎᔪᖅ. ᐊᒻᒪᑕᐅᖅ, ᒥᐊᓕ ᓇᓲᑉ ᐊᓈᓇᖓ, ᕇᑕ, 
ᓇᓪᓕᐅᑎᒻᒥᔪᖅᑕᐅᖅ ᐅᓪᓗᒥ, ᐊᒻᒪᓗ ᓴᑭᒐ, ᒥᔅ. ᒥᐊᕆᐊᑦ ᒧᐊᕐᒻ, ᓇᓪᓕᐅᑎᒻᒥᔪᖅᑕᐅᖅ ᐅᓪᓗᒥ; ᐊᒻᒪᓗ 
ᐱᓗᐊᖅᑐᒥ, ᐅᖃᖅᑎ, ᐅᕙᓐᓄᑦ, ᐸᓂᒐ ᑎᐊ ᓇᓪᓕᐅᑎᒻᒥᔪᖅ, ᖁᓕᕈᖅᑐᖅ ᐅᓪᓗᒥ. ᐅᓪᓗᖃᑦᑎᐊᖁᓪᓗᒍ ᐊᒻᒪᓗ 
ᑕᐃᒃᑯᐊ ᓇᓪᓕᐅᑎᔪᑦ ᐅᖃᐅᓯᕆᕋᑖᖅᑕᒃᑲ, ᐅᓪᓗᖃᑦᑎᐊᖁᕙᕗᑦ ᐊᒻᒪᓗ ᖁᕕᐊᓱᓪᓚᕆᓪᓗᑎᒃ 
ᓇᓪᓕᐅᑎᑦᑎᐊᕐᓂᐊᖅᑯᑦ. 
 
ᑭᓇᐅᓇ? ᓂᑰᓪ ᑳᒻᕼᐅᒡ? ᓇᓪᓕᐅᑎᔪᖅ, ᓂᑰᓪ. ᐊᒻᒪᓗ ᐅᖃᐅᓯᕆᕋᑖᖅᑕᒃᑲ ᑕᐃᒃᑯᐊ, ᐅᖃᖅᑏᑦ, ᑎᐊ 
ᖃᐅᔨᒪᑎᑦᑎᔪᑑᓂᐊᖅᐸᓪᓚᐃᔪᖅ ᖁᓕᕈᓐᓂᕐᒥᓂᒃ ᐅᓪᓗᒥ, ᖃᓄᐃᑉᐸᓪᓕᑭᐊᖅ ᐃᓚᖏᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᓇᑦᑎᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 160 - 2(2): ᓄᑖᖅ ᓴᓪᓕᓂ ᖃᖓᑕᓲᒃᑯᕕᒃ 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᑕᒪᑐᒧᖓ ᓄᑖᖅ ᓴᓪᓕᓂ ᖃᖓᑕᓲᒃᑯᕕᒃᓴᖅ 
ᑮᓇᐅᔭᖃᑦᑎᑕᐅᔪᒃ ᑖᒃᑯᓇᙵ ᓄᓇᕗᑦ ᒐᕙᒪᒃᑯᑦ ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᓐᓂᒃ, ᑖᒃᑯᑎᒎᓇ ᐸᕐᓇᑕᐅᓯᒪᔪᑦ 
ᐊᑐᕆᐊᑯᑖᑦ ᐊᒻᒪᓗ ᐊᖏᔫᑎᓄᑦ ᐱᓕᕆᐊᒃᓴᐃᑦ. 

ᓄᓇᕗᑦ ᒐᕙᒪᒃᑯᑦ ᐊᒻᒪᓗ ᑲᓇᑕᐅᑉ ᒐᕙᒪᖏᑦ ᑐᓂᕐᕈᑎᓄᑦ ᐊᖏᕈᑎᑎᒍᑦ ᑕᒪᑐᒧᖓ ᐸᕐᓇᑕᐅᓯᒪᔪᑦ 
ᐊᑐᕆᐊᑯᑖᓄᑦ ᐊᒻᒪᓗ ᐊᖏᔫᑎᓄᑦ ᐱᓕᕆᐊᒃᓴᐃᑦ ᐊᑎᓕᐅᖅᑕᐅᓚᐅᖅᑐᖅ ᐊᑦᑐᐱᕆ 22, 2002-ᒥ. 
ᓇᓚᐅᒃᑖᖅᑕᐅᓯᒪᔪᖅ ᐃᓱᓕᒃᕕᒃᓴᖓ ᓴᓖᑦ ᖃᖓᑕᓲᒃᑯᕕᐊᓄᑦ ᓇᓗᓇᐃᖅᓯᓯᒪᔪᖅ ᐱᓕᕆᐊᖑᓂᖓ 
ᐱᐊᓂᒃᑕᐅᓂᐊᕐᒪᑦ ᐅᑭᐊᒃᓵᖓᓂ 2003. 
 
ᐅᖃᖅᑎ, ᒫᓐᓇᕋᑖᖑᓚᐅᖅᑐᖅ ᐊᑦᔨᖓᓂᒃ ᑎᑎᖅᑲᒥᒃ ᐱᓚᐅᕐᕋᒪ ᒪᐃᔭᖓᓂᒃ ᓴᓪᓖᑦ, ᐅᖃᐅᓯᖃᑦᑐᖅ 
ᐃᓚᖏᓐᓂᒃ ᓇᓗᓕᕈᑎᐅᔪᓂᒃ ᑕᒪᑐᒧᖓ ᑐᓂᔭᐅᓂᖓᓄᑦ ᓄᑖᖅ ᖃᖓᑕᓲᒃᑯᕕᒃᓴᖅ ᕼᐋᒻᓚᖏᓐᓄᑦ ᓴᓪᓖᑦ. 
 
ᑐᑭᓯᐅᒪᒐᒪᓕ ᐱᓕᕆᐊᖑᓂᖓ ᖃᖓᑕᓲᒃᑯᕕᐅᑉ ᓱᓕ ᐱᐊᓂᒃᑕᐅᖏᑦᑐᖅ. ᕼᐋᒻᒪᒃᑯᑦ ᓴᓪᓕᓂ 
ᐊᑯᓂᒍᓱᐊᑦᑎᐊᖅᑐᑦ ᒪᑐᐃᖅᓯᓛᕐᓂᕐᒥᓄᑦ ᐊᒻᒪᓗ ᐊᑐᖅᑕᐅᓕᕐᓗᓂ ᐃᓪᓗ ᐊᔪᓐᓇᕈᓐᓃᑐᐊᖅᐸᑦ. 
 
ᐅᖃᖅᑎ, ᑕᒪᑐᒧᖓ ᐊᐱᖅᑯᑎᖃᒃᑲᓂᕐᓂᐊᖅᑐᖓ ᓈᒻᒪᓈᓕᖅᐸᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕿᓚᕝᕙᖅ. 
 
ᒪᓕᒐᓕᐅᖅᑏᑦ ᐅᖃᐅᓯᖏᑦ 161 – 2(2): ᐃᕐᖑᑕᖅᑖᕋᑖᓚᐅᕐᓂᖓ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒥᒃ, ᐅᖃᖅᑎ. ᐅᓪᓗᒥ ᓇᖏᖅᓯᕗᖓ ᐃᓱᒪᒋᔪᒪᓪᓗᒍ ᑭᐊᕙᓐᓄᑦ, 
ᓂᓪᓕᐅᑎᓚᐅᖅᓯᒪᒍᓐᓃᖅᑕᕋ ᐊᑯᓂᑲᓪᓚᒃ, ᐊᒻᒪᓗᑕᐅᖅ ᓯᕗᓕᖅᑎᕗᑦ, ᑐᓴᖅᑎᑦᑎᕋᑖᑦᑎᐊᖅᑐᖅ 
ᕿᑐᙵᖅᑖᕋᑖᑦᑎᐊᕐᕋᒥ. 
 
ᔮᓄᐊᓕ 27-ᐸᒥ, ᐃᓚᕋᑖᓚᐅᕐᒥᒐᑦᑕ ᐅᕙᑦᑎᓐᓂᒃ, ᐃᕐᖑᑕᖅᑖᖅᑐᖓ. ᐊᑎᖓ ᐋᓂ ᔪᐃᔅ ᕿᓚᕝᕙᖅ. 
ᐅᖁᒪᐃᓐᓂᖃᓚᐅᖅᑐᑦ 9 ᐸᐅᒥᒃ 14.2 ᐊᐅᓐᓯᒥᒃ. ᐅᖃᐅᓯᕆᕙᕋ, ᐅᖃᖅᑎ, ᐃᓅᒐᒪ ᐅᖁᒪᐃᓐᓂᖃᓚᐅᖅᓯᒪᒐᒪ 
ᐅᖓᑖᓂ 10 ᐸᐅᓐ, ᑭᓯᐊᓂᓕ ᐃᕐᖑᑕᕋ ᐅᕙᖓᑎᑐᑦ ᐅᖁᒪᐃᓐᓂᖃᑲᓴᒃᑯᑐᖅ. ᖃᓄᐃᖏᑎᐊᖅᑐᖅ, ᐊᒻᒪᓗ 
ᐸᓂᒐ ᓕᓐ, ᐱᖃᕐᓈᖓᓗ ᓘᒃ ᐃᑦᑐᐊᖓᑦ, ᖁᕕᐊᒋᑦᑎᐊᐹᒃᑲ ᑕᒪᒃᒥᒃ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑲᑎᒪᔾᔪᑎᒃᓴᖅ 4 ᐅᓪᓗᒥ ᑲᑎᒪᔾᔪᑎᒃᓴᑎᓐᓂ. 
ᐃᓚᖓ 5. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂ ᒪᓕᒐᓕᐅᕐᕕᒻᒧ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓕᓴᕆᖅᑲᐅᔭᕋᓗᐊᕋ ᑖᓐᓇ ᐅᕙᖓ ᓄᓇᓕᖓᓐᓃᖔᖅᑐᖅ, 
ᓇᓗᓇᐃᕈᒪᑐᐃᓐᓇᕋᑖᖅᑕᕋ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂ ᒪᓕᒐᓕᐅᕐᕕᒻᒧ. ᐃᓚᖓ 6. ᐅᖃᐅᓯᒃᑯᑦ ᐊᐱᖅᑯᑏᑦ. 
ᐅᑕᖅᑭᑲᐃᓐᓇᕆᒃᓯ. ᐃᓚᒋᔭᐅᔪᖅ ᐃᖃᓗᑦᑑᑦᑎᐊᒧᑦ, ᐲᑕᓴᓐ. 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 
ᐊᐱᖅᑯᑦ 206 - 2(2): ᖃᐅᔨᑎᑦᑎᒋᐊᕐᓂᖅ ᐅᒥᒻᒪᑦᑕᐅᔪᓐᓇᖅᑐᓂ ᖃᐅᔨᓴᕐᓂᕐᒥ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᐊᖓᔪᖅᑳᒧ ᑲᒪᒋᔭᖃᕐᑐᖅ ᓄᓇᕗᒻᒥ ᐱᕙᓪᓕᐊᑎᑦᑎᓂᕐᒧ. 
ᐊᐱᖅᑯᑎᒐ: ᐊᖓᔪᖅᑳ ᖃᐅᔨᑎᑦᑎᒋᐊᕈᓐᓇᖅᑲ ᐅᕙᑦᑎᓐᓂ ᐱᓕᕆᐊᖑᕙᓪᓕᐊᔪᖅ ᐃᖃᓗᑦᑑᑦᑎᐊᒥ 
ᐅᒥᒻᒪᑦᑕᐅᔪᓐᓇᖅᑐᓂ ᖃᐅᔨᓴᕐᓂᕐᒥ; ᓄᓇᓕᓐᓂ ᑲᑎᒪᔨᕋᓛᖃᓚᐅᕐᒪᑦ ᖃᐅᔨᒪᔭᖓᓂ. ᖃᓄᐃᓐᓂᖓᓂ 
ᖃᐅᔨᓴᕐᓂᐅᑉ…? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. ᐋᒡᒐ ᑕᑯᓚᐅᖏᑦᑐᖓ ᐅᒥᒻᒪᑦᑕᐅᔪᓐᓇᖅᑐᓂ 
ᖃᐅᔨᓴᕈᑎᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐅᖃᐅᓯᒃᓴᐃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖃᑎᙵᔪᑦ ᐃᓕᓯᒪᓕᕐᒪᑕ ᐊᕐᕌᒍᓂ ᒪᕐᕉᐹᑦᑕᑐᖅᑐᑦ ᐊᒻᒪ ᑐᑭᓯᓯᒪᒐᒪ 
ᐱᖁᔨᓯᓯᒪᒻᒪᑕ ᐅᒥᒻᒪᑦᑕᐅᔪᓐᓇᖅᑐᓂ, ᐊᔾᔨᐸᓗᒋᓪᓗᓂᐅᒃ ᐃᒃᕼᐊᕐᒥ ᐋᑦᑐᕕᒃᓴᒥ, ᐊᒻᒪᓗᑦᑕᐅᖅ ᐱᖁᔨᓯᒪᒋᓪᓗᑎ 
ᓂᐅᕕᕋᓱᐊᕐᓗᑎ ᐋᑦᑐᕕᒃᓴᒥ. 
 
ᐊᐱᖅᑯᑎᒐ ᐊᖓᔪᖅᑳᒧ, ᐅᖃᓕᒫᖅᑲᐅᒐᒃᑯ ᐃᓕᔭᐅᓯᒪᔪᖅ ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᓐᓂ ᐊᒻᒪ ᕿᑎᕐᒥᐅᑦ 
ᓂᕿᖏᑦ ᐱᔪᒪᓯᒪᒻᒪᑕ ᓴᓇᓗᑎ ᐊᑦᑐᕕᒃᓴᒥ $150,000-ᓴᓄ, ᑮᓇᐅᔭᖃᖅᑎᑕᐅᓗᓂ ᓄᓇᕗᒻᒥ 
ᐱᕙᓪᓕᐊᔪᓕᕆᔨᒃᑯᓐᓄ. ᐅᖃᓕᒫᓚᐅᖅᑐᒍ, ᐅᖃᖅᓯᒪᒻᒪᑦ ᓴᓇᓂᐊᕐᒪᑕ ᐋᑦᑐᕕᒃᓴᒥᒃ ᐃᓚᓕᐅᔾᔭᐅᓗᓂ ᒫᓐᓇᐅᔪᒥ 
ᐃᓪᓗᒥ, ᐃᖃᓗᑦᑑᑦᑎᐊᒦᑦᑐᖅ. ᐊᐳᕐᓂᖃᖅᑑᔮᕐᒪᑦ ᐱᖁᔭᐅᓯᒪᔪᖅ ᖃᐅᔨᓴᖅᑎᓄ ᕿᑎᕐᒥᐅ ᓂᕿᖏᓐᓄ 
ᐱᔪᒪᓯᒪᔭᖓᓂ. ᐊᖓᔪᖅᑳᖃᐃ ᑕᒪᑐᒥᖓ ᐅᖃᕆᐊᕈᓐᓇᖅᑲ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. ᐅᖃᖅᓯᒪᒐᓗᐊᕆᕗᖓ, ᑕᑯᓯᒪᖏᓐᓇᒪ ᐅᒥᒻᒪᒍᓐᓇᓂᕐᒧᑦ 
ᑲᑎᒪᔨᕋᓛᒃ ᐅᓂᒃᑳᖏᓂ ᑕᐃᒪᐃᓐᓂᖓᓄ ᖃᐅᔨᒪᓪᓚᕆᖏᑦᑐᖓ ᖃᓄᑎᒋ ᐊᐴᑎᓯᒪᒻᒪᖔᑕ. ᖃᐅᔨᒪᖏᑦᑐᖓ 
ᑲᑎᒻᒪᔪᑦ ᐱᖁᓯᒪᔭᖏᓐᓂ. ᒫᓐᓇ ᐃᓱᒪᖅᓴᖅᓯᐅᕈᑎᑕᖃᖏᒻᒪᑦ ᑕᑯᓐᓇᖏᓪᓗᒋ ᑲᑎᙵᔪᑦ ᐅᓂᒃᑳᖏᓐᓂ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅ ᐅᖃᐅᓯᒃᓴᐃᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐃᓚᖓ ᐱᖁᓯᒪᔭᖓ ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ, ᑕᒫᓂ ᐊᕐᕌᒍᒥ 
ᐱᔭᕆᐊᖃᖅᑕᑎᓐᓂ $3-ᒥᓕᐊᓂ, ᐊᕐᕌᒍᒧ ᓄᑖᒨᖅᑕᐅᓂᐊᖅᑐᖃᐃ ᐋᑦᑐᐃᕕᒃᓴᐅᓗᓂ, ᐃᓱᒪᒋᔭᕋ $250-000. 
ᓯᕗᓪᓕᐅᔭᐅᕙᓪᓚᐃᓚᐅᖅᑐᖅ ᐱᓕᕆᐊᓂ ᐱᖁᔭᐅᓯᒪᔪᓂ ᐊᕙᑎᓂᑦ. ᐋᑐᕚᑉ ᐃᓱᒪᖅᓲᑎᒋᕙᓪᓚᐃᔭᖓ 
ᐃᓱᒪᓕᐅᕈᑕᐅᓚᐅᕐᒪᑦ ᐱᒻᒪᕆᐅᑎᑕᐅᒐᓂ ᐊᒻᒪ ᓯᕗᓪᓕᐸᐅᔭᐅᔭᕆᐸᖃᕋᓂ ᒫᓐᓇᒃᑯᑦ. 

ᐅᕙᖓ ᐃᓱᒪᖓᓃᑦᑑᔮᖅᑐᖅ ᐊᐴᑎᓂᐅᔪᖅ ᕿᑎᕐᒥᐅᑦ ᓂᕿᖏᓐᓂ ᐊᒻᒪ ᓄᓇᕗᒻᒥ ᐱᕙᓪᓕᐊᔪᓕᕆᔨᒃᑯᑦ 
ᖃᓄᐃᓕᒍᒪᔭᖏᓐᓂ ᐊᒻᒪ ᖃᐅᔨᓴᕐᓂᐅᔫᑉ ᐱᖁᔭᖏᓐᓂ. ᐊᖓᔪᖅᑳ ᓇᓗᓴᐃᖅᓯᔪᓐᓇᕐᐸᑦ ᐅᕙᓐᓄ 
ᓇᓗᓇᐃᖅᓯᒪᔪᓂ ᑐᕌᕐᓂᐊᖅᑕᖏᓐᓂ ᑭᓱᑦ ᐸᕐᓇᑕᐅᓯᒪᒻᒪᖔᑕ ᐅᒥᒻᒪᑦᑕᐅᔪᓐᓇᖅᑐᓂ ᐃᖃᓗᑦᑑᑦᑎᐊᒥ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. ᐄ, ᐅᑎᕐᕕᒋᔪᓐᓇᓂᐊᖅᑕᕋ ᐃᓚᒋᔭᐅᔪᖅ, ᖃᐅᔨᑐᐊᕈᑦᑕ 
ᖃᓄᐃᓘᓕᕐᒪᖔᑕ, ᐅᖃᖅᑲᐅᒋᕗᖓ, ᖃᐅᔨᒪᖏᓐᓇᒪ ᕿᑎᕐᒥᐅᑦ ᓂᕿᖏ ᖃᓄᐃᓕᔪᒪᒻᒪᖔᑕ. ᑕᑯᓚᐅᖏᓐᓇᒪ 
ᐅᓂᒃᑳᓕᐊᖑᓯᒪᔪᓂ ᑲᑎᙵᔪᓂ, ᑭᓯᐊᓂᓕ ᐱᓕᕆᐊᕆᓯᒪᓕᕈᑦᑎᒍ, ᐱᓕᕆᖃᑎᒋᔪᓐᓇᓂᐊᖅᑕᕗᑦ ᐃᓚᒋᔭᐅᔪᖅ 
ᐊᒻᒪ ᐃᓄᐃᑦ ᐃᖃᓗᑦᑑᑦᑎᐊᒥ ᖃᓄᐃᓕᓯᔪᓐᓇᕐᒪᖔᑦᑕ, ᐊᒻᒪ ᐱᐅᓛᒥ ᓄᓇᓕᐅᔪᒧ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐅᖃᐅᓯᒃᓴᐃᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐱᒻᒪᕆᐳᒻᒪᑦ ᐅᒥᒻᒪᒍᓐᓇᕐᓂᖅ ᐃᖃᓗᑦᑑᑦᑎᐊᒥ, ᐃᖃᓗᑦᑑᑦᑎᐊᖅ ᕿᑭᖅᑖᓗᐊᓂ, 
ᐅᒥᒻᒪᒍᓐᓇᕆᐊᖃᕋᑦᑕ ᓂᕿᑦᑎᐊᕙᐅᓂᖏᓐᓂᒃ; 26 ᐃᖅᑲᓇᐃᔮᖑᑲᐃᓐᓇᕈᓐᓇᖅᑐᑦ ᔭᒐᐃᔭᐅᒍᓐᓇᕐᖓᑕ. 
 
ᐊᕐᕌᒎᓐᓂ ᒪᕐᕉᓕᖅᑐᓂ ᓂᕿᓐ ᑎᑭᑎᑦᑎᖃᑦᑕᖅᓯᒪᒐᑦᑕ ᐄᒃᑲᕼᐅᑦᒥ ᓄᓇᕗᑦ ᒐᕙᒪᒃᑯᑦ 
ᑮᓇᐅᔭᖅᑐᕈᑎᖃᖃᑦᑕᖅᓯᒪᔭᖓ $70,000 ᐊᕐᕌᒍ ᐊᑕᐅᓯᕐᒥ. ᐅᕙᓐᓄᓪᓕ ᐊᓯᐊᓄᑦ ᐊᑐᕈᓐᓇᖅᑑᔮᕋᑦᑎᒍ 
ᓄᓇᕗᒻᒥ. 
 
ᐅᖃᓕᒫᖅᑲᐅᒐᒪ ᐊᖓᔪᖅᑳᑉ ᑮᓇᐅᔭᓕᕆᓂᕐᒧ ᐊᑐᖅᑐᒃᓴᖏᓐᓂ ᐱᓇᓱᐊᕈᓯᐅᓚᐅᖅᑐᒥ, ᐅᕝᕙᓘᓐᓃᑦ 
ᓯᕗᓂᒃᑲᓐᓂᐊᒍ $4-ᒥᓕᐊᓐᑕᖃᕐᖓᑦ ᑮᓇᐅᔭᓕᕆᓂᕐᒧᑦ ᐱᕙᓪᓕᐊᔪᑎᒃᓴᓂ ᓄᓇᕗᒻᒥ, ᐃᑲᔪᕈᑎᒃᓴᓄ 
ᐅᒥᒻᒪᑦᑕᐅᔪᓐᓇᖅᑐᓂ ᐋᑦᑐᐃᕕᒃᓴᒥ ᐱᓕᕆᐊᓄ, ᓄᓇᑐᐃᓐᓇᒦᒃᑲᓗᐊᖅᑲᑦ ᐅᕝᕙᓘᓐᓃᑦ ᓄᓇᓕᒻᒥ ᑕᒫᓂ 
ᑮᓇᐅᔭᓕᕆᓂᕐᒧ ᐊᕐᕌᒎᓂᐊᕐᑐᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. ᒫᓐᓇᐅᔪᖅ ᐱᓕᕆᐊᖑᕙᓪᓕᐊᔪᑦ ᐱᓕᕆᕝᕕᒻᒥ 
ᐊᒻᒪᓗᑦᑕᐅᖅ ᐃᓄᓕᕆᔨᑐᖃᒃᑯᓐᓂ ᐅᖃᖅᓯᒪᓂᖏ ᖃᓄᖅ ᐊᑐᑦᑎᐊᓛᕆᔪᓐᓴᕐᒪᖔᑦᑎᒍ ᑮᓇᐅᔭᐃᑦ, ᑲᑎᑦᑎᓪᓗᒋ 
ᑮᓇᐅᔭᐃᑦ ᒐᕙᒪᑐᖃᒃᑯᓐ $4ᒥᓕᐊᖑᔪᑦ. ᐅᖃᖃᑎᒌᓐᓂᖅ ᑲᔪᓯᕙᓪᓕᐊᔪᖅ. ᑮᓇᐅᔭᐃᑦ ᐱᔪᓐᓇᕐᓂᕆᓛᖅᑕᑎᓐᓂ 
ᓄᓇᕗᒻᒧ. 
 
ᐱᔾᔪᑎᒋᓪᓗᒍᓕ ᐋᑦᑐᕕᒃᓴᖅ ᐊᒻᒪ ᐅᒥᒻᒪᑦᑕᐅᔪᓐᓇᖅᑐᑦ ᐃᖃᓗᑦᑑᑦᑎᐊᒥ, ᐃᓱᒪᖅᑑᑕᐅᓂᐊᕐᑐᖅ ᐱᖁᔭᖏᓐᓂ 
ᑲᑎᖓᔪᑦ ᐱᖁᔭᖏᓐᓂ ᐅᐱᓐᓇᕋᓂ ᑲᑎᖓᓚᐅᕐᒪᑕ ᐃᖃᓗᑦᑑᑎᐊᕐᒥᐅ ᐊᒻᒪ ᐅᕙᖓ ᐱᓕᕆᕕᖓᓂ. 
 
ᑕᐃᓐᓇ ᐱᔪᓐᓇᓂᐊᖅᑐᒋᔭᕗᑦ ᐅᓂᒃᑳᖅ ᐊᒻᒪ ᑲᔪᓯᒋᐊᕐᓗᑕ ᐅᒥᒻᒪᒍᓐᓇᓂᕐᒥ ᐊᒻᒪ ᐋᑦᑐᕕᒃᓴᖅ ᐃᖃᓗᑦᑑᑦᑎᐊᒥ  

ᐃᖏᕋᔭᕆᐊᖃᖅᑕᖓᓂ ᐃᖏᕋᓗᓂ, ᐊᒻᒪ ᓴᖅᑭᕆᐊᓖᑦ ᓴᖅᑭᑎᓪᓗᒋ ᐃᖅᑲᓇᐃᔮᑦ ᐊᒻᒪ ᐱᓕᕆᕕᐅᔪᓐᓇᖅᑐᑦ 
ᐃᓄᖏᓐᓄ ᐃᖃᓗᑦᑑᑦᑎᐊᑉ. 
 
ᐱᓕᕆᐊᖑᔪᖅ ᑲᔪᓯᕙᓪᓕᐊᔪᖅ, ᑭᓯᐊᓂᓕ ᓱᓕ ᐅᑕᖅᑭᒐᑦᑕ ᐅᓂᒃᑳᓕᐊᖑᓯᒪᔪᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᔭᐅᔪᖅ ᐃᖃᓗᐃᑦ ᕿᑎᐊᓄ, ᑐᑐ. 
 
ᐊᐱᖅᑯᑦ 207 - 2(2): ᓇᓗᓇᐃᖅᓯᖁᔨᓂᖅ ᐅᖃᖅᑕᐅᓚᐅᕐᑐᒥ ᓄᓇᕗᒻᒥ ᓯᓚᑦᑐᓴᕐᕕᒻᒥ ᐅᓂᒃᑳᓕᐊᒥ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᕌᖅᑐᖅ ᐊᖓᔪᖅᑳᒧ ᐃᓕᓐᓂᐊᖅᑐᓕᕆᓂᕐᒧ. ᐊᐃᑉᐱᕐᒥᐅᓚᐅᖅᑐᖅ, 
ᒫᑦᓯ 1, ᐊᖓᔪᖅᑳ ᒪᓕᒐᓕᐅᕐᕕᒻᒥ ᓴᖏᔪᓂ ᐊᒻᒪ ᐅᓗᕆᐊᓇᖅᑐᓂ ᐅᖃᐅᓯᖃᓚᐅᕐᒪᑦ ᐅᖃᐅᓯᖃᖅᑎᓪᓗᒍ 
"ᐱᔾᔪᑎᓕᒃ ᓯᓚᑖᓂ ᕿᒥᕈᔭᐅᓂᑰᓚᐅᕐᑐᖅ ᓄᓇᕗᒻᒥ ᓯᓚᑦᑐᓴᕐᕕᒃ." ᖃᐅᔨᒪᒐᒪ ᓇᓪᓕᐊᑐᐃᓐᓇᖅ ᐃᓚᒋᔭᐅᔪᖅ 
ᒫᓃᖓᖅᑐᖅ, ᐅᕝᕙᓘᓐᓃᑦ ᐊᓯᑐᐃᓐᓇᖓ ᐃᓚᒋᔭᐅᔪᖅ, ᑕᐃᒫᒃ ᓂᓪᓕᐊᓐᓂᕈᓂ ᐊᓯᐊᓄ ᐃᓚᒋᔭᐅᔪᒧ 
ᒪᓕᒐᓕᐅᕐᕕᒻᒥ, ᐅᖃᕈᓐᓇᖅᑎᑕᐅᒐᔭᖅᐸᓚᐃᖏᑦᑐᒍᑦ. 
 
ᐅᖃᖅᑎ, ᐅᑉᐱᕈᓱᒃᑲᒪ ᑖᓐᓇ ᐊᖓᔪᖅᑳ ᓇᓗᓇᐃᖅᓯᒋᐊᓕ ᒪᓕᒐᓕᐅᕐᕕᒻᒧ ᐊᒻᒪ ᑕᖅᑲᐅᖓᑐᐃᓐᓇᖅ 
ᓈᓚᑦᑐᒥᓂᕐᒧ ᖃᓄᓪᓚᕆ ᑐᑭᖃᓇᐅᕐᒪᖔᖅ ᐅᖃᐅᓯᖃᖅᑎᓪᓗᒍ ᓴᖏᔪᒥ. ᐊᖓ)ᖅᑳᖅ ᒫᓐᓇᐅᔪᒥ 
ᓇᓗᓇᐃᖅᓯᖁᔭᒐ ᐅᖃᐅᓯᕆᓚᐅᖅᑕᖓᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᖅᑐᖅ ᐃᓕᓐᓂᐊᖅᑐᓕᕆᓂᕐᒧ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᕐᕕᒻᒥ ᐱᓇᓱᐊᕈᓯᐅᓚᐅᖅᑐᒥ, ᐱᔾᔪᑎᒋᓪᓗᒍ ᐊᐱᖅᑯᑎ 
ᓯᓚᑖᓂ ᕿᒥᕈᔭᐅᓂᖅ ᓯᓚᑦᑐᓴᕐᕕᐅᑉ, ᐅᖃᐅᓯᕆᓚᐅᖅᑕᒃᑲ ᐊᑦᑐᐊᓂᓖᑦ ᐃᓚᖓᓄ ᓴᖅᑭᑕᐅᓚᐅᕐᑐᑦ ᓯᓚᑖᓂ 
ᕿᒥᕈᔭᐅᓂᐅᑉ, ᐅᓂᒃᑳᖅ. 
 
ᐱᓕᕆᐊᖅᑕᖃᓚᐅᕐᒪᑦ, ᐃᓄᐃᑦ ᐊᐱᖅᓱᖅᑕᐅᑎᓪᓗᒋ ᐃᓱᒫᓘᑕᐅᔪᒥ ᐊᐅᓚᑕᐅᓂᖏᓐᓄ ᓯᓚᑦᑐᓴᕐᕕᐅᑉ, 
ᐋᖅᑭᒃᓯᒪᓂᖓ ᐊᒻᒪ ᐅᖃᖅᓯᒪᓂᖓ, ᐱᖃᓯᐅᑎᓯᒪᒋᐊᖃᖅᑐᒋᖏᑕᒃᑲ ᑕᐃᒪᐃᑦᑐᒥ ᐅᓂᒃᑳᒥ, ᑕᐃᒫᒃ ᐅᖃᖅᓯᒪᔪᒥ 
ᐊᑐᓚᐅᖅᑐᖓ ᐅᓂᒃᑳᒥ. 
 
ᐅᓂᒃᑳᖑᔪᖅ ᐱᐅᔪᖅ. ᒥᔅᑕ ᕉᑖᑉ, ᐅᖃᐅᔪᐃᒋᐊᖅᑎ, ᐱᐅᔪᒥ ᐅᖃᓚᐅᖅᑐᖅ. 75-ᓂ ᐱᖁᔨᓯᒪᔪᖅ ᐅᓂᒃᑳᖓᓂ. 
ᐅᓂᒃᑳᖑᔪᖅ ᓯᓚᑦᑐᓴᕐᕕᐅᑉ ᑲᑎᒪᔨᖏᓐᓅᖅᓯᒪᔪᖅ; ᓯᕗᓕᖅᑎᓄ ᓇᓗᓇᐃᔭᖅᓯᒪᔪ ᐊᖏᖅᑕᐅᓯᒪᔪᑦ, ᐊᒻᒪ 
ᐅᐊᑦᑎᐊᕈᒃᑲᓐᓂᖅ ᐅᓪᓗᒥ, ᐅᖃᐅᓯᕆᓕᕈᑦᑎᒍᖃᐃ ᐃᓕᓐᓂᐊᖅᑐᓕᕆᓂᕐᒧ ᐊᑐᖅᑐᒃᓴᐃ, ᑕᑯᒍᓐᓇᖅᓯᓂᐊᖅᑕᕗ 
ᐱᖁᔭᐅᓯᒪᔪᑦ. ᓇᑉᐸᓪᓗᐊᐸᓗᖏ ᐱᖁᔭᐅᓯᒪᔪᑦ ᑕᐃᑲᓂ ᐅᓂᒃᑳᒥ ᐱᓕᕆᐊᖑᓯᒪᓕᕐᑐᑦ ᐅᕝᕙᓘᓐᓃᑦ 
ᐱᔭᕇᖅᑕᐅᓯᒪᓕᕐᑐᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐅᖃᐅᓯᒃᓴᐃᑦ ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᕈᒪᔭᕋ ᐊᖓᔪᖅᑳ ᓇᓗᓇᐃᖅᓯᓂᖓᓄ ᐅᖃᐅᓯᖏᓐᓂ. 
ᓇᓗᓇᐃᖅᓯᓯᒪᔫᔮᕐᒪᑦ, ᐅᓂᒃᑳᑦᑎᐊᕙᐅᓪᓗᓂ. ᐊᒥᓲᔪᑦ ᐱᖁᔭᐅᓯᒪᔪᑦ ᑲᒪᒋᔭᐅᓚᓪᓕᐊᓕᕐᑐᑦ ᐊᒻᒪ 
ᐊᑐᓕᖅᑎᑕᐅᕙᓪᓕᐊᓪᓗᑎ. 
 
ᐅᖃᐅᓯᕆᖅᑲᐅᔭᖏᑕ ᐃᓚᖏᑦ ᐊᐱᖅᓱᓂᖅᑕᖃᖃᑦᑕᑎᓪᓗᒍ, ᐃᓱᒪᓇᖅᑑᔮᖅᑐᖅ ᐃᖅᑲᓇᐃᔭᖅᑎᒋᙱᑕᖏᓐᓄᑦ 
ᓯᓚᑦᑐᓴᕐᕕᖕᒥ ᐊᐅᓚᑦᓯᔩᑦ ᓯᓚᑦᑐᓴᕐᕕᖕᒥ ᓯᓚᑖᒍᑦ, ᐊᐱᕆᔪᒪᔭᕋ ᒥᓂᔅᑕ ᖃᓄᐃᓕᐅᖅᑐᖃᖅᓯᒪᒻᒪᖔᖅ 
ᑲᑎᒪᔨᑎᒍᑦ ᒥᓂᔅᑕᑎᒍᓪᓘᓐᓃᑦ, ᐃᓱᒫᓗᓐᓇᖅᑐᒻᒪᕆᒻᒥᒃ ᖃᓄᐃᓕᐅᖅᑐᖃᖅᑑᔮᕐᒪᑦ ᐊᐅᓚᑦᓯᔨᖏᑎᒍᑦ 
ᐊᐅᓚᓂᖓᒍᓪᓗ ᓄᓇᕗᒻᒥ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᐅᑉ. ᖃᓄᐃᓕᐅᕆᐊᒃᑲᓂᕐᓯᒪᕙᑦ ᐋᖅᑭᒋᐊᖅᑕᐅᖁᓪᓗᒍ 
ᐊᑲᐅᙱᓪᓕᐅᕈᑦ? ᖁᔭᓐᓇᒦ ᐅᖃᖅᑏᑦᓯᔩ. 
 
ᐅᖃᖅᑎ: (ᑐᓵᔨᒃᑯᑦ): ᒥᔅᑕ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ ᐅᖃᖅᑎ. ᑐᑭᓯᒋᐊᒃᑲᓐᓂᕈᑎᒥᓂᐅᔪᓂᒃ ᐅᓂᒃᑳᓕᐅᕐᓂᓕᒫᑦ ᐊᒻᒪᓗ ᐊᓯᖏᑦ, 
ᐃᓛᓐᓂᒃᑯᑦ ᐅᖃᐅᓯᐅᖃᑦᑕᓲᖑᒻᒪᑕ ᐊᖏᔪᖅᑲᐅᑎᖏᑦ ᐊᐅᓚᑦᓯᔩᑦ, ᐃᓕᓴᐃᔨᐅᑉᐸᑕ, ᐃᓕᓐᓂᐊᖅᑎᐅᖃᑎᒌᑉᐸᑕ, 
ᐊᐅᓚᑦᓯᓂᐅᑉᐸᑕᓘᓐᓃᑦ. 
 
ᑕᐃᒪᙵᓕᒫᒐᓚᒃ, ᐅᖃᐅᓯᒥᓂᐅᔪᑦ ᖃᐅᔨᒋᐊᖅᑕᐅᔭᕆᐊᖃᓲᖑᒻᒪᑕ ᐅᓂᒃᑳᖅ ᑎᑎᕋᖅᑕᐅᓯᒪᖅᑲᐅᓂᖓᑐᑦ. 
ᕿᒥᕐᕈᔭᐅᑎᑕᐅᓂᐊᕐᓂᖅᐸᑦ ᒪᓕᒐᓕᐅᕐᕕᒃ, ᑲᑎᒪᔩᓪᓗ. ᐅᖃᐅᓯᒥᓂᖅᑕᖃᕋᔭᖅᑐᖅ ᓇᓗᓇᙱᑦᑐᖅ 
ᐅᓂᒃᑳᓕᐊᒥᓂᕐᓂ ᑕᑯᔭᐅᔪᒪᓇᔭᙱᑦᑐᓂᒃ ᑕᖅᑳᖓᑦ. 
 
ᑕᐃᒪᐃᒻᒪᑦ, ᐅᖃᖅᑎᑦᓯᐄᓚᒋᐊᕈᑎᑦ ᑕᒪᓐᓇ ᐱᔾᔪᑎᒋᓪᓗᒍ, ᑖᓐᓇ ᑕᕝᕙ ᐅᖃᐅᓯᕆᓚᐅᖅᑕᒪ 
ᐱᓇᓱᐊᕈᓯᐅᓚᐅᖅᑐᒥ ᐃᓗᓕᖓ. ᐃᓗᓕᖏᑦ ᖃᐅᔨᕕᒋᙱᑕᒃᑲ, ᐊᓯᖏᓐᓂᒃ ᐅᖃᐅᓯᐅᖃᑦᑕᖅᑐᒥᓂᑐᐃᓐᓇᐃᑦ 
ᑕᒪᓐᓇ ᖁᔭᓇᖅᑐᖅ. ᐅᖃᐅᓯᕆᔭᐅᔪᒥᓃᑦ ᒥᓂᔅᑕᒧᑦ ᖃᐅᔨᒋᓯᒪᔭᒃᑲ ᐊᒻᒪᓗ ᓯᓚᑦᑐᓴᕐᕕᐅᑉ ᐊᖏᔪᖅᑳᖓᑕ 
ᑕᐃᓐᓇᑦᑕᐅᖅ ᕿᒥᕐᕈᒍᓐᓇᒥᒻᒪᑦ ᐅᓂᒃᑳᓕᐊᒥᓂᕐᒥᒃ. 
 
ᐅᖃᖅᑲᐅᒐᒪ, ᑲᑎᒪᔨ ᓱᓕᔪᖅ, 75-ᓂᒃ ᐊᑐᓕᖁᔨᔾᔪᑎᑕᓕᒃ. ᐊᒻᒪᓗ ᓱᓕ, ᐊᒥᓱᑦ ᐊᑐᓕᖁᔨᔾᔪᑏᑦ, 48 
ᐳᓴᒐᓚᖏᑦ, ᐊᕝᕙᖏᓐᓃᒐᓚᑦᑐᑦ ᐱᓕᕆᐊᖑᔪᑦ ᒫᓐᓇ ᐱᐊᓂᒃᑕᐅᕙᓪᓕᐊᓪᓗᑎᓪᓘᓐᓃᑦ. ᐱᓇᓱᐊᕈᓯᐅᓚᐅᖅᑐᒥ, 
ᐊᖏᔪᖅᑲᐅᑏᑦ ᐊᐅᓚᑦᓯᔨᖏᑦ ᓯᓚᑦᑐᓴᕐᕕᐅᑉ ᑲᑎᒪᓚᐅᖅᑐᑦ ᐊᑐᓕᖁᔨᔾᔪᑎᕆᓪᓗᑎᒃ.  
 
ᑕᐅᑐᒃᑕᒃᑯᑦ ᐅᓂᒃᑳᖅ ᐅᓂᒃᑳᓕᐊᕆᔭᐅᑦᓯᐊᖅᓯᒪᔪᒻᒪᕆᒃ. ᐅᖃᖅᑎᑦᓯᐄᓚᒋᐊᕈᑎᑦ ᐅᓂᒃᑳᓕᐊᒥᓂᐅᔫᑉ ᑕᐃᒎᓯᖓ 
"ᓯᕗᒧᐊᒍᓐᓇᖅᓯᔪᒍᑦ". ᑕᒪᓐᓇ ᑕᒡᒐ ᐱᓕᕆᐊᕆᔭᕗᑦ. ᑲᑎᒪᔨ ᐅᖃᖅᑲᐅᒻᒪᑐᑦ, ᐃᓱᒫᓘᑎᑕᖃᖅᐸᑦ, ᐃᓱᒫᓘᑕᐅᔪᑦ 
ᐱᓕᕆᐊᕆᖅᑳᕐᓗᒋᑦ ᐋᖅᑭᑦᓯᒪᑦᓯᐊᑐᒃᑯᑦ. ᑕᒪᓐᓇ ᐊᑐᖅᑕᕗᑦ ᑐᑭᓯᒋᐊᕈᑎᒃᑯᑦ ᐅᓂᒃᑳᒃᑯᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓴᔨᒃᑯᑦ): ᖁᔭᓐᓇᒦᒃ ᒥᓂᔅᑕ. ᐊᐃᑉᐹᓂ ᐃᓚᒋᐊᕈᑦ, ᒥᔅᑕ ᑐᑐ.  
 
ᑐᑐ: ᖁᔭᓐᓇᒦᒃ ᐅᖃᖅᑎ. ᑐᓴᕈᒥᓇᖅᑐᖅ ᒥᓂᔅᑕᐅᑉ ᐅᖃᐅᓯᕆᔭᖓ ᓯᕗᒧᐊᒋᐊᕈᒪᓕᕐᒪᑕ ᑕᒪᑐᒧᖓ.  
 
ᓇᓗᓇᐃᕐᓯᕕᒋᔪᓐᓇᖅᑕᕋ ᒥᓂᔅᑕᔅᑕ ᑲᑎᒪᔨᕋᓛᑦ ᑲᑎᒪᓕᖅᐸᑕ. ᐊᐱᕆᖃᑦᑕᕐᓂᐊᕐᒥᔪᖓ ᓇᓗᓇᐃᔭᖅᓯᒪᓂᖅᓴᓂᒃ. 
ᑕᒪᓐᓇᐅᑎᓪᓗᒍ, ᐅᓂᒃᑳᓕᐊᒥᓂᖅ ᓇᓗᓇᐃᖅᓯᓯᒪᖅᑲᐅᒻᒪᑦ ᑐᓴᐅᒪᖃᑦᑕᑎᓂᖏᑦ ᐊᖏᔪᖅᑲᐅᑏᑦ ᐊᐅᓚᑦᓯᔨᖏᑕ 
ᐊᒻᒪᓗ ᐃᖅᑲᓇᐃᔭᖅᑏᑦ, ᐊᒻᒪᓗ ᐅᖃᓕᒫᖅᓯᒪᓪᓗᒍ ᐃᒪᓐᓇᐃᑑᔮᕐᒪᑦ ᓇᐃᓈᖅᓯᒪᔪᖅ ᓯᕗᓕᖅᑎᓃᙶᖅᑐᖅ,  

ᐃᖅᑲᓇᐃᔭᖅᑏᑦ ᓯᓚᑦᑐᓴᕐᕕᖕᒥ, ᓯᕗᓕᖅᑏᑦ, ᐃᓕᓴᐃᔩᓪᓗ ᓲᕐᓗ, ᐃᑲᔪᖅᑕᐅᔪᒪᒧᑦ ᕿᓄᑐᐃᓐᓇᖅᑑᔮᖅᑐᑦ 
ᐋᖅᑭᒋᐊᕆᐊᓕᓐᓂᒃ ᐋᖅᑭᒋᐊᖅᓯᖁᔨᒐᓗᐊᒧᑦ ᐊᑲᐅᙱᓪᓕᐅᕈᑎᓂᒃ ᐱᓕᕆᐊᕆᒋᐊᓕᒻᒥᓂᒃ.  
 
ᑕᒪᓐᓇᐅᑎᓪᓗᒍ, ᒥᓂᔅᑕ ᐊᐱᕆᔪᒪᔭᕋ ᐋᖅᑭᑦᓯᒪᔪᒥᒃ ᐋᖅᑭᑦᑕᐅᓯᒪᔪᑦ ᐊᓯᔾᔨᖅᑕᐅᓚᐅᖅᓯᒪᒻᒪᖔᑕ 
ᐃᖅᑲᓇᐃᔭᖅᑏᓘᓐᓃᑦ ᐅᓂᒃᑳᓕᐊᖑᓯᒪᔪᖅ ᓴᖅᑭᖅᑕᐅᓚᐅᖅᑎᓪᓗᒍ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒥᔅᑕ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑲᑎᓪᓗᒋᑦ ᐃᖅᑲᓇᐃᔭᖅᑎᖏᑦ ᓯᓚᑦᑐᓴᕐᕕᐅᑉ 115 
ᐅᖓᑖᓃᒐᓛᒃᑐᑦ ᑕᕝᕙᓃᓐᓈᖅ ᑐᖅᑲᑕᕐᕕᖕᒥ. ᑕᐃᒪᙵᓕᒫᑐᐃᓐᓇᖅ, ᓯᓚᑦᑐᓴᕐᕕᒃ, ᐊᐅᓚᓂᖃᕋᓗᐊᖅᐸᑦ 
ᑮᓇᐅᔭᖃᖅᑎᑕᐅᔾᔪᑎᒃᑯᑦ ᐊᓯᐊᒍᑦ ᑮᓇᐅᔭᖃᖅᑎᑦᓯᔾᔪᑕᐅᖃᑦᑕᖅᑑᑉ, ᐃᖅᑲᓇᐃᔭᖅᑏᑦ ᓯᓚᑖᒍᑦ 
ᐃᖅᑲᓇᐃᔭᖅᑎᑦᓯᖃᑦᑕᕐᓂᖅ ᐊᓯᖏᓐᓄᓪᓗ. ᑕᐃᒪᐃᒻᒪᑦ, ᐅᓂᒃᑳᓕᐊᒥᓂᖅ ᓅᕙᐃᒻᕙᒥ ᐱᓚᐅᕋᒃᑯᓂᒃ, 
ᐅᓂᒃᑳᓕᐊᒥᓂᕐᓗ ᑎᑎᕋᖅᑕᐅᓚᐅᕐᒪᓂᒃ, ᐊᓯᔾᔨᖃᑦᑕᖅᓯᒪᒻᒪᑕ ᐃᖅᑲᓇᐃᔭᖅᑏᑦ ᐋᖅᑭᑦᓯᒪᓂᖓᒍ ᓯᓚᑦᑐᓴᕐᕕᐅᑉ. 
 
ᐅᖃᖅᑎ, ᐃᓱᒪᒋᔭᕋᓕ ᑖᒃᑯᐊ ᐊᓯᔾᔨᓚᕿᔪᒥᓂᐅᒋᐊᖏᑦ ᐅᓂᒃᑳᓕᐊᖑᓚᐅᖅᑎᓪᓗᒍ. 
ᐊᑲᐅᙱᓪᓕᐅᕈᑎᑕᖃᐃᓐᓇᕐᒪᑦ ᐃᖅᑲᓇᐃᔭᖅᑎᓂᒃ, ᐱᖢᐊᖅᑐᒥ ᓯᓚᑦᑐᓴᕐᕕᒃᑯᑦ, ᑕᑯᒍᕕᒋᑦ 
ᐃᓕᓐᓂᐊᑎᑦᓯᐅᑕᐅᖃᑦᑕᖅᑐᑦ ᐅᓄᕐᓂᖏᑦ, ᐃᒻᒪᖃ ᐃᖅᑲᓇᐃᔭᑲᐃᓐᓇᖃᑦᑕᑐᐃᓐᓇᖅᑐᓄᒃ ᐃᖅᑲᓇᐃᔮᑦ 
ᐊᓯᖏᓐᓄᓪᓗ, ᑮᓇᐅᔭᖃᖅᑎᑦᓯᔾᔪᑕᐅᒻᒪᑕ ᑮᓇᐅᔭᖃᖅᑎᑕᐅᔾᔪᑎᒋᖃᑦᑕᖅᑕᖓᑕ ᓯᓚᑖᓂᒃ ᑕᐃᒪᒻᒪᑦ, 
ᑳᓐᑐᓛᖃᑦᑕᕆᐊᖃᖃᑦᑕᖅᐳᒍᑦ ᐃᓕᓴᐃᔨᓂᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ ᐊᐃᑉᐹᓂ ᐃᓚᒋᐊᕈᑦ, ᒥᔅᑕ ᑐᑐ. 
 
ᑐᑐ: ᐊᐃᑉᐹᓂ ᑭᖑᓪᓕᖅᐹᕐᓘᓐᓃᑦ. 
 
ᐅᖃᖅᑎ (ᑐᓵᔨᒃᑯᑦ): ᑎᑎᕋᖅᓯᒪᔭᒃᑲ ᒪᓕᑐᐃᓐᓇᕋᒃᑭᑦ. ᒪᒥᐊᓇᖅ ᑭᖑᓪᓕᖅᐹᒥ ᐃᓚᒋᐊᕈᑦ. 
 
ᑐᑐ: ᐊᐱᕆᒋᐊᑐᓐᓂᖏᒃᑲᓗᐊᖅᑕᒋᑦ, ᐅᖃᖅᑎ. ᐅᕙᖓᕈᓗᒃ, ᐊᑕᐅᓯᒃᑲᓂᕐᒥᒃ ᐅᖃᕈᓐᓇᓚᖓᔪᒥᓂᐅᔪᖓ. 
 
ᐊᐱᕆᔪᒪᔭᕋ ᒥᓂᔅᑕ ᓇᓗᓇᐃᖅᓯᒋᐊᖁᓪᓗᒍ ᓇᓗᓇᐃᖅᓯᖁᓪᓗᒍᓘᓐᓃᑦ ᖃᓄᐃᓕᖓᒻᒪᕆᓐᓂᖓᓂᒃ 
ᐊᖓᔪᖅᑳᐅᑎᐅᔪᑦ ᓯᓚᑦᑐᕐᓴᖅᕕᒻᒥᒃ, ᑲᑎᒪᔨᐅᓚᐅᖅᑐᖅ ᐃᓕᓴᕕᒻᒧᑦ ᑕᒫᓂ ᐃᖃᓗᓐᓂ ᐲᖅᑕᐅᓚᐅᖅᑐᖅ, 
ᐅᕝᕙᓘᓐᓃᑦ ᐃᓱᓕᑦᑎᓚᐅᖅᑐᖅ. ᑐᓴᖅᑕᑐᐃᓐᓇᕐᓂᒃ, ᑎᒍᑎᔭᐅᑐᐃᓐᓇᖅᑐᓂ ᐊᒻᒪᓗ ᓄᖅᑲᑦᑎᑕᐅᒻᒪᑦ, 
ᑐᓂᔭᐅᓚᐅᖅᑐᖅ ᑳᑦᑐᓛᒥᒃ ᓯᓚᑦᑐᕐᓴᖅᕕᑯᓐᓂᑦ ᑐᖅᑕᖅᕕᒋᔭᐅᑎᑕᐅᓪᓗᓂ ᓯᓚᑦᑐᕐᓴᖅᕕᑯᓐᓄᑦ, ᑖᒃᑯᑎᒎᓇ 
ᕿᑭᖅᑖᓗᒻ ᐃᑲᓗᒐᓱᒃᑎᑯᓐᓄᑦ ᐊᒻᒪᓗ ᑕᕆᐅᒻᒥᐅᑕᓕᕆᔩᑦ ᓂᐅᕙᐅᓐᓛᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑕᐃᒃᑯᐊ ᐃᓕᓐᓂᒃ ᐅᖃᐅᔾᔨᔪᒥᓃᑦ ᑐᓴᖅᑕᓕᒫᓐᓂᒃ 
ᐅᑉᐱᕈᓱᒃᑐᓴᐅᖏᓚᑎᑦ. ᓂᓕᐅᑎᖃᕈᒪᖏᒃᑲᓗᐊᖅᑐᖓ ᐃᓄᒻᒥᒃ ᐱᑦᔪᑎᖃᕐᓗᖓ ᓱᓕ 
ᐃᖅᑲᓇᐃᔭᖅᑎᒋᔭᐅᑐᐃᓐᓇᕆᐊᓗᒻᒥᒃ ᒐᕙᒪᒃᑯᓐᓄᑦ, ᐃᖅᑲᓇᐃᔭᖅᑎᒋᔭᐅᔪᖅ ᓱᓕ ᓯᓚᑦᑐᓴᕐᕕᑯᓐᓂᑦ ᐊᒻᒪᓗ 
ᑐᓴᐅᒪᔭᐅᑎᑲᒻᒪᓕᕐᓗᒍ. ᑕᐃᒪᓐᓇ ᐱᓕᕆᐊᖃᕈᒪᖏᑦᑐᖓ. 

ᐅᖃᐅᑎᒐᔭᕋᒃᑭᑦ ᐱᓕᕆᓂᐅᔪᑦ ᒐᕙᒪᒃᑯᓐᓂ ᐃᓗᐊᓂ, ᒐᕙᒪᓕᕆᓂᐅᖏᒻᒪᑕ, ᐊᐅᓚᑦᑎᓂᕐᒨᖓᒻᒪᑕ. 
ᒪᓕᒋᐊᖃᑦᑐᑦ ᐊᐅᓚᑦᑐᓂᕐᒧᑦ ᐱᓕᕆᓂᕐᒥᒃ, ᐱᓕᕆᖃᑎᖃᑦᑎᐊᕐᓗᑎᒃ ᐱᓕᕆᕕᐊᓂ ᐃᖅᑲᓇᐃᔭᖅᑐᓕᕆᔨᒃᑯᑦ. 
ᐱᑕᖃᕆᓪᓗᓂᑦᑕᐅᖅ ᒪᓕᒐᑎᒎᓇᔪᓂᒃ. ᐅᖃᕈᓐᓇᖅᑐᖓ ᓇᓗᓇᐃᖅᓯᒪᓂᒃᑯᑦ ᑎᒎᑎᓯᓂᑐᐃᓐᓇᐅᔪᖅ 
ᑐᑭᖃᖏᒻᒪᑦ, ᐊᒻᒪᓗ ᐅᖃᐅᓯᕆᔭᕆᐊᖓᓂᓪᓘᓐᓃᑦ ᓱᕙᓕᑭᐊᖑᒻᒪᑦ ᑲᑎᒪᕕᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᓇᓄᓕᒻᒧᑦ, ᓇᑦᑎᖅ. 
 
ᐊᐱᖅᑯᑦ 208 - 2(2): ᒫᓐᓇᐅᔪᖅ ᖃᓄᐃᓕᖓᓂᖓ ᖃᖓᑕᓲᒃᑯᕕᐅᑉ ᓴᓪᓕᓂ 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᕌᖅᑐᖅ ᐊᖓᔪᖅᑳᖓᓐᓄᑦ ᐃᖏᕐᕋᖃᑦᑕᖅᑐᓕᕆᔨᒃᑯᑦ. ᐊᖓᔪᖅᑳ 
ᐅᖃᐅᑎᒍᓐᓇᖅᑳᖓ ᖃᓄᐃᓕᖓᓕᕐᒪᖔᖅ ᐅᓪᓗᒥᐅᔪᖅ ᓴᓇᔭᐅᓂᖓᓄᑦ ᓴᓪᓖᑦ ᖃᖓᑕᓲᒃᑯᕕᐊᑕ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐱᕙᓪᓕᐊᔪᓕᕆᔨᒃᑯᑦ ᐊᒻᒪᓗ ᐃᖏᕐᕋᖃᑦᑕᖅᑐᓕᕆᔨᒃᑯᑦ, ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᓴᖅᑎᑕᐅᓚᐅᕐᕋᒪ ᑕᐃᒃᓱᒧᖓ ᓄᑖᒧᑦ 
ᖃᖓᑕᓲᒃᑯᕕᒧᑦ ᓅᕕᕙᖑᑎᓪᓗᒍ 24 ᑖᒃᑯᓇᙵ ᓄᓇᓕᓐᓂ ᒐᕙᒪᑯᓂᓪᓗ ᐱᔨᑦᓯᕋᖅᑎᒃᑯᑦ, ᓱᓕ 
ᐱᔭᒃᓴᖅᑕᖃᒐᓚᒻᒪᑦ ᐊᒻᒪᓗ ᓱᓪᓗᓕᖏᑦ ᐱᓕᕆᐊᖑᔭᕆᐊᖃᑦᑐᑎᒃ. ᑐᓴᐅᒪᖃᑦᑕᐅᑎᓂᒃᑯᓪᓕ, 
ᐅᐊᔭᓕᕆᔭᐅᔭᕆᐊᓕᒃ ᓱᓕ ᐊᐅᔭᒥ, ᑭᓯᐊᓂᓕ ᑐᓂᔭᐅᓯᒪᓕᖅᑐᖅ ᓄᓇᕗᒻᒥ ᖃᖓᑕᓲᒃᑯᕕᓐᓄᑦ ᓅᕖᕙᐅᑎᓪᓗᒍ 
24. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᑦ ᐃᓚᒋᐊᕈᑏᑦ, ᓇᑦᑎᖅ. 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᑐᑭᓯᑦᑎᐊᖅᑯᖔ ᑐᓂᔭᐅᓯᒪᓕᖅᑐᖅ ᕼᐋᒻᓚᒃᑯᖏᓐᓄᑦ ᓴᓪᓖᑦ. ᑕᐃᒪᓐᓇᐅᕙ, 
ᓯᒪᐃᓚᒃ? ᖁᔭᓐᓇᒦᒃ, ᐅᖃᖅᑎ.  
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑎ. ᑐᓂᔭᐅᓯᒪᓕᖅᑐᖅ ᓄᓇᕗᑦ ᖃᖓᑕᓲᒃᑯᕕᖏᓐᓄᑦ, 
ᐱᓕᕆᕕᑦᑎᓐᓄᑦ, ᐅᕙᑦᑎᓐᓄᑦ ᑐᓂᔭᐅᓯᒪᓕᖅᑐᖅ, ᑭᓯᐊᓂᓕ ᐊᐅᓚᑦᑎᓂᕐᒧᑦ ᐊᒻᒪᓗ ᒪᑭᒪᐅᑎᓄᑦ 
ᑳᑦᑐᓛᒃᑕᐅᓯᒪᔪᖅ ᕼᐋᒻᓚᒃᑯᓐᓂᑦ. ᑖᒃᑯᐊᓕ ᓄᓇᕗᑦ ᒐᕙᒪᒃᑯᑦ ᐃᓪᓗᒥᒃ ᓇᒻᒥᓂᖃᑦᑐᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᓴᕈᒥᓇᖅᐳᖅ. (ᑐᓵᔨᒃᑯᑦ ᐃᓱᓕᑉᐳᖅ) ᑕᖅᑭᐅᓚᐅᖅᑐᒥ, ᒐᕙᒪᑐᖃᒃᑯᑦ 
ᑮᓇᐅᔭᓕᕆᑎᓪᓗᒋᑦ ᓇᓗᓇᐃᖅᓯᓚᐅᖅᑐᑦ ᐊᓯᓐᑲᓐᓂᐊᓂᒃ ᐊᖏᔫᑎᓄᑦ ᐱᓕᕆᐊᒃᓴᐃᑦ ᑲᔪᓯᓂᐊᕐᓂᖏᓐᓂᒃ 
ᐱᐊᓂᒃᐸᑦ ᐊᕐᕌᒍᕗᑦ ᐊᑐᖅᑐᖅ. ᓄᓇᕗᑦ ᒐᕙᒪᒃᑯᑦ ᐋᔩᖃᑎᖃᕆᐊᖅᓯᒪᓕᖅᐸᑦ ᑮᓇᐅᔭᒃᑲᓂᕐᓄᑦ 
ᑲᖓᑕᓲᒃᑯᕕᓕᕆᔾᔪᑎᒃᓴᓄᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ: ᐊᖓᔪᖅᑳ ᓯᒪᐃᓚᒃ.  
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖃᑎᖃᖅᓯᒪᔪᒍᑦ ᒐᕙᒪᑐᖃᒃᑯᓐᓂᑦ, 
ᑭᓯᐊᓂᓗ ᓱᓕ ᐱᐊᓂᒃᓯᓯᒪᖏᑦᑐᒍᑦ ᐱᑦᔪᑎᒋᓪᓗᒍ ᓱᓕ ᐱᖓᓲᒻᒪᑕ ᖃᖓᑕᓲᒃᑯᕖᑦ ᐱᐊᓂᒃᑕᐅᔭᕆᐊᓖᑦ. 
ᐱᐊᓂᒃᑕᐅᑉᐸᑕ, ᑕᐃᒪᓕ ᐊᓯᒃᑲᓐᓂᐊᓂᒃ ᐊᖏᖃᑎᒌᒍᑎᓕᐅᕐᕋᔭᖅᑐᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᑲᖏᖅᖠᓂᐅ ᐅᐊᓐᓇᖓᓄᑦ, ᑰᓕ. 
 
ᐊᐱᖅᑯᑦ 209 - 2(2): ᐃᓐᓇᑐᖃᒃᑯᕕᒃᓴᐅᒐᔭᖅᑐᒧᑦ ᐃᑲᔪᖅᑏᑦ ᑲᑎᒪᔨᕋᓛᑦ 
 
ᑖᒃᑯᐊ ᐸᐃᑉᐹᑦ ᓴᖅᑭᖅᑎᑕᒥᓂᖏᑦ, ᐅᖃᓚᐅᕐᒪᑦ ᑲᖏᖅᖠᓂᕐᒥᒃ ᐃᓐᓇᑐᖃᕐᓄᑦ 
ᑮᓇᐅᔭᖅᑖᖅᑎᑦᑎᔪᓐᓇᙱᓐᓂᕋᐃᓪᓗᓂ. ᐊᒻᒪᓗ ᑕᕝᕙᓂ ᐸᐃᑉᐹᒥ ᐱᓕᕆᔨᔪᒃᓴᐅᖓᔭᖅᑐᑦ ᐋᖅᑭᒃᑕᐅᓯᒪᒻᒪᑕ. 
ᖃᐅᔨᔪᒪᔪᖓ ᒥᓂᔅᑕᐅᔪᖅ ᑐᓴᖅᑎᑦᑎᔪᓐᓇᕐᒪᖔᖅ ᒪᓕᒐᓕᐅᕐᕕᒻᒥ ᑭᒃᑯ ᐱᓕᕆᔨᐅᒻᒪᖔᑕ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᓪᓗ. ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑖᒃᑯᐊ ᐱᓕᕆᒐᔭᖅᑐᑦ, ᐃᓐᓇᑐᖃᒃᑯᕕᒃᓴᒥᒃ 
ᐱᓕᕆᐊᖃᕋᔭᖅᑐᑦ, ᐊᑎᖏᓐᓂᒃ ᐅᖃᐅᑎᔪᓐᓇᙱᒃᑭᔅᓯ, ᑭᓯᐊᓂᓕ ᑭᒃᑯᓐᓃᙶᕐᒪᖔᑕ ᑭᒡᒐᖅᑐᐃᓗᑎᑦ 
ᐅᖃᐅᑎᔪᓐᓇᕆᔅᓯᒃ. ᑭᒡᒐᖅᑐᐃᔪᖃᕐᓗᓂ ᐅᑯᓇᙵᑦ ᐊᑕᐅᓯᕐᒥᒃ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ 
ᐃᓄᓕᕆᔨᒃᑯᓐᓂᓗ, ᐊᑕᐅᓯᕐᒥᒃ ᐃᓕᖅᑯᓯᓕᕆᔨᒃᑯᓐᓂᒃ, ᐊᑕᐅᓯᕐᒥᒃ ᓄᓇᕗᑦ ᑐᙵᕕᒃᑯᓐᓃᙶᖅᑐᖃᕐᓗᓂ ᐊᒻᒪᓗ 
ᐊᑕᐅᓯᕐᒥᒃ ᐃᒡᓗᓕᕆᔨᕐᔪᐊᒃᑯᓐᓃᙶᖅᓯᒪᔪᖃᕐᓗᓂ. ᒪᒥᐊᑉᐳᖓ ᐊᑎᖏᓐᓂᒃ ᒫᓐᓇ ᐱᓯᒪᑦᑎᙱᓐᓇᒪ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᒥᒃ ᐃᓚᒋᐊᕈᑏᑦ, ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐃᓱᒫᓗᒍᑎᒋᔭᓪᓚᕆᐅᒻᒪᑦ ᐃᓄᖁᑎᒥᓄᑦ ᑖᒃᑯᐊ ᐃᓐᓇᑐᖃᓄᑦ 
ᑲᒪᒋᔭᐅᔭᕆᐊᖃᕋᓗᐊᕐᒪᑕ. ᒥᓂᔅᑕ ᐅᖃᖅᑐᕐᔫᔮᑐᐃᓐᓇᕐᒪᑦ ᐱᓕᕆᔪᓐᓇᙱᓐᓂᕋᖅᑐᑎᒃ 
ᐊᑑᑎᖃᑦᑎᐊᓛᕋᓗᐊᕐᒪᖔᖅ ᖃᐅᔨᓴᖅᑳᕐᒪᑕ. ᒥᓂᔅᑕᐅᔪᖅ ᐅᖃᐅᔾᔨᔪᓐᓇᖅᐸ ᒪᓕᒐᓕᐅᕐᕕᒻᒥ ᒫᓐᓇᐅᔪᖅ 
ᐃᓐᓇᑐᖃᒃᑯᕕᐅᕈᓐᓇᙱᓐᓂᕋᕐᓗᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ’, ᖃᐅᔨᒪᔪᖓ ᐊᒻᒪᓗ ᐅᔾᔨᕈᓱᑦᑎᐊᖅᑐᖓ 
ᑕᒪᔅᓱᒥᖓ ᐃᓱᒫᓘᑎᒋᔭᐅᔪᒥᒃ ᑲᖏᖅᖠᓂᕐᒥᒃ. ᒫᓐᓇᐅᓕᖅᑐᕐᓕ ᑭᐅᔪᓐᓇᙱᓐᓇᒃᑯ ᐊᐱᖅᑯᑎᖓᑦ. 
ᐅᖃᕈᓐᓇᑐᐃᓐᓇᖅᑐᖓ ᒫᓐᓇ, ᕿᑭᖅᑖᓗᒻᒥ ᑭᕙᓪᓕᕐᒥᓗ, ᐊᑐᓂ ᐃᓐᓇᑐᖃᒃᑯᕕᖃᕋᓗᐊᕐᒪᑎᒃ, ᑭᓯᐊᓂᓕ 
ᕿᑎᕐᒥᐅᓂ ᐃᓐᓇᑐᖃᒃᑯᕕᑦᑕᖃᙱᒻᒪᑦ, ᑕᐃᒪᐃᒻᒪᑦ ᑐᓴᖅᑎᑕᐅᒋᐊᖃᓛᕐᒥᒻᒪᑕ. ᖁᔭᓐᓇᒦᒃ, ᐅᖃᖅᑎ  
 
ᐅᖃᖅᑎ (ᑐᓵᔨᒃᑯᑦ): ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ. ᑭᐅᖅᑲᐅᕋᑖᖅᑲᐅᒐᕕᑦ, ᓴᖅᑭᑎᑦᑎᔪᒥᓂᐅᓪᓗᑎᑦ ᐸᐃᑉᐹᓂᒃ ᑕᕝᕗᖓ. 
ᓴᖅᑭᑎᖅᑲᐅᒐᕕᒋᑦ ᐃᓐᓇᑐᖃᒃᑯᕕᒃᓴᐅᒐᔭᖅᑐᒧᑦ ᑲᒪᒐᔭᖅᑐᑦ ᑲᔪᓯᓂᖃᙳᓱᒻᒪᑕ, ᐅᖃᖅᓯᒪᓪᓗᓂᓂᓗ ᑖᓐᓇ  

ᐅᓂᒃᑳᓕᐊᖅ ᐱᔭᕇᕈᒫᕐᓂᐊᖅᑐᓂ ᔮᓐᓄᐊᕆᒥ, ᐱᔭᕇᖅᓯᒪᓱᒋᓕᕋᒃᑯᓕ, ᒪᕐᕉᒃ ᑕᖅᑭᐅᓚᐅᖅᑑᓐᓂᒃ. ᖃᐅᔨᔪᒪᔪᖓ 
ᓴᖅᑭᖅᑎᒍᓐᓇᕋᔭᕐᒪᖔᖅᐱᐅᒃ ᐅᓂᒃᑳᓕᐊᖑᔪᖅ. ᖁᔭᓐᓇᒦᒃ, ᐅᖃᖅᑎ  
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᐅᖃᖅᑎ (ᑐᓵᔨᒃᑯᑦ): ᑖᓐᓇ ᐅᓂᒃᑳᓕᐊᖅ ᐱᔭᕇᖅᑕᐅᓛᓕᖅᑑᒐᓗᐊᖅ 
ᐊᒻᒪᓗ ᐊᕝᕕᐊᕈᑎᑕᖃᙱᑉᐸᑦ ᑐᑭᓯᒋᐊᕋᓱᐊᕐᓗᓂ, ᐅᖃᐅᓯᕆᒍᓐᓇᓛᖅᑕᕋ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᑭᖑᓪᓕᖅᐹᒥᒃ ᐃᓚᒋᐊᕈᑏᑦ, ᑰᓕ.  
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑖᓐᓇ ᐅᓂᒃᑳᓕᐊᖅ ᐊᒻᒪᓗ ᐊᑐᓕᖁᔭᐅᓯᒪᔪᑦ ᑲᒪᒋᔭᐅᔭᕆᐊᖃᕐᒥᒻᒪᑕ, 
ᐅᑉᐱᕈᓱᒃᑲᒪᐃᓛᒃ ᐊᑐᓕᖁᔭᐅᓯᒪᑐᐃᓐᓴᕐᒪᑕ ᑖᒃᑯᐊ ᑲᑎᒪᔨᕋᓛᖏᑦ ᐃᓱᒪᓕᐅᖅᑎᐅᕙᙱᓐᓂᖏᓐᓄᑦ. 
ᐊᑐᓕᖁᔭᐅᓯᒪᑐᐃᓐᓇᕈᑎᓪᓕ, ᑖᒃᑯᐊ ᐊᑐᓕᖁᔭᐅᓯᒪᔪᑦ ᑕᑯᒋᐊᖃᖅᑐᒋᒐᓗᐊᕋᒃᑭᑦ ᑕᑯᔭᐅᔭᕆᐊᖃᙱᑦᑑᙱᒻᒪᑕ. 
ᑕᐃᒪᐃᓕᐅᕈᓐᓇᖅᐱᓯᒃ ᑕᒪᒃᑯᐊ ᑮᓇᐅᔭᑦ ᐋᖅᑭᒃᑕᐅᓯᒪᔪᑦ ᑲᒪᒋᔭᐅᓚᐅᙱᓐᓂᖏᓐᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᑕᐃᒪᐃᒍᓐᓇᖅᑐᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᔭᐅᔪᖅ ᐊᑯᓪᓕᕐᒧ, ᒪᑉᓴᓚᒃ. 
 
ᐊᐱᖅᑯᑦ 210 - 2(2): ᓄᓇᓕᒻᒧ ᐳᓛᕆᐊᕐᓂᖅ ᐱᔾᔪᑎᓖᑦ ᐃᓱᒫᓘᑕᐅᔪᓂ 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᑐᕌᖅᑐᖅ ᐊᖓᔪᖅᑳᒧ ᐋᓐᓂᐊᖃᕐᓇᖏᑦᑐᓕᕆᓂᕐᒧ. 
ᐊᐱᖅᑯᑎᒋᓯᒪᒻᒥᔭᕋᓗᐊᕋ ᐊᐃᑉᐸᕆᔭᐅᕙᑦᑐᓄ ᐋᓐᓂᐊᕕᓕᐊᖅᑐᓄ. ᑭᐅᔭᐅᑦᑎᐊᓚᐅᖏᓐᓇᒪ ᐅᕙᖓ 
ᐊᐱᖅᑯᑎᖓᓄ, ᐃᖅᑲᓇᐃᔭᖅᑎᖏᕐᑲᐃ ᐅᕙᖓ ᑭᒡᒐᑐᖅᑕᖏᓐᓅᕈᓐᓇᖅᑐᑦ ᐅᐱᓐᓇᕋᓂ ᑐᑭᓯᑦᑎᐊᕆᐊᖃᕐᒪᑕ 
ᐊᒻᒪ ᑖᒃᓱᒥᑲᒃᓴᐃᓐᓇᖅ ᐊᐱᖅᑯᑎᖃᓲᖑᓪᓗᑎ.  
 
ᐃᓱᒪᔪᖓ ᐃᖅᑲᓇᐃᔭᖅᑎᖏᑦ ᐅᕙᖓ ᑭᒡᒐᖅᑐᖅᑕᖏᓅᕈᓐᓇᕐᒪᖔᑕ, ᑐᑭᓯᑦᓯᐊᕆᐊᖃᕋᓗᐊᕐᒪᑕ ᐊᒻᒪᓗ 
ᐊᔾᔨᖏᓐᓂᑦ ᐊᐱᖅᓱᐃᓐᓇᓕᕐᖓᑕ. ᐊᖓᔪᖅᑳᖑᔪᖃᐃ ᐊᐅᓪᓚᑎᑦᑎᔪᓐᓇᖅᑲ ᐅᕙᖓ ᓂᕈᐊᖅᑕᐅᓯᒪᕕᖏᓐᓄ 
ᐊᐱᖅᑯᑎᐅᔪᑦ ᑭᐅᔭᐅᔪᓐᓇᓂᐊᕐᒪᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐋᓐᓂᐊᖃᕐᓇᖏᑦᑐᓕᕆᓂᕐᒧ. ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑭᐅᒐᓱᖅᑲᐅᒐᓗᐊᖅᑐᖓ ᓈᒻᒪᑦᑐᒥ ᐊᒻᒪ 
ᒪᒥᐊᑉᐳᖓ ᑭᐅᑦᑎᐊᖏᓐᓂᖏᒃᑯᒪ. ᐊᔾᔨᒌᓂ ᐱᓕᕆᒋᐊᖃᕋᑦᑎᒍ ᓄᓇᓕᓕᒫᑦ ᓄᓇᕗᒻᒥ ᐊᒻᒪ ᑭᐅᔭᐅᔭᕆᐊᖃᕈᑎ, 
ᐅᖃᓕᒫᒐᕋᓛᖅᑕᓕ ᐅᕝᕙᓘᓐᓃᑦ ᑎᑎᕋᖅᓯᒪᔪᓂ ᐊᑐᐃᓐᓇᖅᑕᓕ ᓇᐅᔮᓄᑦ ᐅᕝᕙᓘᓐᓃᑦ ᑰᒑᕐᔪᒻᒧ, 
ᐊᐃᔭᐅᔪᓐᓇᖅᑐᑦ ᐋᓐᓂᐊᕕᓂ ᐊᒻᒪ ᐋᓐᓂᐊᓯᖅᑏᑦ ᑭᐅᔪᓐᓇᑎᐊᖅᑐᑦ ᓈᓚᐅᑎᒃᑯᑦ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐅᖃᐅᓯᒃᓴᐃᑦ. ᒪᑉᓴᓚᒃ. 

ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᔾᔨᒌᖏᑦᑐᓂ ᑐᓴᕐᐸᒻᒪᑕ. ᐊᒻᒪ ᐃᓱᒪᓕᕐᑐᑎ ᑭᓇ 
ᐃᓱᒪᓕᐅᕐᐸᒻᒪᖔᖅ. ᐋᓐᓂᐊᖅᓯᐅᖅᑎᐅᓱᒋᖏᑕᒃᑲ ᐃᓱᒪᓕᐅᖅᐸᑦᑐᑦ. ᐊᒥᓲᒻᒪᑕ ᐃᓄᐃᑦ ᐊᔾᔨᒌᖏᑦᑐᓂ 
ᑭᐅᖃᑦᑕᖅᑐᑦ ᐊᒻᒪ ᐊᔪᕐᓇᖏᓐᓂᖅᓴᐅᒐᔭᖅᑐᓂ ᐊᑕᐅᓯᕐᒧ ᑭᐅᔭᐅᖃᑦᑕᕈᑎᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ: (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐄ, ᐸᓯᖏᑕᒃᑲ ᐅᐱᓐᓇᕋᓂ ᓄᓇᕗᒻᒥᐅᑕᓕᒫᑦ 
ᑐᑭᓯᔪᐃᓐᓇᔭᕆᐊᖃᕐᒪᑕ. ᑐᓴᖃᑦᑕᖅᓯᒪᒐᑦᑕ ᐋᓐᓂᐊᓯᐅᖅᑏᑦ ᐊᑯᓂᐅᔪᖅ ᓄᓇᓕᒻᒦᒃᓯᒪᔪᑦ, ᖃᐅᔨᒪᔫᔮᕐᒪᑕ 
ᖃᓄᐃᓕᒋᐊᖃᕐᓂᖏᓐ ᓄᑖᖑᔪᑦ ᐋᓐᓂᐊᓯᕐᑏᑦ ᑐᑭᓯᑦᑎᐊᖅᓯᒪᔫᔮᖏᑦᑐᑦ ᐊᑐᖅᑕᐅᒋᐊᓕᓐᓂ. ᑕᐃᒪᐃᓐᓂᖓᓄ, 
ᓄᑖᖑᔪᑦ ᐋᓐᓂᐊᓯᐅᖅᑏᑦ ᖃᐅᔨᒪᑎᑕᕗᑦ ᐅᕙᒍᑦ ᐊᑐᐊᒐᖏᓐᓂ ᐅᐱᓐᓇᕋᓂ ᑖᓐᓇ ᐱᓕᕆᐊᖅ 
ᑕᐃᒪᐃᑉᐸᓪᓕᐊᑐᐃᓐᓇᕐᖓᑦ ᐊᒻᒪ ᐅᖃᐅᓯᕆᓂᐊᖅᑕᕋ ᓰᐄᓰᒃᑯᑦ ᐅᕝᕙᓘᓐᓃᑦ ᓄᓇᓕᓐᓂ ᓈᓚᐅᑎᒃᑯᑦ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᖃᑖ ᐅᖃᐅᓯᒃᓴᕕᑦ. ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓈᒻᒪᑦᑐᒥ ᑭᐅᕋᑖᖏᒻᒫᖓ. ᐊᐱᖅᑯᑎᒋᕋᑖᖅᑕᕋ: ᑖᔅᓱᒥᖓ 
ᖃᐅᔨᒋᐊᕈᓐᓇᖅᑲ ᐊᒻᒪ ᐅᖃᐅᔨᓗᓂ ᐃᖅᑲᓇᐃᔭᖅᑎᖓᓂ ᓄᓇᓕᒻᒨᖅᓗᓂ? ᑕᐃᒪᐃᓐᓂᖓᓄ 
ᑭᐅᔭᐅᒍᒪᑐᐃᓐᓇᖅᑐᖓ ᐄ ᐋᒡᒐᓘᓐᓃᑦ. ᑕᐃᒪᐃᒍᓐᓇᓂᐊᖅᑳ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐸᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐸᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ.. ᐋᒡᒐ ᑕᐃᒪᐃᒍᓐᓇᔮᖏᑦᑐᖅ ᐅᐱᓐᓇᕋᓂ 
ᐃᓄᓕᒫᑦ ᑐᑭᓯᔭᕆᐊᖃᕐᒪᑕ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᔭᐅᔪᖅ ᖁᑦᑎᑦᑐᒧ. ᐹᓇᐸᔅ. 
 
ᐊᐱᖅᑯᑦ 211 - 2(2): ᐱᓕᒻᒪᓴᕐᓂᕐᒧᑦ ᐃᓕᓐᓂᐊᖅᕕᒻᒧᑦ ᑐᑭᓯᒋᐊᕐᓂᖅ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᓪᓗᒍ ᐊᖓᔪᖅᑳ ᑲᒪᒋᔭᖃᑦᑐᖅ ᐃᓕᓐᓂᐊᖅᑐᓕᕆᓂᕐᒥᑦ. 
ᓄᓇᕗᒻᒥᐅᑦ ᐊᒻᒪᓗ ᓂᕈᐊᖅᑎᒋᓯᒪᔭᒃᑲ ᓱᓕ ᐅᑕᖅᑭᒻᒪᑕ ᐱᓕᒻᒪᓴᕐᓂᕐᒧᑦ ᐃᓕᓐᓂᐊᕐᕕᒻᒥᒃ ᑲᖏᖅᖠᓂᕐᒥ. 
ᑐᓴᖅᑎᑦᑎᒋᐊᕈᓐᓇᖅᑲ ᐅᕙᑦᑎᓐᓂᒃ ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐃᓕᓐᓂᐊᖅᑐᓕᕆᓂᕐᒥᒃ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᑭᖑᓂᐊᒍᑦ ᑲᑎᒪᔨᑐᐃᓐᓇᐃᑦ ᑲᑎᒪᓚᐅᖅᑎᓪᓗᒋᑦ ᐊᕐᕕᐊᓂ, 
ᐃᓱᒫᓘᑎᒥᓂᒃ ᓴᖅᒃᑭᖅᓯᓚᐅᖅᓯᒪᒻᒪᑕ ᐊᒻᒪᓗ ᓱᓕ, ᐅᖃᐅᓯᕆᔪᒪᔭᒥᓂᒃ ᐱᓕᒻᒪᓴᕐᓂᕐᒧᑦ ᐃᓕᓐᓂᐊᖅᕕᖃᕐᓗᑕ, 
ᐃᓕᓐᓂᐊᕐᕕᒃᓴᒥᒃ ᓄᓇᕗᒻᒥ. 
 
ᑮᓇᐅᔭᐃᑦ ᕿᒥᕐᕈᓚᐅᖅᑕᕗᑦ ᒫᓐᓇᕋᑖᖑᓚᐅᖅᑐᖅ ᐃᓕᓐᓂᐊᖅᑐᓕᕆᓂᕐᒥ, ᒪᓕᒐᓕᐅᖅᑏᑦ ᖃᐅᔨᓚᐅᖅᑐᑦ 
ᑲᑎᒪᔩᑦ ᑲᑎᒪᑐᐃᓐᓇᑎᓪᓗᒋᑦ, ᐱᓕᕆᐊᖑᓂᐊᓕᖅᑐᖅ ᑕᑯᓇᓪᓗᑎᒃ ᓱᓇᐅᒻᒪᖔᑕ ᐱᔪᒫᕆᔭᐅᔪᑦ ᐱᓕᒻᒪᓴᕐᓂᕐᒧᑦ  



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐃᓕᓐᓂᐊᖅᕕᑖᕐᓂᕐᒧᑦ ᓄᓇᕗᒻᒥ ᐊᒻᒪᓗ ᑕᐃᑲᖓᑦ, ᑕᑯᓇᒍᓐᓇᕐᓗᑕ ᐸᕐᓇᑎᕆᓂᕐᒥᑦ ᑕᐃᒪᓐᓇᐅᑦᑐᒥᒃ 
ᐃᓕᓐᓂᐊᕐᕕᒃᓴᒥᒃ. 
 
ᑕᐃᒪ, ᖃᓄᐃᑉᐸᓚᐃᖏᒻᒪᑦ ᐅᖃᕈᒪ ᑐᕌᖅᑎᐊᖅᑐᒍᑦ ᑕᑯᓇᓪᓗᑕ ᑖᒃᑯᓂᖓ ᖃᓄᖅᑑᕈᑎᒃᓴᓂᒃ. ᐅᖃᖅᑎ 
ᓇᓗᓇᐃᖅᓯᓯᒪᖏᑦᑐᒍᑦ ᓱᓕ ᑕᐃᓐᓇ ᐃᓪᓗ ᓄᓇᓕᓐᓃᒃᑲᔭᕐᒪᖔᖅ, ᑭᓯᐊᓂᓕ, ᐅᖃᐅᓯᐅᖃᑦᑕᖅᓯᒪᔪᖃᑦᑐᖅ 
ᒪᓕᒐᓕᐅᖅᑎᓄᑦ ᑲᖏᖅᖠᓂᖅ ᐃᓚᒋᔭᐅᒐᔭᕐᓂᖓᓄᑦ ᓄᓇᓕᓐᓄᑦ ᑕᑯᓇᒃᑕᐅᔪᒃᓴᐃᑦ ᕿᑎᖓᓃᓐᓂᖓᓄᑦ ᐊᒻᒪᓗ 
ᐊᖏᔫᑎᓄᑦ ᐱᕈᑉᐸᓪᓕᐊᒍᓐᓇᕐᓂᖓᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᑦ ᐃᓚᒋᐊᕈᑏᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᐃᒃᑯᐊᓕ ᐃᓕᓐᓂᐊᖅᑏᑦ ᐃᖃᓗᓐᓅᖃᑦᑕᖅᑐᑦ ᐃᓂᒃᓴᖃᖃᑦᑕᕐᒪᑕ 
ᐃᓪᓗᒃᓴᒥᓂᒃ. ᐱᑕᖃᓛᕆᕕᓯ ᐃᓕᓐᓂᐊᖅᑎᓄᑦ ᐊᖏᕐᕋᔅᓴᐅᔪᓂᒃ ᓴᓇᔪᖃᕐᓗᓂ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᑭᐊᒃᓴᖑᕋᑖᖅᑐᒥ, ᐅᖃᕈᑎᖃᑦᑎᓪᓗᑕ ᐊᑭᑐᔪᓄᑦ 
ᑮᓇᐅᔭᖁᑎᖏᓐᓂᒃ, ᐅᖃᕈᑎᖃᓚᐅᖅᑐᒍᑦ ᐊᑭᑐᔪᑦᓄᑦ ᐸᕐᓇᒍᑎᖃᕐᓂᕐᒥᒃ, ᐱᖃᓯᐅᔾᔨᓚᐅᖅᑐᖅ ᐃᓕᓐᓂᐊᖅᑎᓄᑦ 
ᐊᖏᕐᕋᔅᓴᕆᔭᐅᔪᓂᒃ. 
 
ᑮᓇᐅᔭᖅᑕᖃᕐᒪᑦ ᑖᒃᑯᓇᓂ ᑮᓇᐅᔭᖁᑎᒃᓴᓂ ᕿᒥᕐᕈᔭᐅᒍᓐᓇᖅᑐᑦ ᐋᖅᑭᒋᐊᖅᓯᓂᕐᒧᑦ ᐃᓚᖏᓐᓂᒃ 
ᐊᒃᓱᕉᑕᐅᕙᑦᑐᓂᒃ. ᐅᖃᖅᓯᒪᒐᒪ ᑲᑎᒪᕕᒻᒥ ᓯᕗᓂᐊᒍᑦ ᒫᓐᓇᐅᖏᑦᑐᖅ, ᐊᑐᖅᑐᐊᑎᑦᑎᔪᒍᑦ ᐅᖓᑖᓂ 30 ᐃᓚᒌᑦ 
ᐃᓪᓗᒃᓴᖏᓐᓂᒃ ᒫᓐᓇᐅᔪᖅ ᐃᖃᓗᓐᓂ ᐊᒃᓱᒻᒪᕆᐊᓗᒃ ᑮᓇᐅᔭᖅᑐᕈᑎᐅᒧᑦ ᓯᓚᑦᑐᕐᓴᖅᕕᑯᓐᓂᑦ. 
 
ᐲᕈᓐᓇᕈᒪᔪᒎᒐᓗᐊᖅ ᑖᒃᑯᓇᙵᑦ ᐊᑐᖅᑐᐊᕈᑎᓂᒃ ᐊᒻᒪᓗ ᐱᑕᖃᕐᓗᑕ ᐅᕙᑦᑎᒍᑦ ᐊᖏᕐᕋᖃᑦᑎᑦᑎᓂᕐᒥᒃ. 
ᐊᒻᒪᑕᐅᖅ, ᓲᕐᓗ, ᒫᓐᓇᐅᔪᖅ ᐊᑐᖅᑐᒍᑦ ᓱᕈᓯᒃᑯᕕᒥᓂᑐᖃᕐᒥᒃ ᐊᒻᒪᓗᑕᐅᖅ ᐃᑲᔪᖅᑐᐃᖏᑦᑎᐊᕐᕆᓪᓗᓂ 
ᐊᑭᖓᑎᒍᑦ ᓯᓚᑦᑐᕐᓴᖅᕕᑯᓐᓄᑦ, ᑕᑯᓇᒋᐊᖃᑦᑐᒍᑦ ᖃᓄᖅᑑᕈᑎᒃᓴᐅᔪᓂᒃ. 
 
ᒪᓐᓇᑦᑕᐅᖅ, ᐅᖃᖅᑎᑦᑎᐄᓚᒋᐊᕈᑎᑦ ᓯᕗᒧᐊᑉᐸᓪᓕᐊᒐᓱᐊᖅᑎᓪᓗᑕ ᐱᓕᒻᒪᓴᕐᓂᕐᒧᑦ ᐃᓕᓐᓂᐊᕐᓂᕐᒥᒃ, 
ᐱᓕᕆᐊᕆᔭᕆᐊᖃᕐᓂᐊᕐᒥᔭᕗᑦ ᑕᒪᓐᓇ ᐃᓪᓗᒃᓴᖃᑦᑎᑦᑎᓂᖅ. ᑭᓯᐊᓂᓕ, ᐱᐊᓂᒃᓯᓚᐅᖏᓇᑦᑕ ᓱᓕ 
ᓯᕗᓪᓕᖅᐹᖅᓯᐅᑎᖓᓂᒃ, ᐅᖃᕈᓐᓇᕋᔭᖏᑦᑐᖓ ᖃᓄᐃᑦᑑᒻᒪᖔᑕ ᐱᔪᒫᕆᔭᐅᔪᑦ ᑐᙵᕕᖃᕐᓗᑎᒃ, 
ᓇᓗᓇᐃᖅᓯᓚᐅᖏᓂᑦᑎᓐᓂ ᑕᒪᕐᒥᒃ ᐱᓕᒻᒪᓴᕐᓂᕐᒧᑦ ᐃᓕᓐᓂᐊᕐᓂᖅ ᖃᓄᐃᑦᑑᒐᔭᕐᒪᖔᖅ. 
 
ᖃᓄᐃᑉᐸᓚᐃᖏᒻᒪᑦ ᐅᖃᕈᒪ ᓄᖑᓚᐅᖏᓐᓂᖓᓂᒃ ᐱᕕᒃᓴᕆᔭᕗᑦ, ᐱᑕᖃᓕᕐᓂᐊᖅᑐᖅ ᐱᓕᒻᒪᓴᕐᓂᕐᒧᑦ 
ᐃᓕᓐᓂᐊᖅᕕᒻᒥᒃ ᓄᓇᕗᒻᒥ. ᐊᖏᓂᖓ ᐊᓯᖏᓪᓗ, ᐊᒻᒪᓗ ᓇᒦᒃᑲᔭᕐᒪᖔᖅ, ᓇᓗᓇᐃᖅᓯᒐᔭᖅᑐᒍᑦ ᑭᓱᓂᒃ 
ᐱᒋᐊᖃᒻᒪᖔᑦᑕ ᐊᓯᖏᓐᓂᒃ ᐊᖏᔫᑎᓂᒃ ᒪᑯᓂ ᐃᓕᓐᓂᐊᖅᑏᑦ ᐃᓪᓗᒃᓴᖏᓐᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᓄᐃᑦ ᓄᓇᕗᒻᒥ ᑕᑯᔪᒪᑦᑎᐊᕐᒪᑕ ᑖᔅᓱᒥᖓ ᐱᓕᒻᒪᓴᕐᓂᕐᒧᑦ 
ᐃᓕᓐᓂᐊᕐᕕᒻᒥᒃ ᓱᓕᔪᓐᓇᖅᓯᓗᓂ. ᐱᑕᖃᕋᔭᖅᑐᖅ ᐃᓕᓐᓂᐊᖅᑎᓂᒃ ᓂᕈᐊᖅᑕᐅᕕᒋᓯᒪᔭᓐᓂ. ᖃᖓᒃᑯᑦ 
ᓂᕆᐅᒃᑲᕕᑦ ᐱᐊᓂᖅᑕᐅᓕᕐᓂᐊᖅᑐᖅ ᐊᒻᒪᓗ ᐊᑐᖅᑕᐅᓕᕐᓗᓂ ᐱᓕᒻᒪᓴᕐᓂᕐᒧᑦ ᐃᓕᓐᓂᐊᖅᕕᑦ. ᖁᔭᓐᓇᒦᒃ, 
ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᒻᒪᑕ ᒪᓕᒐᓕᐅᖅᑏᑦ, ᐱᐊᓂᒃᓯᕋᑖᑕᐃᓐᓇᕋᑦᑕ 
ᑮᓇᐅᔭᖁᑎᒃᓴᑎᓐᓂᒃ ᐊᒻᒪᓗ ᐱᑕᖃᖏᑦᑐᓂ ᐊᑭᑐᔪᓄᑦ ᑮᓇᐅᔭᓂᒃ ᑕᒪᒃᓱᒧᖓ ᐱᓕᒻᒪᓴᕐᓂᕐᒧᑦ 
ᐃᓕᓐᓂᐊᕐᕕᒃᓴᒧᑦ. 
 
ᐅᖃᖅᑲᐅᒐᒪᐃᓛᒃ ᒪᓕᒐᓕᐅᖅᑎᒧᑦ ᑭᐅᓪᓗᒍ, ᓇᓗᓇᐃᖅᓯᔭᕆᐊᖃᑦᑐᒍᑦ ᓯᕗᓪᓕᖅᐹᒥ, ᖃᓄᐃᑦᑐᒥᒃ ᐃᓪᓗᒃᓴᒥᒃ, 
ᖃᓄᐃᑦᑐᒥᒃ ᐊᖏᔫᑎᒥᒃ ᐊᑐᕆᐊᖃᕋᔭᕐᒪᖔ ᐱᓕᒻᒪᓴᕐᓂᕐᒧᑦ ᐃᓕᓐᓂᐊᕐᕕᒃ, ᐊᒻᒪᓗ ᑕᒪᒃᑯᓇᙵᑦ, 
ᑕᑯᓇᒋᐊᖃᕋᔭᖅᑐᒍᑦ ᐃᓂᒃᓴᖓᓂᒃ, ᐊᖏᔫᑎᑦ ᐊᑐᕆᐊᖃᕋᔭᖅᑐᑦ ᑕᒪᒃᑯᐊᕈᓘᔭᐃᑦ. 
 
ᐃᓚᒋᐊᖅᓯᒍᒪᓪᓗᖓᓗ, ᐅᖃᖅᑎᑦᑎᐄᓚᒋᐊᕈᑎᑦ ᐃᓱᓕᓚᐅᖏᑎᓐᓂ ᐅᖃᕈᓐᓇᖅᓯᒍᒪᔪᖓ ᐱᑕᖃᓕᕐᓗᓂ 
ᐱᓕᒻᒪᓴᕐᓂᕐᒧᑦ ᐃᓕᓐᓂᐊᖅᕕᒃ, ᐊᑐᖅᑕᐅᓕᕐᓗᓂ ᒪᑐᐃᖓᓕᕐᓗᓂᓗ ᒪᓕᒐᓕᐅᖅᑎᐅᐃ ᓂᕈᐊᖅᑎᒋᓯᒪᔭᖏᓐᓄᑦ, 
ᐊᒻᒪᑦᑕᐅᖅ ᐃᓘᓇᖏᓐᓄᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᐅᓯᒃᑯᑦ ᐊᐱᖅᑯᑎᑦ. ᑎᓴᒪᓂᒃ ᓱᓕ ᐊᑎᖁᑎᖃᕋᒪ ᑎᑎᕋᖅᓯᒪᔪᖁᑎᓐᓂ. 
ᒪᓕᒐᓕᐅᖅᑎᖓ ᐃᖃᓗᒃᑑᑦᑎᐊᑉ, ᐲᑕᓴᓐ. 
 
ᐊᐱᖅᑯᑦ 212 - 2 (2): ᓄᖑᑎᑕᐅᕙᓪᐊᓂᖏᑦ ᐊᐳᖅᑕᕈᑕᐅᕙᒃᑐᑦ ᐊᒻᒪᓗ ᒐᕙᒪᓕᕆᓂᖅ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᓯᕗᓕᖅᑎᒧᑦ. ᑕᐃᑲᙶᖅᑐᖅ ᐊᐱᖅᑯᑎᒋᓂᐊᖅᑕᕋ ᑲᑎᒪᔩᑦ 
ᐅᖃᐅᓯᕆᓚᐅᖅᑕᖓᓂᒃ ᐱᓇᓱᐊᕈᓰᒃ ᒪᕐᕉᒃ ᐊᓂᒍᓕᖅᑑᒃ, ᐅᖃᐅᓯᕆᖅᑲᐅᔭᕋ ᓯᕗᓕᖅᑎᐅᑉ 
ᓇᓗᓇᐃᔭᐃᔾᔪᑎᒋᓚᐅᖅᑕᖓᓂᒃ ᒪᑐᐃᖅᓯᓂᕐᒥ ᐃᖃᓗᑦᑑᑎᐊᒥ ᑕᑯᑦᓴᐅᑎᑦᓯᓂᖅᑕᖃᖅᑎᓪᓗᒍ. ᐅᖃᓚᐅᕐᒪᑦ 
ᓇᓗᓇᐃᔭᐃᔾᔪᑎᒋᓚᐅᖅᑕᖓ ᒪᑐᐃᖅᓯᓂᕐᒥ ᓄᖑᑎᑕᐅᕙᓪᓕᐊᒋᐊᖃᕐᓂᖏᓐᓂᒃ ᐊᐳᖅᑕᕈᑕᐅᕙᒃᑐᑦ ᒐᕙᒪᒃᑯᓐᓂ. 
 
ᐊᐱᖅᑯᑎᒐ ᓯᕗᓕᖅᑎᒧᑦ, ᖃᓄᐃᑦᑐᓂᒃ ᐱᓕᕆᓯᒪᕙᑦ ᓄᓇᕗᑦ ᒐᕙᒪᒃᑯᖏᑦ ᓄᖑᑎᑕᐅᕙᓪᓕᐊᖁᓪᓗᒋᑦ 
ᐊᐳᖅᑕᕈᑕᐅᕙᒃᑐᑦ ᒐᕙᒪᒃᑯᓐᓂ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐱᓕᕆᐊᕆᓯᒪᔭᕗᑦ ᓇᐅᒃᑯᑐᐃᓐᓇᖅ 
ᓄᖑᑎᑕᐅᑎᑉᐸᓪᓕᐊᓇᓱᒃᑐᒋᑦ ᐊᐳᖅᑕᕈᑕᐅᕙᒃᑐᑦ. ᐅᖃᐅᑎᓯᒪᔭᕋ ᒥᓂᔅᑕ ᓯᒪᐃᓚᖅ 
ᕿᒥᕐᕈᔭᐅᔭᕆᐊᖃᖅᑑᔭᕐᓂᕋᖅᓱᒍ ᐊᒻᒪᓗ, ᐃᒻᒪᖃ, ᒫᓐᓇᐅᓂᖅᓴᒃᑯᑦ ᐱᐊᓂᒃᑕᐅᓇᔭᓕᖅᑑᒐᓗᐊᖅ. ᓱᓕ 
ᐱᒋᐊᕆᐊᖃᖅᓯᒪᔪᖅ, ᑭᓯᐊᓂ ᒪᑐᐃᖓᐃᓐᓇᖅᑐᒍ ᐃᓱᒫᓘᑕᐅᔪᒧᑦ ᕿᒥᕐᕈᔭᐅᓂᐊᕐᓂᖓᓄᑦ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᐹᖅ ᐃᓚᒋᐊᕈᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᒋᔭᕋ ᓯᕗᓕᖅᑎᐅᑉ ᑭᒡᒍᓯᖓ ᓯᕗᓕᕐᒧᑦ ᐊᐱᖅᑯᒻᒧᑦ. ᓯᕗᓕᖅᑏ ᐅᕙᑦᑎᓐᓂᒃ 
ᖃᐅᔨᒃᑲᐃᔪᓐᓇᖅᑲ ᓇᓗᓇᐃᖅᓯᒪᔪᓂᒃ ᐋᖅᑭᑦᓯᒪᔪᖅᑕᖃᕐᒪᖔᖅ ᒥᓂᔅᑕᖁᑎᒋᔭᖏᓐᓄᑦ ᐊᑐᖅᑕᐅᓇᔭᖅᑐᓂᒃ 
ᓄᖑᑎᑕᐅᕙᓪᓕᐊᓂᐊᕐᓂᖏᓐᓄᑦ ᐊᐳᖅᑕᕈᑕᐅᕙᒃᑐᑦ ᐊᒻᒪᓗ ᒐᕙᒪᓕᕆᓂᖅ ᐱᓕᕆᕕᖏᓂᑦ 
ᑲᒪᒋᔭᖃᕐᕕᒋᔭᖏᓐᓂ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑏ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ ᐅᖃᑦᑏ. ᐅᖃᖃᑎᒌᖃᑎᒋᑦᑎᐊᖅᓯᒪᕙᕋ ᐊᖓᔪᖅᑳ ᓯᒪᐃᓚᒃ, ᑭᓯᐊᓂᓕ 
ᓄᐃᑕᐅᔪᓯᒪᔪᖃᓚᐅᖅᓯᒪᒻᒪᑦ ᓂᕈᐊᖅᑕᐅᓴᓱᓐᓂᑦᑎᓐᓂ ᐊᒻᒪ ᓇᓗᓇᓐᖏᑦᑐᖅ ᓱᓕ ᓄᐃᑕᐅᔪᖃᒃᑲᓐᓂᕐᓂᐊᖅᑐᖅ  

ᓯᕗᒧᐊᖅᐸᓪᓕᐊᓂᑦᑎᓐᓂ. ᑕᐃᒪᓐᓇᐃᒻᒪᑦ ᒪᑐᓯᒪᑎᑦᑎᔪᒪᓐᖏᑦᑐᖓ ᐊᒻᒪ ᒪᑐᐃᖓᒍᒪᓪᓗᖓ ᐃᓱᒪᒋᔭᐅᔪᓂᑦ 
ᓇᒻᒥᓂᖃᖅᑎᐅᔪᓂᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐹᓂ ᐃᓚᒋᐊᕈᑏᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ ᓯᕗᓕᖅᑎ ᐅᖃᐅᓯᕆᕋᑖᖅᑕᕐᓄᑦ. ᐊᒥᓱᓂᒃ ᐅᖃᖃᑎᖃᖃᑦᑕᖅᓯᒪᓕᕋᒪ 
ᑭᑐᑐᐃᓐᓇᕐᓂᒃ ᐊᒻᒪᓗ ᑲᑐᔾᔨᖃᑎᒌᓂᒃ ᐊᒻᒪᓗ ᓇᖕᒥᓂᖃᖅᑑᔪᓂᒃ ᓂᕈᐊᖅᑕᐅᓯᒪᕕᓐᓂ ᐊᒻᒪᓗ ᓄᓇᕗᓕᒫᒥ, 
ᑕᒫᓂ ᐃᖃᓗᓐᓂ, ᑕᐃᒫᑦᓴᐃᓐᓇᖅ ᐅᖃᐅᔾᔭᐅᖃᑦᑕᖅᑐᖓ, ᐊᒥᓲᓗᐊᖅᑐᓂᒃ ᐊᐳᖅᑕᕈᑎᑕᖃᖃᑦᑕᕆᐊᖓ 
ᐱᐊᓚᓂᖅᓴᐅᓇᔭᖅᑑᒐᓗᐊᑦ ᐱᓕᕆᐊᒃᓴᑦ ᐊᒻᒪᓗ ᒐᕙᒪᒃᑯᑎᒍᑦ ᐱᓕᕆᐊᒃᓴᑦ ᐱᔨᑦᓯᕋᐅᑏᓪᓗ 
ᐊᑑᑎᖃᒃᑲᓐᓂᕈᓐᓇᕐᓂᖓᓂᒃ ᐊᒃᑐᐃᓯᒪᕙᒃᑐᑦ. 
 
ᒪᓕᒐᓕᐅᖅᑎᐅᑎᓪᓗᖓ, ᐃᓕᓐᓂᐊᐸᓪᓕᐊᓯᓐᓈᕐᖢᖓ ᑕᐃᒪᐃᖏᓐᓇᕋᒪ 12-ᓂᒃ ᑕᖅᑭᓂᒃ, KPMG-ᑯᑦ 
ᐅᓂᒃᑳᓕᐊᒥᓂᖓᓂ ᑖᓐᓇ ᐊᔾᔨᐅᒍᑎᑦᓯᐊᕙᒻᒪᕆᐅᔪᓐᓇᖅᐳᖅ. ᐊᐱᖅᑯᑎᒐ ᓯᕗᓕᖅᑎᒧᑦ, ᐅᖃᐅᔾᔨᒍᓐᓇᖅᑳ 
ᐅᓪᓗᖓ ᖃᖓᓪᓚᑦᑖᖑᓂᐊᕐᓂᖓᓂᒃ ᑐᑭᒧᐊᑦᑎᑦᓯᐅᑎᒋᓂᐊᖅᑕᖏᓐᓂᒃ ᓂᕆᐅᒻᒪᖔᖅ ᐊᑑᑎᖃᕈᓐᓇᕋᔭᕐᒪᖔᖅ 
ᐊᒻᒪᓗ ᖃᓄᐃᓕᖓᓂᕆᓕᖅᑕᖏᑦ ᒐᕙᒪᒃᑯᓐᓄᑦ ᑐᓂᔪᓐᓇᕋᔭᕐᒪᖔᒋᑦ? ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ. 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᒫᓐᓇ ᐊᖏᕈᑎᒋᓯᒪᔭᕗᑦ ᐱᐊᓂᒐᓱᐊᖅᑐᒍ ᓂᕈᐊᖅᑕᐅᓯᒪᓂᕗᑦ 
ᐃᓱᓕᓚᐅᙱᓐᓂᖓᓂ. ᐱᐊᓂᒃᓵᓕᒍᒪᔭᕋᓗᐊᕋ ᒫᓐᓇᐅᓂᖅᓴᒃᑯᑦ, ᑭᓯᐊᓂ ᖃᐅᔨᒪᔨᑕᕐᓂ ᐊᑐᕆᐊᖃᕋᔭᖅᑐᒍᑦ 
ᐊᒻᒪᓗ ᐱᓕᕆᐊᕆᒃᑲᓐᓂᕆᐊᖃᕋᔭᖅᑕᕗᑦ ᐱᓕᕆᐊᕆᕙᓪᓕᐊᓕᕈᑦᑎᒍ, ᑕᐃᒪᐃᒻᒪᑦ ᐱᐊᓂᒃᓵᓕᒍᒪᔭᕋ, ᐃᒻᒪᖃ, 
ᐊᕐᕌᒍᕆᓂᐊᖅᑕᑎᓐᓂ.  
 
ᑭᓯᐊᓂ, ᐅᖃᖅᑲᐅᒐᒪ, ᕿᒥᕐᕈᕙᓪᓕᐊᓕᕋᐃᒐᑦᑕ, ᒪᑐᐃᙵᐃᓐᓇᕈᒥᓇᖅᓯᓲᖑᒻᒪᑦ ᐊᒻᒪᓗ 
ᐱᕕᖃᖅᑎᑦᓯᒍᒥᓇᓲᖑᓪᓗᓂ ᓂᕈᐊᖅᑕᐅᓯᒪᕕᒋᔭᑦᑎᓐᓄᑦ ᐅᖃᕐᕕᑦᓴᖃᖅᑎᑦᓯᓂᕐᒥᒃ ᐃᓱᒫᓘᑎᒥᓂᒃ 
ᐅᖃᕈᓐᓇᖁᓪᓗᒋᑦ. ᑕᐃᑲᙵᑦ, ᕿᒥᕐᕈᓚᐅᕐᓗᑎᒍ, ᑭᐅᑦᑕᕆᐊᖃᕐᓂᐊᕋᑦᑕ ᐊᒻᒪᓗ ᐱᓕᕆᐊᕆᓪᓚᑦᑖᕆᐊᓕᕐᓗᒋᑦ 
ᑭᖑᓂᐊᒍᑦ. ᓂᕆᐅᒋᔭᕋᓕ ᐱᐊᓂᓛᕆᐊᖓ ᐅᑭᐅᒃ ᒪᕐᕉᒃ ᐱᖓᓱᓪᓘᓐᓃᑦ ᓈᑉᐸᑕ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᒥ ᐃᓚᒋᐊᕈᑏᑦ, ᒥᔅᑕ ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ ᐅᖃᖅᑎᓯᔩ. ᓱᓕ ᖁᔭᒋᓪᓗᒍ ᓯᕗᓕᖅᑎᐅᑉ ᑭᐅᔾᔪᑎᖓ. ᑐᑭᓯᐅᒪᑦᓯᐊᖅᑑᔮᖅᑐᖅ ᐊᒻᒪᓗ 
ᐃᓕᓴᖅᓯᐅᒪᑦᓯᐊᖅᑐᓂ ᐱᖕᒪᕆᐅᓂᖓᓂᒃ ᐃᓱᒫᓘᑕᐅᔫᑉ ᓄᖑᑎᑕᐅᕙᓪᓕᐊᓂᖏᓐᓄᑦ ᐊᐳᖅᑕᕈᑕᐅᕙᒃᑐᑦ ᐊᒻᒪᓗ 
ᒐᕙᒪᓕᕆᓂᖅ ᒐᕙᒪᒃᑯᓐᓂ. ᒐᕙᒪᓕᒫᖅᑲᐃ ᑕᒪᐅᓇ ᐊᐅᓚᓂᖃᓲᖑᕗᑦ, ᑭᓯᐊᓂ ᑕᓪᓕᒪᒋᓕᖅᑕᖓᓂ 
ᐊᕐᕕᓂᓕᖓᓂᓘᓐᓃᑦ ᐊᐅᓚᓂᖃᓕᑕᐃᓐᓇᕋᑦᑕ. ᐋᖅᑭᐸᓪᓕᐊᒍᒪᓕᕋᒃᑭᑦ ᐊᑲᐅᙱᓪᓕᐅᕈᑕᐅᖃᑦᑕᖅᑐᑦ ᒫᓐᓇ 
ᓴᖅᑭᖅᓯᒪᓕᕇᖅᑐᑦ. 
 
ᐊᐱᖅᑯᑎᒐ ᓯᕗᓕᖅᑎᒧᑦ ᐊᒻᒪᓗ ᐱᖁᑎᕐᔪᐊᖏᑦ ᒐᕙᒪᒃᑯᑦ ᐱᖁᑎᖏᑕ ᐱᔾᔪᑕᐅᔪᑦ, ᑕᒪᓐᓇ ᐅᖃᐅᓯᕆᓗᒍ 
ᓄᓇᕗᑦ ᒐᕙᒪᖓᑕ ᐃᓚᒋᔮ, ᑲᑎᒪᔨᓂ ᐃᒃᓯᕚᖃᑕᐅᖃᑦᑕᖅᑐᑦ, ᑲᑎᒪᔨᕋᓛᓂ ᑭᓯᐊᓂ ᐃᓱᒪᓕᐅᕈᑕᐅᕙᓪᓕᐊᔪᑦ 
ᑕᐅᑐᓪᓗᒋᑦ ᐋᖅᑭᑦᓯᒪᓂᖏᑦ ᐱᖁᑎᕐᔪᐊᓕᕆᓂᕐᒧᑦ ᐃᓄᓕᒫᓄᑦ ᒐᕙᒪᐃᑦ, ᕿᒥᕐᕈᓂᕐᒥᒃ ᐋᖅᑭᑦᓱᖅᓯᒪᓂᖏᑦ ᓲᕐᓗ 
ᐊᐅᓪᓚᖃᑦᑕᖅᑐᑦ ᑲᑎᒪᔩᑦ. ᑕᒪᓐᓇ ᓇᓗᓇᐃᔭᕆᐊᖓ ᓇᓗᓇᖅᑐᖅ. 
 
ᑕᐃᒪᐃᒻᒪᑦ, ᐃᓱᒪᔪᖓ, ᐃᓄᓕᕆᔨᑐᖃᒃᑯᑦ ᒥᓂᔅᑕᖓ ᑕᒪᐅᙵᖅᐸᑦ ᑕᖅᑭᑦᑕ ᓄᙳᒐᓚᖓᓂ, 
ᑕᒪᐅᙵᓂᐊᖅᑐᓴᐅᒻᒪᑦ, ᓱᓕ ᖃᐅᔨᒪᓪᓚᕆᙱᑦᑐᖓ, ᑭᓯᐊᓂ ᐃᓱᒪᔪᖓ ᓯᕗᓕᖅᑎ ᑲᑎᒪᖃᑎᖃᕈᓐᓇᕋᔭᕐᒪᖔᖅ 
ᐃᓄᓕᕆᔨᑐᖃᒃᑯᑦ ᒥᓂᔅᑕᖓᓂᒃ ᐊᒻᒪᓗ ᐅᖃᕐᓗᓂ, ᓈᓚᓪᓗᓂ, ᑖᒃᑯᐊ ᓄᒃᑕᐸᑦᑐᑦ ᑲᑎᒫᔨᑦ ᓇᓗᓇᐃᔭᕆᐊᖏᑦ  

ᐱᔭᕆᐊᑐᒻᒪᖔᑕ, ᐊᑯᓂ ᐱᓕᕆᐊᖑᓇᔭᕐᒫᖓᑕ, ᐃᒻᒪᖃ ᐱᖓᓱᓂᒃ ᓯᑕᒪᓂᓪᓘᓐᓃᑦ ᐅᑭᐅᓂᒃ 
ᐱᓕᕆᐊᕆᔭᐅᓇᔭᖅᑐᑦ ᐱᔪᒪᔭᕗᑦ ᓴᓚᒃᓴᐅᑎᒋᓇᓱᐊᕐᓗᑎᒍ. ᐃᑦᓯᕚᖃᑎᒋᔪᓐᓇᖅᐸᐅᒃ ᐅᖃᖃᑎᒋᓗᒍ 
ᐃᓄᓕᕆᔨᑐᖃᒃᑯᑦ ᒥᓂᔅᑕᖓ ᖃᓄᖅ ᐋᖅᑭᑦᓯᒪᔪᓇᕋᔭᕐᒫᖓᖅ ᐋᖅᑭᑦᓯᒪᓂᐅᓇᔭᖅᑐᖅ ᐱᕙᓪᓕᐊᓂᕐᒧᑦ ᐊᒻᒪᓗ 
ᑎᑎᕐᓂᑯᑖᖃᕐᓗᓂ ᖁᒻᒧᐊᖓᔪᒥᒃ ᐊᒻᒧᐊᖓᔪᒥᓪᓗ, ᓇᒥᑐᐃᓐᓇᒐᓛᓗᒃ ᑎᑎᕐᓂᑯᑖᖃᐅᙱᓪᓗᓂ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓕᖅᑎ 
 
ᓯᕗᓕᖅᑎ ᐹᓪ ᐅᑲᓕᖅ: ᖁᔭᓐᓇᒦᒃ, ᐅᖃᖅᑎ. ᐅᒡᒍᐊᓇᖅᑑᒐᓗᐊᖅ, ᑕᒪᒃᑯᐊ ᓈᒻᒪᖏᑦᑐᖅ 
ᓴᖅᑭᑕᐅᓚᐅᕐᓂᖏᓐᓄᑦ ᓄᓇᑖᕐᓂᕐᒧᑦ ᐊᖏᖃᑎᒌᒍᑎᑎᒍᑦ ᐊᒻᒪᓗ ᐱᓕᕆᐊᖑᔪᑦ ᐱᖓᓱᑦᓄᑦ, ᓄᓇᕗᑦ 
ᑐᙵᕕᒃᑯᑦ, ᒐᕙᒪᑐᖃᒃᑯᑦ, ᐊᒻᒪᓗ ᐅᕙᒍᑦ, ᓯᐊᒻᒪᖅᑎᕆᓂᒃᑯᖅᑲᐃ, ᐱᓕᕆᒃᑲᓐᓂᕈᓐᓇᖅᑐᒍᑦ 
ᖃᐅᔨᒪᓇᓱᒃᑎᐊᕐᓗᑕ ᐱᓕᕆᐊᖑᓂᖓ ᐋᖅᑭᒃᓯᒪᑦᑎᐊᓂᖅᓴᐅᓂᐊᖅᑐᖅ ᐊᒻᒪᓗ ᓂᕆᐅᒋᔭᐅᓯᒪᔪᓂᒃ 
ᐊᑐᖅᑎᓂᖅᓴᐅᓗᓂ ᓄᓇᕗᒻᒥᐅᑕᓄᑦ. ᐅᖃᖃᑎᒌᓐᓂᐅᔪᑦ ᐋᖅᑭᒋᐊᖅᓯᓂᕐᒧᑦ ᐊᖏᖃᑎᒌᒍᑎᒧᑦ ᑲᑐᔾᔨᓂᒃᑯᑦ 
ᐊᖏᖃᑎᒌᒍᑕᐅᒋᐊᖃᕋᔭᖅᑐᖅ ᐃᓘᓇᖏᓐᓄᑦ ᐱᖃᑕᐅᓯᒪᔪᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᑐᑐ. 
 
ᐊᐱᖅᑯᑦ 213 - 2(2): ᐹᕐᓇᒍᑎᑦ ᐊᒥᓲᓂᖅᓴᓄᑦ ᐃᖅᑲᓇᐃᔭᖅᑎᑦ ᐃᓪᓗᒃᓴᖏᓐᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᐊᖓᔪᖅᑳᒧᑦ ᑲᒪᒋᔭᖃᑦᑐᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᑯᓐᓂᑦ. 
ᖃᐅᔨᒪᔪᖓ ᐃᓱᒫᓘᑎᒋᓯᒪᔭᕋ ᐊᕐᕌᒍᓄᑦ ᐃᖅᑲᓇᐃᔭᖅᑎᓄᑦ ᐃᓪᓗᒃᓴᐃᑦ, ᐊᒻᒪᓗ ᓇᓗᖏᑦᑐᖓ ᐊᖓᔪᖅᑳ 
ᖁᕕᐊᓱᒃᑐᖅ ᐱᓕᕆᐊᒃᓴᕆᒐᒥᐅᒃ. 
 
ᐃᓱᒪᒋᓪᓗᒍ, ᐱᕈᑉᐸᓪᓕᓂᕆᔭᖓ ᒐᕙᒪᓕᕆᓂᐅᑉ ᐊᕐᕌᒎᔪᓂ, ᐃᓱᒪᑐᐃᓐᓇᖅᑐᖓ, ᑕᒫᓂ ᐊᕐᕌᒍᒥ 
ᐊᑦᔨᐅᖏᑦᑑᖏᒻᒥᒻᒪᑦ ᐊᓯᖏᑎᒍᑦ, ᑕᑯᕙᓪᓕᐊᓪᓗᑕ ᐃᖅᑲᓇᐃᔭᑦᑎᓂᒃ ᐊᒥᓲᓂᖅᓴᓂᒃ ᐱᓕᕆᕕᐅᔪᓂ 
ᐊᕐᕌᒎᓚᐅᖅᑐᓂ, ᐊᒻᒪᓗ ᐊᑐᕐᓗᖓ ᐃᓕᓐᓂᐊᖅᑐᓕᕆᓂᖅ ᐆᑦᑑᑎᒋᓗᒍ 156 ᓄᑖᑦ ᐃᖅᑲᓇᐃᔮᑦ. 
 
ᑯᐊᐳᕇᓴᓐᑯᓪᓕ ᐸᕐᓇᒍᑎᐊ ᖃᓄᐃᑦᑑᕙ ᐅᓄᖅᓯᕚᓪᓕᕐᓂᖓᓄᑦ ᐃᖅᑲᓇᐃᔭᖅᑏᑦ ᐃᓪᓗᖃᕆᐊᖃᕐᓂᖏᓐᓄᑦ 
ᐱᑦᔪᑎᖃᑦᑐᓂ ᐊᒥᓱᕈᑉᐸᓪᓕᐊᓂᖏᓐᓄᑦ ᐃᖅᑲᓇᐃᔭᖅᑏᑦ ᐊᒻᒪᓗ ᑕᐃᒪᐃᒻᒪᑦ ᐊᒥᓲᓂᖅᓴᐃᑦ ᐃᓄᐃᑦ 
ᐃᓪᓗᑖᕆᐊᖃᕐᒪᑕ ᐃᓗᐊᓂ ᒐᕙᒪᒃᑯᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᓐᓂᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᑕᑯᓐᓇᖑᐊᑦᑎᐊᓂᖅᓴᐅᓇᓱᐊᕐᓗᓂ ᓄᓇᕗᒻᒥ 
ᐃᓪᓗᖃᕆᐊᖃᕐᓂᐅᔪᖅ, ᐱᓕᕆᖃᑎᖃᖅᓯᒪᔪᒍᑦ ᓄᓇᕗᑦ ᒐᕙᒪᒃᑯᑦ ᐱᓕᕆᕕᖏᓐᓂᒃ 
ᑕᑯᓐᓇᙳᐊᑎᐊᓂᖅᓴᐅᔪᒪᓪᓗᑕ ᐅᕝᕙᓘᓐᓃᑦ ᐊᑦᔨᙳᐊᖓᓂᒃ ᐃᓪᓗᓕᖃᕆᐊᕐᓂᐅᑉ ᓄᓇᕗᒻᒥ. 
 
ᖃᐅᔨᔭᐅᔪᑦ ᑕᒪᒃᑯᓇᖓᑦ ᐱᓕᕆᐊᖑᔪᓂᒃ ᐅᕙᓐᓅᖅᑕᐅᓂᐊᖅᑐᑦ ᒫᓐᓇᕈᓘᓛᖅᑐᖅ ᕿᒥᕐᕈᓛᕋᑦᑎᒍ. ᑕᐃᑲᖓᑦ, 
ᐅᖃᖃᑎᖃᑦᑎᐊᓂᖅᓴᐅᓐᓇᖅᓯᓛᖅᑐᖓ ᓯᕗᓕᖅᑏᑦ ᑲᑎᒪᔨᖏᓐᓂᒃ ᑕᒪᑐᒧᖓ ᓯᕗᓪᓕᖅᐹᒥ 
ᐃᓪᓗᕋᕆᐊᖃᕐᓂᐅᔪᒧᑦ ᓄᓇᕗᓗᒃᑖᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᑦ ᐃᓚᒋᐊᕈᑏᑦ, ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᑐᕐᓂᐊᕐᕋᒃᑯᑦ ᐱᓕᕆᕕᖓ ᐃᓕᓐᓂᐊᖅᑐᓕᕆᔨᒃᑯᑦ ᐆᑦᑑᑎᒋᓗᒍ, ᐊᒻᒪᓗ 
ᐅᖃᖅᑲᐅᒐᒪ, ᐊᒃᓱᒻᒪᕆᐊᓗᒃ ᐅᓄᖅᓯᒋᐊᖅᓯᒪᒻᒪᑦ ᐃᖅᑲᓇᐃᔭᖅᑏᑦ ᐊᒻᒪᓗ ᐋᖅᑭᒃᑕᐅᓯᒪᓪᓗᓂ, 
ᓇᓗᓇᐃᖅᓯᖃᐅᒻᒪᑦ ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ, ᐊᒥᓱᑦ ᐃᓄᐃᑦ ᐊᐅᓛᖅᓂᑰᒻᒪᑕ, ᑭᓇᑐᐃᓐᓇᖅ 
ᐃᓱᒪᒐᔭᕐᒪᑦ ᐃᓪᓗᖃᑦᑎᑕᐅᔭᕆᐊᖏᓐᓂᒃ, ᑭᓯᐊᓂᓗ ᐊᒥᓱᓄᑦ, ᐃᓪᓗᑖᕈᓐᓇᖅᓯᓂᐊᖅᑐᑦ, ᓇᓗᓇᐃᖅᓯᓯᒪᒻᒪᑦ, 
12-ᐅᕙᓪᓚᐃᔪᑦ 13-ᓗᑭᐊᖅ ᐃᓕᓴᐃᔨᓄᑦ ᐃᖅᑲᓇᐃᔮᖑᓂᐊᖅᑐᑦ. 
 
ᐱᑕᖃᑦᑎᓪᓗᒍ ᐊᒥᓱᒻᒪᕆᐊᓗᓐᓂᒃ ᓄᑖᓂᒃ ᐃᖅᑲᓇᐃᔮᒃᓴᓂᒃ ᐃᓪᓗᖃᕆᐊᖃᑦᑐᓂᒃ, ᐊᖓᔪᖅᑳᖓ 
ᐃᓪᓗᓕᕆᔨᕐᔪᐊᒃᑯᑦ ᐱᓯᒪᕙᑦ ᑐᒃᓯᕋᕈᑎᓂᒃ ᐃᓪᓗᒃᓴᓄᑦ ᐱᓕᕆᕕᐊᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑕᒪᑐᒧᖓ 
ᑮᓇᐅᔭᖅᑐᕈᑎᐅᔪᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᑦᑎᐊᖁᓪᓗᒍ ᒪᓕᒐᓕᐅᖅᑎ ᐊᒻᒪᓗ 
ᒪᓕᒐᓕᐅᖅᑎᐅᖃᑦᑎᒃᑲ ᐅᖃᖃᑎᖃᖃᑦᑕᓂᑦᑎᒍᑦ ᐱᓕᕆᕕᐅᔪᓂᒃ, ᐅᖃᕈᑎᖃᖅᓯᒪᔪᒍᑦ ᐃᓪᓗᑭᔅᓴᓂᕐᒥᒃ 
ᑖᒃᓱᒧᖓᐃᓐᓇᐅᖏᑦᑐᖅ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐊᓯᖏᓐᓄᑦᑕᐅᖅ ᐱᓕᕆᕕᐅᔪᓄᑦ ᐃᓪᓗᑭᔅᓴᖅᑐᓄᑦᑕᐅᖅ. 
 
ᑕᑯᓐᓇᖑᐊᖅᑎᑦᑎᐊᔾᔪᓪᓗᖓ, ᒫᓐᓇᐅᔪᖅ, ᐱᔭᕆᐊᖃᑦᑐᒍᑦ 300 ᐃᓪᓗᓂᒃ ᑲᑎᙵᔪᓂᒃ ᓄᓇᕗᓕᒫᒥ 
ᑎᑭᐅᑎᓂᐊᕐᓗᑕ ᐃᓪᓗᑭᔅᓱᓂᕐᒥᒃ. ᑕᐃᒪᓕ, ᒪᓕᒐᓕᐅᑎᐅᖃᑎᒃᑲ ᐅᕙᑦᑎᓐᓂᒃ ᐅᖃᖃᑎᖃᐃᓐᓇᖅᑐᑦ ᐊᒻᒪᓗ 
ᓇᓗᓇᐃᖅᓯᓪᓗᑎᒃ ᐸᕐᓇᒍᑎᒥᓂᒃ ᐊᕐᕌᒎᓂᐊᖅᑐᒧᑦ, ᐊᒻᒪᓗ ᐅᖃᖃᑎᒌᒃᓯᒪᔪᒍᑦ ᒪᓕᒐᓕᐅᖅᑎᐅᖃᑎᒃᑲᓗ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒪᒐᒪ ᒐᕙᒪᒃᑯᑦ ᐱᒋᐊᖅᑎᑦᑎᓚᐅᕐᒪᑕ ᐱᓕᕆᐊᒥ ᐊᕐᕌᒎᓐᓂ ᒪᕐᕉᓐᓂ 
ᐃᓪᓗᖃᖅᑎᑦᑎᓂᕐᒧ ᑲᑎᒻᒪᔪᓂ ᒫᓂ ᐃᖃᓗᓐᓂ ᐊᒻᒪ ᐃᓚᖏᓐᓂ ᓄᓇᓕᐅᔪᓂ ᓄᓇᕗᒻᒥ. 
 
ᐃᓱᒪᔪᐊᖓᓂ ᒐᕙᒪᐅᔪᖅ ᐸᕐᓇᐃᓯᒪᒻᒪᖔᑕ ᐊᓯᖏᓐᓂ ᐃᓪᓗᖃᖅᑎᑦᑎᓂᕐᒥ ᐃᖅᑲᓇᐃᔭᖅᑎᓄ 
ᑲᒪᒋᔭᐅᔪᓐᓇᓂᐊᕐᒪᑕ ᐃᖅᑲᓇᐃᔭᖅᑎᓄᑦ ᐃᓪᓗᑭᒃᓴᓂᕐᒥ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐄ ᑕᒪᓐᓇᑦᑕᐅᖅ ᖃᐅᔨᓇᓱᐊᖅᒥᔭᕗᑦ ᐱᔪᒪᓂᐅᔪᖅ 
ᐃᖅᑲᓇᐃᔭᖅᑎᓄ ᐃᓪᓗᑭᒃᓴᓂᕐᒥ. ᑭᓯᐊᓂᓕᑦᑕᐅᖅ, ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᕿᒥᕈᒻᒥᔪᑦ ᐱᖁᔭᐅᓯᒪᔪᓄ 
ᓄᓇᓕᓐᓂ ᐃᓪᓘᔪᑦ ᐃᓄᖃᕈᓐᓃᓖᖅᓯᒪᔪᓂ ᐊᒻᒪ ᕿᓂᕋᒧᐊᕐᒥᔪᒍᑦ ᓄᑖᓂ ᐊᑐᖅᑐᐊᕋᒃᓴᓂ ᐊᒻᒪ 
ᓇᓗᓇᐃᖅᓯᓇᓱᐊᕐᑐᑕ ᑐᑭᓯᓗᑕ ᖃᑦᑎᓂ ᑮᓇᐅᔭᓂ ᐱᔭᕆᐊᖃᕐᒪᖔᑕ ᐃᓪᓗᓂ ᐊᑐᖅᑐᐊᕈᓐᓴᕐᓂᐊᕋᑦᑕ. ᑕᒪᓐᓇ 
ᑲᔪᓯᕙᓪᓕᐊᔪᖅ ᐊᒻᒪ ᐃᖅᑲᓇᐃᔮᖑᕙᓪᓕᐊᔪᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐅᖃᐅᓯᒃᓴᐃᑦ, ᑐᑐ. 

ᑐᑐ: ᖁᔭᓐᓇᒦᒃ, ᐅᖃᖅᑎ. ᑐᓴᕈᒥᓇᖅᑐᖅ ᐊᒻᒪ ᓇᓗᓇᐃᖅᓯᖅᑲᐅᒋᕗᖓ ᐊᒻᒪ ᑭᖑᓪᓕᖅᐹᒥ 
ᑲᑎᒪᓂᕆᓚᐅᖅᑕᑎᓐ ᐊᐱᕆᖃᑦᑕᖅᓯᒪᒐᒪ ᐃᓪᓗᓂ ᑲᑎᒻᒪᔪᓂ ᐱᓗᐊᖅᑐᒥ ᒫᓂ ᐃᖃᓗᓐᓂ ᐊᒻᒪ 
ᐃᓱᒫᓘᑎᒋᔭᖅᑕᖃᓚᐅᖅᑐᓂ. 
 
ᑐᑭᓯᓯᒪᒐᒪ ᑲᒪᒋᔭᐅᓯᒪᓕᕐᑐᖅ, ᐊᒻᒪ ᖃᐅᔨᒪᒐᒪ ᐊᖓᔪᖅᑳᖑᔪᖅ ᑐᓴᕈᒥᓇᖅᑐᓂ ᐅᓂᒃᑳᖃᕐᓂᐊᕐᒪᑦ 
ᓯᕗᓂᒃᓴᑎᓐᓂ ᐊᑐᕐᓂᐊᖅᑐᓂ. ᐊᓯᖏᓐᓂ ᓇᓗᓇᐃᖅᑕᐅᓯᒪᔪᓂ ᐱᓕᕆᐊᓂ ᕿᓂᕐᐸᑦ, ᐱᓗᐊᖅᑐᒥ ᒫᓂ 
ᐃᖃᓗᓐᓂ ᒫᓐᓇᐅᔪᖅ 467 ᐊᑐᖅᑐᐊᑕᐅᒻᒪᑕ ᐊᒻᒪ 483 ᑲᑎᓕᒫᖅᑐᒋ ᐊᒻᒪ 9-ᑐᐃᓐᓇᐃᑦ ᐃᓄᖃᕐᓇᑎ, 
ᑕᓪᓕᒪᑦ, ᐅᐱᓐᓇᕋᓂ ᓇᑦᑎᖅᔭ.ᐅᒻᒪᑕ. 
 
ᑖᒃᑯᐊ ᑐᑭᓯᒋᐊᕐᕕᒃᓴᐃᑦ ᐱᔭᒃᑲ ᐅᑎᕐᓂᑯᓄ ᑎᑎᕋᖅᓯᒪᔪᓂ ᐊᐱᖅᑯᑎᓂ ᒪᓕᒐᓕᐅᖅᑎᐅᖃᑎᓐᓄ 
ᐃᖃᓗᑦᑑᑦᑎᐊᒧ. ᑭᓯᐊᓂᓕ, ᐊᒥᓲᓂᖏ ᑕᑯᒃᓴᐅᒐᓗᐊᖅᑐᑎ, ᐃᓄᖃᖏᑦᑐᑕᖃᕋᓂ, ᓇᓗᓇᐃᖅᓯᒪᔪᓂ 
ᐸᕐᓇᐃᓯᒪᕙ ᑲᒪᒋᔭᖃᕐᓂᐊᖅᑐᓂ ᐃᓪᓗᑭᒃᓴᓂᕐᒧ ᒫᓂ ᐃᖃᓗᓐᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐱᔾᔪᑎᖃᓗᐊᕐᑐᑦ, ᐃᖃᓗᕐᓂ ᐃᖅᑲᓇᐃᔭᖅᑎᓄ 
ᐃᓪᓗᑭᒃᓴᕐᓂᖅ ᐄ, ᑕᐃᒪᐃᑦᑐᒥ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᑕᑯᓇᓱᐊᕐᑐᑦ. 
 
ᐊᒻᒪᓗᑦᑕᐅᖅ, ᐃᓪᓗᐃᑦ ᑲᑎᒻᒪᔪᓂ, ᑕᒪᓐᓇᑦᑕᐅᖅ ᐊᔪᕐᓇᒐᓚᒃᓯᒪᔪᖅ, ᒪᓕᒐᓕᐅᖅᑎᐅᖃᑎᒐ ᐅᖃᖅᑲᐅᒻᒪᑦ, 
ᑕᒪᒃᑯᐊ ᑲᒪᒋᓇᓱᐊᖏᓐᓇᖅᑕᕗ. ᑭᓯᐊᓂᓕ, ᑕᐃᒫᒃ ᐅᖃᕋᓗᐊᖅᑎᓪᓗᖓ, ᐃᖅᑲᓇᐃᔭᖅᑎᓄ ᐃᓪᓗᑭᒃᓴᕐᓂᐅᔪᖅ 
ᓄᓇᕗᒻᒥ ᐅᓇᒻᒥᓇᖅᑑᒻᒪᑦ. ᐅᖃᐅᑎᒍᓐᓇᑎᐊᖅᑕᕋ ᐃᓚᒋᔭᐅᔪᖅ ᐱᓕᕆᐊᖑᐃᓐᓇᓂᐊᕐᒪᑦ, ᑕᖅᑭᒐᓚᐅᓂᐊᖅᑐᓂ, 
ᓴᖅᑭᖅᑎᖃᑦᑕᓂᐊᖅᑕᕋ ᐃᓚᒋᔭᐅᔪᓄ ᖃᐅᔨᒪᑎᑐᐃᓐᓇᖏᓪᓗᒋ ᑭᓯᐊᓂᓕ ᐃᑲᔪᖅᑕᐅᔪᒪᓗᖓ ᑖᔅᓱᒥᖓ 
ᐱᓕᕆᐊᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᕿᓚᕝᕙᖅ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᓚᒋᔭᐅᔪᖅ ᑲᖏᕐᖠᓂᐅᑉ ᐅᐊᓐᓇᖓᓄ, 
ᑰᓕ. 
 
ᐊᐱᖅᑯᑦ 214 - 2(2): ᐊᑐᓕᖅᑎᑕᐅᓂᖓᓄ ᐊᓯᔾᔨᕈᑎᑦᑎᐊᕙᐃᑦ ᓄᓇᕗᒻᒥ ᓯᓚᑦᑐᓴᕐᕕᒻᒧ 
 
ᑰᓕ (ᑐᓵᔨᒃᑯᑦ): ᐄ, ᐊᐱᕆᔪᒪᒻᒥᔭᕋᑦᑕᐅᖅ ᐊᖓᔪᖅᑳ ᐃᓕᓐᓂᐊᖅᑐᓕᕆᓂᕐᒧ ᐱᔾᔪᑎᓕᒻᒥ ᓄᓇᕗᒻᒥ ᓯᓚᑦᑐᓴᕐᕕᒃ. 
 
ᐅᓂᒃᑳᖅ ᐅᖃᖅᓯᒪᒻᒪᑦ ᓯᕗᒧᒋᐊᖃᓕᖅᑐᒍᑦ. ᐅᓂᒃᑳᒥ, ᐅᖃᖅᓯᒪᒻᒪ (ᑐᓵᔨᒃᑯᑦ ᓄᖅᑲᖅᑐᖅ) ᐊᑲᐅᖏᓕᐅᕈᑕᐅᔪᑦ 
ᓯᓚᑦᑐᓴᕐᕕᒻᒥ ᐃᓕᓴᕆᔭᐅᓯᒪᔪᑦ ᐅᕙᓂ ᐅᓂᒃᑳᒥ ᐱᒋᐊᕐᓂᖃᖅᓯᒪᒻᒪᑕ ᐊᕐᕌᒍᓂ ᐊᒥᓱᓂ. ᐅᖃᖅᓯᒪᒻᒥᒪᑦ, 
ᓇᐃᓈᕐᓗᒍ, ᓯᓚᑦᑐᓴᕐᕕ ᓇᒻᒥᓂᖅ ᑲᒪᒋᔭᕆᐊᖃᕐᒪᑦ, ᐱᖃᓯᐅᑎᓪᓗᑎ ᓯᓚᑦᑐᓴᕐᕕᐅᑉ ᑲᑎᒪᔨᖏ, ᐊᖓᔪᖅᑳ, 
ᐊᖏᔪᖅᑲᐅᑏᑦ ᐃᖅᑲᓇᐃᔭᖅᑏᑦ ᐱᖃᓯᐅᑎᓪᓗᓂ ᐊᖓᔪᖅᑳ, ᑕᐃᒫᒃ ᐃᓱᒪᒋᔭᕋ. 
 
ᐊᖓᔪᖅᑳ ᖃᓄᖅ ᐃᑉᐱᒍᓱᑉᐸ ᓈᒻᒪᑦᑐᓂ ᐊᓯᔾᔩᔪᓐᓇᓂᐊᕐᒪᖔᖅ ᓈᒻᒪᒋᔭᐅᔪᓄ ᓄᓇᕗᒻᒥᐅᓄᑦ ᒫᓐᓇᐅᔪᖅ 
ᐊᐅᓚᑦᑎᔨᐅᔪᑦ ᐊᒻᒪ ᑲᑎᒪᔨᖏ ᐊᓯᔾᔩᓯᒪᖏᑎᓪᓗᒋ ᐊᓯᔾᔨᖅᑕᐅᒋᐊᓕᓐᓂ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᖅᑐᖅ ᐃᓕᓐᓂᐊᖅᑐᓕᕆᓂᕐᒧ, ᐲᑯ. 

ᐊᖓᔪᖅᑳ ᐃᐊ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᐊᑦᑎᐊᕈ ᐅᖃᖅᑲᐅᒋᕗᖓ, ᐊᖓᔪᖅᑳᕈᓚᐅᖅᑎᓪᓗᖓ 
ᐃᓕᓐᓂᐊᖅᑐᓕᕆᓂᕐᒧ, ᐃᓚᖓ ᓴᖅᑭᖅᑎᒍᒪᓚᐅᖅᑕᕋ, ᑕᑯᓇᓱᐊᕐᓗᓂ ᓈᒻᒪᑦᑐᒥ, ᐊᐅᓚᑕᐅᑦᑎᐊᖅᑐᒥ ᐊᒻᒪ 
ᑮᓇᐅᔭᓕᕆᓂᕐᒥ ᖃᓄᖅ ᓯᓚᑦᑐᓴᕐᕕᒃ ᐊᐅᓚᓐᓂᕐᒪᖔᖅ ᐅᐱᓐᓇᕋᓂ ᐃᓱᒫᓘᑕᐅᔪᓂ ᐅᕙᖓ ᑐᓴᖃᑦᑕᖅᑕᖏᓐᓂ. 
ᐅᖃᖅᑎ, ᑕᐃᒪᐃᓐᓂᖓᓄ ᐅᓂᒃᑳᖅ ᓴᖅᑭᖅᑎᖁᓚᐅᕐᐸᕋ ᓯᓚᑦᑐᓴᕐᕕᐅᑉ ᑲᑎᒪᔨᖏᓐᓄ, ᑕᐃᒪᐃᓐᓂᖓᓄ 
ᐅᖃᖅᑲᐅᕗᖓ ᐅᓂᒃᑳᓕᐊᕆᒐᑦᑎᒍ, ᐃᓚᒋᔭᐅᔪᖅ ᑕᑯᒍᓐᓇᕐᒪᑦ ᐅᓂᒃᑳᖅ ᑕᐃᔭᐅᒻᒪ " ᓯᕗᒧᒋᐊᕐᓂᖅ, 
ᓯᕗᒧᒋᐊᕈᓐᓇᖅᓯᓂ" ᐊᒻᒪ ᑐᕌᖓᓪᓗᓂ ᐊᖓᔪᖅᑳᒧ ᐃᓕᓐᓂᐊᖅᑐᓕᕆᓂᕐᒧ. 
 
75-ᖑᒻᒪᑕ ᐱᖁᔭᐅᓯᒪᔪᑦ ᑕᕝᕙᓂ ᐅᓂᒃᑳᒥ, ᐃᔨᖅᓯᓯᒪᖏᓇᑦᑕ ᑭᓱᑐᐃᓐᓇᕐᒥ. ᐃᓱᒪᒋᔭᕋᓕ, ᐃᓚᒋᔭᐅᔪᖅ 
ᓇᓗᓇᐃᖅᓯᒻᒪᑦ, ᓯᕗᓂᐊᒍᑦ ᑲᒪᒋᔭᕆᐸᖃᕋᑦᑎᒍ. ᑲᑎᒪᔩᑦ ᓯᓚᑦᑐᓴᕐᕕᒻᒥ ᐱᖁᔨᓯᒪᒻᒪᑕ, ᑐᑭᒧᐊᖅᑎᑦᑎᓯᒪᔪᑦ 
ᓯᓚᑦᑐᓴᕐᕕᒻᒥ ᐊᒻᒪ ᐊᖏᔪᖅᑲᐅᑎᖏᓐᓂ ᐃᖅᑲᓇᐃᔭᖅᑎᓂ ᐊᑐᓕᖅᑎᑦᑎᓗᑎ ᐱᖁᔭᐅᓯᒪᔪᓂ ᐅᓂᒃᑳᑦ ᐃᓗᐊᓂ, 
ᐅᐊᑦᑎᐊᕈ ᐅᖃᖅᑲᐅᒋᕗᖓ, ᓇᑉᐸᓪᓗᐊᐸᓗᖏ ᐱᖁᔭᐅᓯᒪᔪᑦ 48ᐳᓴᓐ ᒫᓐᓇᐅᔪᒥ ᑲᒪᒋᔭᐅᕙᓪᓕᐊᔪᑦ 
ᐅᕝᕙᓘᓐᓃᑦ ᐱᔭᕇᖅᓯᒪᓕᕐᑐᑦ. 
 
ᑕᐃᒪᐃᓐᓂᖓᓄ, ᑕᑯᒃᓴᐅᑎᑦᑎᔪᖅ ᓯᕗᓂᐊᒍᑦ ᑲᒪᒋᔭᖃᕐᓂᕐᒥ ᑭᒐᑐᐃᓪᓗᓂ, ᐊᖓᔪᖅᑳᑐᐃᓐᓇᐅᖏᑦᑐᒥ, ᑭᓯᐊᓂ 
ᑲᑎᒪᔨᖏᓐᓂ ᓯᓚᑦᑐᓴᕐᕕᐅᑉ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐅᖃᐅᓯᒃᓴᐃᑦ. ᑰᓕ. 
 
ᑰᓕ: ᐄ, ᐅᖃᖅᑎ, ᐅᖃᐅᔪᐃᒋᐊᖅᑎ ᐅᖃᖅᓯᒪᒻᒪᑦ ᓇᓗᓇᐃᖅᓯᑎᐊᖅᑐᒥ ᑖᒃᑯᐊ ᐊᐅᓚᑦᑎᔩᑦ, ᐊᖏᔪᖅᑳᑦ 
ᐃᖅᑲᓇᐃᔭᖅᑏᑦ, ᐊᒻᒪ ᑲᑎᒻᒪᔪᑦ, ᐱᖃᓯᐅᑎᓪᓗᓂ ᐊᖓᔪᖅᑳ, ᐱᔪᓐᓇᕐᓂᖃᓚᐅᖏᒻᒪᑕ ᐅᕝᕙᓘᓐᓃᑦ ᓈᒻᒪᑦᑐᓂ 
ᐊᓯᔾᔨᒍᓐᓇᕋᑎ. 
 
ᖃᓄᖅ ᐊᖓᔪᖅᑳᖑᔪᖅ ᐅᖃᐅᔨᔪᓐᓇᖅᑲ ᒪᓕᒐᓕᐅᕐᕕᒻᒥ ᐊᓯᔾᔨᖅᑐᖃᓂᐊᕐᒪᑦ, ᐅᐱᓐᓇᕋᓂ ᐊᐅᓚᑦᑎᔨᐅᓚᐅᖅᑐᑦ 
ᐃᓚᖏᓐᓂ ᑲᑎᒪᔩᑦ ᑲᔪᓯᓯᒪᑦᑎᐊᖏᒻᒪᑕ. ᑲᔪᓯᑦᑎᐊᖅᓯᒪᖏᒃᑯᑎ, ᖃᓄᖅ ᑕᑎᖃᕐᐸ ᒫᓐᓇᐅᔪᒥ ᐊᐅᓚᑦᑎᔨᐅᔪᓂ 
ᓈᒻᒪᑦᑐᓂ ᐊᓯᔾᔨᕆᐊᓕᓐᓂ? ᓄᓇᕗᒻᒥᐅᑕᐃᑦ ᑭᐅᔭᐅᔪᒪᒻᒪᑕ. ᐊᖓᔪᖅᑳ ᑭᐅᔪᓐᓴᕐᐸ ᓯᕗᓪᓕᐊᑎᓂᐊᕐᒪᒍ 
ᐋᖅᑭᒋᐊᖅᑕᐅᓂᖓᓂ ᓄᓇᕗᑦ ᓯᓚᑦᑐᓴᕐᕕᒃ? 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐃᓚᒋᔭᐅᔪᖅ ᐅᖃᒃᑲᓂᕐᖓᑦ ᐅᓂᒃᑳᓃᑦᑐᓂᑦ ᑎᑎᕋᖅᓯᒪᓂᖏᓐᓂ 
ᐅᖃᖅᓯᒪᓪᓚᕆᖏᑕᖏᓐᓂ. ᐅᓂᒃᑳᖅ ᐅᖃᖏᒻᒪᑦ ᓯᓚᑦᑐᓴᕐᕕᒃ ᑲᔪᓯᓯᒪᖏᒻᒪᑦ ᓄᓇᕗᒻᒥ. ᑲᔪᓯᓯᒪᖏᑉᐸᑦ 
ᓯᓚᑦᑐᓴᕐᕕ ᓄᓇᕗᒻᒥ, ᑕᑯᒐᔭᖏᑦᑐᒍ ᐃᓄᓐᓂ ᐱᔭᕇᖅᓯᔪᓂ ᐋᓐᓂᐊᓯᐅᖅᑎᐅᓂᕐᒧ ᓇᓗᓇᐃᒃᑯᑎᓕᓐᓂ ᓄᓇᕗᒻᒥ 
ᐃᓕᓴᐃᔨᐅᓂᕐᒧ ᓇᓗᓇᐃᒃᑯᑎᓕᓐᓂ ᐊᓯᖏᓐᓂᑦᑕᐅᖅ ᐃᓕᓐᓂᐊᕋᒃᓴᓂ, ᐱᖃᓯᐅᑎᔾᓗᓂ ᐊᑭᑦᓯᕋᖅ 
ᒪᓕᒐᓕᕆᓂᕐᒧ ᐃᓕᓐᓂᐊᕋᒃᓴᖅ ᑲᔪᓯᕙᓪᓕᐊᔪᖅ, ᐅᖃᖅᑎ. 
 
ᑕᐃᒪᐃᓐᓂᖓᓄ, ᓈᒻᒪᖏᑦᑐᖅ ᐅᖃᕐᓗᓂ 100 ᐅᖓᑖᓃᑦᑐᑦ ᐃᖅᑲᓇᐃᔭᖅᑏᑦ ᓯᓚᑦᑐᓴᕐᕕᒻᒥ, ᓄᓇᓕᒻᒥ, 
ᓄᓇᓕᒻᒦᑦᑐᑦ ᐱᔨᑦᑎᖅᑐᑦ ᓄᓇᕗᒻᒥᐅᓄᑦ.  
 
ᐅᓂᒃᑳᕐᓕ ᐅᖃᖅᑐᖅ, ᐊᒻᒪ ᐃᓚᒋᔭᐅᔪᑦ ᑕᑯᓯᒪᔪᑦ ᐱᖁᔭᐅᓯᒪᔪᓂ, ᐱᓕᕆᐸᑦ ᑲᒪᒋᔭᐅᔭᕆᐊᖃᕐᒪᑕ 
ᓯᓚᑦᑐᓴᕐᕕᒦᑦᑐᑦ. ᓯᕗᓪᓕᕐᐹᖅ ᐊᒻᒪ ᑲᒪᒋᔭᐅᔭᕆᐊᖃᓗᐊᕐᑐᖅ ᐱᓕᕆᐊᓂ ᑮᓇᐅᔭᓕᕆᓂᕐᒧ ᓈᒻᒪᖏᓐᓂᖏᑦ  



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᓯᓚᑦᑐᓴᕐᕕᒻᒧ. ᐊᕐᕌᓂ ᓯᓚᑦᑐᓴᕐᕕᒃ ᓇᑲᑎᕐᕕᐅᓚᐅᕐᒪᑦ ᐅᖓᑖᓂ $1-ᒥᓕᐊᓐ ᐊᒻᒪ ᐅᑎᖅᑎᑕᐅᓯᒪᓕᖅᑐᑎ. ᕌᐳᑦ 
ᓕᐅᓄᑦ ᐊᒻᒪ ᓯᓚᑦᑐᓴᕐᕕᐅᑉ ᑲᑎᒪᔨᖏ ᖃᓄᐃᓕᓚᐅᖅᑎᓐᓇᒋ ᐱᓕᕆᐊᖃᖅᑐᑦ ᐊᖏᔪᖅᖃᐅᑎᓂ 
ᐃᖅᑲᓇᐃᔭᖅᑎᓂ ᑲᒪᒋᔭᐅᓂᐊᕐᒪᑕ ᐱᖁᔭᐅᓯᒪᔪᑦ ᐅᓂᒃᑳᓂᑦ. 
 
ᐅᓂᒃᑳᖅ ᐅᖃᖅᓯᒪᖏᒻᒪᑦ ᓯᓚᑦᑐᓴᕐᕕᒃ ᔭᒐᐃᓯᒪᒻᒪᑦ ᐃᓄᐃᑦ ᑲᒪᒋᓯᒪᔭᖏᓐᓂ ᐱᐅᖏᑦᑐᓂ ᓴᖅᑭᑎᑦᑎᓯᒪᖏᒻᒪᑦ, 
ᐊᒻᒪᓗᑦᑕᐅᖅ ᐃᖅᑲᓇᐃᔭᕐᓂᕐᒧ, ᐃᖅᑲᓇᐃᔭᕐᓂᐊᓂᕐᒧᑦ ᐱᓕᕆᐊᓂ ᐃᓄᖏᓐᓄ ᓄᓇᕗᒻᒥ. ᐅᖃᕐᑐᓪᓗ ᐅᓂᒃᑳᒥ 
ᐃᓗᐊᓂ ᐱᓕᕆᐊᖅᑕᖃᕐᒪᑦ ᓯᓚᑦᑐᓴᕐᕕᐅ ᑐᑭᒧᐊᖅᑎᑕᐅᖃᑦᑕᕐᓂᖓᓂ ᑭᖑᓂᑦᑎᓂ, ᒫᓐᓇᐅᓕᖅᑐᖅ, ᐅᖃᖅᑏ, 
ᓯᕗᓄᒋᐊᕐᓗᑕ. 
 
ᑕᐃᒪᐃᓐᓂᖓᓄ, ᐃᓄᐃᑦ ᓄᓇᕗᒻᒥ ᐃᑉᐱᒍᓱᑦᑎᐊᕈᓐᓇᖅᑐᑦ ᑖᒃᑯᐊ ᐱᖁᔭᐅᓯᒪᔪᑦ ᐅᓂᒃᑲᓂ ᓇᑦᑎᖅᔭᐅᓯᒪᔪᑦ 
ᐅᕙᓐᓄ ᐊᒻᒪ ᑲᑎᒪᔨᓄᑦ ᑲᒪᒋᔭᐅᓂᐊᕐᒪᑕ ᐱᓕᕆᐊᒃᓴᐃᑦ. ᑕᒪᓐᓇ ᐱᐅᔫᕗᖅ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐱᖃᑖ ᐅᖃᐅᓯᒃᓴᐃᑦ. ᑰᓕ. 
 
ᑰᓕ: ᐅᖃᖅᑎ, ᓴᓇᖏᑕᒃᑲ ᐅᖃᖅᓯᒪᔪᑦ ᐅᓂᒃᑳᓕᐊᓂ, ᐅᓂᒃᑳᖅ ᐅᖃᖅᓯᒪᑦᑎᐊᕐᖓᑦ ᐃᓚᖓᓂ, 
ᐱᓕᕆᐊᖑᒋᐊᓖᑦ ᓯᓚᑦᑐᓴᕐᕕᐅᑉ ᐱᔭᕆᐊᓕᖏ ᑎᑭᑕᐅᓯᒪᖏᒻᒪᑕ. ᖃᐅᔨᒪᔭᐅᑦᑎᐊᓚᐅᕐᒪᑦ ᐃᖅᑲᓇᐃᔭᖅᑎᓄ, 
ᐊᒻᒪ ᑲᑎᒪᔨᓄ, ᓯᓚᑦᑕᓴᕐᕕᒃ ᑕᑯᓐᓇᒐᖃᖏᒻᒪᑦ ᐊᒻᒪ ᐸᕐᓇᐃᓯᒪᓐᓇᓂ ᑎᑭᒍᓐᓇᖅᑕᖓᓂ. ᐊᒻᒪᓗᑦᑕᐅᖅ, 
ᓯᓚᑦᑐᓴᕐᕕᒃ ᓴᖅᑭᔮᖅᑎᑦᑎᓯᒪᖏᒻᒪᑦ ᐅᕝᕙᓘᓐᓃᑦ ᑕᑯᓴᐅᑎᑦᑎᓯᒪᖏᒻᒪᑦ ᐃᓄᓐᓂ ᐃᖅᑲᓇᐃᔭᖅᑎᖃᕆᐊᖃᕐᓂᕐᒧ, 
ᓴᖅᑮᓯᒪᔪᑦ ᓯᓚᑦᑐᓴᕐᕕᒻᒥ ᒪᓕᒐᖅᑎᒍ ᐊᑐᕆᐊᓕᖏᓐᓂ ᐊᑑᓃᑦᑐᖅ ᐃᓚᖓ 23. ᓯᓚᑦᑐᓴᕐᕕᒃ ᑲᔪᓯᓯᒪᖏᑦᑐᖅ 
ᒪᓕᓪᓗᑎ ᐱᖃᓯᐅᔾᔨᓗᑎ ᐃᓄᐃᑦ ᖃᐅᔨᒪᔭᑐᖃᖏᓐᓂ. ᐅᑉᐱᕈᓱᒃᑲᒪ, ᑭᖓᓪᓕᖅᐹᒥ, ᓯᓚᑦᑐᓴᕐᕕᒃ 
ᑲᔪᓯᓯᒪᖏᑦᑐᖅ ᑐᓴᐅᒪᑎᑦᑎᓗᑎ ᐃᓄᓐᓄ ᐃᓚᒋᔭᐅᔪᓄ ᐱᓕᕆᐊᒥ. 
 
ᑕᐃᒪᐃᓐᓂᖓᓄ, ᐊᐱᕆᔭᕋ ᐊᖓᔪᖅᑳ ᒫᓐᓴᐅᔪᒥ ᐊᐅᓚᑦᑎᔨᐅᔪᑦ ᐊᑐᓕᖅᑎᑦᑎᔪᓐᓇᖏᒻᒪᖔᑕ, 
ᐊᖓᐅᖏᓕᐅᕈᑎᐅᔪᖅ ᑲᔪᓰᓐᓇᓂᐊᕐᑐᖅ ᐊᕐᕌᒍᒐᓚᐅᔪᓄ, ᖃᓄᖅ ᐃᑉᐱᒍᓱᑉᐸ ᒫᓐᓇᐅᔪᒥ ᐊᐅᓚᑦᑎᔩᑦ 
ᐊᓯᔾᔩᔪᓐᓇᓂᐊᕐᒪᖔᑕ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳᑦ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐃᓚᒋᔭᐅᔪᖅ ᐅᖃᓕᒫᖅᑐᖅ ᐸᐃᑉᐹᒥ ᐊᒻᒪ ᐅᖃᓕᒫᕐᓂᐊᕐᒥᔭᕋ 
ᐸᐃᑉᐹᒥᑦᑕᐅᖅ ᑭᐅᓂᐊᕋᒃᑯ ᐊᐱᖅᑯᑎᖓ. 
 
ᐅᖃᖅᑏ ᐸᐃᑉᐹᖅ ᐅᖃᖅᓯᒪᒻᒥᔪᖅᑕᐅᖅ: "ᓯᓚᑦᑐᓴᕐᕕᒃ ᐊᒥᓱᓂ ᐊᒃᓱᕈᖅᑐᓂ ᐊᒻᒪ ᐱᔪᒪᓂᖃᖅᑐᓂ ᐊᐅᓚᑦᑎᔨᓂ, 
ᐃᓕᓴᐃᔨᓂ, ᐃᖅᑲᓇᐃᔭᖅᑎᓂ ᐃᑲᔪᖅᑎᓂ ᐊᒻᒪ ᐃᓐᓇᕐᓂ ᐃᓕᓴᐃᔨᓂ ᐃᖅᑲᓇᐃᔭᖅᑐᑦ ᓄᓇᕗᒻᒥ. 
ᐃᖅᑲᓇᐃᔭᖅᑏᑦ ᐊᐱᖅᓱᖅᑕᐅᔪᑦ ᓯᓚᑖᓂ ᐊᐱᖅᓱᕐᓂᖃᑦᑎᓪᓗᑕ ᓂᓪᓕᐊᒍᑎᖃᑦᑎᐊᕐᓚᐅᖅᑐᑦ ᐊᒻᒪᓗ 
ᓱᓕᑦᑎᐊᖅᑐᑎᒃ ᐅᓪᓗᒥᐅᔪᖅ ᖃᓄᐃᓕᖓᓂᕆᔭᖓᓂᒃ ᓯᓚᑦᑐᕐᓴᖅᕕᐅᑉ. 
 
ᑎᑎᕋᖅᓯᒪᒋᓪᓗᓂ ᓈᒻᒪᑎᐊᖅᑐᓂᒃ ᐃᖅᑲᓇᐃᔭᖅᑎᖃᓚᐅᖅᑐᓂ ᓯᓚᑖᓂ ᕿᒥᕐᕈᓂᕐᒧᑦ, ᐊᒻᒪᓗ 
"ᐃᖅᑲᓇᐃᔭᖅᑎᐅᔪᑦ ᓂᕆᐅᓚᐅᖅᑐᑎᒃ ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᑲᑎᒪᔨᖏᑦ 
ᖃᓄᐃᓕᐅᕈᑎᖃᕐᓂᐊᕐᕆᐊᖏᓐᓂᒃ ᐋᖅᑭᒋᐊᖅᓯᓗᑎᒃ ᐊᐅᓚᑦᑐᓂᕐᒧᑦ ᐊᑑᑎᑦᑎᐊᖅᑐᒃᑯᑦ ᐊᒻᒪᓗ 
ᓵᑕᔅᓴᐅᒍᓐᓇᓂᕐᒧᑦ ᓅᓐᓂᐊᕐᓗᒍ ᓯᓚᑦᑐᕐᓴᖅᕕᒃ ᓯᕗᓂᑦᑎᓐᓂ." 
 
ᐅᖃᖅᑏ, ᑕᐃᒪᓐᓇᐃᓕᐅᖅᑐᑦ ᐊᖓᔪᖅᑳ ᐊᒻᒪᓗ ᑲᑎᒪᔨᖏᑦ, ᓅᑎᕆᔪᑦ ᓯᓚᑦᑐᓴᖅᕕᒻᒥᒃ ᓯᕗᓂᒃᑎᓐᓄᑦ 
ᐱᑦᔪᑎᒋᓪᓗᒍ ᒪᓕᒃᑲᑦᑕ ᐊᑐᓕᖁᔾᔪᑎᐅᓯᒪᔪᓂᒃ ᐅᓂᒃᑳᒥ ᐱᓕᕆᐊᔅᓴᐅᑎᑕᐅᓚᐅᖅᑐᖅ ᒥᓂᔅᑕᒧᑦ.  

ᖃᐅᔨᒪᔪᖓᐅᒐᓗᐊᖅ ᐃᓱᒫᓘᑎᑕᖃᒻᒪᑦ ᓯᓚᑦᑐᕐᓴᖅᕕᒻᒥ. ᒪᓕᒐᓕᐅᖅᑎᓪᓗ ᖃᐅᔨᒪᓪᓗᑎᑦ, ᐃᖅᑲᓇᐃᔭᖅᑏᓪᓗ 
ᐊᒻᒪᓗ ᓲᖃᐃᒻᒪ ᐃᓕᓐᓂᐊᖅᑏᑦ. ᑕᐃᒪᓐᓇ ᐱᑦᔪᑎᖃᑦᑐᑎᒃ ᐅᓂᒃᑳᖅ ᐱᓕᕆᐊᖑᑎᑕᐅᓚᐅᖅᐳᖅ. ᑕᐃᒫᖏᓐᓇ 
ᐱᑦᔪᑎᖃᑦᑐᑎᒃ ᐊᑐᓕᖁᔾᔪᑎᐅᔪᑦ, ᑕᒪᕐᒥᒃ 75-ᖑᔪᑦ ᓈᒻᒪᒋᔭᐅᓯᒪᔪᑦ ᓯᓚᑖᒍᑦ ᕿᒥᕐᕈᓂᒃᑯᑦ, ᑲᑎᒪᔨᖏᓐᓄᑦ, 
ᐊᖓᔪᖅᑳᒧᑦ ᐊᒻᒪᓗ ᐊᖓᔪᖅᑲᐅᑎᓄᑦ ᐊᐅᓚᑦᑎᔨᖏᓐᓄᑦ ᐱᓕᕆᐊᖃᓚᐅᖅᑐᓄᑦ. ᑭᐅᔾᔪᑎᑦᑎᐊᕙᓪᓚᐃᔪᖅ 
ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᑰᓕ. 
 
ᑰᓕ: ᖁᔭᓐᓇᒦᒃ, ᐅᖃᖅᑎ. ᑎᑎᕋᖅᑕᐅᓯᒪᓚᐅᕐᓕ ᐊᑕᐅᓯᑐᐊᖅ ᒪᓕᒐᓕᐅᖅᑎ ᐃᒻᒥᓄᑦ ᐅᓂᒃᑳᕆᔭᒥᓄᑦ 
ᐸᑦᑕᖅᑐᕈᑎᓕᒃ. 
 
>>ᐃᓪᓚᖅᑐᑦ 
 
ᓱᓕ ᓇᓗᓇᐃᖅᓯᑲᓐᓂᕈᒪᕋᑖᕐᕋᒪ ᓄᓇᕗᒻᒥᐅᓄᑦ ᐃᓅᓱᒃᑐᖁᑎᕗᑦ ᐱᐅᓂᖅᓴᒥᒃ ᐱᔭᕆᐊᖃᒻᒪᑕ ᓯᓚᑦᑐᓴᕐᕕᒃᑯᑦ 
ᐊᑐᐃᓐᓇᐅᑎᑕᖏᑎᒍᑦ. ᐅᓂᒃᑳᖅ ᓇᓗᓇᖏᑎᐊᖅᑐᖅ. ᐊᐅᓚᑦᑎᔩᑦ ᐱᐊᓂᒃᓯᒪᖏᑦᑐᑦ ᐊᒥᓱᓂᒃ, ᒪᓐᓇᓗ ᓄᑖᒥᒃ 
ᐱᓕᕆᐊᒃᓴᓕᐅᕐᓂᖅ, ᓄᑖᒥᒃ ᑐᑭᒧᐊᒍᑎᓕᐅᕐᓂᖅ ᐊᒻᒪᓗ ᓴᖅᑮᓂᖅ ᓂᕆᐅᕐᓂᕐᒥᒃ ᐃᓅᓱᒃᑐᖁᑎᑦᑎᓐᓄᑦ 
ᐊᒃᓱᐊᓗ ᑐᒃᓯᕌᕆᔭᐅᔪᖅ ᐊᒃᓱᕈᕐᓂᕆᖃᑦᑕᓂᐊᖅᑕᖏᓐᓄᑦ. 
 
ᐊᖓᔪᖅᑳ ᓇᓗᓇᐃᖅᓯᒍᓐᓇᖅᑲ, ᓱᓕ, ᑭᓯᐊᓂᓕ ᐋᖅᑭᒃᑎᕆᓕᖅᑭᑉᐸᑦ ᐃᓚᖓᓐᓂᒃ ᓯᕗᓪᓕᐊᔾᔭᐅᖁᔭᐅᓯᒪᔪᒥᒃ 
ᓄᓇᕗᒻᒥ ᓯᓚᑦᑐᕐᓴᖅᕕᒃᑯᓐᓂ, ᓄᑖᒥᒃ ᐱᑕᖃᔾᔮᖏᑦᑐᖅ ᑐᕌᖅᑕᐅᒍᒪᔪᒥᒃ. ᐊᖓᔪᖅᑳ ᐊᖏᕈᓐᓇᖅᑲ 
ᐊᓯᔾᔩᑲᓐᓂᕐᓗᓂ ᖃᐅᔨᒪᓇᑦᑎᐊᕐᓂᐊᕐᒪᑦ ᑕᐃᒃᑯᐊ ᓄᑖᑦ ᐊᐅᓚᑦᑎᔨᐅᔪᑦ ᐱᔪᓐᓇᑎᐊᕐᓂᖏᓐᓂᒃ, ᐱᖃᓯᐅᑎᓗᓂ 
ᑐᑭᒧᐊᑦᑎᑦᑎᓂᖅ ᐊᓯᖏᓐᓂᒃ ᒪᓕᒐᓕᐅᖅᑎᐅᔪᓂᒃ ᑲᑎᒪᕕᒻᒥ ᑕᕝᕙᓂ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐄ, ᐅᖃᖅᑎ, ᐊᖏᖃᑎᖃᑦᑐᖓ ᒪᓕᒐᓕᐅᖅᑎᒥᒃ. ᐃᒻᒥᓂᒃ 
ᐸᑦᑕᖅᑐᕈᓐᓇᖏᒃᑯᕕᑦ, ᑕᐃᒪᓕ, ᑭᐊᑉ ᐸᑦᑕᕐᑐᕐᓂᐊᕐᒪᑎᑦ. 
 
>>ᐃᓚᖅᑐᑦ 
 
ᐊᖏᖃᑎᖃᑦᑐᖓ ᒪᓕᒐᓕᐅᖅᑎᒥᒃ ᐊᒻᒪᓗ ᐅᖃᐅᑎᔪᒪᓪᓗᒍ ᓱᓕ, ᓲᕐᓗ, ᑕᖅᑭᐅᓚᐅᖅᑐᓂ, ᐊᐅᓚᑦᑎᔨᖓ 
ᐊᖏᓂᖅᐹᖑᔪᖅ ᐃᓕᓐᓂᐊᖅᕕᒃ ᓄᓇᕗᒻᒥ ᐃᖅᑲᓇᐃᔭᖅᑎᑖᖑᕋᑖᑕᐃᓐᓇᕐᒪᑦ, ᐊᒻᒪᓗ ᑕᐃᓐᓇ ᐃᓅᓪᓗᓂ. 
ᐊᓯᔾᔨᖅᓯᕙᓪᓕᐊᔪᑦ ᓯᓚᑦᑐᕐᓴᖅᕕᒻᒥ ᐊᒻᒪᓗ ᐃᓗᐊᓂ ᓯᓚᑦᑐᕐᓴᖅᕕᒃᑯᑦ ᐋᖅᑭᒃᓯᒪᓂᖓᑕ. ᐊᑐᓕᖁᔨᔾᔪᑎᐅᔪᑦ 
ᐅᓂᒃᑳᒥ ᐃᑲᔪᕐᓂᐊᖅᑐᑦ ᐊᑐᖅᑕᐅᓕᕐᓂᖓᓄᑦ, ᐊᒻᒪᓗ ᐊᖏᖅᑐᖓ ᐊᒻᒪᓗ ᖁᔭᓐᓇᒦᖅᑐᒍᑦ ᒪᓕᒐᓕᐅᖅᑎᑦ 
ᐃᑲᔪᖅᑐᐃᓂᖓᓄᑦ, ᐅᕙᓐᓂᑑᖏᑦᑐᖅ ᐊᖓᔪᖅᑳᖑᓪᓗᖓ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᓯᕗᒧᐊᑦᑎᕆᓇᓱᒃᑎᓪᓗᑕ 
75-ᓂᑦ ᐊᑐᓕᖁᔨᔾᔪᑎᐅᓯᒪᔪᓂᒃ, ᑭᓯᐊᓂᓗ ᐃᑲᔪᖅᑐᐃᓂᖓ ᒪᓕᒐᓕᐅᖅᑏᑦ ᑲᑎᒪᕕᒻᒥ ᐊᒻᒪᓗ , 
ᐃᖅᑲᓇᐃᔭᖅᑏᑦ ᐱᓕᕆᑦᑎᐊᕐᓚᐅᖅᑐᑦ ᐅᓂᒃᑳᒥᒃ. ᑕᐃᒪᓐᓇ ᑕᕝᕙ ᓯᕗᒧᐊᑉᐸᓪᓕᐊᕗᒍᑦ ᑲᑎᒪᔨᑎᒍᑦ ᑖᒃᑯᕗᖓ 
75-ᖑᔪᑦ ᐊᑐᓕᖁᔨᔾᔪᑎᓄᑦ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᓇᓄᓕᒻᒧᑦ, ᓇᑦᑎᖅ. 
 
ᐊᐱᖅᑯᑦ 215 - 2(2): ᐃᓕᓐᓂᐊᖅᑎᓄᑦ ᐊᖏᕐᕋᕆᔭᐅᔪᑦ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᓪᓗᒍ ᐊᖓᔪᖅ ᑳᖓ ᐃᓪᓗᓕᕆᔨᕐᔪᐊᒃᑯᑦ ᑕᒪᑐᒧᖓ 
ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑦ ᐃᓕᓐᓂᐊᖅᑎᖏᑦ ᕿᒪᐃᔭᕆᐊᖃᑉᐸᑦᑐᑦ ᐊᖏᕐᕋᒥᓂᒃ ᐊᐅᓚᕆᐊᖃᕋᐃᒻᒪᑦ 
ᐃᓕᓐᓂᐊᕐᕆᐊᕐᓗᑎᒃ ᑲᖏᖅᖠᓂᕐᒧᑦ ᐊᓯᐊᓄᓪᓘᓐᓃᑦ. 
 
ᐃᓛᓐᓂᒃᑯᑦ, ᐊᐅᓚᖅᓯᒪᑎᓪᓗᒋᑦ ᐱᖓᓱᓄᑦ ᑕᖅᑭᓄᑦ ᐃᓛᓐᓂᒃᑯᑦ, ᓄᓇᓕᓐᓂ ᐃᓪᓗᓕᕆᔨᒃᑯᑦ 
ᑎᒍᓯᒃᑲᓐᓂᓕᖃᑦᑕᕐᒪᑕ ᐃᓪᓗᒥᒃ ᐊᒻᒪᓗ ᐊᓯᐊᓄᑦ ᐃᓪᓗᒋᔭᐅᓕᖅᑐᓂ. ᑕᐃᒪᐃᑦᑑᓂᖓᓄᑦ, ᐃᓕᓐᓂᐊᖅᑏᑦ  
ᐃᓱᒫᓗᓕᖃᑦᑕᕐᒪᑕ ᐊᖏᕐᕋᕆᔭᒥᓂᒃ ᔭᒐᐃᓂᐊᕐᕆᐊᔅᓴᖅ ᐊᒻᒪᓗ ᐃᓕᓐᓂᐊᕐᓂᖓᓂᒃ ᐊᒃᑐᐃᓕᖅᑐᓂ. 
ᖃᐅᔨᒪᒍᒪᑐᐃᓐᓇᖅᑐᖓ ᐃᓪᓗᓕᕆᔨᒃᑯᑦ ᐊᖓᔪᖅᑳᖓᓐᓂᒃ ᐃᓚᒋᒻᒪᖔᒍᑦ ᐊᑐᐊᒐᖓᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᒋᔭᖃᑦᑐᖅ ᐃᓪᓗᓕᕆᔨᕐᔪᐊᑯᓐᓂᑦ, ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓄᓇᓕᓐᓂ ᐃᓪᓗᓕᕆᔨᒃᑯᑦ ᐃᓱᒪᓕᐅᕈᑎᖃᑉᐸᒻᒪᑕ 
ᑕᒪᒃᑯᓂᖓ. ᐃᓱᒫᓘᑎᑕᖃᑉᐸᑦ ᒪᓕᒐᓕᐅᖅᑎᐅᑉ ᓂᕈᐊᖅᑕᐅᕕᒋᓯᒪᔭᖓᓂ, ᐅᖃᖃᑎᒋᔭᕆᐊᖓᓂᒃ 
ᑯᕕᐊᒋᒐᔭᖅᐸᕋ ᐊᒻᒪᓗ ᐋᖅᑭᒋᐊᖅᓯᓗᑕ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ. ᖁᔭᓐᓇᒦᖅᐸᕋ ᐊᖓᔪᖅᑳᖓ ᐃᓪᓗᓕᕆᔨᕐᔪᐊᒃᑯᑦ. ᐃᓄᐃᑦ 
ᐃᓕᓐᓂᐊᕐᕆᐊᖃᑦᑕᖅᑐᑦ, ᐆᑦᑐᕋᓱᐊᖅᐸᒻᒪᑕ, ᖃᐅᔨᒐᐃᒐᒥᒃ ᐃᓪᓗᒋᔭᖓ ᐅᑎᖅᑎᑕᐅᓂᐊᕐᓕᖅᑐᖅ, ᓇᒻᒥᓂᖅ 
ᓄᓇᒥᓄᑦ ᐊᑭᓖᒋᐊᖃᓯᖃᑦᑕᖅᑐᑦ ᖃᖓᑦᑕᐅᑎᒥᓂᒃ. ᐅᖃᐅᓯᑐᐃᓐᓇᖅ, ᐅᖃᖃᑎᒋᔪᒪᓇᔭᖅᑕᕋ ᒥᓂᔅᑕ. 
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦ, ᐅᖃᖅᑎ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᒥᔅᑕ ᐹᓇᐸᔅ. 
 
ᐊᐱᖅᑯᑦ 216 - 2(2): ᓄᓇᕗᑦ ᒐᕙᒪᒃᑯᖏᑕ ᐊᐅᓚᑦᓯᓂᖓ ᐃᒪᓕᕆᓂᕐᒧᑦ 
 
ᐹᓇᐸᔅ: ᖁᔭᓐᓇᒦᒃ ᐅᖃᖅᑎ. ᐃᓱᒫᓘᑎᖃᕋᑦᑕ ᓂᕈᐊᖅᑕᐅᓯᒪᕕᖏᓂ ᐃᒪᓕᕆᓂᕐᒧᑦ. ᒐᕙᒪᑐᖃᒃᑯᑦ 
ᐅᖃᖅᓯᒪᒻᒪᑕ ᐱᕙᓪᓕᐊᔪᑎᒍᑦ ᐊᐅᓚᑦᓯᒍᓐᓇᖏᑦᓯᕋᖅᓱᑎᒃ ᐃᒪᓕᕆᓂᕐᒥᒃ ᐅᒥᐊᕐᔪᐊᑦ 
ᐃᖏᕐᕋᕕᒋᖃᑦᑕᖅᑕᖏᓐᓂᒃ. ᐃᓱᒫᓘᑕᐅᒻᒪᑦ ᓂᕈᐊᖅᑕᐅᓯᒪᕕᖕᓂ ᐱᔾᔪᑎᒋᓪᓗᒍ ᐅᒥᐊᕐᔪᐊᑦ ᐃᖏᕐᕋᔭᕋᖃᑦᑕᖅᑐᑦ. 
ᒐᕙᒪᒃᑯᑎᒍᓪᓕ ᓇᐅᒃᑰᖓᕙ ᑕᒪᓐᓇ? ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓇᓕᐊᓐᓂᒃ ᒥᓂᔅᑕᒥᒃ ᐊᐱᕆᕕᑦ? ᒐᕙᒪᒃᑯᑦ ᓯᕗᓕᖅᑎᖓ. 

ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. ᒐᕙᒪᑐᖃᒃᑯᑦ ᐊᐅᓚᑦᓯᖏᑦᑐᑦ ᐃᒪᓕᕆᓂᓕᒫᓂᒃ, 
ᐱᓗᐊᖅᑐᒥ ᕿᑭᖅᑖᓘᑉ ᐊᒻᒪ ᐊᑯᑭᑦᑐᑦ ᓄᓇᖓᑕ ᐊᑯᓐᓂᖓᓃᑦᑐᖅ ᓇᓪᓕᐊᓐᓄᑦ ᐊᐅᓚᑕᐅᓐᖏᓚᖅ, ᑕᒪᐃᓐᓄᑦ 
ᒪᑐᐃᖓᕗᖅ. ᑕᐃᒪᓕ ᖁᑦᑎᑦᑐᖅ ᑲᓇᑕᐅᑉ ᐃᓚᒋᒻᒪᒍ, ᐊᖏᖃᑎᒌᒍᑎᖃᖅᐳᒍᑦ ᒐᕙᒪᑐᖃᒃᑯᓐᓂᑦ ᖁᑦᑎᑦᑐᖅ, 
ᐱᓗᐊᓐᑐᒥ ᑕᓪᓗᕈᑎᐅᑉ ᐃᒪᖓ, ᑲᓇᑕᒧᑦ ᐃᓚᒋᔭᐅᕗᖅ, ᑕᐃᒪᓐᓇᐃᒻᒪᓪᓗ ᓄᖅᑲᖓᑎᑦᑎᔭᕆᐊᖃᖅᐸᑉᐳᒍᑦ 
ᐅᒥᐊᖅᔪᐊᓂᑦ ᑕᐃᑰᓈᓚᐅᓐᖏᓐᓂᖏᓐᓂ. ᖁᔭᓐᓇᒦᒃ ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᐱᖅᓱᕐᓇᖅ ᐃᓱᓕᑦᑐᖅ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᖏᕈᑕᐅᖁᓪᓗᒍ ᑲᔪᓯᒋᐊᕈᒪᓪᓗᖓ ᑕᓪᓕᒪᖓᓐᓅᑲᓐᓂᕈᒪᓪᓗᖓ. 
ᐃᓕᓴᖅᓯᓂᖅ ᐴᓚᕆᐊᖅᓯᒪᔪᓂᒃ ᒪᓕᒐᓕᐅᕐᕕᖕᒧᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᖏᕈᑕᐅᖁᔨᔪᖅ ᒪᓕᒐᓕᐅᖅᑎ ᐃᓕᓴᖅᓯᓂᕐᒧᑦ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᖕᒧᑦ. 
ᐊᖏᙱᑦᑐᖃᖅᐹ? ᐊᖏᙱᑦᑐᖃᙱᑦᑐᖅ. ᒥᔅᑕ ᓇᑦᑎᖅ. 
 

ᐅᑎᕐᕕᕐᓂᖅ ᑲᑎᒪᔾᔪᑎᒃᓴᖅ 5ᒧᑦ: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒥ 
 

ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. ᖁᔭᒋᓪᓗᒋᑦ ᒪᓕᒐᓕᐅᖅᑎᐅᖃᑎᒃᑲ. ᐃᓕᓴᕆᔪᒪᓪᓗᒍ ᓴᓪᓕᕐᒥᐅᑕᖅ, 
ᐃᑲᔪᖃᑦᑕᖅᓯᒪᔪᖅ ᐋᓐᓂᐊᖃᕐᓇᖏᑦᑐᓕᕆᔨᒃᑯᓐᓂᒃ ᐃᓄᓕᕆᔨᒃᑯᓂᓪᓗ ᐊᑯᓂᐊᓗᒃ; ᑖᓐᓇ ᐅᐃᖓᓗ 
ᐊᐃᑎᑦᓯᓯᒪᖃᑦᑕᖅᑑᒃ ᐊᖏᕐᕋᖃᙱᑦᑐᓂᒃ, ᒥᔅ ᓲᓯ ᐊᖑᑎᐊᓗᒃ, ᐃᓕᓴᕆᔭᐅᓕ. ᖁᔭᓐᓇᒦᒃ ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᖕᒧᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᖕᒧᑦ. ᒥᔅᑕ 
ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑎ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. ᐃᓕᓴᖅᓯᔪᒪᓪᓗᖓ ᖃᒪᓂ'ᑐᐊᕐᒥᐅᑕᒥᒃ, 
ᐃᑲᔪᖃᑦᑕᖅᑐᒻᒪᕆᐅᓪᓗᓂ ᓄᓇᑦᑎᓐᓂ, ᒥᔅ ᕚᕗᕋ ᑕᒍᕐᓈᖅ, ᒪᓕᒐᓕᕆᔨᒃᑯᓃᙶᖅᑐᖅ, ᐱᖓᓱᓂᒃ ᓄᓇᓕᓐᓂᒃ 
ᐱᓯᒪᔪᖅ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᖕᒧᑦ. ᐃᓕᓴᕐᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᖕᒧᑦ. ᒥᔅᑕ 
ᒪᑉᓴᓚᒃ. 
 
ᒪᑉᓴᓚᒃ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. ᐃᓕᓴᖅᓯᔪᒪᓪᓗᖓ ᐃᓯᕋᑖᑦᓯᐊᖅᑐᒥᒃ, ᐅᓘᑕ ᐅᕙᓗᑦᑕᙳᐊᖅ, ᐅᕙᖓ 
ᑐᓄᐊᓂ ᐃᑦᓯᕚᖅᑐᖅ ᓇᐅᔮᕐᒥᐅᑕᖅ. ᑭᕙᓪᓕᖅ ᐱᖅᓯᓗᐊᖃᑦᑕᕐᓂᑯᖓᓄᑦ ᐊᐃᒍᓐᓇᐃᓕᐅᖅᑲᔪᖅ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᒪᓕᒐᓕᐅᕐᕕᖕᒧᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓂᒃ ᒪᓕᒐᓕᐅᕐᕕᖕᒧᑦ. 
ᑲᑎᒪᔾᔪᑎᑦᑎᓐᓄᑦ ᐅᑎᕐᓗᑕ. 7-ᖓᓂ. 8-ᖓᓂ. 9-ᖓᓂ. 10-ᖓᓂ. ᐃᓚᖓ 11. ᐃᓚᖓ 12. ᐃᓚᖓ 13 
ᐃᓚᖓ 14. ᐃᓚᖓ 15. ᐃᓚᖓ 16. ᐃᓚᖓ 17. ᐃᓚᖓ 18. ᐃᓚᖓ 20. ᑲᑎᒪᔨᕋᓛᓅᖅᑕᐅᓂᐊᕐᑐᑦ 
ᒪᓕᒐᐃᑦ ᐊᒻᒪ ᐊᓯᖏᑦ ᑲᒪᒋᔭᐅᔭᕆᓖᑦ. ᐸᐃᑉᐹᑦ ᐃᓕᔭᐅᓯᒪᔪᑦ 52 - 2(20), ᐊᒻᒪ ᒪᓕᒐᖅ 8, ᓇᑦᑎᖅ 
ᐃᑦᓯᕙᐅᑕᐅᓗᓂ. 
 
ᐊᑐᕐᓗᒍ ᐱᔪᓐᓇᐅᑎᖃᖅᑎᑕᐅᓂᕋ ᐱᖁᔨᕗᖔᕈᑦ 3 - 2(2) ᑲᑎᒪᔨᕋᓛᑦ ᑲᑎᒪᓂᐊᕐᑐᑦ ᓇᒥᓂ ᑭᓯᐊᓂ 
ᓄᖅᑲᑎᑉᐸᑦ. ᐱᒋᐊᓚᐅᖏᓐᓂᖏᓐᓂ ᑲᑎᒪᔨᕋᓛᑦ, ᓄᖅᑲᖓᑲᐃᓐᓇᓂᐊᖅᑐᒍ 20-ᒥᓂᔅᒥ. 
 
ᐃᖅᓱᖅᑎ 
 
>>ᒪᓕᒐᓕᐅᕐᕕᒃ ᓄᖅᑲᑲᐃᓐᓇᖅᑐᖅ 14:58 ᐊᒻᒪ ᐱᒋᐊᒃᑲᓂᖅᑐᓂ 15:31 
 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᒪᓕᒐᒃᓴᓂᑦ ᐊᓯᖏᓐᓂᓪᓗ 
 
ᐃᒃᓯᕙᐅᑕᖅ (ᓇᑦᑎᖅ): ᑲᑎᒪᓕᕋᓛᑦ ᑲᑎᒪᓂᖓ ᐱᒋᐊᖅᑎᒍᒪ.ᕋ. ᑲᑎᒪᔨᕋᓛᐹᑦᑕᑐᖅᑐᑦ ᐱᓕᕆᐊᒃᓴᖃᖅᑐᒍᑦ; 
ᐸᐃᑉᐹᑦ ᐃᓕᔭᐅᓯᒪᔪᑦ 52 - 2(2) ᐊᒻᒪ ᒪᓕᒐᖅ 8. 
 
ᖃᓄᐃᓕᔪᒪᕙᑦ ᑲᑎᒪᔨᕋᓛᑦ? ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑲᔪᓯᒍᒪᔪᒍᑦ ᒪᓕᒐᖅ 8 ᐊᒻᒪ ᕿᒥᕈᓗᒋ ᓇᓚᐅᑦᑖᖅᑕᐅᓯᒪᔪᑦ 
ᖏᓕᓐᓂᐊᖅᑐᓕᕆᔨᒃᑯᓐᓂ. ᐃᓕᓐᓂᐊᖅᑐᓕᕆᔨᐅᔭᕇᕐᐸᑦ. ᐱᒋᐊᕐᓂᐊᖅᑐᒍ ᕿᒥᕈᓂᕐᒥ ᓄᓇᓕᕆᓂᕐᒧ ᐊᒻᒪ 
ᒐᕙᒪᓕᕆᓂᕐᒧ ᓇᓚᐅᑦᑖᖅᑕᐅᓯᒪᔪ, ᑭᖑᓂᐊᒍᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖏᖅᐱᑕ ᑲᒪᒋᖅᑳᕐᓗᒍ ᐃᓕᓐᓂᐊᖅᑐᓕᕆᓂᖅ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ ᐲᑯ, ᐊᐱᖅᓱᖅᑕᐅᔪᒃᓴᖃᖅᑮᑦ. ᐊᐱᖅᑐᕐᑕᐅᔪᒃᓴᖃᕈᕕᑦ, ᐃᖅᓱᖅᑏ, 
ᐃᓯᖅᑎᒃᑭᑦ ᐊᐱᖅᓱᖅᑕᐅᕕᒻᒧ. ᐲᑯ ᓇᓗᓇᐃᒃᑭᑦ ᐊᐱᖅᓱᖅᑕᐅᓂᐊᕐᑐᑦ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓪᓗᒥ ᐅᕙᓃᖃᑎᒃᑲ ᒥᓂᔅᑕᐅᑉ ᑐᖏᓕᐊ 
ᐃᓕᓐᓂᐊᖅᑐᓕᕆᓂᕐᒧ, ᐹᒻ ᕼᐊᐃᓐ, ᐅᕙᖓ ᑕᓕᖅᐱᖓᓂ ᐊᒻᒪ ᐅᕙᖓ ᓴᐅᒥᖓᓂ ᔮᓂᔅ ᒫᑉᔅ, 
ᑐᑭᒧᐊᖅᑎᑦᑎᔨᐅᑲᐃᓐᓇᖅᑐᖅ ᒐᕙᒪᓕᕆᓂᕐᒧ ᐃᓕᓐᓂᐊᖅᑐᓕᕆᔨᒃᑯᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑐᙵᓱᒋ ᐊᐱᖅᑐᖅᑕᐅᕕᒻᒧ. ᕼᐊᐃᓐ, ᒫᑉᔅ, ᑐᙵᓱᒋᑦ. ᑲᔪᓯᒋᐊᓚᐅᖏᓂᑦᑎᓐᓂ ᒪᑉᐱᖅᑐᒐᑎᑐᑦ 
ᐊᖏᖅᑕᐅᔭᕆᐊᓖᑦ 2005/06 ᓇᓚᐅᑦᑖᖅᑕᐅᓯᒪᔪᑦ ᐃᓕᓐᓂᐊᖅᑐᓕᕆᔨᒃᑯᓐ ᐃᖅᑲᐃᑎᒍᒪᔭᒃᑲ ᐃᓚᒋᔭᐅᔪᑦ 
ᒪᕐᕉᓂ ᑲᒪᓂᐊᕋᑦᑕ, ᓇᓚᐅᑦᑖᖅᑕᐅᓯᒪᔪᑦ ᐊᒻᒪ ᐱᓕᕆᕕᒻᒧ ᐸᕐᓇᑕᐅᓯᒪᔪᑦ. 

ᖃᖓᒃᑯᓚᐅᓱᖓᖅ, ᐃᓚᒋᔭᐅᔪᑦ ᐊᐱᖅᓱᕈᓐᓇᓂᐊᕐᒪᑕ ᐱᔾᔪᑎᓖᑦ ᑐᑭᓯᒋᐊᕐᕕᒃᓴᓂ ᐸᐃᑉᐹᓂ ᐅᕝᕙᓘᓐᓃᑦ 
ᐊᓯᖏᓐᓂ. ᓇᓗᓇᐃᖅᓯᖃᑦᑕᓂᐊᖅᑯᓯ ᓇᓪᓕᐊᓐᓂ ᐱᔾᔪᑎᖃᕐᒪᖔᒃᓯ ᐊᒻᒪ ᒪᑉᐱᖅᑐᒐᐅᑉ ᓇᒻᒪᖓᓂ 
ᐅᖃᐅᓯᕆᔭᕐᓂ ᐊᐱᕆᓂᐊᓕᕈᕕᑦ ᐅᕝᕙᓘᓐᓃᑦ ᐱᔾᔪᑎᖃᓕᕈᔾᑦ ᓇᓪᓕᐊᓐᓂ. 
 
ᐊᒻᒪᓗᑦᑕᐅᖅ, ᐃᖅᑲᐃᑎᒍᒪᔭᒃᑲ ᐃᓚᒋᔭᐅᔪᑦ ᐊᐱᖅᓱᕐᓇᐅᑎᓪᓗᒍ ᐊᑦᑐᐊᓂᓖᑦ ᑕᒪᒃᑭᓐᓄ ᑲᑎᒪᓂᕐᒧ ᐊᒻᒪ 
ᑲᑎᒪᔨᕋᓛᓄ. ᐊᑐᐊᒐᐃᑦ ᐅᖃᖅᓯᒪᒻᒪᑕ ᐊᐱᖅᑯᑏᑦ ᐱᓪᓚᕆᐅᔭᕆᐊᓖᑦ ᐅᕝᕙᓘᓐᓃᑦ ᐱᓪᓚᕆᐅᖏᓪᓗᑎ 
ᐅᕝᕙᓘᓐᓃᑦ ᐅᑉᐱᕆᔭᒥᓂ. ᑕᐃᒪᐃᑦᑐᒥ ᐊᐱᕆᔪᓐᓇᑎᑦᑎᔮᖏᑦᑐᖓ. 
 
ᒪᑉᐱᒐᕐᒧᑦ G-19, ᐃᓕᓐᓂᐊᕐᕖᑦ ᐊᐅᓚᓂᖏᓐ, ᑲᑎᓪᓗᒋᑦ ᐊᐅᓚᓃᑦ ᐊᒻᒪᓗ ᐋᖅᑭᑦᓯᒪᑎᑦᓯᓃᑦ. ᒥᔅᑕ ᑰᓕ. 
 
ᑰᓕ: ᖁᔭᓐᓇᒦᒃ, ᐃᑦᓯᕙᐅᑕᖅ. ᐃᒃᐸᑦᓵᓂᑦᓯᐊᖅ ᖃᐅᔨᒃᑲᓐᓂᕋᓱᐊᓚᐅᕋᒪ ᑐᑭᓯᔪᒪᔭᓐᓂᒃ ᑐᕌᒐᓕᐊᕆᓯᒪᔭᑦᓯᓐᓂᒃ 
ᖃᓄᑎᒋ ᐱᓕᕆᖃᑎᒌᒻᒪᖔᑦᓯ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓪᓗ, ᓄᓇᓕᒃ, ᑲᑐᔾᔨᖃᑎᒌᓐᓂᕐᓗ 
ᑕᒪᓐᓇ ᐱᖕᒪᕆᐊᓘᒻᒪᑦ ᐃᖅᑲᓇᐃᔭᖃᑎᒌᓐᓂᒃ. ᐱᖕᒪᕆᑐᐃᓐᓇᐅᓱᕆᙱᑕᕋ ᐃᖅᑲᓇᐃᔭᖃᑎᒌᑦᓯᐊᕆᐊᖃᕐᓂᖅ 
ᑲᑐᔾᔨᖃᑎᒌᓐᓂᒃᑯᑦ. ᐱᔾᔪᑎᒋᓪᓗᒍ ᐅᖃᐅᓯᕆᖅᑲᐅᔭᕋ ᓱᓕᔪᖅᓴᕋᒪ ᖃᐅᔨᓴᖅᓯᒪᐃᓐᓇᕆᐊᖃᕋᓱᒋᓪᓗᓯ 
ᑲᑐᔾᔨᖃᑎᒌᓐᓂᕐᒥᒃ, ᐊᒻᒪᓗ ᐊᑐᐊᒐᒃᑯᑦ ᖃᐅᔨᓴᕆᐊᖃᖅᓯᒪᓂᕋᖅᑕᐅᒻᒪᑦ ᑲᑐᔾᔨᖃᑎᒌᖃᑦᑕᕐᓗᓂᓗ 
ᐃᖅᑲᓇᐃᔭᖃᑎᒌᓐᓂᒃᑯᑦ. ᐊᐱᖅᑯᑦ ᐊᐱᖅᑯᑎᒋᔭᐅᒋᐊᖃᖅᓱᕆᔭᕋ; ᓱᓇ ᐱᔾᔪᑕᐅᓪᓗᓂ? ᓱᖕᒪᑦ? 
 
ᓱᓕᔪᕆᒐᒃᑯ ᕿᑐᙵᕗᑦ ᐃᓕᓐᓂᐊᕕᖕᓂ ᑲᔪᓯᑦᓯᐊᖃᑦᑕᓚᖓᑉᐸᑕ, ᓯᕗᓪᓕᖅᐹᖅ ᐃᓕᓐᓂᐊᖏᓐᓇᕆᐊᓖᑦ 
ᐃᓕᓐᓂᐊᕈᑎᓕᕆᒻᒪᕆᖃᑦᑕᕐᓗᑎᒃ, ᑭᓯᐊᓂ ᓱᓕᔪᕆᒐᒃᑯ ᐱᖃᑎᖃᑦᓯᐊᓂᕐᒧᑐᐃᓐᓇᐅᖏᑦᑐᖅ ᐃᓕᓴᐃᔨᒥᓂᒃ 
ᐊᒻᒪᓗ ᐃᓕᓐᓂᐊᖅᑎᓂᒃ ᑭᒡᓗᒧᖔᕐᓗ. 
 
ᓱᓕᔪᕆᔭᕋ ᐱᑕᖃᕆᐊᓕᒃ ᐱᑕᖃᖃᑦᑕᙱᓐᓂᑯᖓᓄᑦ ᖃᐅᔨᓴᖃᑦᑕᕐᓂᖅ ᐃᓕᓐᓂᐊᕕᖕᒧᑦ ᐅᐸᖃᑦᑕᖅᑐᓂᒃ 
ᓇᓗᓇᐃᖅᓯᔾᔪᑎᒃᑯᑦ ᓇᓗᓇᐃᔭᖅᑕᐅᖃᑦᑕᖅᑐᑦ ᐊᒻᒪᓗ ᐊᓯᖏᑦ ᑲᔪᓯᖏᔾᔪᑕᐅᖃᑦᑕᖅᑐᑦ, ᐊᒥᓱᓪᓗ ᐊᓯᖏᑦ, 
ᐃᓕᓐᓂᐊᕕᖕᒥ ᓄᖅᑲᐃᓐᓇᖃᑦᑕᖅᑐᑦ ᓈᓴᖅᑕᐅᓯᒪᓂᖏᑎᒍᑦ, ᑕᕝᕗᙵᖓᒻᒪᑕ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ 
ᑲᑎᒪᔨᖏᑦ, ᐃᓕᓐᓂᐊᕐᓂᓕᕆᔨᒃᑯᑦ, ᑕᒪᐅᓇᐅᓱᒋᔭᕋᓕ, ᑲᑐᔾᔨᖃᑎᒌᖃᑦᑕᖏᓐᓂᖏᓐᓄᑦ 
ᑲᑐᔾᔨᖃᑎᒌᖃᑦᑕᕐᓂᖏᓐᓂᓪᓗ ᐃᓕᓐᓂᐊᕕᖕᓂᒃ ᓄᓇᓕᓐᓂᒃ. 
 
ᐆᑭ, ᑐᑭᓯᓇᖅᑐᑦᑕᐅᒐᓗᐊᖅᑐᖓ ᐱᔾᔪᑎᒋᓪᓗᒍ ᑕᖅᑲᒃᑯᐊ ᐃᓄᓕᒫᑦ, ᓇᓕᐊᖑᑉᐸ ᐊᑐᖅᑕᐅᓂᖅᓴᐅᔪᖅ 
ᐃᓄᓕᒫᓄᑦ, ᐃᓅᖃᑎᒌᓐᓂᒃᒨᓕᖓᓂᖅᓴᐅᒻᒪᑦ, ᑕᐅᑐᑦᑕᑦᑎᒍᑦ. ᐃᓄᖁᑎᕗᑦ ᐊᑐᕐᓯᒪᒻᒪᑕ ᐊᑯᓂᐊᓗᒃ 
ᐃᓅᖃᑎᒌᓐᓂᕐᒥᒃ, ᓱᓕᔪᖅᓴᖃᑦᑕᖅᓯᒪᙱᓇᑦᑕ ᑲᙳᓇᖅᑐᖅᑕᖃᕋᔭᕆᐊᖓ ᖃᓄᐃᑦᑐᑐᐃᓐᓇᕐᓂᒃ 
ᑕᒪᒃᑯᓂᖓᒐᒪᒃ ᐅᓪᓗᒥ ᐊᑐᖅᑕᐅᖃᑦᑕᖅᑐᓂᒃ ᑲᔪᓯᑎᑦᓯᔪᓐᓇᐃᓕᖃᑦᑕᕋᑦᑕ ᑲᙳᓇᖅᑐᓕᕆᓂᖅ ᐱᔾᔪᑎᒋᓪᓗᒍ 
ᓇᐅᒃᑯᑐᐃᓐᓇᖅ. ᐃᓕᓴᐃᔩᑦ ᖃᐅᔨᓴᖃᑦᑕᕐᒪᑕ ᖃᓄᖅ ᐋᖅᑭᑦᓯᒪᑦᓯᔪᓐᓇᕐᒪᖔᕐᒥᒃ ᐃᓕᓐᓂᐊᑎᑦᒥᓂᒃ ᑲᑉᐱᐊᓱᒧᑦ 
ᐃᖅᑲᖅᑐᕋᑦᓴᙳᕋᔭᕆᐊᒃᓴᖅ ᐃᖅᑲᖅᑐᐃᕕᖕᒨᖅᑕᓇᔭᕆᐊᑦᓴᕐᓗ ᑕᐃᒫᒐᓚᒃ. 
 
ᑕᐃᒪᐃᒻᒪᑦ ᐃᓅᔪᒍᑦ ᑲᑉᐱᐊᓱᓐᓂᕐᒥ, ᐃᓱᒪᔪᖓᓕ, ᑲᑉᐱᐊᓱᓐᓂᕐᒧᑦ ᐃᓂᖅᑎᖅᑕᐅᒐᔭᑦᑕᕆᐊᑦᓴᖅ ᓄᓇᓕᒻᒧᑦ 
ᖃᓄᑐᐃᓐᓇᖅ. ᐅᖃᐅᓯᕆᓇᓱᐊᖅᑕᕋ. ᐅᖃᕋᓱᐊᖅᑐᖓ; ᑲᑐᔾᔨᖃᑎᒌᓐᓂᖏᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᑕ ᓄᓇᓖᑦ ᐃᓚᖏᓐᓂ ᑲᑦᓱᖓᐃᓐᓇᕈᑕᐅᒻᒪᑦ ᐃᓚᖏᑕ ᓴᓂᐊᓂ. ᓱᖕᒪᑦ? ᓱᓕᔪᕆᒐᒃᑯᓪᓕ 
ᑲᔪᓯᓂᕆᖃᑦᑕᖅᑕᖏᑦ ᐃᓕᓐᓂᐊᖅᑏᑦ ᑐᙵᕕᖃᑦᓯᐊᓂᕐᒧᑦ ᑕᒪᓐᓇᑐᐃᓐᓇᐅᖏᑦᑐᖅ, ᐅᖃᖅᑲᐅᒐᒪ ᐅᐊᑦᓯᐊᖅ, 
ᐃᓚᒌᑦᓯᐊᕈᓐᓇᕐᓂᖏᑦ ᐃᓕᓐᓂᐊᖅᑎ ᐃᓕᓴᐃᔨᖓᓗ, ᐊᒻᒪᓗ ᑐᕌᖓᖅᑰᖅᑐᖅ ᐊᖏᔪᖅᑳᕆᔭᐅᔪᓄᑦ, ᓄᓇᓕᓐᓄ, 
ᐊᒻᒪᓗ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓄᑦ. 
 
ᑕᐃᒪᐃᒻᒪᑦ ᐅᖃᐅᑎᔭᐅᔪᒪᕗᖓ ᒥᓂᔅᒧᑦ ᑐᒡᓕᐊᓄᓪᓘᓐᓃᑦ ᖃᐅᔨᓴᐃᓐᓇᖅᑐᖃᖃᑦᑕᕈᓐᓇᓚᖓᒋᐊᖓ ᖃᓄᖅ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑦ ᖃᓄᖅ ᐊᑐᖃᑦᑕᕐᒪᖔᑕ, ᐊᑐᖃᑦᑕᕐᒪᖔᑕᑑᙱᑦᑐᖅ 
ᐊᖏᖃᑎᒌᑦᓯᒪᓂᕐᒥᒃ, ᑭᓯᐊᓂᓕ ᑲᑐᔾᔨᖃᑎᒌᑦᓯᐊᓂᕐᒥᒃ ᐃᓚᒌᑦᓯᐊᕈᓐᓇᓂᕐᒧᑦ ᓱᓕᔪᕆᒻᒪᕆᒃᑲᒃᑯ ᐃᓐᓇᐃᑦ 
ᐃᓚᐅᔭᕆᐊᖃᖅᓱᕆᒻᒪᕆᒃᑲᒃᑭᑦ ᐃᓕᓐᓂᐊᕕᖕᓄᑦ. 
 



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᓇᓗᓇᐃᖅᓯᕕᒋᔪᓐᓇᕿᙶ ᖃᓄᐃᓕᐅᕐᓂᐊᕐᒪᖔᑦᓯ ᐊᔾᔨᒋᙱᑕᖓᒍᑦ ᐱᓕᕆᓂᕆᖃᑦᑕᖅᓯᒪᔭᑦᓯ 
ᑲᑐᔾᔨᖃᑎᒌᒍᓐᓇᖅᓯᕙᓪᓕᐊᓂᕐᒧᑦ ᐃᓚᒌᑦᓯᐊᕈᓐᓇᓂᕐᒨᖓᔪᓂᒃ? ᖁᔭᓐᓇᒦᒃ 
 
ᐃᑦᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑰᓕ. ᒥᓂᔅᑕ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᑦᓯᕙᐅᑕᖅ. ᓯᕗᓪᓕᕐᒥ, ᐊᖏᖃᑎᒋᔪᓐᓇᐸᓪᓚᐃᔭᕋ ᐃᓚᖓᒍᑦ 
ᒪᓕᒐᓕᐅᖅᑎᐅᑉ ᐅᖃᐅᓯᕆᓇᓱᐊᖅᑕᖓ. ᒫᓐᓇ ᐋᖅᑭᑦᓱᐃᕙᓪᓕᐊᔪᒍᑦ, ᒫᓐᓇ ᒫᓐᓇ, ᓴᖅᑭᑎᑦᓯᕙᓪᓕᐊᔪᒍᑦ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓄᑦ ᐊᔭᐅᖅᑎᐅᓂᐊᖅᑐᓂᒃ ᑲᑎᒪᔨᕋᓛᓂ, ᑖᒃᑯᐊᖑᓂᐊᕐᖢᑎᒃ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓃᖔᖅᑐᒥᒃ ᑭᒡᒐᑐᖅᑕᐅᓗᑎᒃ ᓄᓇᓕᓕᒪᑦ ᓄᓇᕗᒻᒥ, ᐊᒻᒪᓗ 
ᑎᒃᑯᐊᖅᑕᐅᓯᒪᔪᓂᒃ ᑲᑎᒪᔨᐅᖃᑕᐅᔪᖃᕐᓗᓂ ᑲᑎᒪᔨᕋᓛᓂ ᐃᓕᓐᓂᐊᕐᓂᓕᕆᔨᒃᑯᓐᓂᒃ ᐱᓗᐊᖅᑐᒥ ᐃᓚᖏᓐᓄᑦ 
ᐃᓱᒫᓘᑕᐅᖃᑦᑕᖅᑐᓄᑦ ᐅᖃᐅᓯᕆᖅᑲᐅᔭᖓᑐᑦ ᒥᔅᑕ ᑰᓕ. 
 
ᑕᒪᓐᓇ ᐱᖕᒪᕆᐅᔪᖅ ᐊᓯᔾᔨᕐᓂᖅ, ᓱᓕ, ᐃᓕᓐᓂᐊᕐᓂᓕᕆᓂᕐᒥᒃ ᓄᓇᕗᒻᒥ ᑐᓐᓂᖅᓴᖃᑦᑕᕐᓂᕗᑦ, ᐊᒻᒪᓗ ᑕᒪᐅᓇ 
ᐋᖅᑭᑦᓯᒪᓂᖃᖃᑦᑕᖅᑐᖅ ᒥᑦᓵᓂᒐᓚᒃ ᒥᔅᑕ ᑰᓕᐅᑉ ᓇᓗᓇᐃᕆᐊᖅᑲᐅᔭᖓ. ᑕᐃᒪᐃᒻᒪᑦ ᐊᖏᖃᑎᒌᑦᑐᒍᑦ  
ᐋᖅᑭᑦᓯᒪᓂᐅᔪᒧᑦ ᒪᓕᑦᑕᖃᑦᑕᖅᑐᒧᑦ, ᐊᒻᒪᓗ ᓱᓕᔪᕆᔭᖃᕐᖢᑕ ᒥᔅᑕ ᑰᓕᐅᑉ ᐅᖃᐅᓯᕆᖅᑲᐅᔭᖓᓄᑦ 
ᑕᒪᒃᑯᐊᒐᓚᑦ ᑐᓴᖃᑦᑕᖅᓯᒪᔭᕗᑦ, ᑕᐃᒪᐃᒻᒪᑦ ᐋᖅᑮᓯᒪᔾᔪᑎᒋᕙᕗᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᑕ 
ᐊᔭᐅᖅᑏᑦ ᑲᑎᒪᔨᕋᓛᖏᑦ ᐅᖃᐅᓯᖃᖃᑦᑕᓂᐊᕐᒪᑕ, ᐱᓗᐊᖅᑐᒥ, ᐱᔭᕆᐊᓕᖏᓐᓂᒃ ᐊᒻᒪᓗ ᐊᓯᖏᓐᓂᒃ 
ᐃᓱᒫᓘᑕᐅᖃᑦᑕᖅᑐᑦ. ᖁᔭᓐᓇᒦᒃ, ᐃᑦᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᐲᑯ. ᑰᓕ. 
 
ᑰᓕ: ᖁᔭᓐᓇᒦᒃ. ᑕᐃᒪᓐᓇᓴᐃᓐᓇ ᓂᕆᐅᓐᓂᖃᕈᒪᒐᓗᐊᖅᑐᖓ ᐊᖓᔪᖅᑳᑎᑐᑦ ᑭᓯᐊᓂᓕ 
ᐱᑕᖃᕆᐊᖃᑉᐸᓚᐃᒻᒪᑦ ᓇᓗᓇᐃᖅᓯᒪᓂᖅᓴᒥᒃ ᑐᑭᖓᓂᒃ ᐅᕝᕙᓘᓐᓃᑦ ᐅᖃᐅᓯᕐᒥᒃ. ᑕᐃᒪᐃᑦᑐᒥᒃ ᐊᑐᐊᒐᕐᒥᒃ 
ᖃᓄᕐᓕ ᐊᑐᖅᑕᐅᓂᐊᕐᒪᑦ ᖃᓄᖅᑑᕈᑎᖓ ᐃᓱᒪᒋᒐᒃᑯᓕ ᐊᖅᑭᓯᒃᑲᓐᓂᕆᐊᖃᖏᑦᑐᒍᑦ ᐊᓯᒃᑲᓐᓂᐊᓂᒃ 
ᑲᑎᒪᔨᕋᓛᓂᒃ ᐅᕝᕙᓘᓐᓃᑦ ᑖᓐᓇ ᑲᑎᒪᔨᕋᓛᑦ, ᑲᑎᒪᔨᕋᓛᖃᕇᕋᑦᓯ ᐅᕝᕙᓘᓐᓃᑦ ᓄᓇᓕᓐᓄ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐱᑕᖃᑉᐸᒌᕐᒪᑕ ᓄᓇᓕᓐᓂ; ᐱᓕᕆᖃᑎᒋᑐᐃᓐᓇᕆᐊᖃᑉᐸᕗᓪᓕ. 
 
ᐃᓱᒪᓲᖑᒐᒪ ᖃᓄᖅ ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᑦᑕᕐᒪᖔᑕ ᐱᑦᔪᑎᒋᓪᓗᒍ ᓱᓇᓕᒫᑦᑎᐊᑦ 
ᑖᒃᑯᓇᓃᓚᐅᕐᒪᑕ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂ, ᐊᒻᒪᓗ ᑲᑎᒪᔨᕋᓛᓕᐅᓕᖅᑐᑎᒃ. 
ᖃᓄᒃᑲᓐᓂᖅ ᑐᒡᓕᐊ ᐊᖓᔪᖅᑳᑉ ᐱᓕᕆᕙ? ᐱᓕᕆᔪᓐᓇᖏᒻᒪᑖ ᑕᒪᐅᓇ ᐊᒻᒪᓗ ᓱᕐᕋᑕᐅᖏᓪᓗ 
ᐱᓕᕆᖃᑎᖃᑐᐃᓐᓇᕐᓗᑎᒃ, ᑕᐃᒍᓐᓇᖅᑕᕋ ᐱᔪᓐᓇᕐᓂᖅᑖᐸᓪᓕᐊᓂᕐᒥᒃ ᐊᒻᒪᓗ ᑐᓴᐅᒪᖃᑦᑕᐅᑎᓂᕐᒥᒃ ᐊᒻᒪᓗ 
ᖃᓄᑐᐃᓐᓈᓗᒃ ᑲᒪᓇᖅᑐᓕᕆᕈᓘᔭᕐᓗᑎᒃ ᓴᓇᓂᕐᒧᑦ ᐱᖃᓯᐅᔾᔭᐅᓗᓂ ᑎᓕᐅᕆᓂᐊᕐᒪᑕ ᓱᕈᓯᕐᓂᒃ ᐊᒻᒪᓗ 
ᐃᓕᓐᓂᐊᖁᔨᓗᑎᒃ? 
 
ᐅᐸᒍᓐᓇᕈᒪᔭᕋ ᑐᒡᓕᐊ ᐊᖓᔪᖅᑳᑉ ᐊᒻᒪᓗ ᓇᓗᓇᐃᖅᓯᓗᖓ ᐅᕙᓂ ᑲᑎᒪᕕᒻᒥ, ᑖᒃᑯᓄᖓ ᑲᑎᒪᔨᕋᓛᓄᑦ 
ᖃᓄᖅ ᐊᑐᓕᕐᓂᐊᕐᒪᖔᑕ ᑕᒪᒃᓱᒥᖓ ᐃᓱᒪᒋᓪᓗᒍ ᐊᓯᒋᒻᒪᒍ ᐊᖓᔪᖅᑳᑉ ᐅᖃᕋᓱᐊᕐᓗᓂ ᑕᒃᑯᐊ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪᓗ ᐊᓯᐊ ᑲᑎᒪᔨᕋᓛᑦ ᑕᕝᕙᓃᑦᑐᐃᓐᓇᐅᒋᐊᖏᓐᓂᒃ, ᐊᒻᒪᓗ ᓱᓕ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᑐᒡᓕᐊ ᐊᖓᔪᖅᑳᑉ ᕼᐊᐃᓐ ᐅᕝᕚᓘᓐᓃᑦ ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓱᒃᑲᓕᓗᖓ, ᒪᓕᒐᓕᐅᖅᑎ ᐅᖃᐅᓯᖃᑉᐸᓪᓚᐃᔪᖅ ᒪᕐᕉᓐᓂᒃ 
ᐊᐃᑉᐹ ᐊᐅᓚᑦᑎᓂᕐᒨᖓᔪᖅ, ᐊᒻᒪᑕᐅᖅ ᐱᔪᓐᓇᓂᕐᒧᑦ. ᐱᔪᓐᓇᓂᕐᒧᑦ ᐅᖃᐅᓯᐅᔪᖅ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ ᐱᓕᕆᐊᕆᔭᐅᔪᑦ ᐊᑐᖅᑕᐅᔪᑦ ᐃᓗᐊᓂ ᐆᒪ ᓄᑖᖅ 
ᐃᓕᓐᓂᐊᖅᑐᓕᕆᔨᒃᑯᑦ ᒪᓕᒐᖅ ᑐᓂᔭᐅᓂᐊᕐᓕᖅᑐᖅ. 

ᐃᓚᖏᑦ ᐊᑲᐅᖏᓕᐅᕈᑕᐅᔪᑦ ᐅᖃᐅᓯᕆᔭᖏᑦ ᒪᓕᒐᓕᐅᖅᑎᐅᑉ ᐊᑐᖅᑕᐅᖃᑦᑕᖅᑐᑦ ᐊᒻᒪᓗ ᐱᓕᕆᔾᔪᑕᐅᕙᑦᑐᑦ 
ᒪᓕᒐᐅᑉ ᐃᓗᐊᓂ. ᑕᒪᓐᓇᓕ ᐃᓚᖓ ᐱᓕᕆᐊᖓᑕ ᒥᔅ. ᑖᒻᓴᓐ ᓇᓗᓇᐃᖅᓯᒪᔭᖓ. ᒥᔅ. ᑖᒻᓴᓐ 
ᐱᕙᓪᓕᐊᓂᖃᕐᓂᐊᖅᑐᖅ ᑕᐃᒪᓐᓇᐃᑦᑐᓄᑦ ᐱᓕᕆᐊᒃᓴᓄᑦ. 
 
ᐃᒃᓯᕙᐅᑖᖅ, ᐊᒻᒪᑕᐅᖅ, ᐊᐅᓚᑦᑎᓂᒃᑯᓪᓕ, ᒐᕙᒪᒃᑯᓂᐅᖏᑦᑐᖅ, ᐊᖏᖃᑎᖃᕋᔭᖅᑐᒍᑦ ᒪᓕᒐᓕᐅᖅᑎᒥᒃ 
ᐱᐊᓂᖅᓴᒥᒃ ᑲᑎᑦᑐᖃᕆᐊᖃᕐᓂᖓᓂᒃ ᐊᑐᖅᑕᐅᕙᓪᓕᐊᔪᓂᒃ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑎᒍᑦ 
ᓄᓇᓕᓐᓂ. ᐊᒻᒪᓗ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐅᖃᓯᕆᖅᑲᐅᔭᖓ ᒪᓕᒐᓕᐅᖅᑎᐅᑉ, 
ᐃᓘᓇᓂᒃ ᓂᕈᐊᖅᑕᐅᓯᒪᔪᑦ ᓄᓇᓕᓐᓂ ᐃᓄᐃᑦ, ᐊᒻᒪᓗ ᐱᔨᑦᑎᕈᒪᓯᒪᔪᑦ ᐃᓕᓐᓂᐊᖅᑐᓕᕆᓂᕐᒥ. 
ᐱᔭᕐᓂᖏᓐᓂᖅᐹᖑᖃᑕᐅᔪᖅ ᐊᒥᓱᓂ ᓄᓇᓕᓐᓂ ᐱᓕᕆᐊᖃᕐᓂᖅ ᐊᒻᒪᓗ ᐱᔨᑦᑎᕐᓂᖅ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ ᓄᓇᓕᓐᓂ ᐱᓕᕆᔨᐅᓪᓗᓂ. 
 
ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᐊᕐᖓ ᐃᑲᔪᖅᑐᐃᓗᑎᒃ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓂᑦ. ᒪᐅᓇᑎᒎᕋᓗᐊᖅᐸᑦ ᑮᓇᐅᔭᐃᑦ ᑐᓂᕐᕈᑎᑎᒍᑦ ᐊᒻᒪᑕᐅᖅ ᐃᓚᖏᑦ ᐊᐅᓚᑦᑎᓂᒃᑯᑦ ᑕᒪᐅᓇ 
ᓴᙱᓂᕆᔭᐅᔪᑎᒍᑦ. ᓴᙱᓂᕆᔭᐅᔪᑦ ᒪᑯᐊ ᐱᔪᓐᓇᕐᓂᖏᑦ ᐊᒻᒪᓗ ᐊᔪᙱᑎᑦᑎᓂᖅ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑎᒍᑦ. 
 
ᐊᒃᓱᑲᓪᓚᒃ ᐱᓕᕆᐊᖃᖅᓯᒪᔪᑦ ᐊᒻᒪᓗ ᓱᓕ ᐱᓕᕆᐊᒃᓴᖅᑕᖃᒻᒪᕆᑦᑐᓂ ᐊᒻᒪᓗ ᓇᓗᓇᐃᖅᓯᒪᔭᑦ ᐃᓗᐊᓂ 
ᐱᓕᕆᓂᕐᒧᑦ ᐸᕐᓇᒍᑎᒥ. ᓴᖅᑮᓯᓇᓱᐊᖅᑯᒍᑦ ᐃᓚᖏᓐᓂᑦ ᐱᓕᕆᐊᖑᕙᓪᓕᐊᔪᑦ. ᖁᔭᓐᓇᒦᒃ, ᐃᒃᓯᕚᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᔪᒪᓪᓗᖓ ᑐᒡᓕᐊᓂᒃ ᐊᖓᔪᖅᑳᑉ ᑕᐃᒫᑦᓴᐃᓐᓇᖅ ᐃᓱᒪᒋᔭᖃᕐᒪᖔᖅ 
ᐊᖓᔪᖅᑳᑉ ᐃᓱᒪᒋᔭᖓᓂᒃ ᐃᓱᒪᒋᔭᖃᖏᒃᑯᓂ, ᓇᓗᓇᐃᖅᓯᒍᓐᓇᖅᑲ ᑕᒪᓐᓇ ᐅᖃᐅᓯᕆᔭᕋ ᑐᑭᖃᑦᑎᐊᕐᒪᖔᖅ 
ᑖᒃᓱᒧᖓ. ᖃᓄᐃᑦᑐᓂᒃ ᐱᓕᕆᐊᒃᓴᐅᓇᓱᐊᖅᑐᓂᒃ ᑖᒃᑯᐊ ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑯᑦ ᐃᓕᓯᓂᐊᖅᑲᑦ 
ᖃᐅᔨᒪᓇᑦᑎᐊᖁᓪᓗᒍ ᑖᒃᑯᐊ ᓄᓇᓖᑦ ᐱᐅᓂᖅᓴᒥᒃ ᑐᓴᐅᒪᑎᑕᐅᔪᑦ ᐊᓯᐊᑎᒍᑦ ᖃᐅᑕᒫᑦ ᐊᐅᓚᑦᑎᓂᒃᑯᑦ 
ᑲᒪᒋᔭᖏᓐᓂᒃ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᒥᔅ. ᕼᐊᐃᓐ. 
 
ᕼᐊᐃᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐊᖏᖃᑎᖃᑦᑐᖓ ᐅᖃᐅᓯᖏᓐᓂᒃ ᒪᓕᒐᓕᐅᖅᑎᐅᑉ. ᓄᓇᓕᓐᓂ 
ᐱᕙᓪᓕᐊᓂᐅᔪᖅ ᓇᐅᒃᑯᑐᐃᓐᓇᖅ ᐃᓚᒋᔭᐅᒻᒪᑦ ᓯᕗᓪᓕᐅᔾᔭᒃᓴᖏᓐᓂᒃ ᐱᓕᕆᕕᐊᑕ ᐃᓕᓐᓂᐊᖅᑐᓕᕆᔨᒃᑯᑦ 
ᐊᒻᒪᓗ ᐃᓚᒋᓪᓗᓂᐅᒃ ᓇᒻᒥᓂᖅ ᓯᕗᓪᓕᐅᔾᔭᐅᖁᔭᒪᑦᑕᐅᖅ. ᑕᐃᒪᓐᓇ ᓅᒋᐊᕈᒪᕗᒍᑦ ᑖᔅᓱᒥᖓ 
ᐃᓕᓐᓂᐊᖅᑐᓕᕆᔨᒃᑯᑦ ᐱᖁᔭᖓᓂᒃ, ᐅᖃᑦᑎᐊᕈᓐᓇᕐᓂᐊᕐᕋᑦᑕ ᖃᓄᐃᑦᑑᒪᖔᑕ ᐱᓕᕆᐊᒃᓴᖏᑦ ᐊᒻᒪᓗ 
ᑲᒪᒋᔭᒃᓴᖏᑦ. ᖃᐅᔨᒪᔪᖓ ᓇᓗᓕᕈᑕᐅᓯᒪᔪᑦ ᓇᒦᒪᖔᑕ ᐱᓕᕆᐊᑦ ᐊᒻᒪᓗ ᑲᒪᒋᔭᕆᔭᐅᔪᑦ. ᑕᒪᓐᓇ 
ᓇᓗᓇᐃᑦᑎᐊᕐᕈᒪᔭᕗᑦ. 
 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐱᕙᓪᓕᐊᔪᓕᕆᔨᖃᒻᒪᑕ ᐊᑐᓂᒃ ᐊᕕᑦᑐᖅᓯᒪᔪᓂ 
ᐱᓕᕆᖃᑎᖃᑦᑐᑦ ᑲᑎᒪᔨᓂᒃ. ᑖᓐᓇᓕ ᑲᑎᒪᔨᕋᓛᖑᖏᑦᑐᑦ ᐃᖅᑲᓇᐃᔭᖅᑎᐅᔪᖅ ᐱᓕᕆᖃᑎᖃᑦᑐᖅ 
ᑲᑎᒪᔨᖏᓂᒃ ᐊᒻᒪᓗ ᐱᕙᓪᓕᐊᑎᑦᑎᓂᕐᒥᒃ ᑲᑎᒪᔨᒃ, ᐊᒻᒪᓗ ᐅᖃᐅᓯᕆᖅᑲᐅᔭᖓ ᒪᓕᒐᓕᐅᖅᑎᐅᑉ. 
ᓂᕈᐊᖅᑕᐅᓯᒪᔪᑦ ᐃᖅᑲᓇᐃᔭᖅᑏᑦ. ᓂᕈᐊᖅᑐᖃᕐᓂᑕᒫᑦ ᐊᓯᔾᔨᖃᑦᑕᕐᒪᑕ ᑲᑎᒪᔨᖏᑦ ᑕᐃᒪᓕ ᐱᔪᓐᓇᕐᓂᖓ 
ᐊᓯᔾᔨᖃᑦᑕᖅᐳᖅ ᐊᒻᒪ ᐃᑲᔪᕋᓱᑉᐸᑦᑕᕗ ᐱᔪᓐᓇᕐᓂᕆᔭᑦᑎᓐᓂ. 
 
ᓄᓇᓕᒻᒦᑦᑐᓂᓪᓕ, ᑕᑯᒍᒪᓲᕗᑦ ᐃᓕᓐᓂᐊᕐᕖᑦ ᐆᒻᒪᑎᒋᔭᐅᓗᓂ ᓄᓇᓕᒻᒥ ᐊᒻᒪ ᐃᓄᓐᓄ ᐃᓯᕐᕕᐅᔪᓐᓇᕐᓗᓂ ᐊᒻᒪ 
ᐃᓚᐅᖃᑕᐅᓗᑎ, ᐃᓕᓐᓂᐊᑐᐃᓐᓇᖏᓐᓄᑎ ᑭᓯᐊᓂᓕ ᐊᑐᕐᓗᒍ ᐃᓪᓘᔪᖅ. ᐊᒥᓱᓂ ᐊᖏᖃᑎᒌᒍᑎᖃᕋᑦᑕ 
ᐊᒥᓱᓄ ᐊᑐᖅᑕᐅᔪᓐᓇᖅᑐᓄ ᓄᓇᓕᐅᔪᓂ ᐃᓕᓐᓂᐊᕖᑦ ᐊᑐᖅᑕᐅᔪᓐᓇᖅᑐᑎ ᓄᓇᓕᒻᒥ ᖃᓄᐃᓘᖅᑕᐅᔪᓂ. 

ᑕᒪᓐᓇ ᐃᓚᒋᔭᖓ ᓄᓇᓕᐅᔪᖅ ᐃᓕᓐᓂᐊᕕᒻᒥ ᐊᑐᕈᓐᓇᖅᑐᑦ ᐊᒻᒪ ᐊᑲᐅᒃᓴᕐᓗᑎ ᐃᓕᓐᓂᐊᕕᓐᓂ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᕼᐊᐃᓐ. ᑰᓕ. 
 
ᑰᓕ (ᑐᓵᔨᒃᑯᑦ): ᑕᐃᒪᑲᓚᐅᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇ ᐱᓕᕆᔪᖅ, ᐊᖓᔪᖅᑳ ᖃᐅᔨᒪᒻᒪᑦ ᐃᓕᓐᓂᐊᕐᕖᑦ 
ᑮᓇᐅᔭᖃᖅᑎᑕᐅᓂᖏᓐᓂ. ᕿᓂᕐᖓᑕ ᐊᑐᖅᑕᐅᒐᔭᖅᑐᓂ ᓇᓗᓇᐃᖅᓯᖃᐅᒻᒪᑦ. 
 
ᐃᒃᓯᕙᐅᑕᖅ, ᐊᐱᖅᑯᑎᒐ ᐱᓕᕆᐊᖑᕙᑦᑐᓂ ᐃᓱᒫᓘᑕᐅᖃᑦᑕᖅᓯᒪᔪᖅ ᑭᖓᓂᑦᑎᓐᓂ ᐊᒻᒪ ᖃᐅᔨᒪᒐᒪ 
ᐊᑦᑐᕐᓂᖃᓲᖅ ᐃᓕᓐᓂᐊᕐᕕᓂ ᒫᓂ ᐃᖃᓗᓐᓂ. ᖃᖓᒃᑯᑦ ᑭᓪᓕᖃᖅᑎᑕᐅᕙ ᐊᒻᒪ ᖃᓄᖅ ᓇᒻᒪᓂ ᐊᑐᖃᑦᑕᖅᑲᑦ 
ᑮᓇᐅᔭᖃᖅᑎᑕᐅᓂᐊᕐᓂᖏᓐᓄ ᐊᕐᕌᒎᓂᐊᕐᑐᒧ. 
 
ᓄᓇᕗᒻᒥ ᓯᓚᑦᑐᓴᕐᕕᒃ ᒫᓃᓐᓂᖓᓄ, ᐊᒥᓱᐊᖅᑎᖅᑐᑎ 60-ᓂ ᐃᓪᓕᓐᓂᐊᖅᑎᓂ ᐱᖃᑦᑕᕐᒪᑕ ᑭᓪᓕᖓ 
ᓄᖅᑲᖓᓕᖅᑎᓪᓗᒍ ᐃᓕᓐᓂᐊᕐᕕᓄ ᒫᓂ ᐊᒻᒪ ᐱᔭᐅᔪᓐᓇᕐᓇᑎ ᓈᒻᒪᓈᖏᓐᓂᖏᓐᓄ ᐊᑎᓕᐅᕆᐊᖃᖅᑎᓪᓗᒋ 
ᐊᑐᖃᑦᑕᖅᑕᖏ ᑮᓇᐅᔭᖃᖅᑎᑕᐅᓂᖏᓐᓄ. ᑖᒃᑯᐊ ᐃᓕᓐᓂᐊᖅᑏᑦ ᐃᓱᒪᒋᔭᐅᔪᓐᓇᖏᑦᑐᑦ 
ᑮᓇᐅᔭᖃᖅᑎᑕᐅᓂᕐᒧ. 
 
ᑕᐃᒪᐃᓐᓂᖓᓄ, ᑮᓇᐅᔭᖃᖅᑎᑕᐅᔪᓐᓇᖏᑦᑐᑦ ᐃᓕᓐᓂᐊᖅᑏᑦ ᒫᓂ ᐊᒻᒪ ᐊᓯᖏᓐᓂ ᖃᐅᔨᒪᒻᒥᔪᖓ. ᓇᒻᒪᖏᓐᓂ 
ᐱᔪᒪᓯᒪᓲᑦ ᐅᐱᕐᖔᑰᖅᑐᓂ ᐊᒻᒪ ᐅᑭᐊᒃᓵᒃᑯᑦ. ᖃᐅᔨᔪᒪᑐᐃᓐᓇᖅᑐᖓᓕ ᐊᖓᔪᖅᑳ ᐃᓱᒪᓯᒪᒻᒪᖔᖅ 
ᐋᖅᑭᒋᐊᖅᑕᐅᑲᓐᓂᕐᓗᓂ ᑮᓇᐅᔭᖃᖅᑎᑕᐅᓂᖓ ᐊᒻᒪ ᑲᒪᒋᓗᒋ ᐱᓕᕆᐊᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ.. ᑭᖓᓂᑦᑎᓐᓂ ᐃᓕᓐᓂᐊᕆᐊᓕᕋᑖᖅᑐᓄ ᐊᑐᖃᑦᑕᓚᐅᕐᑐᑦ 
ᐅᐱᕐᖔᒃᑯᑦ. ᒪᕐᕉᓐᓂ ᐊᑐᖃᑦᑕᓚᐅᖅᑐᑦ, ᑭᖑᓪᓕᐅᓪᓗᓂ ᐅᐱᕐᖔᒃᑯᑦ, ᒪᐃᒥᐅᒐᔪᓲᖅ. ᑐᑭᓯᓯᒪᒐᒪ ᑕᐃᑲᓂ 
ᐊᕐᒍᓂ ᒪᕐᕈᓕᖅᑑᓂ ᐃᓕᓴᕆᔭᐅᓚᐅᕐᒪᑦ ᐊᒥᓲᓂᖏᑦ ᓱᓕᓐᓇᑎ ᐃᓕᓐᓂᐊᕆᐊᕐᑐᑦ, ᓅᒋᐊᖃᓚᐅᖅᑕᕗ ᓰᑏᐱᕆ 
30-ᒧ ᑭᓪᓕᒋᓕᖅᑐᓂᐅᒃ ᐅᓪᓗᖓ. 
 
ᐅᖃᐅᓯᕆᔪᓐᓇᖅᑕᕗ ᐊᒥᓲᓂᖅᓴᐅᔪᓂ ᐃᓕᓐᓂᐊᕐᕕᓂ ᐊᒻᒪ ᑕᑯᓂᐊᖅᑕᐃᑦ ᓄᓇᕗᓕᒫᒥ, ᑕᑯᒍᕕᐅ 
ᐊᑎᓕᐅᖃᑦᑕᓕᖅᑎᓪᓗᒋ, ᐅᑭᐊᒃᓵᑰᒐᔪᓲᖅ, ᐃᓕᓐᓂᐊᕐᕕᒃ ᐱᒋᐊᓕᕋᑖᖅᑎᓪᓗᒋ ᐃᓕᓐᓂᐊᕐᕖᑦ. ᐃᓚᒋᔭᐅᔪᖅ 
ᓱᓕᔪᖅ, ᐃᓕᓐᓂᐊᕐᓂᐅᑉ ᓄᙳᐊᓅᕋᐃᒐᕕᑦ, ᐃᐳᕈ, ᒪᐃ ᐊᒻᒪ ᔫᓐ, ᓄᓇᓕᐅᔪᓄ ᐃᖃᓗᐃᑦ, ᒪᐃᖓᓲᖅ 
ᐊᒥᓲᓂᖅᓴᓄ ᓄᓇᓕᐅᔪᓄ ᐅᐱᕐᖔᕈᖅᐸᓪᓕᐊᓕᕐᒪᑦ ᐅᐸᖃᑦᑕᖅᑐᑦ ᐊᑦᑎᓕᕚᓕᐸᑦᑐᑦ ᐊᒻᒪ ᐅᐸᖃᑦᑕᖏᑦᑐᑦ 
ᐊᑦᑎᓪᓕᐹᓪᓕᐸᑦᑐᑦ. 
 
ᓰᑏᐱᕆ 30 ᐊᑑᑎᑦᑎᐊᕙᐅᕗᖅ ᓇᒻᒪᓂᑦ ᐊᑐᕐᓂᐊᑎᓪᓗᑎ. ᓄᑖᒥ ᐃᓕᓐᓂᐊᕐᕕᓄ ᑮᓇᐅᔭᖃᖅᑎᑦᑎᓂᕐᒥ 
ᓴᖅᑭᑎᓐᓂᐅᓴᔭᕗᑦ ᐊᒻᒪ ᐅᖃᐅᓯᕆᓚᐅᖅᓯᒪᔭᕗ. ᐊᐃᑉᐸᖓᓂ ᐃᓂᖓᓃᓐᓂᐊᖅᑐᒋᔪᒍᑦ ᒪᕐᕉᓐᓂ ᓴᓇᑎᓪᓗᑕ,  

ᐊᑕᐅᓯᖅ ᓰᑏᐱᕆ ᐊᒻᒪ ᐊᐃᑉᐸᖓ ᐅᑭᐅᒃᑯᑦ ᑕᑯᓂᐊᕋᑦᑕ ᖁᕙᕆᐊᖅᓯᒪᒻᒪᖔᖅ. 
 
ᒪᕐᕉᓐᓂ ᐊᑦᑕᓇᖅᑐᒦᓐᓂᖅ, ᐊᒥᓲᓂᖏ ᐊᑉᐸᕆᐊᕐᓂᕈᑎ ᓰᑏᐱᕆᒥ ᐃᕕ ᐅᑭᐅᖓᓅᖅᑐᑦ, ᑕᑯᒐᔭᖅᑐᑦ 
ᐊᑉᐸᕆᐊᕈᓐᓇᕐᓂᖓᓂ ᐃᓕᓐᓂᐊᕐᕕᓄ ᑮᓇᐅᔭᖃᖅᑎᑕᐅᓃᑦ ᐊᒻᒪ ᑖᓐᓇ ᐱᓕᕆᐊᖑᔪᖅ ᖃᐅᔨᓇᓱᐊᖅᑕᕗ 
ᖃᓄᖅ ᑲᒪᒋᔪᓐᓇᕐᒪᖔᑦᑎᒍ. 
 
ᑖᓐᓇ ᐃᓚᒋᕙᐅᒃ ᐃᓚᓯᒋᐊᕐᓂᖅ ᐃᓕᓐᓂᐊᕐᕕᓂ ᑮᓇᐅᔭᖃᖅᑎᑦᑎᓂᕐᒥ ᐱᖓᔪᐊᓅᖅᐸᓪᓕᐊᓕᖅᑎᓪᓗᑕ. 
ᐱᔭᕇᓚᐅᖅᑕᕗ ᓯᕗᓪᓕᖅᐹᖅ. ᐊᑉᐸᖓ ᑲᒪᒋᕙᓪᓕᐊᖃᓕᖅᑕᕗ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᐅᒃᓴᖅᑐᖓ ᐅᕙᖓ ᑐᓵᔭᖓᓂ. ᖃᐅᔨᔪᒪᑐᐃᓐᓇᖅᑐᖓ ᐊᖓᔪᖅᑳ 
ᐱᔪᓐᓇᑎᑦᑎᓂᐊᕐᒪᖔᖅ, ᐱᓗᐊᖅᑐᒥ ᐊᕕᒃᑐᖅᓯᒪᔪᓂ ᓄᓇᕗᒻᒥ ᓯᓚᑦᑐᓴᕐᕖᑦ, ᐅᕙᓃᑦᑐᑎᑐᑦ, ᑲᖏᕐᖠᓂᒥ ᐊᒻᒪ 
ᐃᖃᓗᑦᑑᑦᑎᐊᖅ, ᐱᓕᕆᐊᓖᑦ ᐃᓄᐃᑦ ᐃᓕᓐᓂᐊᕈᓐᓇᖅᑐᑎ ᐊᒻᒪ ᕿᑐᖓᖃᓲᖑᓪᓄᑎ. ᕿᑐᖓᖏᑦ 
ᐃᓕᓐᓂᐊᕆᐊᓲᑦ. ᑕᑯᓇᓱᐊᕐᕕᒃᓴᐅᕙ ᑕᐃᒪᐃᑦᑐᒧ ᐱᓗᐊᖅᑐᒥ? 
 
ᓯᓚᑦᑐᓴᕐᕕᒃ ᐊᖓᔪᖅᑳᒨᕐᒥᒻᒪᑦ, ᐋᖅᑭᒃᓯᔪᓐᓇᕆᐊᓖᑦ ᑲᒪᒋᓇᓱᐊᕐᓗᒋ ᐱᓕᕆᐊᑦ. ᖃᐅᔨᒪᒐᒪ ᑕᐃᒪᐃᓐᓂᑰᒪ ᒫᓂ 
ᐃᖃᓗᓐᓂ ᐊᒻᒪ ᑕᐃᒪᐃᓐᓂᑰᒥᔪᖅ ᐊᓯᖏᓐᓂ ᓄᓇᓖᓐᓂ ᓯᓚᑦᑐᓴᕐᕕᓕᓐᓂ. 
 
ᖃᐅᔨᔪᒪᑐᐃᓐᓇᖅᑐᖓ ᐊᔪᐃᓐᓇᕈᓐᓇᕐᒪᖔᖅ ᑖᒃᑯᓂᖓ ᑕᑯᓂᐊᕐᓗᑎ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᓯᖃᑦᑎᐊᓚᕆᑦᑐᖅ ᒪᓕᒐᓕᐅᖅᑎ ᐊᒻᒪᓗ ᑕᒪᔾᔭ 
ᐊᖏᕈᓐᓇᖅᑕᕗᑦ, ᓱᓕᓗ, ᐊᒻᒪᓗ ᕿᒥᕐᕈᓂᖅ ᖃᓄᖅ ᐃᓕᓐᓂᐊᕐᕆᐊᖅᐸᑦᑐᐃ ᑲᒪᒋᔭᐅᖃᑦᑕᕐᒪᖔᑕ, ᐱᓗᐊᖅᑐᒥᒃ 
ᐊᖏᓂᖅᓴᐅᔪᓂᒃ ᐃᓕᓐᓂᐊᖅᕕᓂ. ᐅᔭᓐᓇᒦᒃ, ᐃᒃᓯᕙᐅᑕᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ ᐲᑯ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᔭᐅᓕᕐᓕ ᐊᖓᔪᖅᑳ ᐃᒻᒥᓂᒃ ᐸᑦᑕᕐᑐᖏᑦᑐᖅ ᒫᓐᓇᐅᔪᖅ. 
ᖃᐅᔨᒪᔭᕋᑦᑕᐅᖅ ᐃᓚᒋᔭᐅᓯᒪᔪᖅ ᐱᓕᕆᐊᕐᒧᑦ, ᐊᒻᒪᓗ ᑰᓕ ᐅᖃᐅᓯᕆᖅᑲᐅᓪᓗᓂᐅᒃ, ᑕᒪᑐᒧᖓ 
ᐱᓕᕆᖃᑎᒌᓐᓂᖏᓐᓄᑦ ᐱᓕᕆᕕᒃᑯᑦ ᐊᒻᒪᓗ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᐊᒻᒪᓗ ᖃᓄᖅ 
ᑮᓇᐅᔭᖏᑦ ᑐᓂᔭᐅᖃᑦᑕᕐᒪᖔᑕ ᐊᒻᒪᓗ ᐊᑐᖅᑕᐅᕙᑦᑐᑎᒃ ᑕᐃᒪᓐᓇᕈᔪᒃ. 

ᑭᓯᐊᓂᓕ ᖃᐅᔨᒪᔪᖓ ᐊᑕᐅᓯᕐᒥᒃ ᑖᒃᑯᐊ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐃᓱᒫᓘᑎᖃᓚᐅᖅᑐᑦ, 
ᐊᒻᒪᓗ ᖃᐅᔨᒪᑦᑎᐊᖏᑦᑐᖓ ᐊᓯᖏᑦ ᐃᓱᒫᓘᑎᖃᖅᓯᒪᒻᒪᖔᑕ, ᑐᓴᖅᓯᒪᒐᓗᐊᖅᑐᖓ ᑕᑯᓇᒃᑕᐅᒋᐊᖓᓂᒃ 
ᐱᓕᕆᕕᒃᑯᑎᒍᑦ, ᐊᐱᕆᔪᒪᑐᐃᓐᓇᖅᑐᖓ ᐊᖓᔪᖅᑳᒥᒃ, ᖃᐅᔨᒪᔭᐅᓂᐊᕐᒪᑦ, ᐱᓕᕆᕕᒃᑯᑦ ᐃᓱᒪᒋᔭᖃᒻᒪᖔᑕ 
ᐱᔭᐅᓗᑎᒃ ᑮᓇᐅᔭᐃᑦ ᐊᒻᒪᓗ ᑲᒪᒋᔭᖃᕐᓂᖅ ᐊᑭᓕᖅᓱᐃᓂᕐᒧᑦ ᐋᖅᑭᐅᒪᔾᔪᑎᓂᒃ ᐃᓕᓐᓂᐊᕐᕕᓐᓄᑦ ᐊᒻᒪᓗ 
ᑕᒪᒃᑯᐊ ᐃᓕᔭᐅᓗᑎᒃ, ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ ᐊᑭᓖᖃᑦᑕᖅᑐᑦ, ᑲᒪᒋᔭᖃᖃᑦᑕᖅᑐᑦ 
ᑕᒪᒃᑯᓂᖓᓕᒫᖅ ᐊᓯᖏᓐᓂᒃ ᒐᕙᒪᒃᑯᑦ ᐃᓪᓗᖁᑎᖏᓐᓂᒃ. 
 
ᐃᓱᒪᑐᐃᓐᓇᖅᑐᖓ ᐱᑦᔪᑎᒋᓪᓗᒍ ᑮᓇᐅᔭᖅ ᑮᓇᐅᔭᖁᑎᓪᓗᐊᑕᐅᕙᑦᑐᖅ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓄᑦ ᐊᒻᒪᓗ ᐊᑭᑦᑐᕆᐊᖅᐸᑕ ᑮᓇᐅᔭᖅᑐᕈᑎᑦ, ᑕᐃᒪᓕ ᑐᑭᖃᑉᐳᖅ ᐊᓯᒃᑲᓐᓂᖏᓐᓂᒃ ᑮᓇᐅᔭᓂᒃ 
ᐱᑕᖃᖏᒋᐊᖓᓂᒃ, ᐲᖅᓯᑲᓐᓂᕆᐊᖃᑦᑐᑦ ᑮᓇᐅᔭᒃᑲᓂᕐᓂᒃ ᑮᓇᐅᔭᖁᑎᒥᓂᒃ ᐃᓕᓐᓂᐊᕐᕕᓐᓄᑦ. 
ᐃᓱᒪᑐᐃᓐᓇᖅᐳᖓ ᑕᒪᓐᓇ, ᐱᓕᕆᕕᒃᑯᑦ ᐃᓱᒪᒋᔭᖃᕐᒪᖔᑕ ᑕᒪᑦᓱᒥᖓ ᐅᕝᕙᓘᓐᓃᑦ ᑕᐃᒪᐃᓯᒪᕙᑦ? ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᓕᒐᓕᐅᖅᑎ ᖃᐅᔨᒪᔪᖅ, ᐊᕐᕌᓂ ᑮᓇᐅᔭᐃᑦ ᑐᐊᕕᖅᑐᒃᑯᑦ 
ᑮᓇᐅᔭᕆᔭᐅᓚᐅᕐᒪᑕ; ᐱᕕᖃᓚᐅᖏᑦᑐᒍᑦ ᐊᓯᔾᔩᓗᐊᕐᓇᑕ ᑭᖑᓂᑦᑎᐊᖓᓂᐅᓚᐅᕐᒪᑦ ᓂᕈᐊᕐᓂᐅᑉ. ᑖᓐᓇ 
ᑮᓇᐅᔭᑦ, ᓯᕗᓂᐊᓃᑦᑐᖅ ᑲᑎᒪᕕᐅᑉ ᒪᓕᒐᓕᐅᖅᑎᐅᑉ ᑕᑯᔭᖓ, ᐃᓘᓐᓇᓕᒫᖏᓐᓄᑦ ᐊᖓᔪᖅᑳᓄᑦ 
ᐱᓕᕆᐊᖑᓯᒪᔪᖅ. ᐃᓚᖓ ᐱᓕᕆᐊᕆᓚᐅᖅᓯᒪᔭᑦᑕ ᑐᐊᕕᖅᑐᒃᑯᑦ ᐊᐅᓛᖅᑎᕆᓪᓗᑕ ᑖᒃᑯᓂᖓ ᒪᑭᒪᐅᑎᓄᑦ 
ᑮᓇᐅᔭᖅᑐᕈᑎᓂᒃ ᐱᓕᕆᕕᐊᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑖᒃᑯᓄᖓ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕋᖅᑎᒃᑯᑦ 
ᐱᓕᕆᕕᐊᓄᑦ ᑕᐃᒃᑯᓄᖓᓕᒫᖅ ᐱᑦᔪᑎᐅᔪᓄᑦ ᐅᖃᐅᓯᕆᕋᑖᖅᑕᖏᑦ ᒪᓕᒐᓕᐅᖅᑎᐅᑉ. ᐱᓕᕆᐊᖑᔭᕇᖅᓯᒪᔪᖅ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕚᐅᑕᖅ. ᑖᓐᓇ ᑭᖑᓪᓕᖅ ᐊᐱᖅᑯᑎ ᐅᖃᐅᓯᕆᓯᒪᒻᒥᔭᕋ ᑭᒪᑦᑕᑎᓐᓂ ᐊᖓᔪᖅᑳᒧᑦ ᐊᒻᒪᓗ 
ᐅᖃᖅᓯᒪᓪᓗᓂ, ᑕᐃᒃᓱᒪᓂ, ᕿᒥᕐᕈᓂᕋᖅᑐᑎᒃ ᑭᓯᒥᒃᑭᐊᖅ, ᓱᓕ ᑎᑭᐅᑎᓚᐅᖅᓯᒪᖏᑦᑐᑦ ᐅᕝᕙᓘᓐᓃᑦ ᓯᕗᓪᓕᖅ 
ᑎᑎᕋᖅᑕᐅᒋᐊᖓᖅᓯᒪᔪᖅ, ᐃᓛᖃᐃ ᐅᖃᐅᓰᑦ ᓈᒻᒪᓗᐊᓚᐅᖏᑦᑐᑦ, ᕿᒥᕐᕈᓂᐊᓕᓚᐅᖅᓯᒪᔪᑦ ᐊᓯᐊᓂᒃ ᐊᒻᒪᓗ 
ᐱᓕᕆᐊᖃᑦᑐᖅ ᐱᐊᓂᒃᑐᓄᑦ ᐊᑐᖅᑕᐅᔭᕆᐊᓕᓐᓂᒃ ᖁᑦᑎᓂᖅᓴᒥᒃ ᐃᓕᓐᓂᐊᖅᑐᓄᑦ. ᑐᓴᖃᑦᑕᖅᓯᒪᔪᒍᑦ 
ᐊᒥᓱᐊᖅᑎᖅᑐᑕ ᒪᓕᒐᓕᐅᖅᑎᓄᑦ ᑲᑎᒪᕕᒻᒥ, ᖃᐅᔨᒪᑦᑎᐊᕈᒪᓪᓗᑕ ᐃᓅᓱᒃᑐᖁᑎᓄᑦ ᐱᐅᓂᖅᐹᒥᒃ 
ᐃᓕᓐᓂᐊᕐᓂᖃᖁᓪᓗᒋᑦ ᐱᔭᕆᐊᖃᑦᑕᖓᓂᑦ, 
 
ᐃᓱᒪᑐᐃᓐᓇᖅᑯᖓ ᐊᖓᔪᖅᑳ ᑐᓴᖅᑎᑦᑎᒋᐊᕈᓐᓇᕐᒪᖔᖅ ᐊᓯᐊᓂᒃ ᑎᑎᕋᖅᑕᐅᒋᐊᖓᖅᓯᒪᔪᒥᒃ ᐱᓯᒪᑦᑎᒻᒪᖔᑕ 
ᑐᓂᔭᐅᓯᒪᔪᒥᒃ. ᓱᓕᓂᕋᕈᓐᓇᖅᑲ ᑕᒪᒃᑯᐊ ᐱᓕᕆᐊᖑᔪᑦ ᐊᒻᒪᓗ ᐃᓕᓐᓂᐊᕐᕋᔅᓴᐃᑦ ᐱᔭᕆᐊᓕᓯ ᐅᕝᕙᓘᓐᓃᑦ 
ᐱᑕᖃᕆᐊᓖᑦ ᐊᑐᕈᓐᓇᕐᓗᓂ ᐃᓕᓐᓂᐊᑲᓐᓂᕐᓂᒥᑦ ᐃᓕᓐᓂᐊᕐᕕᔾᔪᐊᒥ ᐊᓯᐊᓃᑦᑐᓄᑦ ᓄᓇᕗᑦ, 
ᓯᓚᑦᑐᕐᓴᖅᕕᐅᒍᓂ ᐅᕝᕙᓘᓐᓃᑦ ᐃᓕᓐᓂᐊᕐᕕᔾᔪᐊᖅ ᖃᓪᓗᓈᓂ ᑖᒃᑯᐊ ᐃᓕᓐᓂᐊᖅᑏᑦ ᐱᕕᖃᕝᕕᒋᔪᓐᓇᖅᑕᖏᑦ, 
ᐃᓗᐊᓂ ᐃᓕᓐᓂᐊᕐᕈᑎᑦ, ᐃᓕᓐᓂᐊᕐᕋᔅᓴᐅᒍᓐᓇᖅᑐᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐆᑕᖅ. ᑕᑯᓇᒃᓯᒪᔪᒍᑦ ᐱᐊᓂᒃᑐᓄᑦ ᐊᑐᖅᑕᐅᔭᕆᐊᓕᓐᓂᒃ, 
ᐅᖃᐅᓯᕆᔭᖓᓂᒃ ᒪᓕᒐᓕᐅᖅᑎᐅᑉ. ᓱᓕ, ᐱᓇᓱᐊᕈᓯᐅᕋᑖᖅᑑᓐᓂ, ᑲᒪᒋᔭᖃᕈᓐᓇᖅᓯᓯᒪᒐᒪ ᒪᕐᕉᓐᓂᒃ  



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐃᓘᓇᖏᓐᓄᑦ ᑲᑎᒪᓂᕐᐅᔪᓂᒃ ᑲᑐᔾᔨᖃᑐᒌᖏᑦ ᐃᓕᓴᐃᔩᑦ ᑲᑎᒪᓂᖃᑦᑎᓪᓗᒋᑦ ᑕᒫᓂ ᐃᖃᓗᓐᓂ ᐃᓕᓴᐃᔩᑦ 
ᒥᑭᓂᖅᐹᓂᒃ ᒍᕋᐃᑦ 6-ᒧᑦ ᐊᒻᒪᓗ 7-ᐸᒥᒃ 12-ᒧᑦ, ᑕᒪᓐᓇᓗ ᐊᐱᖅᑯᑕᐅᓚᐅᕐᒥᔪᖅ. 
 
ᕿᒥᕐᕈᔪᒍᑦ ᐊᑦᔨᒌᖏᑦᑐᓂᒃ ᖃᓄᖅᑑᕈᑎᒃᓴᓂᒃ ᒫᓐᓇᐅᔪᖅ ᐊᒻᒪᓗ ᓱᓕ, ᑐᓴᕋᓱᖃᖅᑐᑕ ᐃᓕᓐᓂᐊᕐᕕᖁᑎᑦᑎᓐᓂᒃ 
ᐊᒻᒪᓗ ᐃᓕᓴᐃᔨᖁᑎᑦᑎᓐᓂᒃ ᐃᓕᓐᓂᐊᕐᕕᒃᑯᑎᒍᑦ ᖃᓄᖅ ᐱᓕᕆᒍᓐᓇᕐᒪᖔᑦᑕ ᖃᐅᔨᓇᓱᐊᖅᑐᑕ. ᐊᒻᒪᓗ 
ᐃᓕᓐᓂᐊᕐᑲᓐᓂᕐᓂᑦᒧ ᑐᑭᒧᐊᑦᑎᑦᑎᔩᑦ ᑲᑎᒪᔨᕋᓛᓂᒃ ᐱᑕᖃᖅᓯᒪᔪᒍᑦ, ᐃᓕᓴᐃᔨᓂᒃ ᑲᑎᒪᔨᖃᑦᑐᖅ ᓄᓇᕗᒻᒥᑦ 
ᓇᒥᑐᐃᓐᓇᖅ ᐱᓕᕆᔪᓂᒃ ᑕᒪᑐᒧᖓ. 
 
ᐱᕙᓪᓕᐊᓂᕆᔭᖓᓃᑦᑐᒍᑦ, ᐊᒻᒪᓗ ᑕᑯᓇᒃᑐᑕ ᖃᓄᖅᑑᕈᑎᓂᒃ. ᐃᒻᒪᖃᓕ ᐊᔪᕈᓐᓃᓂᐊᖅᑐᒍᑦ 
ᐱᓇᓱᐊᕈᓯᐅᓛᖅᑐᓂᒃ ᐱᔪᓐᓇᖅᓯᓛᖁᒥᓇᕋᓗᐊᖅᐳᖅ ᐱᔭᕇᖅᓯᒪᑦᑎᐊᕐᓂᖅᓴᓂᒃ ᑲᔪᓯᔪᓐᓇᑦᑎᐊᖁᓪᓗᑕ ᐊᒻᒪᓗ 
ᑕᒪᒃᑯᐊ ᐃᓕᓴᐃᔨᓄᑦ ᑐᓴᖅᑕᐅᑎᓕᕋᔭᖅᑕᕗᑦ, ᐊᒻᒪᓗ ᐊᓯᖏᑦ ᑲᒪᒋᔭᐅᔭᕆᐊᓖᑦ. 
 
ᑕᒪᒃᑯᐊ ᐱᔭᕇᕈᓐᓇᕐᓗᓂ ᐃᓕᓐᓂᐊᕐᓂᕐᒥᒃ ᒪᓕᑦᑕᐅᔭᕆᐊᓖᑦ ᑖᒃᑯᐊ ᐃᓕᓐᓂᐊᖅᑎᖁᑎᕗᑦ ᐊᔾᔨᒌᙱᓐᓂᖅᓴᓂᒃ 
ᐃᓕᓐᓂᐊᕇᖅᓯᒪᖁᒧᑦ ᒪᓕᑦᑕᐅᔭᕆᐊᖃᓲᖑᕗᑦ ᐊᒻᒪᓗ ᑕᒪᒃᑯᐊ ᐃᓕᑕᐅᓯᒪᓕᕈᑎᑦ ᓯᓚᑐᓂᖅᓴᐅᓕᕋᔭᕐᒪᑕ ᑭᓯᐊᓂᓕ 
ᑕᐃᒫᒃᓴᐃᓐᓇᕐᓗ ᐃᓕᓐᓂᐊᖅᑎᓪᓗᒋᑦ ᐊᑯᓂᐅᓂᖅᓴᒧᑦ ᐃᓅᓯᓕᒫᖏᓐᓄᑦ ᐊᔾᔨᒌᙱᑦᑐᓂᒃ ᐱᔾᔪᑎᓂᒃ ᐃᓕᓲᖑᒻᒪᑕ 
ᐊᒻᒪᓗ ᖃᓄᐃᑦᑐᒥᒃ ᐃᖅᑲᓇᐃᔮᖃᕈᒪᓂᖏᓐᓂᒃ ᖃᐅᔨᓲᖑᓪᓗᑎᑦ ᐃᖅᑲᓇᐃᔮᖃᕈᒪᓕᕈᑎᑦ ᐃᓕᓐᓂᐊᕇᓚᐅᖅᑎᓪᓗᒋᑦ, 
ᑭᓯᐊᓂᓗ ᑕᐃᒪᐃᓕᐅᖅᑎᓪᓗᒋᑦ ᐃᓚᓕᐅᔾᔨᑎᓇᓱᓲᕆᓪᓗᑎᒍᑦ ᑐᕌᖓᓂᖃᑦᑎᐊᖅᑐᓂᒃ ᓄᓇᕘᒧᑦ, ᐃᓕᖅᑯᓯᖓᓄᑦ 
ᓄᓇᕗᑉ ᑐᕌᖓᓂᖃᑦᑎᐊᖅᑎᓐᓇᓱᐊᖅᑐᒍ, ᐊᒻᒪᓗ ᐊᓯᕈᓘᔭᖏᑦ. ᑕᒪᒃᑯᐊ ᐱᔾᔪᑎᒋᔭᐅᒻᒪᑕ ᐃᓕᓐᓂᐊᕐᓂᐅᔪᖅ 
ᐱᔭᕇᕈᓐᓇᕐᓗᒍ ᒪᓕᑦᑕᐅᔭᕆᐊᓕᖏᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᑐᑐ. 
 

ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒥᓂᔅᑕᑉ ᐅᖃᐅᓯᖏᑦ ᑕᒪᒃᑯᐊ ᐱᔾᔪᑎᒋᓪᓗᒋᑦ ᖁᔭᒋᕙᒃᑲ. ᐅᐱᒋᕙᒃᑲ 
ᐱᓇᓱᐊᑦᑎᐊᖏᓐᓇᕐᒪᑕ ᐊᒻᒪᓗ ᐱᔭᕆᐊᑐᔪᐊᓘᓪᓗᓂ ᑕᒪᓐᓇ ᐱᓕᕆᒋᐊᓕᖏᑦ ᓱᓕ ᑕᒪᒃᑯᐊ 
ᖃᓄᐃᓕᐅᖅᑕᐅᔭᕆᐊᓕᐅᔪᑦ ᐱᔭᕇᖅᑕᐅᔪᓐᓇᖁᓪᓗᒋᑦ. ᑕᒪᒃᑯᐊ ᐅᖃᐅᓯᕆᒌᖅᑐᒋᑦ ᐊᒻᒪᓗ ᐅᖃᐅᓯᕆᓚᐅᖅᑎᓪᓗᓂᒋᑦ 
ᒥᓂᔅᑕᑉ ᓱᓕᔪᕐᓇᖅᓯᑎᒻᒪᑎᒍᑦ ᖁᑦᑎᓂᖅᐹᒥᒃ ᐃᓕᓐᓂᐊᖅᑕᐅᕙᑦᑐᑦ 30-ᓂᒃ ᐃᓕᓐᓂᐊᖅᑕᐅᔭᕆᐊᓖᑦ, ᐅᕝᕙᓘᓐᓃᑦ 
ᖃᓄᐃᑦᑐᑐᐃᓐᓇᕐᓂᒃ ᐃᓕᓐᓂᐊᖅᑐᒥᓂᐅᑎᓪᓗᒋᑦ ᐱᓇᓱᐊᕈᓐᓇᖅᓯᓲᖑᒻᒪᑕ ᓯᓚᑦᑐᓴᕐᕕᒻᒨᕋᓱᐊᕐᓗᑎᑦ. 
ᐃᓕᓐᓂᐊᖅᑎᐅᔪᑦ ᐱᔭᕇᖅᓯᒪᔭᕆᐊᖃᕐᓂᖏᑦ ᓯᓚᑦᑐᓴᕐᕕᒻᒧᑦ ᐃᓕᓐᓂᐊᕐᕕᔾᔪᐊᕐᒧᓪᓘᓐᓃᑦ ᐱᓇᓱᐊᕈᓐᓇᖅᓯᓲᖑᒻᒪᑕ 
ᖃᓪᓗᓈᓂᒃ. ᒪᓕᑦᑕᐅᔭᕆᐊᖃᕐᓂᖏᑦ ᐃᓚᓕᐅᔾᔨᓯᒪᓂᖃᐅᙱᒻᒪᑐᑕ ᐃᒪᓐᓇᓂᒃ ᖁᕝᕙᓯᓐᓂᓕᒻᒥᒃ 12-ᒥᒃ 
ᐱᔭᕇᖅᓯᒪᒋᐊᖃᖅᑐᑎᑦ. ᐊᐱᕆᓲᖑᒻᒪᑕ ᖃᓪᓗᓈᑎᑐᑦ ᐃᓕᓐᓂᐊᖅᓯᒪᑦᑎᐊᖅᐱᑦ, ᓇᐃᓴᐅᓯᕆᓂᕐᒥᒃ 
ᐃᓕᓐᓂᐊᖅᓯᒪᒐᓗᐊᖅᐱᑦ, ᑭᓱᓘᓐᓃᑦ, ᓲᕐᓗᒃ ᐆᒪᔪᓂᒃ ᐃᓕᓐᓂᐊᕐᓂᕐᒧᑦ, ᖃᐅᔨᓴᕐᓂᕐᒧᑦ, ᑕᒪᒃᑯᐊ ᐊᔾᔨᒌᙱᑦᑐᕈᓘᔭᐃᑦ 
ᖁᕝᕙᓯᓐᓂᓖᑦ ᐃᓕᓐᓂᐊᕈᑎᒃᓴᑦ. 
 

ᒥᓂᔅᑕ ᖃᐅᔨᒪᓇᖅᑎᑦᑎᑦᑎᐊᕐᓂᐊᖅᐸ ᑕᒪᒃᑯᐊ ᐃᓕᓐᓂᐊᕈᑎᒃᓴᐅᔪᑦ ᐊᑐᐃᓐᓇᐅᑦᑎᐊᕋᓗᕐᒪᖔᑕ ᐃᓕᓐᓂᐊᖅᑎᓄᑦ 
ᐃᓕᓐᓂᐊᕐᓂᓕᕆᓂᕐᒦᓪᓗᑎ ᐱᔭᐅᔪᒪᓕᕐᓂᕈᑎᑦ ᐃᓕᓴᔭᐅᔪᓐᓇᖃᑦᑕᕋᔭᕐᒪᑕ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑐᑐ. ᒥᓂᔅᑕ.  
 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ', ᑕᒪᓐᓇ ᐱᔾᔪᑎᒋᒻᒪᒍᓕ ᐊᓂᒎᑎᑎᑐᐃᓐᓇᕋᓱᐊᕐᓇᒋᑦ 
ᐃᓕᓐᓂᐊᖅᑕᐅᔭᕆᐊᓖᑦ, ᑭᓯᐊᓂᓕ ᐃᓕᑉᐹᓪᓕᕈᓐᓇᖁᓪᓗᒋᑦ. ᐆᑦᑑᑎᒋᓗᒍ, ᒫᓐᓇ ᖁᕝᕙᓯᓐᓂᓕᒃ 12-ᒥᒃᑯᕕᑦ 
ᐃᓕᓐᓂᐊᖅᓯᒪᔭᕆᐊᖃᕋᕕᑦ ᖃᓪᓗᓇᐅᔭᕐᓂᕐᒥᒃ 30-ᒥᒃ ᐅᕝᕙᓘᓐᓃᑦ ᖃᓪᓗᓇᐅᔭᕐᓂᕐᒥᒃ 33-ᒥᒃ ᒪᓕᑦᑐᒋᑦ 
ᑕᒪᒃᑯᐊ ᐋᓪᕘᑕᒥ ᑎᑎᕋᖅᑕᐅᔭᕆᐊᓖᑦ ᐱᔭᕇᖅᑕᐅᔪᓐᓇᖁᓪᓗᒍ ᖁᕝᕙᓯᓐᓂᓕᒃ 12. ᑕᒪᓐᓇ ᐊᓯᔾᔨᔾᔮᙱᒻᒪᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. ᐃᓚᒋᐊᖅᓯᒃᑲᓐᓂᕈᒪᕖᑦ, ᑐᑐ. 
 

ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᓯᐊᑦᑕᐅᖅ ᐅᖃᐅᓯᕆᔪᒪᖅᑲᐅᒻᒥᔭᕋ ᐊᒻᒪᓗ ᐅᖃᐅᓯᕆᒃᑲᓐᓂᕐᓗᒋᑦ 
ᐊᕕᑦᑐᖅᓯᒪᔪᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᐊᒻᒪᓗ ᐱᓗᐊᖅᑐᒥᒃ ᐱᓕᕆᖃᑎᖃᖅᑎᓪᓗᓯ 
ᐊᕕᑦᑐᖅᓯᒪᔪᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᓇᓗᓇᐃᒃᑲᓐᓂᕈᒪᓪᓗᒍ ᒥᓂᔅᑕᑉ ᐅᖃᐅᓯᕆᖅᑕᐅᔭᖓ 
ᑕᒪᒃᑯᐊ ᑮᓇᐅᔭᖅᑖᖅᑎᑕᐅᓂᖏᓐᓄᑦ ᐋᖅᑭᑦᑕᐅᑦᑕᕌᖓᑦ, ᐊᓯᔾᔨᖅᑕᐅᔪᓐᓇᖁᓪᓗᒍ ᑕᒪᒃᑯᐊ 
ᑮᓇᐅᔭᖅᑖᕆᔭᐅᕙᑦᑐᑦ ᐊᓂᒍᖅᓯᒪᓕᕋᓗᐊᖅᑎᓪᓗᒍ, ᑕᐃᒪᓕ ᑖᒃᑯᐊ ᑮᓇᐅᔭᑦ ᐊᔾᔨᒌᑦᑐᒥᒃ 
ᑐᓂᐅᖅᑲᖅᑕᐅᕙᒃᑲᓗᐊᖅᐹᑦ ᑕᒪᒃᑯᐊ ᐊᕕᑦᑐᖅᓯᒪᔪᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᒃᑯᖏᑦ? ᑕᒪᓐᓇ 
ᐱᑦᑎᐊᖅᐸ ᐅᖃᐅᓯᕋ? ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᒥᓂᔅᑕ. 
 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᓱᓕᔪᖅ. 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᑐᑐ. 
 

ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᔪᒪᑐᐃᓐᓇᖅᑐᖓ ᑖᓐᓇ ᓯᕗᓪᓕᖅ ᐊᐱᖅᑯᑎᒋᖅᑲᐅᔭᕋ ᑕᕝᕙᓂ ᒪᒃᐱᒐᖅ G-
20-ᒥ, ᑎᑎᕋᖅᓯᒪᓪᓗᑎᑦ ᐊᕕᑦᑐᖅᓯᒪᔪᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᑐᓂᕐᕈᓯᐊᖅᑕᐅᓯᒪᔪᓂᒃ; 
ᒪᕐᕉᒻᒪᑎᒃ ᐊᕕᒃᓯᒪᓂᖃᖅᑑᒃ ᐅᐃᕖᒃᑯᑦ ᐃᓕᓐᓂᐊᕐᕕᖓᓐᓄᑦ ᑐᓂᕐᕈᓯᐊᖑᕙᑦᑐᓪᓗ ᐃᓛᒃᑰᕐᒪᑕ, ᑖᒃᑯᐊ 
ᐊᕕᑦᑐᖅᓯᒪᔪᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓅᖓᕙᑦ ᐅᐃᕖᒃᑯᓐᓄᑦ. ᓱᒻᒪᑦ ᑖᒃᑯᐊ ᐊᕕᒃᓯᒪᓂᖃᑦᑕᕆᕙᑦ 
ᐃᑲᔫᓯᐊᖅᑎᑕᐅᓂᖏᓐᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᓇᓗᓇᐃᖅᓯᓯᒪᔪᑦ ᐃᓚᖏᓐᓂᒃ ᐊᔾᔨᒌᓐᓂᑦᑑᒻᒪᑕ ᐱᔾᔪᑎᐅᔪᑦ 
ᐅᐃᕖᒃᑯᑦ ᐃᓕᓐᓂᐊᕐᕕᖓᑕ ᑲᑎᒪᔨᖏᑦ. ᑕᒪᒃᑯᐊ ᒪᓕᑐᐃᓐᓇᕐᒪᑕ ᑮᓇᐅᔭᑦ ᐋᖅᑭᒃᑕᐅᓯᒪᓂᖏᓐᓂᒃ ᑕᒫᓂ 
ᐊᐅᓪᓛᖅᑕᐅᓯᒪᓲᖑᒻᒪᖔᑕ. ᐆᑦᑑᑎᒋᓗᒍ, ᒪᓕᒐᓕᐅᖅᑎᐅᖃᑕᐅᔪᖅ ᖃᐅᔨᒪᒻᒪᑦ, ᑮᓇᐅᔭᖅᑖᖅᑎᑕᐅᓂᕐᒧᑦ 
ᐊᖏᕈᑎᓕᐅᖅᓯᒪᒻᒪᑕ ᑖᒃᑯᓂᖓ ᐊᖏᖃᑎᖃᖅᑐᒥᓂᐅᓪᓗᑎᒃ ᑲᓇᑕᒥ ᒐᕙᒪᒃᑯᓐᓂᒃ. 
 
ᒫᓐᓇᓕ, ᑕᒪᓐᓇ ᐆᑦᑑᑎᒋᓗᒍ, $189,000-ᖑᒻᒪᑕ ᐃᑲᔫᓯᐊᕆᔭᐅᕙᑦᑐᑦ ᐊᐅᓚᓂᖓᓄᑦ ᐊᒻᒪᓗ ᐅᐃᕖᑎᑐᑦ 
ᐃᓕᓐᓂᐊᕈᑎᓄᑦ. ᑐᑭᒧᐊᖅᑎᑦᑎᔨᑉ ᑮᓇᐅᔾᔭᒃᓵᖏᑦ ᐅᐃᕖᒃᑯᓐᓄᑦ ᐃᓕᓴᕕᒻᒧᑦ, ᐃᓚᓕᐅᔾᔭᐅᓯᒪᒻᒪᑕ ᑕᕝᕙᓂ 
ᑮᓇᐅᔭᑦ ᐊᒥᓲᓂᖏᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑲᔪᓯᓕᕆᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᒃᑯᐊ ᐃᓛᒃᑯᑦ ᑮᓇᐅᔭᖃᖅᑎᑕᐅᓂᖏᑦ ᐊᕕᑦᑐᖅᓯᒪᔪᓂᒃ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓅᖓᕙᑦ? ᒥᓂᔅᑕᐅᔪᖅ ᑕᐃᒫᒃ ᓇᓗᓇᐃᖅᓯᓇᓱᐊᖅᐸ? ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᐃᕖᒃᑯᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᑖᒃᑯᐊ 
ᐃᓕᓴᕕᐅᔪᑦ ᑮᓇᐅᔭᖅᑖᓲᖑᒻᒪᑕ ᐊᓯᐊᓂᒃ ᑮᓇᐅᔭᖅᑖᕐᕕᖃᖅᑐᑎᑦ ᑮᓇᐅᔭᖅᑖᕐᕕᐅᕙᙱᑦᑐᒥᒃ ᐊᕕᑦᑐᖅᓯᒪᔪᓂᒃ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ. ᑭᓯᐊᓂᓕ ᓱᓇᒃᑯᑖᓂᒃ ᐊᒻᒪᓗ ᑮᓇᐅᔭᖅᑎᒍᑦ ᐱᑎᓲᕆᓪᓗᑎᒍᑦ 
ᐊᕕᑦᑐᖅᓯᒪᔪᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑲᑐᒪᔨᖏᑦ, ᐅᐃᕖᒃᑯᑦ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ, ᐊᒻᒪᓗ 
ᖄᖓᒍᒃᑲᓐᓂᖅ ᑮᓇᐅᔭᖅᑎᒍᑦ ᐃᑲᔫᓯᐊᓲᖑᒋᓪᓗᑎᑦ ᑲᓇᑕᒥ ᒐᕙᒪᒃᑯᓐᓄᑦ ᐋᖅᑭᒃᓯᒪᔪᖅᑎᒍᑦ ᒪᕐᕉᓐᓂᒃ 
ᐊᖏᕈᑎᖃᖅᓯᒪᔪᖅᑎᒍᑦ ᑖᔅᓱᒧᖓᒃᓴᐃᓐᓇᖅ ᐱᓕᕆᐊᒧᑦ ᒪᓕᑦᑐᒍ ᐱᖁᔭᖓᑦ ᑲᓇᑕᒥ ᒐᕙᒪᒃᑯᓐᓄᑦ. ᑕᐃᒪᐃᒻᒪᑦ 
ᐊᔾᔨᒌᙱᓐᓂᖃᒐᓚᑉᐳᑦ ᐊᒥᓲᓂᖏᑦ ᑮᓇᐅᔭᑦ ᑐᓂᔭᐅᓯᒪᔪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒋᕋᑖᖅᑕᕋ ᐊᔾᔨᒋᑉᐸᒍ ᑮᓇᐅᔭᖃᖅᑎᑕᐅᓂᖅ ᐊᓯᓕᒫᖏᓐᓄ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔩᑦ ᑲᑎᒪᔨᖏᓐᓄ ᑖᓐᓇ ᑮᓇᐅᔭᖃᖅᑎᑕᐅᓂᐅᔪᖅ ᐊᔾᔨᖓᓂ ᐱᖃᑦᑕᕐᐸᑦ ᓄᓇᓕᓐᓂ 
ᐃᓕᓐᓂᐊᖅᑐᓕᕆᓂᕐᒧ ᑲᑎᒪᔨᖏᓐᓄ ᐊᒻᒪ ᑕᐃᒫᒃ ᓇᓗᓇᐃᖅᓯᒐᓱᕋᑖᖅᑐᖓ. 

ᑕᐃᒫᒃᓴᐃᓐᓇᖅ ᐱᖃᖅᑎᑕᐅᒍᑦ, ᐊᖓᔪᖅᑳᖑᔪᖅ ᐅᖃᖅᑲᐅᒻᒪ ᑮᓇᐅᔭᖃᖅᑎᑕᐅᓂᖏᓐᓄ ᐊᒻᒪ ᐃᓱᒪᓕᕋᔭᖅᑐᖓ 
ᐅᖓᑖᒎᖅᑐᓂ ᐊᒻᒪ ᖄᖓᒍᑦ ᐱᒐᔭᖅᑐᑦ $9.972 ᒥᓕᐊᓪ. ᓱᓕᕚ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓚᒋᔭᐅᔪᖅ ᓱᓕᔪᖅ. ᑮᓇᐅᔭᖅᑕᖃᕐᒪᑦ ᐅᐱᓐᓇᕋᓂ 
ᐅᐃᕖᑎᑐᑦ ᐃᓕᓐᓂᐊᓂᕐᒧ ᐱᔪᓐᓇᐅᑎᖏᑦ ᐊᑑᓂ ᑲᓇᑕᒥ ᒪᓕᒐᕐᔪᐊᒥ, ᑮᓇᐅᔭᖃᖅᑎᑦᑎᕙᑦᑐᒍ ᓄᓇᓕᓐᓂ 
ᐃᓕᓐᓂᐊᖅᑐᓕᕆᓂᕐᒧ ᑲᑎᒪᔨᖏᓐᓂ. ᓇᓗᓇᐃᖅᓯᒪᒻᒥᔪᖅ. ᒐᕙᒪᑐᖃᒃᑯᑦ ᑮᓇᐅᔭᖃᖅᑎᑦᑎᕙᒻᒥᔪᑦ ᐃᐅᕖᑦ 
ᐃᓕᓐᓂᐊᓂᕐᒧ ᑲᑎᒪᔨᖏᓐᓂ ᐱᓕᕆᐊᑦ ᐊᐅᓚᓂᖏᓐᓄ ᐊᒻᒪ ᐃᓕᓐᓂᐊᕐᕖᑦ ᐊᒻᒪ ᐊᐅᓚᑕᐅᓂᖏᓐᓄ ᑕᒪᐃᑦᑐᓂ 
ᑕᐃᒪᐃᑦᑐᓂ ᑮᓇᐅᔭᖃᖅᑎᑦᑎᓂᕐᒧ ᐊᖏᕈᑎᓂᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇ ᑕᑯᔭᕆᐅᖅᑑᔮᖅᑕᕗ ᐅᕙᓂ ᑕᒫᓂ ᐊᕐᕌᒍᒥ ᐊᒻᒪ ᖃᐅᔨᒪᒐᒪ ᐃᓕᓐᓂᐊᕐᕕ 
ᒪᑐᐃᖓᓕᕐᖓᑦ ᐊᕐᕌᒎᓗᐊᖅᑐᒥ. 
 
ᖃᐅᔨᔪᒪᑐᐃᓐᓇᖅᑐᖓ ᑭᖑᓂᑦᑎᓐᓂ ᖃᓄᐃᓕᖓᓚᐅᕐᒪᖔᖅ ᐊᒻᒪ ᓱᒻᒪᑦ ᒫᓐᓇ ᑕᑯᓕᑕᐃᖅᓇᖅᑲᕗ. 
ᐊᑭᓕᖅᑕᐅᕙᓚᐅᕐᐸᑦ ᐊᔾᔨᒋᖏᑕᖓᒍᑦ? ᖃᐅᔨᔪᒪᑐᐃᓐᓇᖅᑐᖓ ᓱᒻᒪᑦ ᒫᓐᓇ ᓴᖅᑭᑳᓪᓚᒻᒪᖔᖅ ᐊᒻᒪ 
ᓴᖅᑭᔮᖅᐸᓚᐅᕋᓂ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑖᓂ ᒪᓕᒐᕐᒥ  >>ᐸᑦᑕᑐᖅᑐᑦ ᒐᕙᒪᑐᖃᒃᑯᑦ, ᑕᑯᒐᐃᒻᒪᑕ 
ᐱᕕᒃᓴᐅᔪᒥ ᐅᐃᕖᓄ ᐃᓕᓐᓂᐊᕐᕕᓄ ᑲᑐᔾᔨᖃᑎᒌᑦ, ᐊᔾᔨᒋᖏᒻᒪᒍ ᓄᓇᓕᒻᒥ ᐃᓕᓐᓂᐊᖅᑐᓕᕆᓂᕐᒧ ᑲᑎᒪᔩᑦ. 
 
ᑮᓇᐅᔭᖃᖅᑎᑦᑎᕙᑦᑐᑦ ᐃᓕᓐᓂᐊᕐᕕᐅᑉ ᑲᑎᒪᔨᖏ ᑕᐃᒪᐃᓕᖓᓚᐅᖅᑐᖅ, ᒐᕙᒪᑐᖃᒃᑯᑦ. ᑕᑯᓐᓇᖃᑦᑕᖅᑐᑦ 
Trois Ecole ᐅᐃᕖᑦ ᑲᑐᔾᔨᖃᑎᒌᖏᑦ, ᓄᓇᓕᓐᓂ ᐃᓕᓐᓂᐊᕐᕕᓄ ᑲᑎᒪᔨᐅᓐᓇᑎ, ᑭᓯᐊᓂᓕ 
ᑲᑎᒪᔨᓪᓚᕆᐅᓪᓗᑎ. ᑕᐃᒪᐃᓐᓂᖓᓄ ᐃᓕᓐᓂᐊᕐᕕᓄ ᐊᖏᔪᖅᑳᖅᑕᖃᖅᑐ. 
 
ᐋᖅᑭᕋᑖᓚᐅᖅᑕᕗ ᒪᓕᒐᕐᓂ ᐅᐱᓐᓇᕋᓂ ᒪᓕᒋᐊᖃᕐᓂᑎᓐᓄ ᑕᒫᓂ ᓄᓇᕗᒻᒥ. ᑕᐃᒪᐃᓐᓂᖓᓄ ᐃᓚᒋᔭᐅᔪᖅ 
ᑕᑯᒍᓐᓇᓕᖅᑐᖅ ᒫᓐᓇ. ᐊᔾᔨᒋᖏᑕᖓᓃᒻᒪᑦ. ᐊᓕᓐᓂᐊᕐᕕᒻᒥ ᑲᑎᒪᔩᑦ. ᐊᖏᔪᖅᑳᖃᖅᑐᑎ ᐊᒻᒪ ᑕᐃᒫᒃ 
ᑮᓇᐅᔭᖃᖅᑎᒋᐊᖃᖅᑕᕗ. ᐊᖏᓂᖅᓴᕆᔭᖓ ᑮᓇᐅᔭᖃᖅᑎᑕᐅᓂᖓ ᓄᓇᕗᑦ ᒐᕙᒪᒃᑯᓃᖔᖏᑦᑐᖅ. 
ᐊᖏᖃᑎᒌᓐᓂᒃᑰᖓᔪᖅ ᓄᓇᕗᒻᒥ, ᑲᑐᔾᔨᖃᑎᒌᒧ ᐊᒻᒪ ᒐᕙᒪᑐᖃᒃᑯᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓕᓴᕆᔭᐅᓯᒪᒍᑎ ᑲᑎᒪᔨᐅᓗᑎ, ᐊᒻᒪ ᖃᐅᔨᒪᒐᒪ ᐊᓯᐊᓂ ᑲᑎᒪᔨᑕᖃᖏᒻᒪᑦ, 
ᐃᒪᐃᓕᖓᔫᔮᖅᐸᑦ ᐆᑑᑎᒋᓗᒍ, ᐃᖃᓗᓐᓂ ᐊᒥᓱᒐᓚᐅᔪᑦ ᐃᓕᓐᓂᐊᕐᕖᑦ. 1,350-ᐸᓗᐃ ᐃᖃᓗᓐᓂᑐᐊᖅ,  



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

1231

ᐱᖃᓯᐅᑎᓐᓇᓂ ᓂᐊᖁᖒᖅ. ᐃᖃᓗᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᐊᒻᒪ ᓂᐊᖁᖒᒥ ᐃᓕᓐᓂᐊᑐᓕᕆᓂᕐᒧ 
ᑲᑎᒪᔨᖏ ᑲᑎᒍᒪᓐᓂᕈᑎ ᐊᒻᒪ ᑲᑎᒪᔨᑖᕐᓗᑎ, ᑮᓇᐅᔭᖃᖅᑎᑕᐅᒐᓱᐊᕈᓐᓇᕋᔭᖅᑲ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᔾᔨᒋᖏᓚᐅᖏᓛᒃ. ᐊᔾᔨᒋᖏᑎᑦᑎᔪᔮᖅᑐᖅ ᐋᐳᓂ ᐊᒻᒪ 
ᒥᓪᓗᐊᒐᕐᓂᑦ. ᐅᕙᓂᓕ, ᒐᕙᒪᑐᖃᒃᑯᑦ ᐊᑐᐊᒐᖏ ᐋᖅᑮᕙᑦᑐ ᑲᑎᒪᔨᓂ ᐅᐃᕖᓄ ᑕᐃᒪᐃᓐᓂᑰᔪᑦ 13-ᓂ 
ᓄᓇᓕᐅᔪᓂ ᑲᓇᑕᒥ, ᖁᓕᑦ ᐳᕌᓐᓴᔅ ᐊᒻᒪ ᐱᖓᓱᑦ ᑎᐅᕆᑑᕇᑦ. ᓄᓇᕗᑦ ᐊᔾᔨᒋᖏᒻᒪᒍ ᑕᕙᓂ. 
 
ᓄᓇᕗᒻᒥ ᒐᕙᒪᖏ ᑲᑎᒪᔨᖃᖏᒻᒪᑕ ᐃᓕᓐᓂᐊᖅᑐᓕᕆᓂᕐᒧ ᓄᓇᓕᓐᓂᒃᑭᓯᐊᓂ ᐃᓕᓐᓂᐊᖅᑐᓕᕆᔩᑦ. 
ᑕᐃᒪᐃᓐᓂᖓᓄ ᑕᐃᒪᐃᑦᑐᓂ ᑮᓇᐅᔭᖃᖅᑎᑦᑎᒍᓐᓇᖏᑦᑐᒍ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ.ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᒐᒪ ᐊᒻᒪ ᐊᖓᔪᖅᑳ ᖃᐅᔨᒪᑦᑎᐊᕆᓪᓗᓂ, ᐊᕕᓚᐅᖅᑎᓐᓇᒋ, ᔨᐊᓗᓇᐃᕝ 
ᑕᐃᒪᐃᓕᖓᓚᐅᕐᒥᒻᒪᑦ. ᐊᑕᐅᓯᑐᖓᕕᐊᖑᓚᐅᖅᑐᖅ ᐊᒻᒪ ᓇᒻᒥᓂᖅ ᑲᑎᒪᔨᑖᕈᒪᓕᓚᐅᖅᑐᑎ ᔨᐊᓗᓇᐃᒧ. 
 
ᐊᐱᖅᑯᑎᒋᔭᕋᓂ ᐊᖓᔪᖅᑳᒧ ᑕᐃᒪᐃᒍᒪᑉᐸᑕ ᐊᒻᒪ ᓄᓇᓕᓐᓂ ᐃᓕᓐᓂᐊᖅᑐᓕᕆᓂᕐᒧ ᑲᑎᒪᔨᖏ, ᑕᐃᒫᒃ 
ᑕᑯᓇᓱᐊᕈᓐᓇᖅᑲᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇᓕ ᐃᓚᒋᔭᖓ ᒐᕙᒪᒃᑯᑦ ᐱᓕᕆᐊᕐᕆᔭᖓᑕ ᒪᓕᒐᖅᑎᒍᑦ. 
ᒪᓕᒐᓕᐅᖅᑎ ᐃᖅᑲᐅᒪᔪᖅ, ᑲᔪᓯᑎᓚᐅᖅᑕᕗᑦ ᑲᑎᒪᓪᓗᑕ, ᓄᖑᑎᑦᑎᓚᐅᖅᑐᖅ ᑲᑎᒪᔨᓂᒃ. ᑖᒃᑯᑎᒎᓇ ᓄᑖᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᑦ, ᑖᓐᓇᓕ ᐃᓚᖏᔭᖓ ᐱᓕᕆᐊᖑᔪᑦ ᐅᖃᐅᓯᕆᔭᐅᓂᐊᕐᒥᔪᖅ ᓇᓗᖏᓚᖓ 
ᑕᑯᓇᓕᕈᑦᑕ ᓴᙱᓂᕆᔭᖏᓐᓂᒃ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᐊᒻᒪᓗ ᖃᓄᖅ ᓴᙱᓂᕆᔭᐅᔪᑦ 
ᐊᑐᖅᑕᐅᒻᒪᖔᑕ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑐᑐ, ᐱᕕᒃᓴᖃᕈᓐᓃᕋᕕᑦ, ᑭᖑᓪᓕᕐᒨᓐᓂᐊᕐᓕᖅᑯᖓ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒐ ᒪᑐᒧᖓ ᐃᓕᓐᓂᐊᕐᕕᓐᓂ ᐃᑲᔪᖅᑎᐅᔪᑦ 
ᒥᑭᓂᖅᓴᐅᔪᓂ ᓄᓇᓕᓐᓂ. ᐱᔪᓐᓇᕐᓂᖃᕆᐊᖃᕆᕙᑦ ᐊᒻᒪᓗ ᐃᓕᓐᓂᐊᖅᓯᒪᓂᖃᕆᐊᖃᑦᑐᑎᒃ? 
 
ᐃᒪᐃᒐᔪᒻᒪᑦ, ᐃᓕᓐᓂᐊᕐᕕᒻᒥ ᐃᑲᔪᖅᑎᐅᔪᖅ ᑖᒃᑯᐊᓴᐃᓐᓇᐅᓗᑎᒃ ᐃᓄᐃᑦ ᐊᒻᒪᓗ ᐱᕙᓪᓂᐊᓂᖃᕋᑎᒃ 
ᐅᕝᕙᓘᓐᓃᑦ ᐃᓕᓐᓂᐊᕐᓂᑲᒃᑲᓐᓂᕋᑎᒃ ᐃᑲᔪᖅᑎᐅᔪᑦ, ᐊᒻᒪᓗ ᐱᑕᖃᒃᑲᓐᓂᕋᓂ ᐃᓕᓐᓂᐊᖅᓯᒪᔪᓂᒃ. 
 
ᖃᓄᕐᓕ ᐃᓕᓐᓂᐊᕐᕕᒻᒥ ᐃᑲᔪᖅᑎᐅᔪᑦ ᖃᐅᔨᓴᖅᑕᐅᕙᑉᐸᑦ ᐅᕝᕙᓘᓐᓃᑦ ᑕᒪᓐᓇᓕ ᑲᒪᒋᔭᕆᕚ ᓄᓇᓖᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ? ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐱᔪᓐᓇᕐᓂᖃᖏᓗᐊᕐᒪᑕ 
ᑕᐃᒪᓐᓇᐃᓕᐅᕐᕆᐊᔅᓴᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᖅᑲᓇᐃᔭᖅᑎᑖᕐᓂᕐᒧᑦ ᐊᑐᖅᑕᐅᕙᑦᑐᖅ ᑐᕌᖓᔪᖅ 
ᐊᑦᔨᒌᖏᑦᑐᓄᑦ ᐱᓕᕆᕕᐅᔪᓄᑦ ᒐᕙᒪᒃᑯᑎᒍᑦ ᐊᑦᔨᒌᑐᐃᓐᓇᑦᑎᐊᖑᔪᖅ. ᑕᒪᑐᒧᖓᓕ, ᐊᑦᔨᒌᑐᐃᓐᓇᑦᑎᐊᖑᒻᒥᔪᖅ 
ᓱᓕ, ᐱᓕᕆᕕᖓᑎᒍᑦ ᐃᖅᑲᓇᐃᔭᖅᑐᓕᕆᔨᒃᑯᑦ, ᐱᑕᖃᕋᔭᖅᑐᖅ ᐃᖅᑲᓇᐃᔮᒧᑦ ᓇᓗᓇᐃᖅᓯᒪᔪᒥᒃ, ᐊᒻᒪᓗ 
ᒥᑭᓂᖅᐹᒃᑯᑦ ᐱᔪᓐᓇᕐᓂᕆᔭᐅᒋᐊᓖᑦ ᐊᑐᖅᑕᐅᓗᓂ ᑖᒃᓱᒧᖓ ᐃᖅᑲᓇᐃᔮᒧᑦ. ᑕᒪᑐᒧᖓᓕ, ᐱᑕᖃᕐᓂᖅᐸᑦ 
ᐃᓕᓐᓂᐊᕐᕕᒻᒥ ᐃᑲᔪᖅᑎᒥᒃ. ᑕᐃᓇᓕ ᐃᖅᑲᓇᐃᔭᖅᑎᑖᖑᒐᔭᖅᑐᖅ ᑖᒃᑯᓂᖓ ᐱᔪᓐᓇᕐᓂᕆᔭᐅᒋᐊᓕᓐᓂᒃ 
ᓈᒻᒪᒋᐊᖃᕋᔭᖅᑐᖅ ᐊᒻᒪᓗ ᐃᖅᑲᓇᐃᔮᒥᒃ ᐊᑐᐃᓐᓇᕈᐃᕕᐅᓗᓂ. 
 
ᐱᐅᔾᔪᑎᒋᔭᖓ ᐅᖃᕈᓐᓇᖅᑕᕋ ᑕᒪᒃᑯᓄᖓ ᐃᑲᔪᖅᑎᐅᔪᓄᑦ ᐃᖅᑲᓇᐃᔮᖑᔪᑦ, ᒪᓕᒐᓕᐅᖅᑎ ᖃᐅᔨᒪᔪᖅ, 
ᐊᒃᓱᓪᓗᑭᐊᖅ, ᑖᓐᓇ ᐃᖅᑲᓇᐃᔮᖑᔪᖅ ᐃᖅᑲᓇᐃᔭᖅᑎᖃᑦᑐᖅ ᐊᑕᐅᓯᕐᒥᒃ ᐅᖃᐅᓯᖃᑦᑐᓄᑦ ᐃᑲᔪᖅᑎᓂᒃ 
ᐃᓕᓐᓂᐊᕐᕕᓐᓂ ᐃᖅᑲᓇᐃᔭᖅᑐᑦ ᐃᑲᔪᖅᑎᐅᓂᕐᒧᑦ ᐊᒻᒪᓗ ᐊᑲᐅᓪᓚᕆᑦᑐᓂ ᐅᖃᕈᑎᒋᔭᐅᖃᑦᑕᕐᓂᑯ 
ᒪᓕᒐᓕᐅᖅᑎᓄᑦ ᑕᒪᒃᑯᐊ ᐃᓄᐃᑦ ᐊᑕᐅᓯᕐᒥᒃ ᐅᖃᐅᓯᖃᑦᑐᑦ ᐃᖅᑲᓇᐃᔮᖅᑖᕈᓐᓇᖏᒻᒪᑕ, 
ᐃᖅᑲᓇᐃᔮᓪᓚᑦᑖᖃᑦᑐᑦ, ᐃᓚᒋᔭᐅᔪᑦ ᓄᓇᕗᒻᒥ ᑲᑐᔾᔨᖃᑎᒌᖏᓐᓄᑦ ᐃᖅᑲᓇᐃᔭᖅᑏᑦ, ᐃᓕᓴᐃᔩᑦ ᑖᒃᑯᐊ 
ᐱᓕᕆᐊᖓᓃᑦᑐᑦ ᐊᒻᒪᓗ ᐃᖅᑲᓇᐃᔮᖃᑦᑐᑎᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᑕᐃᒪ ᐊᖓᔪᖅᑳᑉ ᐅᖃᐅᓯᕆᕚ. ᑕᐃᒪᓕ ᖃᓄᐃᑦᑐᒥᒃ ᐃᓕᓐᓂᐊᕐᓂᕐᒥᒃ ᐱᑕᖃᑦᑎᑦᑎᕕᓯ 
ᑖᒃᑯᓄᖓ ᐃᓄᓐᓄᑦ, ᐊᑕᐅᓯᕐᒥᒃ ᐅᖃᐅᓯᖃᑉᐸᑕ, ᐱᐊᓂᒃᓯᒪᖏᑦᑐᑦ ᒍᕋᐃᑦ 12-ᒥᑦ? 
ᐃᓕᓐᓂᐊᕐᓂᖃᕆᐊᖃᖅᓯᒪᖏᑦᑐᑦ ᐅᕝᕙᓘᓐᓃᑦ ᐱᓕᕆᔪᓐᓇᕐᓂᕐᒧᑦ ᓇᓗᓇᐃᒃᑯᑕᖏᑎᒍᑦ. ᐃᓱᒪᓇᕐᒪᑕ 
ᐱᓯᒪᑦᑎᔨᑐᐃᓐᓇᐃᑦ ᐃᓕᓐᓂᐊᖅᑎᓂᒃ, ᐃᑲᔪᖅᑐᑕᐅᖏᑐᑦᑎᐊᖅ ᒐᕙᒪᒃᑯᓐᓂᑦ, ᐊᒻᒪᓗ ᐃᓚᖏᑦ 
ᓄᖅᑲᕆᐊᖃᖃᑦᑕᖅᑐᑦ ᐃᓐᓇᑐᖃᐅᓗᐊᕐᓕᕐᓂᕐᒧᑦ. ᐃᓕᓐᓂᐊᕐᑏᓪᓗ ᖁᕝᕙᕆᐊᖅᐸᒻᒥᔪᑦ ᐃᓕᓐᓂᐊᕐᕈᑎᖏᑎᒍᑦ 
ᑕᐃᒪᐃᑦᑕᕆᐊᖃᕋᑎᒃ. ᖃᓄᐃᒻᒪᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑕᐃᒪᓐᓇᐃᑦᑑᔮᕐᒪᑦ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓛᖃᐃ ᐃᓚᒋᔭᖓ ᑐᓴᖅᓯᒪᔭᑦᑕ ᑕᖅᑭᐅᓚᐅᖅᑐᓂ, 
ᐅᖃᖃᑎᒌᓐᓂᑦᑎᒍᑦ ᑮᓇᐅᔭᓕᕆᓪᓗᑕ ᐊᒻᒪᓗ ᒪᓕᒐᓕᐅᖅᑏᑦ ᐅᖃᐅᓯᕆᓯᒪᓪᓗᓂᐅᒃ ᑲᑎᒪᕕᒻᒥ ᑕᑯᔪᒪᓪᓗᑎᒃ 
ᐊᒥᓲᓂᖅᓴᓂᒃ ᐃᓕᓐᓂᐊᕐᕕᓐᓂ ᐃᑲᔪᖅᑎᐅᔪᒥᒃ ᓄᓇᕗᒻᒥ. ᐃᓚᖏᓐᓂ ᐊᕕᑦᑐᖅᓯᒪᔪᓂ ᐊᒥᓲᖏᑎᐊᖅᑐᓂᒃ 
ᐱᑕᖃᕋᑦᑕ. ᓱᓕᒍᒪ ᐊᑕᐅᓯᐅᕙᓪᓚᐃᔪᖅ ᐃᓕᓐᓂᐊᕐᕕᒃ ᕿᑎᕐᒥᐅᓂ ᐃᑲᔪᖅᑎᖃᑦᑐᖅ. 
 
ᐃᒃᓯᕙᐅᑖᖅ, ᐊᒥᓲᓂᖅᓴᐃᑦ ᐃᓕᓐᓂᐊᕐᕕᓐᓂ ᐃᑲᔪᖅᑏᑦ ᐃᖅᑲᓇᐃᔭᖅᑎᑖᕆᔭᐅᕙᑦᑐᑦ ᓄᓇᓕᓐᓂᒃ. 
ᐊᑦᔨᒌᖏᑦᑐᓂᒃ ᓇᔅᓴᖃᑦᑕᖅᑐᑦ ᐱᖁᑎᓂᒃ ᐃᖅᑲᓇᐃᔮᒧᑦ ᐱᖃᓯᐅᑎᓪᓗᒍ ᐅᖃᖃᑎᖃᕈᓐᓇᕐᓂᖅ 
ᐃᓕᓐᓂᐊᖅᑎᓂᒃ, ᐅᖃᖃᑎᖃᕐᓂᕐᒧᑦ ᐱᔪᓐᓇᕐᓂᐅᔪᑦ, ᐊᒻᒪᓗ ᐊᓯᖏᑦ. 
 
ᒪᕐᕉᔫᒃ ᐊᑦᔨᒌᖏᑦᑑᒃ ᐃᓕᓐᓂᐊᕐᕕᒻᒥ ᐃᑲᔪᖅᑎᐅᔫᒃ ᓄᓇᑦᑎᓐᓂ, ᐊᐃᑉᐸᖓ ᐱᓕᕆᔪᓐᓇᓂᕐᒧᑦ ᐃᑲᔪᖅᑎ, 
ᐃᑲᔪᖃᑦᑕᖅᑐᖅ ᐃᓕᓐᓂᐊᖅᑎᓂᒃ ᖁᑦᑎᓂᖅᓴᒥᒃ ᐃᓕᓐᓂᐊᕐᕕᓐᓂ ᕿᒥᕐᕈᑎᓪᓗᒋᑦ ᐃᖅᑲᓇᐃᔮᒃᓴᓂᒃ, 
ᐃᓕᓐᓂᐊᕐᓂᕐᒥᒃ, ᐊᓯᖏᓪᓗ. ᐊᑦᑎᓂᖅᓴᑯᓪᓕ, ᒪᑯᐊᑎᑐᑦ ᒥᑭᓂᖅᐹᒃᑯᑦ ᒍᕋᐃᑦ 6-ᒧᑦ, ᓲᕐᓗ, ᐃᓕᓐᓂᐊᕐᕕᒻᒥ 
ᐃᑲᔪᖅᑎᖃᕋᑦᓯ ᐱᓕᕆᖃᑦᑕᖅᑐᑦ ᐃᒻᒥᒃᑯᑦ ᐃᓕᓐᓂᐊᖅᑎᓂᒃ ᐃᑲᔪᖅᑕᐅᔾᔪᑎᖃᑐᐃᓐᓇᕆᐊᓕᓐᓂᒃ, 
ᐊᖓᔪᖅᑲᕆᔭᐅᔪᓂᒃ ᐱᓕᕆᖃᑎᖃᕐᓗᑎᒃ, ᐊᒻᒪᓗ ᐊᓯᖏᑎᒍᑦ. 
 
ᐱᓕᕆᓂᕐᒧᑦ ᐱᕙᓪᓕᐊᓂᖅ ᒪᕐᕉᓕᖓᔪᒃᑯᑦ ᑲᒪᒋᔭᐅᕙᑦᑐᖅ, ᐱᕙᓪᓕᐊᑎᑦᑎᓂᒃᑰᕈᓂ ᓲᕐᓗ ᑲᑐᔾᔨᖃᑎᒌᖏᑦ 
ᐃᓕᓴᐃᔩᑦ ᓄᓇᕗᒻᒥ ᑲᑎᒪᓂᖏᑎᒍᑦ, ᑕᐃᒪᓐᓇᐃᓚᐅᖅᑐᑦ ᐃᓕᓴᐃᔨᓄᑦ ᐱᓕᕆᓂᒃᑯᑦ ᐱᕙᓪᓕᐊᑎᑦᑎᓂᖏᓐᓄᑦ  

ᑮᓇᐅᔭᑎᒍᑦ, ᐊᑦᔨᑐᐃᓐᓇᖓ ᐊᑦᔨᒌᖏᑦᑐᑦ ᓇᓗᓇᐃᖅᓯᓂᐅᔪᑦ ᐱᓕᕆᓂᒃᑯᑦ ᐱᕙᓪᓕᐊᑎᑦᑎᓂᖅ ᓄᓇᕗᒻᒥ 
ᐃᖅᑲᓇᐃᔭᖅᑎᖏᑕ ᑲᑐᔾᔨᖃᑎᒌᖏᑎᒍᑦ ᐃᖅᑲᓇᐃᔭᖅᑎᐅᓪᓗᓂ. 
 
ᐊᒻᒪᑕᐅᖅ, ᓄᓇᓕᓐᓂ ᐃᓕᓐᓂᐊᖅᕖᑦ, ᐊᒻᒪᓗ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐱᖃᑕᐅᓪᓗᑎᒃ, 
ᐃᖅᑲᓇᐃᔭᖅᑎᒋᔭᐅᔪᓕᒫᑦ, ᐱᖃᑕᐅᓪᓗᑎᒃ ᐃᑲᔪᖅᑏᑦ ᐊᑦᔨᒌᖏᑦᑐᓂ ᐱᕕᒃᓴᐅᔪᑦ ᐱᓕᕆᓂᕐᒧᑦ 
ᐱᕙᓪᓕᐊᑎᑦᑎᓂᕐᒧᑦ. 
 
ᑕᐃᒫᒃᓴᐃᓐᓇᖅ ᐅᖃᙱᖔᕐᓗᑕ, ᓲᕐᓗ ᒪᓕᒐᓕᐅᖅᑎᐅᖃᑕᐅᔪᖅ ᐅᖃᕐᓂᕐᓘᑎᒋᕋᑖᖅᑕᖏᑦ ᑕᒪᒃᑯᐊ 
ᐃᓅᓯᓕᕆᕙᑦᑐᑦ ᖃᓄᐃᓕᐅᖅᐸᓐᓂᐊᓂᒃ, ᐱᓕᕆᐊᖃᓲᖑᒻᒪᑕ ᐊᑦᑐᐃᓂᖃᑦᑎᐊᖅᑐᒥᒃ ᐃᓕᓐᓂᐊᕐᕕᑦᑎᓐᓂᒃ. 
ᐃᓛᓐᓂᒃᑯᑦ, ᐃᓕᓴᐃᔨᐅᔪᑦ ᐃᓕᓴᐃᒍᓐᓇᙱᒐᐃᒻᒪᑕ, ᑕᒪᒃᑯᐊ ᐃᓕᓐᓂᐊᕐᕕᒻᒧᑦ ᐃᓕᓴᐃᔨᒥᒃ 
ᑭᖑᕝᕕᖅᑎᐅᑲᐃᓐᓇᓲᖑᒻᑕ. 
 
ᑕᐃᒪᐃᒻᒪᑦ, ᐱᕕᒃᓴᖅᑕᖃᑦᑎᐊᖅᑐᒻᒪᕆᐅᒻᒪᑦ ᐊᒻᒪᓗ ᐱᓕᕆᐊᖏᑦ ᐃᓅᓯᓕᕆᔨᖁᑎᑦᑕ ᐃᓕᓐᓂᐊᕐᕕᒻᒥ 
ᐃᖅᑲᓇᐃᔮᕆᔭᑦ ᐊᒻᒪᓗ ᐱᐅᔪᓂᒃ ᐱᓇᓱᐊᑦᑎᐊᖅᐸᑦᑐᑎᒃ ᐃᓕᓐᓂᐊᕐᕕᑦᑎᓐᓂᒃ. ᐱᓕᒻᒪᒃᓴᑦᑎᐊᖅᐸᒻᒪᑕ 
ᖃᖓᑐᐃᓐᓇᒃᑯᑦ ᐊᕐᕌᒍᒥ. ᑕᐃᓵᒃᐃᓐᓇᕐᓗ ᐊᒥᓲᓂᖅᓴᓂᒃ ᐃᓅᓯᓕᕆᔨᑖᕆᐅᐊᖃᕋᓗᐊᕆᓪᓗᑕ ᓄᓇᕘᒥ, ᑕᒪᒃᑯᐊ 
ᒥᐊᓲᔪᑦ ᐃᓕᓐᓂᐊᕐᕕᐅᔪᑦ ᐃᓅᓯᓕᕆᑖᕈᒪᓂᖏᓐᓄᑦ. 
 
ᒪᓕᒐᓕᐅᖅᑎᐅᖃᑕᐅᔪᖅ ᖁᔭᒋᕙᕋ ᐃᑲᔪᖅᑐᐃᒻᒪᑦ ᐃᓅᓯᓕᕆᔨᑖᕐᓂᖅᓴᐅᖁᔨᓪᓗᓂ ᐊᒻᒪᓗ ᐱᐅᔪᓂᒃ 
ᓴᖅᑮᓇᓱᐊᕐᒪᑦ ᐃᓅᓯᓕᕆᔨᐅᔪᑦ ᐱᓇᓱᐊᕐᓂᖏᓐᓂᒃ, ᑕᐃᒪᐃᒻᒪᑦ ᖁᔭᒋᕙᕋ ᑕᒪᒃᑯᐊ ᐅᖃᐅᓯᕆᕋᑖᕐᒪᒋᑦ. 
ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᑏ ᐹᓇᐸᔅ.  
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᐱᓐᓇᕋᓂ ᐃᑲᔪᖅᑐᖅᑎᐊᖅᐸᒃᑲ ᑕᐃᒃᑯᐊ ᐃᓅᓯᓕᕆᔨᐅᔪᑦ 
ᑭᓯᐊᓂᓕ ᐃᒪᓐᓇᖔᖅ ᑕᑯᒍᕕᒋᑦ, ᖁᕝᕙᓯᓐᓂᓕᓐᓂᒃ 12-ᓂᒃ ᐱᑕᖃᐅᕐᒪᑕ ᐃᓚᖏᓐᓂᒃ ᓄᓇᓕᐅᔪᓂᒃ ᑭᓯᐊᓂᓗ 
ᐃᓅᓯᓕᕆᔨᖃᐅᕋᑎᑦ ᖁᕝᕙᓯᓛᓂ ᐃᓕᓐᓂᐊᖅᑎᓄᑦ. 
 
ᐃᑲᔪᖅᑕᐅᕙᙱᓪᓚᕆᒻᒪᑕ ᖃᓄᑐᐃᓐᓇᑦᑎᐊᖅ ᐃᓕᓐᓂᐊᕐᓂᓕᕆᓂᐅᔪᖅ ᐋᖅᑭᒃᓯᒪᓂᖓ ᐱᔾᔪᑎᒋᓪᓗᒍ 
ᐃᓅᓯᓕᕆᔨᖃᙱᒻᒪᑕ. ᑭᓯᐊᓂᓕ ᐱᒋᐊᓕᓵᖅᑎᓪᓗᒋᑦ ᐃᓕᓐᓂᐊᕐᕕᓂ ᐃᓅᓯᓕᕆᔨᑕᖃᕐᒪᑦ. ᑖᒃᑯᐊ 
ᐃᓅᓯᓕᕆᔨᐅᔪᑦ ᐃᖅᑲᓇᐃᔮᖏᑦ ᐊᕕᑦᑐᖅᓯᒪᔪᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓅᖅᑕᐅᓲᖑᒻᒪᑕ ᐊᒻᒪᓗ 
ᑕᒪᓐᓇ ᐊᑲᐃᓪᓕᐅᕈᑎᐅᓕᓲᖑᓪᓗᓂ ᐊᒻᒪᓗ ᑕᒪᓐᓇ ᑲᒪᒋᔭᕆᐊᖃᓪᓚᕆᓕᕋᑦᑎᒍ, ᐃᒃᓯᕙᐅᑕᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᐱᖅᑯᑎᒥᒃ ᑐᓴᕋᑖᙱᓐᓇᒪ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᐊᐱᖅᑯᑎᒐᓕ ᖃᓄᐃᕐᓕ ᑕᐃᒃᑯᐊ ᒥᑭᓐᓂᖅᓴᓂ ᓄᓇᓖᑦ ᖃᑦᑎᑦ ᐃᓅᓯᓕᕆᔨᖃᐅᖅᐸᑦ 
ᖁᕝᕙᓯᓐᓂᓕᒻᒧᑦ 12-ᒥᑦ,  ᐊᒻᒪᓗ ᖃᑦᑎᑦ ᐃᓅᓯᓕᕆᔨᖃᙱᓚᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐹᓇᐸᔅ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. 42-ᓂᒃ ᐃᓕᓐᓂᐊᕐᕕᖃᕋᑦᑕ ᓄᓇᕘᒥ ᐊᒻᒪᓗ ᐃᒪᓐᓇᐸᓗᓐᓂᒃ 
ᐃᓅᓯᓕᕆᔨᖃᐅᖅᑐᑎᒃ. ᐃᓚᖏᑦ ᐃᓕᓐᓂᐊᕐᕕᐅᔪᑦ ᒪᕐᕉᓐᓂᒃ ᐃᓅᓯᓕᕆᔨᖃᖅᑐᑦ, ᐆᑦᑑᑎᒋᓗᒍ, 
ᐃᓕᓐᓂᐊᕐᕕᐊᓗᒻᒥ ᑕᒫᓂ ᐃᖃᓗᓐᓂ. ᑭᓯᐊᓂᓕ ᑕᒪᓐᓇ ᒪᓕᓲᖑᒋᓪᓗᓂ ᐊᔾᔨᒌᙱᑦᑐᓂᒃ ᐊᕕᑦᑐᖅᓯᒪᔪᑦ 
ᒪᓕᑦᑐᒋᑦ. ᑕᕝᕙᓂᓕ ᑮᓇᐅᔭᑦ ᐋᖅᑭᑦᑕᐅᓯᒪᔪᓂᒃ, ᑖᒃᑯᐊ ᑲᔪᓯᓂᖃᖅᐸᑕ ᓯᕗᓪᓕᐹᒥᒃ ᑮᓇᐅᔭᑦ ᐋᖅᑭᒃᑕᐅᓯᒪᔪᑦ 
ᐊᖏᖅᑕᐅᒍᑦ, ᑮᓇᐅᔭᖃᕋᓗᐊᕋᑦᑕ ᑕᕝᕗᖓ ᐊᐅᓪᓛᖅᑕᐅᓯᒪᓪᓗᑎᑦ ᐃᓅᓯᓕᕆᔨᐅᒐᔭᖅᑐᓄᑦ 
ᐊᑐᖅᑕᐅᒍᓐᓇᕋᔭᖅᑐᑦ ᑖᒃᑯᓄᖓ ᐃᓕᓴᕕᓐᓄᑦ ᒪᓕᒐᓕᐅᖅᑎᑉ ᐅᖃᐅᓯᕆᕋᑖᖅᑕᖓᓄᑦ 
ᐃᓅᓯᓕᕆᔨᖃᐅᙱᑦᑐᓄᑦ. 
 



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑕᐃᒪ, ᕿᒥᕐᕈᒐᑦᑕ ᓯᕗᓪᓕᖅᐹᒥᒃ ᐅᖃᐅᓯᕆᒃᑲᓐᓂᕐᒥᓗᒍ, ᐃᖅᑲᓇᐃᔮᖅᑖᖅᑎᑦᑎᓗᑕ ᐃᒪᓐᓇᑲᓐᓂᕐᓂᒃ 7.8 
ᐃᖅᑲᓇᐃᔭᖅᑎᐅᒐᔭᖅᑐᓂᒃ ᐅᕝᕙᓘᓐᓃᑦ 8-ᑲᓴᐅᓗᓂᑎᑦ ᐃᖅᑲᓇᐃᔮᕆᔭᐅᒐᔭᖅᑐᑦ. 8 ᐃᖅᑲᓇᐃᔮᕆᔭᐅᒐᔭᖅᑐᑦ 
ᐃᓅᓯᓕᕆᔨᐅᓂᕐᒧᑦ ᑕᕝᕙᓂ ᑮᓇᐅᔭᑦ ᐋᖅᑭᒃᑕᐅᓯᒪᔪᓃᒻᒪᑕ ᐊᒻᒪᓗ ᐊᒥᓱᕈᕆᐊᖅᓯᒪᓪᓗᑎᑦ 80-ᐳᓴᓐᑎᓂᒃ 
ᐃᖅᑲᓇᐃᔮᖅᑖᕆᔭᐅᔪᓐᓇᕋᔭᖅᑐᓂᒃ ᑕᐃᒪᙵᓪᓕ ᐊᕐᕌᓂ ᑮᓇᐅᔭᑦ ᐋᖅᑭᒃᑕᐅᓯᒪᓂᖏᓐᓂᐅᑦᑕᔪᒻᒪᓂᒃ 
ᑲᔪᓯᓂᖃᖅᑎᑦᑎᒐᓱᐊᖅᑐᒍᑦ. ᑕᒪᓐᓇ ᑐᓴᕈᒥᓇᖅᑑᓱᒋᕙᕋ ᐊᒻᒪᓗ ᖁᔭᓐᓇᒦᖅᑐᒍ ᒪᓕᒐᓕᐅᖅᑎᐅᖃᑕᐅᔪᖅ 
ᐱᔾᔪᑎᒥᒃ ᐅᖃᐅᓯᒃᓴᖃᕈᓐᓇᕋᑖᕐᒪᑦ ᑕᒪᒃᓱᒥᖓ ᐊᒻᒪᓗ ᐅᖃᐅᓯᕆᒃᑲᓐᓂᕐᓗ ᐃᑲᔪᖅᑐᐃᓪᓗᓂ 
ᐃᓅᓯᓕᕆᔨᐅᒐᔭᖅᑐᓂᒃ ᑕᐃᒃᑯᐊᓗ ᑭᙴᒪᒋᔭᐅᓪᓗᑎᐅᒻᒪᑕ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᓲᖃᐃᒻᒪᑦ ᐃᑲᔪᖅᓱᖅᑕᒃᑲ ᐃᓅᓯᓕᕆᔨᐅᔪᑦ ᐊᒻᒪᓗ ᑕᐃᒃᑯᐊ 
ᐱᓗᐊᖅᑐᒥᒃ ᐃᓄᒃᑎᑐᑐᐊᖅ ᐅᖃᕈᓐᓇᖅᑐᑦ ᐃᓅᓯᓕᕆᔨᐅᔪᑦ ᑭᓯᐊᓂᓕ ᐃᓕᓐᓂᐊᕐᓂᕆᔭᐃᑦ ᖁᑦᑎᓂᖅᐹᖏᓐᓂᒃ 
ᐱᔭᕇᕐᓂᕈᕕᐅᒃ ᐊᒻᒪᓗ ᐃᑲᔪᕋᓱᐊᕈᕕᒋᑦ ᐃᓕᓐᓂᐊᖅᑎᐅᔪᑦ ᖁᕝᕙᓯᒋᐊᖅᓯᒪᔪᓂᒃ, ᖃᐅᔨᒪᙱᑦᑐᖓᓕ ᖃᓄᖅ 
ᑕᒪᒃᑯᐊ ᐃᓄᒃᑎᑐᑐᐊᖅ ᐃᓅᓯᓕᕆᔨᐅᔪᑦ ᐱᓇᓱᒃᑲᔭᕐᒪᖔᑕ.  
 
ᐱᔪᓐᓇᕋᔭᖅᐸᑦ ᒥᑭᓐᓂᖅᓴᓄᑦ ᓄᓇᓕᐅᔪᓄᑦ ᐃᓕᓐᓂᐊᕐᕕᑉ ᖁᕝᕙᓯᓐᓂᖅᐹᖏᓐᓂᒃ 
ᐃᓅᓯᓕᕆᔨᑕᖃᕈᓐᓇᕋᔭᕐᒪᖔᖅ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᓕᒐᓕᐅᖅᑎᐅᖃᑕᐅᔪᖅ ᐱᔾᔪᑎᒥᒃ ᓴᖅᑮᒃᑲᓐᓂᑦᑎᐊᕐᒥᒻᒪᑦ 
ᑕᒪᒃᑯᐊ ᐃᓅᓯᓕᕆᔨᐅᔪᑦ ᑲᒪᒋᓲᖏᓐᓂᒃ. ᐊᑕᐅᓯᖅ, ᐱᓗᐊᖅᑐᒥᒃ ᒥᑭᓐᓂᕐᓂᖅᓴᓂᒃ ᖁᕝᕙᓯᓐᓂᓖᑦ ᐃᓅᓯᓕᕆᔩᑦ 
ᐱᔾᔪᑎᓂᒃ ᖃᑕᙳᑎᒌᓂᒃ ᐊᓯᖏᓐᓂᓪᓗ ᑲᒪᓲᖑᒻᒪᑦ, ᐅᐸᖃᑦᑕᙱᑦᑐᓂᓪᓗ ᐊᒻᒪᓗ ᐊᓯᖏᓐᓂᒃ. 
ᖁᕝᕙᓯᒃᑲᓐᓂᖅᑐᓂᓪᓕ ᐃᓕᓐᓂᐊᕐᕕᐹᑦᑕᑐᖅᑐᑦ ᓲᕐᓗ ᖁᕝᕙᓯᓐᓂᓖᑦ 9-ᒥᒃ 12-ᒧᑦ, ᐃᖅᑲᓇᐃᔮᓄᑦ 
ᑐᕌᖓᓂᖅᓴᓂᒃ ᖃᐅᔨᒪᔪᓂᒃ ᐃᓅᓯᓕᕆᔨᖃᕈᒪᒐᓗᐊᕋᑦᑕ. ᑖᒃᑯᐊ ᐃᓅᓯᓕᕆᔨᐅᔪᑦ ᐱᓕᕆᖃᑎᖃᓪᓚᑦᑖᕋᔭᕐᒪᑕ 
ᐃᓕᓐᓂᐊᖅᑎᓂᒃ ᐃᓱᒪᓕᐅᕋᓱᐊᖅᑎᓪᓗᒋᑦ ᐃᖅᑲᓇᐃᔮᕆᔪᒪᒐᔭᖅᑕᖏᑦ. 
 
ᑕᒪᓐᓇᓕ ᐊᔾᔨᒋᒐᔭᙱᒻᒪᒍ ᐱᓕᕆᐊᕆᔭᖓᑦ ᐃᓅᓯᓕᕆᓂᕐᒧᑦ ᐅᕝᕙᓘᓐᓃᑦ ᐱᓕᕆᔪᓐᓇᕐᓂᖓᑦ ᐊᔾᔨᒋᒐᔭᙱᒻᒪᒍ 
ᐃᓅᓯᓕᕆᔨᑉ, ᑕᐃᒪᐃᒻᒪᑦ ᐊᔾᔨᒋᙱᓐᓂᖅᓴᕆᐊᕐᔪᒃᑲᔭᖅᑕᖏᑦ ᐃᖅᑲᓇᐃᔮᖅᑖᖅᑎᑕᐅᕙᑦᑐᑦ. ᑕᐃᒫᒃ 
ᐅᖃᒃᑲᓐᓂᕐᓗᖓ, ᑕᒪᕝᕙᓂ ᑮᓇᐅᔭᑦ ᐋᖅᑭᒃᓯᒪᓂᖏᓐᓂᒃ ᐃᓚᓕᐅᔾᔨᒐᓱᒃᑲᓗᐊᖅᐳᒍᑦ ᐊᒻᒪᓗ ᖁᔭᒋᓪᓗᒍ ᑕᐃᓐᓇ 
ᒪᓕᒐᓕᐅᖅᑎᐅᔪᖅ ᐃᓱᒫᓘᑎᒋᔭᐅᔪᓂᒃ ᐊᒻᒪᓗ ᐃᑲᔪᖅᑐᐃᑦᑎᐊᕐᓂᖓᓂᒃ ᓴᖅᑮᒃᑲᓐᓂᑦᑎᐊᕐᒪ 
ᐅᖃᐅᓯᕆᔭᐅᕙᓚᐅᖅᑑᒐᓗᐊᓂᒃ ᑕᒪᒃᑯᐊ ᐃᓘᓯᓕᕆᔩᑦ ᐊᒻᒪᓗ ᐊᓯᖏᑦ ᐃᓅᓯᓕᕆᓂᕐᒧᑦ ᐱᓕᕆᐊᖃᖅᐸᑦᑐ 
ᐃᖅᑲᓇᐃᔮᒃᓴᖏᓐᓂᒃ ᐱᔾᔪᑎᖃᖅᑐᓂ ᐅᖃᐅᓯᖃᕐᒥᒻᒪᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ):  ᐅᑕᖅᑭᒋᑦ. ᐃᕝᔭᕈᑕᐃᓚᒃ ᐅᖃᐅᓯᖃᕈᒪᒻᒪᑦ. 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑲᑎᒪᔨᐅᔪᑦ ᖃᑦᑏᓐᓇᐅᓗᐊᕐᒪᑕ ᑲᔪᓯᒍᑦᑕ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᖅᑲᐃᑎᑦᑐᓐᓇᕋᑦᑎᒍᑦ. 
 
ᖁᔭᓐᓇᒦᒃ. (ᑐᓵᔨᒃᑯᑦ) ᓈᒻᒪᔅᓯᕗᒍᑦ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᒥᑭᓂᖅᓴᒥᒃ ᓄᓇᓕᓐᓃᖔᖅᓯᒪᒐᒪ ᐊᒻᒪᓗ 
ᑲᑎᒪᔨᐅᖃᑦᑕᓚᐅᖅᓯᒪᓪᓗ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ. ᑖᒃᑯᐊ ᓄᓇᓕᓐᓂ  

ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐱᔪᓐᓇᕐᓂᖃᓗᐊᕐᖏᒻᒪᑕ ᐋᖅᑭᒃᑎᕆᓂᐊᕐᓗᑎᒃ ᐃᓕᓐᓂᐊᕐᕕᒻᒥ ᐃᑲᔪᖅᑎᓂᒃ 
ᓲᕐᓗ. ᐊᑲᐅᖏᓕᐅᕈᑎᖃᑉᐸᑕ ᐃᓕᓐᓂᐊᕐᕕᒻᒥ ᐃᑲᔪᖅᑎᐅᔪᒧᑦ, ᖃᓄᐃᑦᑐᓂᒃ ᐱᔪᓐᓇᓂᕐᒥᒃ ᐱᖃᑉᐸᑦ ᓄᓇᓕᓐᓂ 
ᐃᓕᓐᓂᐊᖅᑐᓕᕆᓂᕐᒧᑦ ᑲᑎᒪᔨᖏᑦ ᑕᒪᑐᒧᖓ ᐱᓕᕆᐊᖃᕐᓂᕐᒥᒃ ᐃᑲᔪᖅᑎᐅᔪᓂᒃ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐹᓇᐸᔅ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖏᖃᑎᒋᓪᓗᑎᑦ, ᓱᓕ, ᒪᓕᒐᓕᐅᖅᑎ. ᐃᓱᒫᓘᑎᑕᖃᑦᑐᖅ 
ᑕᒪᑐᒧᖓ ᓴᙱᓂᕆᔭᐅᔪᓄᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ. ᐊᒻᒪᓗ, ᑕᒪᓐᓇ ᓇᓗᓇᐃᖅᓯᓪᓗᓂ 
ᐃᓚᖓᓂᒃ ᐅᖃᕈᑎᒋᓛᖅᑕᑦᑕ ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅᑎᒍᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᒃᑯᑦ): ᐱᐊᓂᒃᐱᑦ? ᑰᓕ ᑕᒫᓃᖏᒻᒪᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐳᐃᒍᓐᓂᕋᒪ ᖃᑦᑎᑲᓪᓚᓂᒃᑭᐊᖅ ᐊᐱᖅᑯᑎᖃᕆᐊᔅᓴᖅ ᐅᐊᑦᑎᐊᕈ ᑭᖑᓂᐊᒍᑦ 
ᐃᖅᑲᑦᑐᒋᑦ, ᐊᒻᒪᓗ ᖃᐅᔨᒪᓪᓗᖓ ᐊᖓᔪᖅᑳᑉ ᐅᖃᐅᓯᕆᑲᐃᓐᓇᓚᐅᖅᑕᖏᑦ ᐱᓇᓱᐊᕈᓯᐅᓚᐅᖅᑐᒥ ᐅᕝᕙᓘᓐᓃᑦ 
ᓯᕗᓂᐊᒍᑦ, ᐃᖅᑲᐅᒪᖏᑦᑐᖓ, ᐊᑯᓂᕈᓘᓕᕐᒪᑦ. ᐃᒻᒪᖃᓕ ᐊᖓᔪᖅᑳᖅ ᐃᖅᑲᐅᒪᓂᐊᖅᑐᖅ. 
ᑮᓇᐅᔭᓕᕆᓂᕐᒨᖓᔪᖅ ᐃᓕᓐᓂᐊᕐᕕᒻᒧᑦ ᐱᔪᓐᓇᓯᑦᑎᐊᕐᓂᕐᒧᑦ.  
 
ᐊᖓᔪᖅᑳ ᐊᒥᓱᐊᖅᑎᑦ ᓇᓗᓇᐃᖅᓯᖃᑦᑕᖅᓯᒪᒻᒪᑦ ᐱᑕᖃᕐᓂᖅᓴᐅᓂᕋᑦᑐᓂᒃ ᑮᓇᐅᔭᖁᑎᖏᓐᓂᒃ 
ᐃᑲᔪᖅᑕᐅᔭᕆᐊᓕᓐᓄᑦ ᐱᔨᑦᕈᑎᓂᒃ, ᐊᒻᒪᓗ ᐅᓇ ᑕᑯᓇᒃᑐᒍ, ᑕᐃᒪᓐᓇᓪᓚᑦᑖᖑᔪᖅ ᐅᓇ ᐱᓕᕆᐊᖑᔪᑦ 
ᐊᑐᖅᑕᐅᕙᓪᓚᐃᓚᐅᖅᑐᖅ. ᓱᓕᒍᒪ ᐊᖓᔪᖅᑳ ᐱᓇᓱᐊᕈᓯᐅᓚᐅᖅᑐᒥᒃ ᐅᖃᓚᐅᕐᒪᑦ 
ᑮᓇᐅᔭᓕᕆᓂᑐᐃᓐᓇᐅᓂᕋᑦᑐᓂᐅᒃ ᐲᖅᑕᐅᔭᕆᐊᓕᒃ, ᐊᒻᒪᓗ ᐃᓕᔭᐅᒃᑲᓂᕈᓐᓇᓂᐊᖅᑐᒋᔭᐅᓪᓗᓂ ᒐᕙᒪᑐᖃᒃᑯᑦ 
ᑮᓇᐅᔭᖏᑦ ᐊᖏᖅᑕᐅᑉᐸᑕ. ᑕᐃᒪᓕ ᑕᒪᓐᓇ ᑐᑭᖃᑉᐸ ᐱᓕᕆᐊᕆᔭᑦᑎᓐᓄᑦ, ᑮᓇᐅᔭᓕᕆᓂᕐᒧᑦ, ᑕᑯᓂᐊᖅᑐᒍᑦ 
ᐃᓚᒋᐊᕈᑎᑦ ᐊᑐᖅᑕᐅᔪᒫᓐᓂᐊᖅᑐᓂᒃ ᑕᐃᒪᓐᓇᑎᒋᑦ ᑖᒃᓱᒧᖓ ᐃᓕᓐᓂᐊᕐᕕ ᐱᔪᓐᓇᓯᑦᑎᐊᕐᓂᕐᒧᑦ? ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓱᓕ, ᑕᓐᓇ ᐃᓕᓐᓂᐊᕈᑎ, ᖁᕕᐊᒋᓪᓚᕆᑦᑕᕗᑦ, ᑖᒃᑯᑎᒎᓇ 
Lakehead ᐃᓕᓐᓂᐊᕐᕕᔾᔪᐊᖓ. ᓱᓕ, ᑖᒃᑯᐊ ᑮᓇᐅᔭᖅᑕᖃᑦᑕᖅᑐᑦ ᒐᕙᒪᑐᖃᒃᑯᓐᓂᑦ ᐊᒻᒪᓗ ᐅᑕᖅᑭᓪᓗᑎᒃ 
ᑕᒃᓱᒥᖓ ᐃᓕᓐᓂᐊᕐᕈᑎᒥᒃ ᑲᔪᓯᓂᖓᓂᒃ. 
 
ᑐᑭᓯᐅᒪᔭᕋᓕ ᑖᒃᑯᐊ ᒐᕙᒪᑐᖃᒃᑯᑦ ᓂᕈᐊᓂᖃᑐᐃᓐᓇᕆᐊᓖ ᖃᖓᑭᐊᖅ ᑕᒫᓂ ᐱᓇᓱᐊᕈᓯᕐᒥ. 
ᐅᖃᐅᑎᒍᒪᓪᓗᑎᒃ ᐱᓇᓱᐊᕈᓯᐅᓂᐊᖅᑐᓂᒃ ᑭᖑᓂᐊᒍᑦ, ᑖᒃᑯᐊ ᐃᓕᓐᓂᐊᕐᕕᔾᔪᐊᑦ ᖃᐅᔨᒪᓕᕐᓂᐊᖅᑐᑦ 
ᑮᓇᐅᔭᖓ ᐱᔪᒪᓯᒪᔭᖓ ᐱᔭᐅᒐᔭᕐᒪᖔᖅ. 
 
ᐅᕙᓂᓕ ᐱᑦᔪᑎᒋᔭᓄᑦ ᐊᑦᔨᐸᓗᐊ; ᐊᑦᔨᐸᓗᐊᓂᒃ ᑐᓂᕐᕈᑎᑕᖃᑦᑐᖅ ᐃᑲᔫᑎᓂᐊᑎᑐᒥᒃ ᐃᓕᓐᓂᐊᕐᕕᒻᒧᑦ 
ᐱᔪᓐᓇᓯᑦᑎᐊᕐᓂᕐᒧᑦ. ᓱᓕ, ᐃᓕᓐᓂᐊᕐᓂᐅᔪᖅ ᐅᑉᐱᕆᔭᕗᑦ. ᑮᓇᐅᔭᖃᑦᑎᑦᑎᔨᓪᓗᐊᑕᐅᔪᖅ ᑖᒃᑯᐊ ᒐᕙᒪᑐᖃᒃᑯᑦ 
ᐊᒻᒪᓗ ᐊᖅᑯᑎᖃᑦᑐᑎᒃ ᑖᒃᑯᓂᖓ ᐃᓕᓐᓂᐊᕐᕕᔾᔪᐊᑯᓐᓂᑦ. ᒪᕐᕉᓂᐊᖅᑑᖃᐃ ᐅᕝᕙᓘᓐᓃᑦ ᐱᖓᓱᑦ ᐱᓇᓱᐊᕈᓰᑦ 
ᖃᐅᔨᓚᐅᖏᓂᑦᑎᓐᓂᒃ ᑐᓂᔭᐅᓂᕐᒪᖔᑕ ᑮᓇᐅᔭᓂᒃ ᐱᔪᒫᓐᓂᐊᖅᑕᖏᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᔪᓯᒋᑦ, ᑐᑐ. 

ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᓪᓗ ᐅᖃᖅᑲᐅᔪᖅ ᐊᑦᔨᒋᓂᕋᖅᑐᓂᐅᒃ ᑐᓂᕐᕈᑎ, ᑮᓇᐅᔭᐅᓪᓗᓂ 
ᑐᓂᕐᕈᑎᐅᖏᑦᑐᖅ, ᐃᓛᖃᐃ ᕿᒪᑦᑕᑎᓐᓂ $86,000, $65,000, ᐊᒻᒪᓗ $63,000 ᑐᓂᕐᕈᑎᑦ ᐊᑦᔨᖏᖏᑎᒍᑦ. 
ᐃᓛᒃ, ᓇᓚᐅᒃᑖᑐᐃᓐᓇᑲᓐᓂᕐᓂᖅ, ᐃᓱᒪᒐᔭᕋᕕᑦ ᖃᑦᑎᐅᓂᖓᓂᒃ ᑕᑯᒐᔭᕆᐊᔅᓴᖅ ᑕᕝᕙᓂ, ᐊᒻᒪᓗ 
ᐃᓱᒫᓗᕈᔪᒃᑐᖓ ᑕᑯᖏᓇᒃᑯᑦ ᑕᕝᕙᓂ ᑕᐃᒪᓐᓇᐃᔾᔮᖏᓐᓂᖓᓂᒃ. 
 
ᖃᐅᔨᒪᔪᖓ, ᐊᑐᖃᑦᑕᖅᑐᒍᑦ ᐃᖅᑲᓇᐃᔭᖅᑎᓂᒃ, ᓲᕐᓗ, ᐅᖃᐅᓯᕆᓯᒪᒻᒥᔭᕋ ᕿᒪᑦᑕᑎᓐᓂ ᑮᓇᐅᔭᖃᑦᑐᒍᑦ 100-
ᐳᓴᓐᑯᑦ ᐃᖅᑲᓇᐃᔭᖅᑎᖃᑦᑐᒍᑦ, ᖃᐅᔨᒪᒐᓗᐊᖅᑐᑕ ᑕᐃᒪᓐᓇᐃᔾᔮᖏᑦᑐᒍ, ᑭᓯᐊᓂᓗ ᑮᓇᐅᔭᖓ ᑕᕝᕙᓃᑦᑐᖅ, 
ᐊᒻᒪᓗ ᐊᑦᔨᓴᐃᓐᓇᕆᓪᓗᓂᐅᒃ ᑕᑯᔭᕋ ᓱᓕ ᑕᕝᕙᓂ. 
 
ᐅᖃᖅᑲᐅᒻᒪᑦ ᑮᓇᐅᔭᓕᕆᓂᑐᐃᓐᓇᐅᓂᕋᑦᑐᓂᐅᒃ ᐲᖅᑕᐅᔭᕆᐊᖃᓚᐅᖅᑐᖅ, ᑕᕝᕙᙵᑦ ᐲᖅᑕᐅᓗᓂ. 
ᓇᓗᓇᐃᖅᓯᕕᐅᒍᒪᑐᐃᓐᓇᖅᑐᖓ ᑕᒪᑐᒧᖓ, ᐊᑦᔨᖓᒍᓪᓕ ᑐᓂᕐᕈᑎᐅᓂᖅᐸᑦ, ᖃᓄᐃᒻᒪᑦ ᑕᑯᒃᓴᐅᖏᓚᖅ 
ᑕᕝᕙᓂ? ᖃᓄᐃᒻᒪᑦ ᐲᖅᑕᐅᓂᑰᕙ? ᓂᕆᐅᒋᓂᐊᖅᐱᑎᒍ ᐊᕐᕌᒍ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓱᓕ, ᒫᓃᑦᑐᖅ $60,000 ᐊᒻᒪᓗ ᐃᒪᓐᓇᐅᓚᐅᖅᑐᖅ $86,000. 
ᑕᐃᒪᓕ, ᑕᑯᓪᓗᒍ $180 ᒥᓕᐊᓐ ᒥᑭᔪᑯᓘᒻᒪᑦ, ᑭᓯᐊᓂᓕ ᒪᓕᒐᓕᐅᖅᑎ ᓱᓕᔪᖅ, ᐃᓕᓐᓂᐊᕐᕈᑎᑦᑎᐊᕚᓗᒻᒪᑦ. 
 
ᑖᒃᑯᐊ ᑮᓇᐅᔭᑦ ᐊᑐᓲᕆᒐᑦᑎᒍᑦ ᐱᒋᐊᕈᑎᒋᑦᑎᐊᖅᑐᒋᑦ, Lakehead Univervisty ᐃᓕᓐᓂᐊᕐᕕᔾᔪᐊᒥ ᐱᔾᔪᑎᒋᓪᓗᒍ 
ᑮᓇᐅᔭᑦ ᑲᓇᑕᒥ ᒐᕙᒪᒃᑯᓐᓃᙶᖅᓯᒪᓂᖏᓐᓄᑦ, ᐊᒻᒪᓗ ᐊᓯᖏᑦ. ᐊᕐᕌᓂ ᑮᓇᐅᔭᑦ ᐋᖅᑭᒃᑕᐅᓯᒪᓂᖏᑦ 
ᕿᒥᕐᕈᓪᓗᑎᒍᑦ, ᑭᖑᕙᓗᐊᔪᒐᑦᑕ ᐃᖅᑲᐅᒪᒋᔅᓯᒃ, ᐊᒻᒪᓗ ᑲᓇᑕᒥ ᒐᕙᒪᒃᑯᖏᑕ ᑮᓇᐅᔭᑦ ᐋᖅᑭᒃᑕᐅᓯᒪᔪᖁᑎᖏᑦ 
ᐃᓕᔭᐅᓯᒪᒐᓗᐊᕐᒪᑕ ᐊᒻᒪᓗ ᖃᐅᔨᒪᓪᓗᑎᑦ ᖃᑦᑎᓂᒃ ᑮᓇᐅᔭᖃᕐᓂᕐᒪᖔᑕ ᐊᓯᖏᓐᓂᓪᓗ. 
 
ᐊᒡᓚᕝᕕᓕᕆᓂᕐᒨᕋᑦᑕᓕ ᑕᕝᕙᓂ ᑮᓇᐅᔭᑦ ᐋᖅᑭᒃᑕᐅᓯᒪᔪᑦ ᕿᒥᕐᕈᔭᐅᓂᖏᓐᓂᒃ, ᑲᓇᑕᒥ ᒐᕙᒪᒃᑯᑦ ᑮᓇᐅᔭᑦ 
ᐋᖅᑭᒃᓯᒪᓂᖏᑦ ᒪᓕᒐᓕᐅᕐᕕᒻᒨᓚᐅᖅᓯᒪᙱᒻᒪᑕ ᐃᓚᓕᐅᔾᔭᐅᓗᑎᑦ ᓱᓕ ᑕᕝᕗᖓ, ᐱᔾᔪᑎᑕᖃᐅᓚᐅᕐᒪᑕ 
ᒫᓐᓇᐅᓕᖅᑐᖅ ᑲᓇᑕᒥ ᓂᕈᐊᖅᑕᐅᓯᒪᓂᖏᓐᓄᑦ ᒐᕙᒪᒃᑯᑦ ᑕᒪᒃᑯᐊ, ᑐᑭᓯᓇᖁᒧᑦ ᓈᒻᒪᓈᓚᐅᙱᒻᒪᑕ. 
 
ᑕᕝᕙᓂᓕ Lakehead-ᒃᑯᑦ ᓯᓚᑦᑐᓴᕐᕕᖏᑦ ᑮᓇᐅᔭᖅᑖᕐᓂᕈᑎᑦ ᐊᒻᒪᓗ ᐊᓯᖏᓐᓂᒃ, ᐅᑎᕐᕕᒋᓕᕋᔭᕐᒥᔭᕗᑦ ᐊᒻᒪᓗ 
ᑐᓂᕐᕈᓯᐊᒃᑲᓐᓂᖅᑎᓪᓗᒋᑦ ᐊᔾᔨᖏᓐᓂᒃ ᑮᓇᐅᔭᓂᒃ ᐱᒃᑲᓐᓂᕆᐊᖃᕐᓂᕈᑦᑕᓘᓐᒋᓂᑦ. ᑖᒃᑯᓂᖓᒃᓴᐃᓐᓇᖅ 
ᑮᓇᐅᔭᓂᒃ ᐊᒥᓲᖏᓐᓂᒃ ᑕᑯᒃᑲᓐᓂᐸᙱᓐᓇᑦᑕ ᓲᕐᓗ 30-ᐅᑉᐸᑦ, 40-ᐅᑉᐸᑕ, ᐅᕝᕙᓘᓐᓃᑦ 50-ᐅᑉᐸᑕ 
ᐊᒥᓲᓂᖏᑦ, ᑕᐃᒪᐃᑦᑐᖃᕐᓂᕈᓂᓕ ᕿᓂᕆᐊᖃᕋᔭᖅᑐᒍᑦ ᑮᓇᐅᔭᑦ ᐋᖅᑭᒃᑕᐅᓯᒪᔪᓂᒃ. ᐊᒻᒪᓗ ᑕᒪᓐᓇ 
ᓴᖅᑭᖅᓯᒪᒃᑲᓐᓂᓕᕐᒥᒍᓂ ᐱᔾᔪᑎᒋᓪᓗᒍ ᐋᖅᑭᒃᑕᐅᓯᒪᔪᒌᖅᑐᓂᒃ ᐊᑐᖅᑕᐅᓕᖔᕐᓂᖓᓄᑦ ᑮᓇᐅᔭᑦ 
ᐋᖅᑭᒃᑕᐅᓯᒪᔪᓂᒃ ᐊᕐᕌᒎᓛᖅᑐᒥᒃ ᓴᖅᑭᒃᑲᓐᓂᕋᔭᕐᒥᔪᑦ. ᑕᒪᓐᓇ ᐱᔾᔪᑎᒋᔭᖓᑦ ᓱᒻᒪᑦ ᑮᓇᐅᔭᑦ ᐋᖅᑭᑕᐅᓯᒪᓕᕐᒪᑕ 
ᑭᓯᐊᓂ ᑕᒫᓂ ᐊᕐᕌᒍᓂ ᐊᖏᕈᑎᐅᓚᐅᖅᑐᖅ ᒐᕙᒪᑐᖃᖃᒃᑯᓐᓄᑦ ᐱᔾᔪᑎᒋᓚᐅᕐᒪᒍ, ᐊᒻᒪᓗ 
ᐊᐅᓪᓛᖅᑎᕆᑐᐃᓐᓇᕈᓐᓇᓚᐅᙱᓐᓂᑦᑎᓐᓄᑦ ᑮᓇᐅᔭᖅᑖᕋᓗᐊᕐᒪᖔᑕ ᖃᐅᔨᓚᐅᙱᓐᓂᑦᑎᓐᓂᒃ. 
ᐊᐅᓪᓛᖅᑎᑦᑎᒋᐊᖃᓲᖑᒐᑦᑕ ᑭᓯᐊᓂ ᖃᐅᔨᒪᓪᓚᕆᒃᑯᑦᑕ ᑮᓇᐅᔭᖅᑖᕈᒫᕐᓂᐊᕋᑦᑕ, ᐱᓗᐊᖅᑐᒥᒃ ᐊᓯᐊᓂᒃ 
ᑮᓇᐅᔭᖅᑖᕋᓱᐊᖅᑎᓪᓗᑕ ᐊᔾᔨᒋᙱᑕᖓᓂᒃ. 
 
ᒪᓕᒐᓕᐅᖅᑎᐅᖃᑕᐅᔪᖅ ᓱᓕᔪᖅ, ᑕᒪᓐᓇ ᐱᓕᕆᐊᑦᑎᐊᕙᒻᒪᕆᐅᒻᒪᑦ. ᐃᑲᔪᖅᑕᐅᑉᐸᑦ ᒪᓕᒐᓕᐅᖅᑎᓄᑦ ᐊᒻᒪᓗ 
ᒪᓕᒐᓕᐅᖅᑎᒧᑦ, ᑲᔪᓯᑦᑎᐊᕈᓐᓇᖅᓯᒐᔭᕋᑦᑕ, ᐊᒻᒪᓗ ᑮᓇᐅᔭᖅᑖᖅᑎᓪᓗᒍ ᐊᓯᐊᓂᒃ ᑕᕝᕙᓂ 
ᐋᖅᑭᒃᑕᐅᓯᒪᔪᓃᑦᑑᒐᓗᐊᓂᒃ, ᑕᐃᒪᐃᒋᐊᖃᕈᑦᑕ. ᐅᑕᖅᑭᑦᑎᐊᕆᐊᖃᕋᑦᑕ ᖃᓄᐃᓐᓂᐊᕐᒪᖔᑕ 
ᐱᓇᓱᐊᕈᓯᐅᓂᐊᖅᑑᒃ ᒪᕐᕉᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᐊᑏ, ᑐᑐ. 

ᑐᑐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᖅᐸᕋ ᒥᓂᔅᑕᐅᔪᖅ. ᖃᓄᐃᓕᖁᖅᑲᐅᔭᓐᓂ ᖃᓄᐃᓕᔪᖃᖅᑐᒋᕙᕋ, 
ᑐᓴᕈᒪᖅᑲᐅᔭᒃᑲ ᒥᓂᔅᑕᐅᔪᖅ ᐱᓕᕆᓂᐊᕐᓂᕋᕐᓗᓂ ᖃᓄᐃᑦᑐᖃᑐᐊᖅᐸᑦ, ᖃᐅᔨᑐᐊᕈᑦᑕ ᖃᓄᐃᓕᔪᖃᖅᐸᑦ 
ᑲᓇᑕᒥ ᒐᕙᒪᒃᑯᓐᓂᒃ ᖃᓄᐃᑦᑐᑐᐃᓐᓇᕐᓄᑦ ᐱᓕᕆᐊᓄᑦ ᐊᒻᒪᓗ ᐱᔨᑦᑎᕋᕈᑎᔪᑦ ᐊᑐᐃᓐᓇᐅᒪᔪᑦ Lakehead 
University ᓯᓚᑦᑐᓴᕐᕕᒻᒥᒃ ᓇᓕᐊᓐᓄᑐᐃᓐᓇᖅ ᐃᓄᖁᑎᑦᑎᓐᓄᑦ ᐃᓚᐅᖃᑕᐅᒋᐊᖃᓕᖅᐸᑕ, ᑕᒪᒃᑯᓂᖓ 
ᐱᔨᑦᑎᕋᕈᑎᓂᒃ ᐱᓕᕆᐊᓂᓪᓗ ᐊᑐᕈᓐᓇᕋᔭᕐᒪᑕ ᐊᕐᕌᒎᓛᖅᑐᒥᒃ ᐊᒻᒪᒪᓗ ᐱᔪᓐᓇᖅᓯᒍᓐᓃᖅᑐᒥᓂᐅᖔᙱᓪᓗᑎᑦ 
ᑮᓇᐅᔭᖃᙱᓐᓄᑦ ᑕᕝᕙᓂ ᐋᖅᑭᒃᑕᐅᓯᒪᔪᓂᒃ. 
 
ᖃᓄᐃᓕᐅᕐᓂᐊᕐᓂᕋᖅᑎᓪᓗᒍ ᒥᓂᔅᑕᐅᔪᖅ ᑐᓴᓪᓚᕆᕋᑖᙱᓐᓇᒪ. ᒥᓂᔅᑕ ᑕᐃᒫᒃ ᐅᖃᖅᑐᒋᕋᑖᕋᒃᑯ. 
ᐊᐱᕆᔪᒪᕙᕋ ᓇᐃᑦᑑᒐᓗᐊᒃᑯᑦ ᑕᒪᓐᓇ ᓇᓗᓇᐃᕈᓐᓇᖅᐸᒍ ᑲᔪᓯᓂᖃᑦᑎᐊᕐᓂᐊᕋᓗᐊᖅᐸ 
ᑲᔪᓯᓂᖃᑦᑎᖃᔾᔮᙱᓚᕐᓘᓐᓃᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᓱᖅᑯᐃᓇᖅᑎᒃᑲᓐᓂᑲᐃᓐᓇᕈᒃ, ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ', ᑕᒪᓐᓇ ᓱᓕᔪᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᖁᔭᓐᓇᒦᒃ, ᑐᑐ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔨ. ᐊᐱᖅᑯᑎᖃᕋᒪ ᐱᔾᔪᑎᖃᖅᑐᓂᒃ ᐃᓕᓐᓂᐊᕐᕕᓄᑦ 
ᑮᓇᐅᔭᖃᖅᑎᑦᑐᓐᓇᕐᓗᒋᑦ ᐊᑐᐊᒐᖏᓐᓂᒃ. ᑮᓇᐅᔭᑦ ᐊᑐᐃᓐᓇᐅᔪᑐᐊᑦ ᑖᒃᑯᓄᖓ ᐊᕕᑦᑐᖅᓯᒪᔪᓂᒃ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑲᑎᒪᔨᖏᓐᓄᑦ ᒐᕙᒪᒃᑯᓐᓃᙶᖅᑐᑑᒻᒪᑕ. ᑮᓇᐅᔭᖅᑖᖅᑎᑦᑎᓂᕐᒧᑦ ᐊᑐᐊᒐᖃᖅᐱᓯ 
ᓇᒻᒥᓂᖁᑎᒋᔭᐅᔪᑦ ᑮᓇᐅᔭᖅᑖᖅᑎᓐᓇᓱᐊᕐᓗᒋᑦ, ᖃᑦᑎᓂᒃ ᑐᓂᓯᒍᓐᓇᕋᔭᕐᒪᖔᔅᓯᒃ ᐊᑐᐊᒐᖃᖅᐱᓯ? 
ᐊᑐᐊᒐᖃᙱᒃᑯᔅᓯᒃ, ᖃᓄᕐᓕ ᑕᒪᒃᑯᐊ ᑲᒪᒋᔭᐅᓲᖑᕙᑦ ᓄᓇᓕᐅᔪᑦ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ):  ᖁᔭᓐᓇᒦᒃ, ᑰᓕ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᖁᔭᖅ ᒫᓐᓇ ᐱᖁᔭᐅᔪᖅ ᐊᑐᐊᖅᑎᑦᑎᓲᖑᒻᒪᑦ 
ᐊᕕᑦᑐᖅᓯᒪᔪᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᐱᔪᓐᓇᑎᑦᑎᔪᖅ ᐱᖁᔭᖅ. ᑕᒪᓐᓇ ᑐᑭᖃᖅᐳᖅ 
ᐱᔪᓐᓇᖅᑎᑕᐅᒻᒪᑕ ᑮᓇᐅᔭᖅᑖᕈᓐᓇᖅᑎᑕᐅᓪᓗᑎᑦ ᐊᓯᐊᓂᒃ ᒐᕙᒪᒃᑯᓐᓂᐅᙱᑦᑐᖅ. ᑕᒪᒃᑯᐊ ᐃᓚᓕᐅᔾᔨᕗᑦ 
ᑖᒃᑯᓄᖓ ᐱᓕᕆᐊᓄᑦ ᐊᑐᐃᓐᓇᐅᒪᑎᑕᐅᔪᑦ ᒪᒃᑯᑦᑐᓄᑦ ᐱᓕᕆᐊᖅ ᒫᓐᓇ ᐊᑐᐃᓐᓇᐅᒪᑎᑕᐅᓪᓗᓂ, 
ᑖᓐᓇᐅᒐᓗᐊᖅᐸᑦ ᐋᙵᔮᕐᓇᖅᑐᑐᖅᑕᐃᓕᒪᓂᕐᒧᑦ ᐱᓕᕆᐊᖅ ᐃᓕᓐᓂᐊᖅᑎᑕᐅᕙᑦᑐᖅ. 
 
ᑕᐃᒫᒃ ᐱᔪᓐᓇᑎᑦᑎᒻᒪᑦ ᑖᒃᑯᓂᖓ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ ᐊᓯᖏᓐᓂᒃ 
ᑮᓇᐅᔭᖅᑖᕋᓱᐊᕈᓐᓇᕐᓗᑎᑦ ᓄᓇᕗᑦ ᒐᕙᒪᒃᑯᖏᓐᓂᑑᙱᑦᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ):  ᖁᔭᓐᓇᒦᒃ, ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔨ. ᑕᒪᓐᓇ ᑐᓴᕈᒥᓇᖅᑑᕗᖅ. ᑭᓪᓕᖃᖅᐸᑦ ᖃᑦᑎᓂᒃ ᑮᓇᐅᔭᓂᒃ 
ᑐᓂᓯᔭᐅᔪᓐᓇᕐᒪᖔᑕ? ᑕᒪᒃᑯᐊ ᐱᓕᕆᐊᖑᔪᑦ ᐃᓕᓴᕆᔭᐅᓯᒪᒃᓴᐃᓐᓇᕆᐊᖃᖅᐸᑦ ᑕᒪᒃᑯᐊᓗ 
ᐊᑐᖅᑕᐅᒃᑲᔪᖅᑐᑦᑐ? ᐊᑐᐊᒐᖃᖅᐱᓯ ᐊᑐᖅᐸᒃᑕᓯᖕᓂᒃ ᒪᓕᒋᐊᖃᖅᐸᑦᑕᓯᖕᓂᒃ? ᐊᒻᒪᓗ 
ᐅᑎᖅᑎᑕᐅᔭᕆᐊᖃᓲᖑᕙᑦ ᖃᓄᐃᓕᐅᕐᓂᐊᕐᓂᕋᕈᑎᓂᒃ ᒪᓕᙱᑦᑐᒥᓂᐅᒐᐃᒐᔅᓯᒃ ᐱᔪᓐᓇᕐᓂᙱᒐᐃᒐᔅᓯᓘᓐᓃᑦ 
ᖃᓄᐃᓕᐅᖁᔭᐅᓯᒪᔪᓂᒃ ᐃᓚᖏᓐᓂᒃ ᐅᑎᖅᑎᑦᑎᓲᖑᕙᑦ? ᐆᑦᑑᑎᒋᙳᐊᕐᓗᒍ, ᐊᑐᖅᑕᐅᔪᓐᓇᕋᔭᖅᐸᑦ 
ᐃᖅᑲᓇᐃᔮᕆᔭᐅᔪᑦ ᑮᓇᐅᔾᔭᒃᓵᖏᑦ ᐊᒥᓱᕈᕆᐊᕋᔭᕐᓗᒋᑦ ᐃᓕᓐᓂᐊᕐᕕᒻᒥ ᐃᖅᑲᓇᐃᔭᖅᑎᐅᔪᓄᑦ? 
ᖃᐅᔨᒪᙱᓐᓇᒪ? ᑭᓲᒻᒪᑕ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᒥᓂᔅᑕ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓕᓴᕆᔭᐅᓯᒪᔪᑐᑦ ᑎᑎᕋᖅᑕᐅᓯᒪᒻᒪᑦ ᑎᒥᐅᔪᖅ ᓄᓇᕗᒥ 
ᑕᐃᒪᐃᒻᒪᑦ ᐊᑐᐊᒐᖃᐅᖅᐳᑦ ᒪᓕᒋᐊᖃᖅᑐᑎᓪᓗ ᒪᓕᒋᐊᖃᓕᖅᑎᑕᐅᓯᒪᔪᓂᒃ ᑎᒥᐅᔪᖅ. ᐊᒻᒪᓗ 
ᒪᓕᒐᓕᐅᖅᑎᐅᔪᖅ ᐅᖃᖅᑲᐅᒥᒪᑦ ᐊᑐᐊᒐᖃᐅᕆᓪᓗᑎᑦ ᒪᓕᒐᖃᕆᓪᓗᑎᓪᓗ ᐱᖁᔭᖅ ᐅᕙᑦᑎᓐᓂᒃ 
ᐊᑐᐊᖅᑎᑦᑎᒻᒪᑦ, ᑖᓐᓇ ᐃᓕᓐᓂᐊᖅᑐᓕᕆᓂᕐᒧᑦ ᐱᖁᔭᐅᓪᓗᓂ. 
 
ᑕᒪᒃᑯᓄᖓᓕ ᐱᔾᔪᑎᐅᔪᓄᑦ ᑭᓪᓕᖃᖅᑎᑕᐅᓲᖑᕗᑦ. ᑭᓯᐊᓂᓕ, ᐊᑕᐅᓯᖅ ᐊᕕᑦᑐᖅᓯᒪᔪᓂᒃ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᑲᑎᒪᔨᖏᑦ ᐱᔪᓐᓇᖅᓯᓐᓂᕈᑎᑦ ᐊᓯᐊᓂᒃ ᑮᓇᐅᔭᖅᑖᕐᓗᑎᑦ, ᐆᑦᑑᑎᒋᓗᒍ, 
ᐃᑲᔪᕐᓂᖃᕈᓐᓇᕋᔭᖅᑐᑦ ᐃᓕᓴᐃᔩᑦ, ᐊᒻᒪᓗᒪ ᐊᓯᖏᑦ, ᑕᕝᕙᓂ ᐃᒡᓗᕈᓯᕐᓂᒃ ᐃᓕᓐᓂᐊᕐᕕᒻᒥ, ᓄᓇᕗᑦ 
ᒐᕙᒪᒃᑯᖏᑦ ᐅᑎᖅᑎᑦᑎᒋᐊᖃᕋᔭᙱᓚᑦ ᑮᓇᐅᔭᓂᒃ ᐱᔭᒥᓂᕐᓂᒃ ᒐᕙᒪᒃᑯᓐᓂᐅᙱᑦᑐᖅ ᑭᓯᐊᓂᓕ ᐊᓯᐊᓂᒃ 
ᐱᔭᒥᓃᑦ. ᑕᒪᒃᑯ ᐊᕕᑦᑐᖅᓯᒪᔪᓂᒃ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᒃᑯᖏᓐᓄᑦ ᓇᒻᒥᓂᖁᑎᒋᔭᐅᕗᑦ. 
 
ᓄᓇᕗᑦ ᒐᕙᒪᒃᑯᖏᑦ ᑮᓇᐅᔭᑦ ᑐᓂᔭᐅᓯᒪᔪᓂᒃ ᐅᑎᖅᑎᑦᑎᔪᓐᓇᕋᔭᖅᑐᑦ ᑖᒃᑯᓄᙵᑦ ᐊᕕᑦᑐᖅᓯᒪᔪᓂᒃ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᒃ, ᐆᑦᑑᑎᒋᓗᒍ, ᓴᓗᒻᒪᖅᓴᐃᔩᑦ ᑲᒪᒋᒃᑲᓐᓂᓕᕋᑦᑎᒍ ᐊᔾᔨᒌᙱᑦᑐᓂᒃ 
ᓄᓇᓕᓐᓂ, ᐅᐊᑦᑎᐊᕈᓕ ᐊᕕᑦᑐᖅᓯᒪᔪᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᑭᓕᖅᓱᐃᖃᑦᑕᔪᒐᓗᐊᖅᑐᑎᑦ 
ᓴᓗᒻᒪᖅᓴᐃᔨᓂᒃ, ᑕᒪᒃᑯᐊ ᐃᖅᑲᓇᐃᔮᕆᔭᐅᔪᑦ ᑲᒪᒋᖃᑦᑕᖔᓕᕋᑦᑎᒍ, ᐊᒻᒪᓗ ᑖᒃᑯᐊ ᑮᓇᐅᔭᑦ ᓴᓗᒻᒪᖅᓴᐃᔨᓄᑦ 
ᐊᑐᖅᑕᐅᒐᔭᖅᑐᒥᓂᐅᒐᓗᐊᑦ ᐅᑎᖅᑎᔪᕙᕗᑦ ᐊᑭᓕᐅᑎᒋᔪᓐᓇᖁᓪᓗᒋᑦ ᑖᒃᑯᓄᖓᒃᓴᐃᓐᓇᖅ ᐃᓄᓐᓄᑦ 
ᓴᓗᒻᒪᖅᓴᐃᔨᐅᔪᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ. ᖃᐅᔨᓇᓱᐊᕐᑐᖓᓱᓕ ᑭᓪᓕᖃᖅᑎᑕᐅᔪᓐᓇᕐᒪᖔᑕ ᐅᕝᕙᓘᓐᓃᑦ ᐋᔅᒐ ᑮᓇᐅᔭᖃᖅᑎᑕᐅᓂᕐᓄ 
ᐅᕝᕙᓘᓐᓃᑦ ᑐᓂᓯᔪᓐᓇᖅᑐᓄ ᑲᑎᖓᔪᓄ ᐅᐱᓐᓇᕋᓂ ᐅᑉᐱᕆᒐᒃᑭᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ 
ᑮᓇᐅᔭᓕᐅᕋᓱᐊᕐᓇᑎ ᑎᒥᐅᒻᒪᖔᑕ, ᑕᐃᒪᐃᓐᓂᖓᓄ ᑮᓇᐅᔭᖏᑦ ᓈᒻᒪᖃᑦᑕᕆᐊᖃᕐᒪᑕ ᖃᖓᑐᐃᓐᓇᒃᑯ. 
 
ᑕᐃᒪᐃᒍᓐᓇᖏᑦᑐᑦ, ᖃᐅᔨᒪᓪᓇᕆᖏᑦᑐᖓ ᐊᑐᕈᓐᓇᕐᒪᖔᑕ ᑮᓇᐅᔭᖅᑐᖏᓗᐊᕈᑎᒥᓂᕐᓂ ᐅᕙᑦᑎᓐᓄ 
ᐊᑭᓕᐅᑕᐅᕙᑦᑐ. ᑕᐃᒪᐃᓐᓂᖓᓄ. ᐊᓯᐊᓂ ᐊᖏᓂᖓᓂ, ᖃᑦᑎᐅᕙ ᐊᖏᓂᖓ, ᑭᓪᓕᒋᔪᓐᓇᖅᑕᖓ ᐊᑐᓂ 
ᓄᓇᓖᑦ ᐅᕝᕙᓘᓐᓃᑦ ᑕᐃᒪᐃᖏᑦᑐᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᑮᓇᐅᔭᓕᐅᕋᓱᐊᕈᓐᓇᕐᒪᖔᑕ 
ᐃᑲᔪᖅᓯᓂᐊᕐᓗᑎ ᓄᓇᓕᒻᒥ ᐃᓕᓐᓂᐊᕋᒃᓴᓂ ᐊᒻᒪ ᐊᐅᓚᓂᖏᓐᓄ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳᖅ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓚᖏ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᓲᕐᓗ, ᒫᓐᓇᐅᔪᒥ 
ᑮᓇᐅᔭᖅᑐᖏᓗᐊᕈᑎᓖᑦ. ᑕᐃᒪᐃᓐᓂᖃᕈᓐᓇᖅᑐᑦ ᑰᓕᐅᑉ ᐅᖃᐅᓯᕆᖅᑲᐅᔭᖏᓐᓂ ᐅᕝᕙᓘᓐᓃᑦ 
ᑮᓇᐅᔭᓕᐅᕋᓱᐊᕐᓂᖏᑎᒍ ᐊᕐᕌᒍᒐᓚᐅᔪᓂ. 
 
ᓇᐃᓈᕐᓗᒍ ᑭᐅᔾᔪᑎᖓ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᓇᒻᒥᓂᖅ ᑮᓇᐅᔭᓕᐅᕐᓂᕈᑎ ᐊᒻᒪ 
ᐊᑐᑭᓗᐊᖅᑕᖃᕐᓂᕈᓂ, ᐅᑎᕐᕕᒋᒃᔮᖏᑕᕗ ᐊᒻᒪ ᑮᓇᐅᔭᖏ ᐲᕐᓗᒋ. ᑭᓯᐊᓂᓕ, ᖃᐅᔨᓴᕈᑎᖃᕈᕕᑦ ᐅᕝᕙᓘᓐᓃᑦ 
ᖃᐅᔨᓴᕐᓂᖃᕈᕕᑦ ᑮᓇᐅᔭᖃᖅᑎᑕᐅᓂᖏᓐᓄ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ ᐊᒻᒪ ᐊᑐᖅᑐᒃᓴᐃ $100,000-
ᖑᓐᓂᖅᑲᑕ ᐊᕐᕌᒍᒥ ᐊᑕᐅᓯᕐᒥ ᐊᒻᒪ ᐊᕐᕌᒍᓂ ᑎᓴᒪᓂᑦ ᐊᑐᓚᐅᕐᓂᖏᑉᐸᒋ, ᑕᐃᑲᓂᖃᐃ ᑕᐃᒪᐃᓕᒍᓐᓇᖅᑐᒍ, 
ᐱᑎᑕᐅᓗᐊᕐᓂᑰᕚᑦ ᐊᒻᒪ ᐃᓚᖏᑦ ᐃᓕᓐᓂᐊᕐᕖᑦ ᐊᑐᖔᕈᓐᓇᖅᑐᑦ ᑕᐃᑲᓂ ᑮᓇᐅᔭᓂ. 
 
ᑕᐃᒪᐃᓐᓂᖓᓄ, ᑕᐃᒪᐃᑦᑐᒐᓚᐃᑦ ᐱᕙᓪᓕᐊᑐᐃᓐᓇᖅᑐᑦ ᑭᓯᐊᓂᓕ ᐊᑐᐊᒐᖅ, ᐲᖅᓯᔪᓐᓇᖏᑦᑐᒍ 
ᑮᓇᐅᔭᖅᑐᖏᓗᐊᕈᑎᓂ. ᑐᑭᓯᓯᒪᒐᒪ ᒪᓕᒐᐅᔪᖅ ᒫᓐᓇ ᑕᐃᒪᐃᑦᑎᑦᑎᔪᓐᓇᕐᖓᑦ ᒪᓕᒐᖅ. ᐱᔪᓐᓇᖅᑎᑕᐅᔪᑦ  



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐊᓯᐊᓂ ᑮᓇᐅᔭᓕᐅᕋᓱᓪᓗᑎ ᐊᔾᔨᒌᖏᑦᑐᓄ ᐱᓕᕆᐊᓄ ᑕᐃᒪᐃᒍᒪᓐᓂᑐᐊᕈᑎ. ᑭᓪᓕᒋᔭᖓ ᐅᕝᕙᓘᓐᓃᑦ 
ᑮᓇᐅᔭᖃᖅᑎᑕᐅᓂᕐᒧ ᐊᖏᕈᑦ ᐊᑐᖅᑐᑦ ᒪᓕᒐᕐᒥ ᒫᓐᓇᐅᔪᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳᖅ. ᑰᓕ. 
 
ᑰᓕ: ᖁᔭᓐᓇᒦᒃ. ᐅᑉᐱᕆᒐᒃᑯᓕ ᐱᐅᓯᑎᑕᐅᒃᑲᓐᓂᕆᐊᓕᒃ ᐅᐱᓐᓇᕋᓂ ᐊᑐᐊᒐᖅᑕᖃᖏᒻᒪᑦ ᖃᑦᑎᓂᑦ 
ᑮᓇᐅᔭᓕᐅᕈᓐᓇᕐᒪᖔᑕ. ᐆᑦᑑᑎᒋᓗᒍ, ᑮᓇᐅᔭᓕᐅᕈᓐᓇᖅᑲᑦ 50ᐳᓴᖏᓐᓂ ᐊᐅᓚᔾᔪᑎᖏᓐᓄ. ᓲᕐᓗ 
ᓂᕈᐊᕐᓇᐅᑎᓪᓗᒍ, ᐱᓕᕆᐊᑦ ᐊᖏᓪᓕᒋᐊᖅᑕᐅᔪᓐᓇᖅᑐᑦ ᑮᓇᐅᔭᖅᑖᖅᑎᑕᐅᓗᑎ ᐅᕝᕙᓘᓐᓃᑦ ᑐᓂᓯᔭᐅᓗᑎ 
ᐃᓕᓐᓂᐊᕐᕖᑦ ᑲᑎᒪᔨᖏᓐ ᐅᕝᕙᓘᓐᓃᑦ ᐊᓯᖏᓐᓄ. ᑭᓲᕙ ᐊᑐᐊᒐᐃᑦ ᓂᕈᐊᖅᑕᐅᓂᒃᑯᑦ ᑐᓂᓯᔭᐅᑐᐃᓐᓇᓗᑎ 
ᓂᕈᐊᖅᑕᐅᓯᒪᓂᒃᑯᑦ ᑐᓂᓯᔭᐅᔪᓐᓇᕐᓗᑎ ᐃᓕᓐᓂᐊᕐᕖᑦ ᑲᑎᒪᔨᖏᓐᓄ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᕙᓪᓚᐃᔭᕋ ᐃᓚᒋᔭᐅᔫᑉ ᐊᐱᖅᑯᑎᖓ ᖃᓄᖅ 
ᑐᓂᐅᖅᑲᖅᑕᐅᕙᒻᒪᖔᑕ ᑮᓇᐅᔭᐃᑦ ᓴᖅᑭᖅᑕᐅᔪᑦ ᓄᓇᓕᓐᓂ ᐃᓕᓐᓂᐊᕐᑐᓕᕆᔨᓄ ᐊᒻᒪ ᖃᓄᖅ ᐊᑭᖏ 
ᐋᖅᑭᒃᓯᒪᒻᒪᖔᑕ ᐊᑐᕈᓐᓇᖅᑕᖏᓐᓂ ᑮᓴᐅᔭᓂ. ᓲᕐᓗ, ᐃᑲᔪᕈᓐᓇᖅᑲ ᑰᓕᒥ ᓂᕈᐊᖅᑕᐅᑲᓐᓂᕈᓂ 
ᑕᐃᒪᐃᒍᒪᓐᓂᕈᑎ ᐅᕝᕙᓘᓐᓃᑦ ᐅᕙᓐᓂ? ᐃᑲᔪᖅᓯᒍᓐᓇᖅᑲ NASA-ᑯᓐᓂ ᑕᖅᑭᒨᖅᑎᑦᑎᓗᑎ? 
ᑭᓱᑐᐃᓐᓇᐅᔪᓐᓇᖅᑐᖅ, ᑕᐃᒪᐃᓐᓂᖓᓄ ᑐᑭᓯᑦᑎᐊᕈᒃᑯ ᐃᓚᒋᔭᐅᔪᖅ, ᑕᐃᒫᒃ ᐊᐱᖅᓱᖅᑐᖅ. ᐊᑐᐊᒐᖅᑕᖃᕈᓂ, 
ᖃᓄᐃᑦᑐᓂ ᑮᓇᐅᔭᖅᑐᕈᑎᓂ ᓄᓇᓖᑦ ᐃᓕᓐᓂᐊᖅᑐᓕᕆᔨᖏᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ 
 
ᑰᓕ: ᖁᔭᓐᓇᒦᒃ, ᐊᖓᔪᖅᑳᖅ ᐅᖃᐅᓯᕆᒃᑲᓂᖅᑕᖓ ᐊᐱᖅᑯᑎᒐ ᐊᓯᐊᒍᑦ ᑭᐅᖏᖔᖅᑐᓂᐅ. 
ᑭᐅᔭᐅᔪᒪᓪᓚᕆᑦᑐᖓ ᐅᐱᓐᓇᕋᓂ, ᐆᑦᑑᑎᒋᓗᒍ ᐱᔭᕇᖅᓯᒪᓕᕐᐸᑦ ᓂᕈᐊᖅᑕᐅᓯᒪᓂᕆᔭᐃᑦ ᐊᓯᐊᒍᑦ 
ᑮᓇᐅᔭᓕᐅᕐᓂᖃᕈᓐᓇᖅᑐᑦ ᖁᕙᕆᐊᖅᑎᑕᐅᓗᑎ. . ᖃᑦᑎᓂ ᑐᓂᓯᔭᐅᔪᓐᓇᖅᑲ ᓇᓗᓇᐃᖅᓯᒪᖏᑦᑐᓂ 
ᑮᓇᐅᔭᖃᖅᑎᑕᐅᓂᕐᒥ ᑭᓯᐊᓂ ᐱᒋᐊᖅᑎᑕᐅᓯᒪᔪᑦ ᐊᓯᐊᒍᑦ. 
 
ᐊᑐᐊᒐᖅᑕᖃᕐᐹ ᑕᐃᒪᐃᑦᑐᒥ ᑐᓂᓯᔭᐅᓂᕐᒧ ᐅᕝᕙᓘᓐᓃᑦ ᐊᓯᖏᓐᓄ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᖅᑲᐅᒋᕗᖓ, ᑐᓂᓯᔭᐅᓂᕐᒧ ᐊᖏᕈᑏᑦ ᐊᒥᓲᓂᖅᓴᐅᔪᑦ 
ᓄᓇᓕᓐᓂ ᐃᓕᓐᓂᐊᖅᑐᓕᕆᓂᕐᒧ ᑲᑎᒪᔨᓂ, 100ᐳᓴᒋᕙᓪᓚᐃᔭᖏᑦ ᓄᓇᓕᓐᓂ ᐃᓕᓐᓂᐊᖅᑐᓕᕆᔩᑦ 
ᐱᖃᑦᑕᖅᑐᑦ, ᐊᖏᓛᕆᔭᖏᑦ ᐱᖃᑦᑕᖅᑕᖏ ᓄᓇᕗᑦ ᒐᕙᒪᒃᑯᖏᓐᓂ. 
 
ᐃᓗᐊᓂ ᑮᓇᐅᔭᖃᖅᑎᑕᐅᓂᕐᒥ, ᑕᐃᔭᐅᒻᒪᑦ ᑮᓇᐅᔭᖃᖅᑎᑕᐅᓂᕐᒧ ᐊᖏᕈᑦ ᓇᓗᓇᐃᖅᓯᒻᒪᑦ ᐅᖃᖅᓯᒪᓂᖏᓐᓂ 
ᐊᒻᒪ ᖃᓄᐃᓕᖓᒋᐊᖃᕐᓂᖏᑦ. ᐊᔾᔨᖓᓂ ᐱᓯᒪᖏᑦᑐᖓ ᑮᓇᐅᔭᖃᖅᑎᑕᐅᓂᕐᒧ ᐊᖏᕈᒻᒥ ᖃᓄᐃᑦᑐᓂ 
ᐊᑐᐊᒐᖃᕐᒪᖔᖅ ᐊᒻᒪ ᐊᓯᖏ. ᐱᔪᓐᓇᑕᒃᑲ ᑐᑭᓯᒋᐊᕐᕕᒃᓴᐃᑦ ᐃᓚᒋᔭᐅᔪᒧ ᐊᒻᒪ ᖃᐅᔨᒃᑲᐅᑎᓗᒋ 
ᖃᓄᐃᑦᑑᒻᒪᖔᑕ ᐊᑐᐊᒐᐃᑦ, ᐅᕙᓘᓐᓃᑦ ᐊᖏᕈᒻᒥ ᑎᑎᕋᕆᐊᖓᖅᓯᒪᔪᒥ ᑕᑯᒍᓐᓇᓂᐊᕐᖓᒋᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 

ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐱᔭᕇᖅᑮᑦ? ᑲᑐᒃ. 
 
ᑲᑐᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑕᐅᓯᕐᒥ ᐅᖃᐅᓯᒃᓴᖃᖅᑐᖓ. ᐊᐱᖅᑯᑎᑐᐃᓐᓇᑦ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔩᑦ ᑲᒪᒋᔭᕆᐊᓕᖏ ᓄᓇᓕᓐᓂ. ᓲᕐᓗ, ᓄᓇᓖᑦ ᐃᓱᒪᓕᐅᕈᓐᓇᓂᖏᑉᐸᑕ ᓄᑕᑉ 
ᐃᓕᓐᓂᐊᖅᕕᐅᑉ ᐃᓂᒃᓴᖓᓂᒃ ᐊᒻᒪᓗ ᐃᓄᐃᑦ ᐃᓕᓐᓂᐊᕐᕕᒃᓴᒥᕐ ᐃᑲᓃᖁᔨᓗᑎᒃ, ᑕᐃᒪᓕ ᑕᒃᑯᐊ ᓄᓇᓕᓐᓂ 
ᐃᓕᓐᓂᐊᖅᑎᓕᕆᔨᒃᑯᑦ ᐱᔪᓐᓇᕐᓂᖃᑉᐸᑦ, ᐅᕝᕙᓘᓐᓃᑦ ᐃᓕᓐᓂᐊᕐᕕᒃᑯᑦ ᐊᐅᓚᓂᒋᑦ ᐱᔪᓐᓇᕐᓂᖃᑉᐸᑦ?  
 
ᐃᒻᒪᖃ ᐊᕕᒃᓯᒪᔫᒃ ᐱᑦᔪᑎᖃᕐᓗᑎᒃ, ᖃᐅᔨᒪᖏᑦᑐᖓ ᓱᒻᒪᑦ, ᑭᓯᐊᓂᓕ ᐃᓂᒋᒐᔭᖅᑕᖓ ᐊᒻᒪᓗ ᓇᒦᒃᑲᔭᕐᒪᖔᖅ 
ᐃᓕᓐᓂᐊᖅᑎᓄᑦ, ᓱᓇᐅᕙᓕ ᐊᑐᐊᒐᖓ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᖏᕈᒪᖏᑉᐸᑕ ᐊᒻᒪᓗ 
ᐅᖃᓪᓗᑎᒃ; ᑕᑯᓂᐊᕐᕋᑦᑕ ᓄᑖᒥᒃ ᐃᓕᓐᓂᐊᕐᕕᒻᒥᒃ ᐊᕙᓂ, ᒫᓂᐅᖏᑦᑐᖅ ᐃᓄᓐᓄᑦ ᐃᓱᒪᓕᐅᕈᑕᐅᓯᒪᔪᒥᒃ 
ᐃᓂᒋᔭᐅᖁᔭᖓᓂᒃ ᐃᓕᓐᓂᐊᕐᕕᒻᒧᑦ. ᖃᓄᐃᑦᑐᒥᒃ ᐊᑐᐊᒐᖃᑉᐸ ᑕᒪᓐᓇ? ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑲᑦᑐᒃ, ᐊᖓᔪᖅᑳᖅ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᑦᔨᔾᔮᖓᓂᒃ 
ᐱᓕᕆᓂᖃᑦᑐᑦ ᐸᕐᓇᑎᕆᓂᒃᑯᑦ ᓇᓕᐊᓐᓂᑐᐃᓐᓇᖅ ᓄᑖᒥᒃ ᐃᓕᓐᓂᐊᕐᕕᓐᓄᑦ ᐊᖏᔫᑎᓂᒃ ᓄᓇᓕᓐᓂ. 
ᐱᖃᓯᐅᔾᔨᓪᓗᓂᓗ ᐅᖃᖃᑎᒌᓐᓂᕐᒥᒃ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓂᑦ, ᐊᒻᒪᑕᐅᖅ 
ᐱᓕᕆᕕᐊᓂᒃ ᐃᓕᓐᓂᐊᖅᑐᓕᕆᔨᒃᑯᑦ, ᐊᒻᒪᓗ ᓱᓕ, �ᐋᒻᓚᒃᑯᑦ ᐊᒻᒪᓗ ᓄᓇᓖᑦ. 
 
ᓯᕗᓪᓕᖅᐹᖅ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᐃᓱᒪᓕᐅᕈᑎᒋᔭᕆᐊᓕᖓ, ᐱᔪᒪᓚᐅᕐᒪᑕ ᓄᑖᒥᒃ 
ᐃᓕᓐᓂᐊᕐᕕᒻᒥᒃ, ᓂᕈᐊᕐᕋᔭᖅᑐᑦ ᑲᑎᒪᔩᑦ ᐃᒻᒥᒃᑯᑦ ᐊᒻᒪᓗ ᐊᖏᕈᑎᒋᔭᐅᓗᓂ ᐱᖁᔨᕗᖔᕈᑎᒃᑯᑦ. 
ᐊᓯᐊᓅᖅᓯᒍᒪᓐᓂᖅᐸᑕ, ᐊᑦᔨᑐᐃᓐᓇᕆᒐᔭᕐᒥᔭᖓ ᐊᑐᖅᑕᐅᔪᖅ, ᑕᐃᒪᓗ ᑕᐃᓐᓇ ᑐᑭᓯᐅᒪᔾᔪᑎᐅᔪᖅ 
ᑐᓂᔭᐅᓕᕐᓗᓂ ᐱᓕᕆᕕᐊᓄᑦ ᐃᓕᓐᓂᐊᖅᑐᓕᕆᔨᒃᑯᑦ, ᐊᒻᒪᓗ ᑕᑯᓇᓕᕐᓗᑕ ᐊᑭᑐᔪᓄᑦ ᐸᕐᓇᒍᑎᑦᑎᓐᓂᒃ 
ᑮᓇᐅᔭᖅᑕᖃᕋᓗᐊᕐᒪᖔᖅ ᐊᒻᒪᓗ ᐊᓯᖏᓐᓄᑦ, ᑕᐃᒪᓗ ᐅᑎᕆᐊᖃᕋᔭᖅᑐᒍᑦ ᕼᐋᒻᓚᒃᑯᓐᓄᑦ ᐊᒻᒪᓗ ᐅᖃᕐᓗᑕ; 
ᑕᑯᒋᑦ, ᐃᒪᓐᓇᐃᒍᒪᔪᒍᑦ, ᑐᒃᓯᕋᐅᑎᓕᐅᕐᓚᐅᕐᓗᑕ ᑕᐃᒫᖃᐃ, ᓱᒋᐊᖃᒻᒪᖔ ᐊᓯᐊᓅᖅᑕᐅᓂᐊᕐᓗᓂ 
ᐃᓕᓐᓂᐊᕐᕕᒃ ᐅᕝᕙᓘᓐᓃᑦ ᓄᑖᒥᒃ ᓴᓇᔪᖃᕐᓗᓂ ᐃᓕᓐᓂᐊᕐᕕᒃᓴᒥᒃ, ᐊᒻᒪᓗ ᐅᑎᕆᐊᖃᓕᕋᔭᖅᑐᑎᒃ 
ᕼᐋᒻᓚᒃᑯᓐᓄᑦ ᐊᒻᒪᓗ ᐅᖃᓪᓗᑎᑦ, ᐃᒪᓐᓇ ᐸᕐᓇᒃᑐᒍᑦ, ᐃᓕᓐᓂᐊᖅᕕᒃ, ᐸᕐᓇᒍᑎᐅᔪᑦ ᓄᑖᒧᑦ ᐃᓕᓐᓂᐊᕐᕕᒻᒧᑦ, 
ᐊᑐᐃᓐᓇᖅᑕᖃᑉᐸ ᓄᓇᒥᒃ ᑖᒃᓱᒧᖓ ᓄᓇᓕᓐᓂ? 
 
ᑕᒪᒃᑯᐊᕈᓘᔭᐃᑦ ᐱᓕᕆᐊᒃᓴᐃᑦ ᑲᒪᒋᔭᐅᒋᐊᖃᕋᔭᖅᑐᑦ. ᑖᒃᑯᐊ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 
ᐱᖁᔨᕗᖔᕈᑎᖃᕐᒪᑕ ᓇᓗᓇᐃᖅᓯᔪᒥᒃ ᓅᑦᑎᒍᒪᓂᖏᓐᓂᒃ ᐃᓕᓐᓂᐊᕐᕕᒻᒥᒃ ᐊᒻᒪᓗ ᓄᑖᒥᒃ ᓴᓇᒍᒪᓂᖏᓐᓂᒃ, 
ᑕᐃᒪᓕ ᓄᑖᒥᒃ ᐃᓕᓐᓂᐊᖅᕕᓕᐅᕈᒪᓐᓂᕈᑦᓯ ᐅᕝᕙᓘᓐᓃᑦ ᓅᑐᐃᓐᓇᕐᓗᒍ ᐃᓕᓐᓂᐊᖅᕕᒃ, 
ᑕᐃᒪᓐᓇᐃᔾᔮᖏᒃᑲᓗᐊᖅᑎᓪᓗᒍ. ᐃᒪᓐᓇᓕ ᑐᑭᖃᑦᑐᖅ ᑕᑯᓇᕆᐊᓖᑦ; ᑮᓇᐅᔭᖃᑉᐱᓯ ᐊᑐᐃᓐᓇᐅᔪᓂᒃ; 
ᖃᓄᐃᑦᑐᓂᒃ ᐅᖃᓪᓚᒍᑎᖃᑉᐱᓯ ᓄᓇᓕᓐᓂ; ᐊᒻᒪᓗ ᐊᓯᖏᑦ. 
 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᐱᖁᔨᕗᖔᕈᑎᐊ ᐲᖅᓯᓂᕐᒧᑦ, ᐲᖅᓯᓂᖅ ᐅᕝᕙᓘᓐᓃᑦ 
ᐊᓯᐊᓅᖅᓯᓂᖅ ᐅᕝᕙᓘᓐᓃᑦ ᓴᓇᓂᖅ ᓄᑖᒥᒃ ᐃᓕᓐᓂᐊᕐᕕᒻᒥᑦ ᓯᕗᓪᓕᖅᐹᖑᒐᔭᖅᑐᖅ ᐊᑭᑐᔪᓄᑦ 
ᐸᕐᓇᑎᕆᓂᕐᒥᒃ, ᐃᒻᒪᖃ ᐱᒻᒪᕆᐅᓂᖅᐹᖑᔪᖅ ᐊᑭᑐᔪᓄᑦ ᐹᕐᓇᑎᕆᓂᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑲᑦᑐᒃ. 

ᑲᑦᑐᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᖅᑮᑦ ᓄᓇᓕᓐᓂ ᒐᕙᒪᕋᓛᑦ ᐱᔪᓐᓇᕐᓂᓖᑦ, ᓲᕐᓗ, ᑖᒃᑯᐊ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐱᔪᒪᑉᐸᑕ, ᐅᖃᕋᓱᒃᑐᖓ, ᐃᓄᐃᑦ ᓂᕈᐊᖅᐸᑕ ᐃᓂᒋᔭᖁᔭᖓᓂᒃ ᓄᑖᑉ 
ᐃᓕᓐᓂᐊᕐᕕᒃᓴᐅᑉ ᐊᒻᒪᓗ ᑖᒃᑯᐊ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᖏᕈᑎᖃᖏᓪᓗᑎᒃ 
ᑕᐃᑲᓃᖁᔨᖏᓪᓗᑎᒃ, ᐊᒻᒪᓗ ᐊᐱᖅᑯᑎᒐ ᐊᖓᔪᖅᑲᖓᓄᖅᑲᐃ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᖅᕈᑎᑦ, 
ᖃᐅᔨᒪᖏᑦᑐᖓ, ᑭᓯᐊᓂᓕ ᑖᒃᑯᐊ ᓄᓇᓕᓐᓂ ᒐᕙᒪᐅᔪᑦ ᐱᔪᓐᓇᕐᓂᖃᑉᐸᑦ ᐃᑲᔪᖅᑐᐃᓗᑎᒃ ᐃᓄᓐᓂᒃ 
ᓄᑖᒨᖅᑕᐅᖁᔨᓗᑎᒃ ᐃᓂᒋᓂᐊᖅᑕᖓᓄᑦ ᐃᓕᓐᓂᐊᕐᕕᐅᑉ? ᓄᓇᓖᑦ ᒐᕙᒪᕋᓛᖏᑦ ᐱᔪᓐᓇᕐᓂᖃᑉᐸᑦ 
ᐃᑲᔪᖅᑐᐃᓗᑎᒃ ᓄᓇᓕ� ᐱᔪᒪᔭᖓᓂᒃ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑲᑦᑐᒃ. ᑲᔪᓯᒋᑦ. ᐊᖓᔪᖅᑳᖅ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑦᔨᒌᖏᒻᒪᑕ ᖃᓄᐃᓕᖓᓂᐅᔪᑦ. ᐆᑦᑑᑎᒋᓗᒍ, ᑖᒃᑯᐊ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐃᓱᒪᓕᐅᖅᐸᑕ ᓅᑦᑎᒍᒪᓗᑎᒃ ᐃᓕᓐᓂᐊᕐᕕᒻᒥᒃ ᐊᕗᖓ ᓴᓂᐊᓄᑦ 
ᒥᕐᖑᐃᓯᖅᕕᐅᑉ, ᕼᐋᒻᓚᒃᑯᑦ ᑕᑯᓇᕋᔭᖅᑐᑦ ᑖᔅᓱᒥᖓ ᐊᒻᒪᓗ ᐅᖃᕐᓗᑎᒃ; ᐄ, ᑕᑯᓇᒃᓯᒪᔪᒍᑦ 
ᐱᒋᐊᖅᑎᑕᒥᓂᖅᓯᓐᓂᒃ, ᓅᑦᑎᒍᒪᒐᑦᓯ, ᑭᓯᐊᓂᓕ ᒥᕐᖑᐃᓯᖅᕕ ᓱᕈᖅᑕᐅᓯᒪᒻᒪᑦ, ᐊᔪᖅᑐᒍᑦ. ᑕᐃᒪᓕ ᓄᓇᓖᑦ 
ᒪᓕᒋᐊᖃᓕᕋᔭᖅᑐᑦ ᐊᒻᒪᓗ ᐅᖃᕐᓗᑎᒃ; ᐊᖏᖅᑕᐅᒐᔭᖏᑦᑐᖅ ᐱᕕᒃᓴᕆᔭᐅᔪᖅ ᓄᓇᓕᓐᓂ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑕ ᐃᓱᒪᓕᐅᕈᑎᒋᓯᒪᔭᖓ. 
 
ᓂᕈᐊᖅᑕᐅᓯᒪᔪᖅ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᓈᒻᒪᖏᑎᓪᓗᒍ ᖃᓄᑭᐊᖅ ᐱᑦᔪᑎᖃᕐᓗᓂ, 
ᒥᑭᓗᐊᖅᐸᑦ ᐅᕝᕙᓘᓐᓃᑦ ᖃᓄᑐᐃᓐᓇᖅ, ᑕᐃᒪᓕ, ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ 
ᓯᕗᒧᐊᒋᐊᕈᓐᓇᕋᔭᖏᑦᑐᑦ.  
 
ᐃᒪᓐᓇᓕ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯ ᑲᑎᒪᔨᖏᑦ ᐅᖃᕋᔭᖅᑐᑦ ᐊᑐᓕᖁᔨᔾᔪᑎᐅᓗᓂ ᓂᕈᐊᖅᓯᒪᔪᒍᑦ 
ᐃᓂᒃᓴᖓᓂᒃ ᐊᒻᒪᓗ ᑕᒫᓂ ᐃᓕᒍᒪᔭᕗᑦ ᐃᓕᓐᓂᐊᖅᕕᒃ. ᐱᓕᕆᕕᖓ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᑎᕈᑎᑦ 
ᐊᖏᑐᔪᑦ ᐸᕐᓇᑎᕆᓂᕐᒧᑦ ᐃᓕᓐᓂᐊᖅᑐᓕᕆᔨᒃᑯᑎᒍᑦ ᐊᒻᒪᓗ �ᐋᒻᓚᒃᑯᑦ, ᕿᒥᕐᕈᒐᔭᖅᑐᑦ ᐃᓂᒃᓴᖓᓂᒃ 
ᓈᒻᒪᒃᑲᔭᕐᒪᖔᖅ. 
 
ᓈᒻᒪᖏᑉᐸᑦ, ᐊᓯᐊᓂᒃ ᐊᑐᕈᒪᒐᔭᖅᑐᑦ ᐅᑎᕐᓗᑎᒃ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ. ᓈᒻᒪᑉᐸᑦ 
ᓅᒋᐊᕐᓗᑎᒃ. ᑕᐃᒪᓕ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏ ᐊᑕᐅᓯᕐᐅᕗᖅ ᐱᕙᓪᓕᐊᓂᐅᔪᖅ, 
ᐅᕝᕙᓘᓐᓃᑦ ᐱᒋᐊᕈᑕᐅᕗᖅ ᐃᓱᒪᓕᐅᕈᑎᖃᕐᓂᒃᑯᑦ ᓇᒧᙵᑐᒃᓴᐅᒻᒪᖔᖅ ᐃᓕᓐᓂᐊᕐᕕᒃ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐱᐊᓂᒃᐱᑦ? ᐱᑕᖃᕈᓐᓃᕋᒪ ᑎᑎᕋᖅᓯᒪᔪᓂ. ᐅᕙᓃᑦᑐᒍᑦ G-19. ᑲᑎᑦᑐᒋᑦ 
ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᕕᖓᑕ ᓇᐃᓕᒋᐊᖅᓯᒪᔪᑦ. ᐃᓕᓐᓂᐊᕐᕕᑦ ᐊᐅᓚᓂᖏᑦ. ᑲᑎᑦᑐᒋᑦ ᐊᐅᓚᓂᐅᔪᑦ 
ᐊᒻᒪᓗ ᒪᑭᒪᐅᑎᖃᕐᓂᕐᒧᑦ, $97,490,000. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᖅᑯᑎᒃᓴᖅ ᐅᕙᓂ G-21, G-22, G-23. ᓱᓕ ᐱᐊᓂᓚᐅᖏᑕᕗᑦ ᒪᑉᐱᖅᑐᒐᖅ G-11, 
ᐅᑎᕈᓐᓇᖏᑦᑐᒍᑦ ᐅᕗᖓ G-4-ᒧᑦ. ᖃᓄᐃᓕᖓᒍᒪᕙᑦ ᑲᑎᒪᔨᑐᐃᓐᓇᐃᑦ? ᐅᑎᕐᓗᑎᒃ G-11-ᒧᑦ ᑖᓐᓇᓗ ᒫᒃ 
ᑭᓕᓐᑎᓂᖕ. ᐊᖏᖅᐱᓯ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ  

ᐃᒃᓯᕙᐅᑕᖅ: ᖁᔭᓐᓇᒦᒃ. ᖁᔭᓐᓇᒦᒃ, ᐊᖓᔪᖅᑳ. ᑕᒪᐅᖓᖅᑎᒍᓐᓇᖅᑭᒋᑦ ᐊᐱᖅᓱᖅᑕᐅᓂᐊᖅᑐᑦ, ᐃᕐᓱᖅᑏ. ᒫᒃ 
ᑭᓕᓐᑎᓂᖕ. ᖁᔭᓐᓇᒦᒃ, ᑎᑎᕋᖅᑕᐅᓯᒪᓂᕐᒪᑦ, ᓇᓗᓇᐃᖅᓯᒍᓐᓇᖅᑭᑦ ᐱᓕᕆᔨᓐᓂᒃ, ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᖃᑎᖃᑦᑐᖓ ᑕᒫᓂ ᐊᐱᖅᓱᖅᑕᐅᕕᒻᒥ ᒫᓐᓇᐅᔪᖅ ᒫᒃ 
ᑭᓕᓐᑎᓂᖕ, ᐊᖓᔪᖅᑳᖓ ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᙵᓱᒋᑦ ᑭᓕᓐᑎᓂᖕ. ᐅᕙᓃᑦᑐᒍᑦ ᒪᑉᐱᖅᑐᒐᕐᒥ G-11. 
ᐊᐱᖅᑯᑎᒃᓴᖅᑕᖃᑉᐸ ᐃᓐᓇᕐᓄᑦ ᐃᓕᓐᓂᐊᕐᓂᕐᒥ ᐊᒻᒪᓗ ᐃᓕᓐᓂᐊᕐᑲᓐᓂᕐᓂᕐᒧᑦ ᐱᔨᑦᑎᕈᑎᓄᑦ. ᑰᓕ. 
 
ᑰᓕ: ᐄ. ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳ, ᐅᕝᕙᓘᓐᓃᑦ ᓯᓚᑦᑐᕐᓴᖅᕕᒃᑯᑦ ᐊᖓᔪᖅᑳᖓ. ᐱᓕᕆᐊᕐᒧᑦ 
ᐸᕐᓇᒍᑎᖓ, ᒪᑉᐱᖅᑐᒐᕐᒥ G-23, ᐅᖃᖅᓯᒪᒻᒪᑦ ᐃᓪᓗᒥᒃ ᖃᐅᔨᓴᕐᓂᖅᑕᖃᓚᐅᕐᕆᐊᖓᓂᒃ ᐱᓕᒻᒪᓴᕐᓂᕐᒧᑦ 
ᐃᓪᓗᒃᒥᑦ. ᓱᓕᒍᒪ. ᑕᐃᓐᓇ ᒪᑉᐱᖅᑐᒐᖅ, ᐅᕙᓂ ᖃᓄᐃᓕᖓᓂᖓᓂ, ᐅᖃᖅᑐᑦ ᐱᐊᓂᒃᑕᐅᓯᒪᔪᑦ ᐱᓕᒻᒪᓴᕐᓂᕐᒧᑦ 
ᖃᐅᔨᕈᑎᒥᓃᑦ ᕿᑎᕐᒥᐅᓂ, ᑭᕙᓪᓕᕐᒥ ᐊᒻᒪᓗ ᕿᑭᖅᑖᓗᒻᒧᑦ. 
 
ᑐᑭᓯᕗᖓᖃᐃ ᑖᒃᑯᐊ ᐱᐊᓂᒃᑕᐅᓯᒪᔪᑦ. ᓱᓕᕗᖓ ᑕᕝᕘᓇ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᖅᐹᒥ ᐱᓕᕆᐊᖑᔪᖃᓚᐅᖅᑐᖅ ᑕᑯᓇᒃᑐᑎᒃ ᐊᖏᔫᑎᓂᒃ 
ᐊᑐᖅᑕᑎᓐᓂᒃ ᓄᓇᒥ ᓄᓇᕗᒻᒥ ᓯᓚᑦᑐᓴᖅᕕᒃᑯᑎᒍᑦ. 
 
ᒪᓕᒐᓕᐅᖅᑎ ᓱᓕᔪᖅ. ᕿᒥᕐᕈᓪᓗᒋᑦ ᑖᒃᑯᐊ ᐱᖓᓱᑦ ᓯᓚᑦᑐᕐᓴᖅᕕᐅᔪᑦ ᐊᒻᒪᓗ 23-ᖑᔪᑦ ᐃᓐᓇᕐᓄᑦ 
ᐃᓕᓐᓂᐊᖅᕕᐅᔪᑦ ᓄᓇᕗᓕᒫᒥ. ᐱᓕᕆᐊᖑᒋᐊᖅᓯᒪᔪᑦ ᑖᒃᑯᓂᖓ ᖃᐅᔨᓇᓱᐊᖅᑐᑎᒃ ᐊᑐᖅᑕᑎᓐᓂᒃ ᐊᒻᓗ ᑭᓱᒥᒃ 
ᐱᒋᐊᖃᒻᒪᖔᑦᑕ. ᑕᒪᔾᔭ ᐱᓕᕆᐊᖑᓯᒪᔪᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓕᐊᑐᐃᓐᓇᖅ, ᑭᓕᓐᑎᓂᖕ ᓇᓗᓇᐃᖅᓯᓕ ᐅᕙᑦᑎᓐᓄᑦ ᖃᓄᓪᓚᑦᑖᖅ ᑖᒃᑯᐊ 
ᐊᕕᑦᑐᖅᓯᒪᔪᓂᒃ ᐱᓕᕆᐊᖑᔪᑦ ᓱᓇᐅᒻᒪᖔᑕ ᑕᒪᑐᒧᖓ ᐃᓪᓗᒋᔭᐅᔪᓂᒃ ᖃᐅᔨᓴᕐᓂᕐᒧᑦ? ᐅᑉᐱᕈᓱᙱᓐᓇᒪ 
ᐅᖃᓕᒫᖅᑐᒋᑦ, ᑖᒃᑯᐊ ᐃᓪᓗᐃᑦ ᖃᐅᔨᓴᖅᑕᐅᓂᖏᑦ ᐱᐊᓂᒃᑕᐅᓯᒪᒻᒪᖔᑕ. ᖃᐅᔨᒪᔪᒍᑦ ᐱᓕᕆᐊᖑᓚᐅᖅᑐᒥᒃ 
ᐊᒻᒪᓗ ᖃᓄᖅ ᐊᑐᓕᖁᔨᓚᐅᕐᒪᖔᑕ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᖅᐹᒥ, ᖃᐅᔨᓴᕐᓂᐅᓚᐅᖅᑐᖅ ᐃᓗᐊᓂ ᐱᓕᕆᕕᒃᑯᑦ 
ᐃᓕᓐᓂᐊᖅᑐᓕᕆᔨᒃᑯᑦ, ᐊᑭᑐᔪᓄᑦ ᐸᕐᓇᐃᓂᐅᔪᖅ. ᐃᓱᒪᒋᔭᐅᓚᐅᖅᑐᖅ ᑕᑯᓇᓪᓗᑎᒃ ᑭᓱᒥᒃ ᐱᔭᕆᐊᖃᕐᒪᖔᑕ 
ᓄᓇᓕᓐᓂ ᓯᓚᑦᑐᕐᓴᖅᕕᒃᑯᑎᒍᑦ. ᑕᒪᓐᓇᓗ ᐱᖃᓯᐅᔾᔨᓪᓗᓂ ᓲᕐᓗ, ᐊᐱᖅᑯᑎᐅᖃᐅᔪᖅ ᑲᑎᒪᕕᒻᒥ ᐅᓪᓗᒥ 
ᐊᖏᕐᕋᕆᔭᐅᔪᓄᑦ. ᐃᓱᒪᒋᔭᖃᕐᒥᔪᖅᑕᐅᖅ ᐊᓯᓐᓂᒃ ᐅᖃᐅᓯᐅᓯᒪᔪᓂᒃ. 

ᐆᑦᑑᑎᒋᓗᒍ, ᑕᒫᓂ ᐃᖃᓗᓐᓂ, ᑮᓇᐅᔭᑦ ᐊᑭᑐᔫᑎᓄᑦ, ᐱᔾᔪᑎᑕᖃᕐᒪᑦ, ᑖᓐᓇ ᓯᓚᑦᑐᓴᕐᕕᒃ 
ᐊᖏᓪᓕᒋᐊᖅᑕᐅᒋᐊᖃᕐᒪᖔᖅ; ᐊᒻᒪᓗ ᑕᒪᒃᑯᐊ ᐱᔭᕆᐊᑐᔪᑦ ᓴᖅᑭᐸᑦᑐᑦ; ᐃᓚᒋᐊᖅᓯᒍᓐᓇᖅᐱᓯ 
ᓯᓚᑦᑐᓴᕐᕕᐅᓕᖅᑐᒥᒃ ᐃᒡᓗᖓᓂᒃ; ᐊᐅᓪᓛᖅᑎᑦᑎᒋᐊᖃᖅᐱᓯ ᓯᓚᑦᑐᓴᕐᕕᑉ ᐃᓚᒋᒐᔭᖅᑕᖓᓂᒃ ᐊᓯᐊᓄᑦ 
ᐃᓂᒃᓴᒧᑦ. 
 
ᒫᓐᓇᓕ, ᐊᑐᖅᐸᒃᑲᑦᑕ ᐅᑮᕕᒻᒥ, ᓴᓇᔨᒃᓴᓄᑦ ᐱᓕᒻᒪᒃᓴᖅᑐᑎᒃ ᐃᓕᓐᓂᐊᖅᑎᖏᓐᓄᑦ ᐊᑐᖅᑕᐅᕙᑦᑐᑦ ᑕᐅᕙᓂ 
ᐃᓕᓐᓂᐊᖅᑕᐅᕙᑦᑐᑎᓪᓗ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. (ᑐᓵᔨᒃᑯᑦ) ᐃᓚᒋᐊᖅᓯᒃᑲᓐᓂᕐᓂᐊᖅᐱᑦ, ᑰᓕ? 
 
ᑰᓕ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑭᓕᓐᑎᓂᖕ ᐊᐱᕆᔪᒪᕙᕋ ᑕᒪᒃᑯᐊ ᐃᓕᓐᓂᐊᖅᑕᐅᔪᑦ ᑲᒪᒋᔭᐅᒋᐊᓕᕐᓂᕐᒪᖔᑕ 
ᒥᓂᔅᑕᐅᔪᖅ ᑎᒃᑯᐊᖅᑕᐅᓚᐅᖅᑎᓐᓇᒍ. ᓇᓗᓇᐃᔭᐃᔪᓐᓇᖅᐸ ᑖᒃᑯᓄᖓ ᑲᑎᒪᔨᕋᓛᖑᔪᓄᑦ ᑖᒃᑯᐊ 
ᖃᐅᔨᓴᖅᑕᐅᓯᒪᔪᑦ ᐊᑐᓕᖅᑎᑕᐅᓐᓂᕐᒪᖔᑕ ᐊᑐᓕᖅᑎᑕᐅᓐᓂᙱᒻᒪᖔᑕᓘᓐᓃᑦ ᓯᓚᑦᑐᓴᕐᕕᒻᒧᑦ? ᑕᐃᒪᓕ 
ᑕᑯᓐᓈᕋᒃᑯ ᑕᒪᓐᓇ ᑕᒪᒃᑯᐊ ᑲᒪᒋᔭᐅᓕᕐᓂᕐᒪᑕ ᓯᓚᑦᑐᓴᕐᕕᒃᑯᓐᓄᑦ ᐅᕝᕙᓘᓐᓃᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ. 
ᓇᓕᖅᓯ ᓇᓗᓇᐃᔭᐃᒍᓐᓇᖅᐱᓯᒃ ᐅᕙᓐᓄᑦ ᖃᓄᐃᑦᑐᓂᒃ ᐋᖅᑭᒃᓯᒪᓂᖃᕐᒪᖔᑕ, ᐊᒻᒪᓗᑦᑕᐅᖅ ᐊᔾᔨᒌᙱᓐᓂᒃ 
ᖃᐅᔨᓴᖅᑕᐅᓯᒪᒻᒪᖔᑕ...ᖃᖓᓪᓚᑦᑕᖑᔪᖅ ᑕᒪᒃᑯᐊ ᑲᒪᒋᔭᐅᓐᓂᖅᐸᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᒥᓂᔅᑕ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᑮᓇᐅᔭᓄᑦ ᐊᑭᑐᔫᑎᑦ ᐸᐃᑉᐹ ᑕᑯᓂᐊᕐᕕᒋᔪᒪᕋᑖᖅᐸᒃᑲ, 
ᐅᖃᐅᓯᖃᕋᑦᑕ ᐊᐅᓚᔾᔪᑎᓂᒃ ᐋᖅᑭᐅᒪᐃᓐᓇᕈᑎᓂᒃ ᑮᓇᐅᔭᑦ ᐋᖅᑭᒃᑕᐅᓯᒪᓂᖏᓐᓂᒃ, ᑖᒃᑯᓂᖓᐅᙱᑦᑐᖅ 
ᑮᓇᐅᔭᑦ ᐊᑭᑐᔫᑎᓄᑦ, ᑭᓯᐊᓂᓕ ᐊᑐᖅᑕᐅᔪᒫᕐᓂᐊᖅᑐᑦ ᐸᕐᓇᑕᐅᓯᒪᓂᖏᓐᓃᒻᒪᑕ, ᒪᓕᒐᓕᐅᖅᑎᐅᖃᑕᐅᔪᖅ 
ᓈᒻᒪᑦᑐᒥᒃ ᐊᐱᖅᑯᑎᖃᖅᐳᖅ ᑕᒪᒃᑯᓂᖓ ᓴᖅᑮᑎᑦᑎᓪᓗᓂ. ᕿᒥᕐᕈᒍᒪᑐᐃᓐᓇᖅᑕᒃᑲ ᐃᓚᖏᑦ ᐱᔾᔪᑎᐅᔪᑦ 
ᐊᔾᔨᒌᙱᑦᑐᓂᒃ ᐊᑭᑐᔫᑎᓄᑦ ᐸᕐᓇᑕᐅᓯᒪᔪᑦ ᐱᓕᕆᐊᑦ ᐋᖅᑭᒃᓯᒪᔭᕗᑦ. 
 
ᐊᑭᑐᔫᑎᓄᑦ ᐸᕐᓇᑕᐅᓯᒪᓂᖏᑕ ᐊᐅᓚᓂᖓᑦ ᐃᓕᓐᓂᐊᖅᑐᓕᕆᔨᒃᑯᓐᓄᑦ, ᐃᓚᓕᐅᔾᔨᓂᖃᕐᒪᑕ ᓯᓚᑦᑐᓴᕐᕕᒻᒥ, 
ᐅᖃᖅᑲᐅᒐᓗᐊᕐᒥᔪᖓ ᐊᒻᒪᓗ ᑖᓐᓇ ᐅᖃᐅᓯᕆᖅᑲᐅᒐᓗᐊᕐᒥᔭᖓᑦ ᓕᐊᕕᑉ ᐃᖅᑲᓇᐃᔭᖅᑎᖏᓪᓗ. 
ᐱᓕᕆᔪᖃᖃᑦᑕᖅᓯᒪᓕᕐᒪᑦ ᑕᒪᒃᑯᓄᖓ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐃᓕᓐᓂᐊᕐᓂᓕᕆᓂᕐᒥᒃ. 
ᑕᒪᒃᑯᐊ ᐱᓕᕆᔭᐅᔪᑦ ᐃᓕᓐᓂᐊᕐᕕᓐᓂᑑᒻᒪ, ᒥᑭᓐᓂᖅᐹᒥᒃ ᑎᑭᑦᑐᒍ ᖁᕝᕙᓯᓐᓂᓕᒻᒧᑦ 12-ᒧᑦ, ᐊᒻᒪᓗ 
ᕿᒥᕐᕈᓪᓗᑕ ᓄᓇᓕᓐᓂ ᓯᓚᑦᑐᓴᕐᕕᓄᑦ ᐊᒻᒪᓗ ᐱᖓᓱᓄᑦ ᓯᓚᑦᑐᓴᕐᕕᓄᑦ. ᑕᒪᒃᑯᐊ ᓇᓗᓇᐃᖅᑕᐅᓯᒪᔪᑦ ᐱᖁᑏᑦ 
ᐊᑭᑐᔫᑎᓄᑦ ᐅᕝᕙᓘᓐᓃᑦ ᑕᕝᕙᓂ ᑎᑎᖅᑐᖅᓯᒪᔪᓂᒃ, ᐊᒻᒪᓗ ᑕᒪᒃᑯᐊ ᐱᓕᕆᔭᐅᓕᖅᑎᓪᓗᒋᑦ 
ᓱᓕᔪᕆᔭᐅᓂᖅᓴᓕᖅᐳᒍ ᐊᒻᒪᓗ ᑖᒃᑯᓄᖓ ᐱᖁᑏᑦ ᐊᑭᑐᔫᑎᓄᑦ ᐸᕐᓇᑕᐅᓯᒪᓂᖏᑦ ᑮᓇᐅᔭᑦ ᐋᖅᑭᒃᑕᐅᓯᒪᔪᓂ. 
 
ᑭᓕᓐᑎᓂᖕ, ᐅᖃᐅᓯᖃᒐᓚᒍᓐᓇᖅᑐᖅ ᐱᔾᔪᑎᓂᒃ ᓄᓇᓖᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ ᐊᒻᒪᓗ ᐃᓚᖏᑦ 
ᐸᕐᓇᑕᐅᓯᒪᔪᑦ ᐊᐅᓪᓛᖅᑎᑕᐅᓛᖅᑐᑦ ᐱᖁᑏᑦ ᐊᑭᑐᔪᑦ ᐋᖅᑭᒃᓯᒪᓂᖏᓐᓂᒃ ᑖᓐᓇ ᒪᓕᒐᓕᐅᖅᑎᐅᖃᑕᐅᔪᖅ 
ᓱᖅᑯᐃᑦᑎᐊᕈᒪᑐᐊᖅᐸᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᑏ, ᑰᓕ. 
 
ᑰᓕ: ᖁᔭᓐᓇᒦᒃ. ᑕᒪᓐᓇ ᓱᖅᑯᐃᕐᓇᓪᓚᕆᙱᒻᒪᑦ ᖃᓄᐃᓕᐅᕈᓐᓇᕋᔭᕐᒪᖔᖅ ᓴᓇᔪᒃᓴᓄᑦ ᐱᓕᒻᒪᒃᓴᕐᕕᐅᒐᔭᖅᑐᖅ, 
ᑭᓯᐊᓂᓕ ᑐᑭᓯᒋᐊᖅᑎᑕᐅᖄᓚᐅᕐᓗᖓ ᑐᑭᓯᑦᑎᐊᓂᖅᓴᐅᒐᔭᖅᑐᖓ ᖃᓄᐃᓕᐅᕆᐊᖃᕐᒪᖔᑕ. ᑕᒪᒃᑯᐊ 
ᑕᑯᔭᐅᔪᓐᓇᖅᑐᐃᓐᓇᐅᕙᓪᓚᐃᒐᓗᐊᕐᒪᑕ, ᐅᕝᕙᓘᓐᓃᑦ ᑲᑎᒪᔨᕋᓛᓄᑐᐊᖅ ᑕᑯᔭᐅᔪᓐᓇᖅᑐᑑᕙᑦ. ᐅᑉᐱᕈᓱᒃᑲᑕᒪ 
ᑕᒪᒃᑯᐊ ᑮᓇᐅᔭᑦ ᐃᓄᓐᓄᑦ ᐱᖁᑎᒋᔭᐅᔪᑦ ᐊᑐᖅᑕᐅᒐᔭᕐᒪᑕ ᓴᓇᔨᒃᓴᓄᑦ ᐱᓕᒻᒪᒃᓴᐃᕕᐅᒐᔭᖅᑐᒧᑦ ᐊᒻᒪᓗ ᑖᒃᑯᐊ 
ᖃᐅᔨᓴᖅᑕᐅᓂᖏᑦ ᐃᓕᓐᓂᐊᕐᕕᒃᓴᑉ ᐱᔭᕇᖅᑕᐅᓚᐅᕐᒪᑕ ᕿᑎᕐᒥᐅᓂ, ᑭᕙᓪᓕᕐᒥᒃ ᐊᒻᒪᓗ ᕿᑭᖅᑖᓗᒻᒥ. 
ᖃᐅᔨᒪᔪᖓ ᐅᕙᖓ ᓇᒻᒥᓂᖅ ᖃᓄᐃᑦᑐᓪᓚᑦᑖᑦ ᖃᐅᔨᓴᖅᑕᐅᓐᓂᕋᓗᐊᕐᒪᑕ ᓴᓇᔪᒃᓴᐅᓂᕐᒧᑦ ᐱᓕᕆᒻᒪᒃᓴᖅᑐᑦ 
ᐃᓕᓐᓂᐊᖅᑕᐅᓂᒃᓴᖓᓂᒃ ᑭᕙᓪᓕᕐᒥ. 
 



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑭᓕᓐᑎᓂᖕ, ᐃᓚᐅᖃᑕᐅᓐᓂᕈᕕᑦ, ᐅᓂᒃᑳᓕᐅᖅᓯᒪᒍᕕᑦ ᑕᐃᔅᓱᒥᖓ, ᐃᑲᔪᕈᓐᓇᖅᐱᑎᒍᑦ ᓂᕈᐊᖅᑎᖁᑎᒋᔭᒃᑲ 
ᑐᑭᓯᒐᔭᕋᑦᑕ ᖃᓄᐃᑦᑐᓪᓚᑦᑖᓂᒃ ᖃᐅᔨᓴᕐᓂᕐᒪᖔᔅᓯᒃ? 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᑭᓕᓐᑎᓂᖕ. 
 
ᑭᓕᓐᑎᓂᖕ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᐅᔨᓴᕐᓂᐅᔪᖅ ᓯᓚᑦᑐᓴᕐᕕᒃᑯᓐᓄᑦ ᑲᒪᒋᔭᐅᓚᐅᙱᒻᒪᑦ, ᑭᓯᐊᓂᓕ 
ᐱᓕᕆᕝᕕᒻᒪ ᑲᒪᒋᓚᐅᕐᒪᒍ. ᑐᑭᓯᐅᒪᒐᒃᑯᓕ ᖃᐃᔨᓇᓱᐊᕐᒪᑕ ᓇᓗᓇᐃᖅᓯᓇᓱᐊᖅᑐᑎᑦ ᖃᑦᑎᓂᒃ 
ᐃᓕᓐᓂᐊᕐᕕᐅᒐᔭᕐᒪᖔᑕ ᓄᓇᓕᐅᔪᓂ ᐊᑐᖅᑕᐅᔪᓐᓇᕋᔭᖅᑐᑦ ᑕᒪᓐᓇ ᐃᓕᓐᓂᐊᕋᒃᓴᖅ ᓴᓇᔪᒃᓴᓄᑦ 
ᐱᓕᒻᒪᒃᓴᐃᓂᖅ ᓴᖅᑭᖅᑎᑕᐅᔪᓐᓇᖁᓪᓗᒍ. 
 
ᒫᓐᓇᐅᔪᕐᓕ ᑐᑭᓯᐅᒪᔭᕋ ᒪᓕᑦᑐᒍ, ᖃᐅᔨᓴᕐᒪᑕ ᐱᓕᕆᕝᕕᒧᑦ ᖃᐅᔨᓴᖅᑕᐅᓪᓗᑎᑦ ᓇᓗᓇᐃᖅᓯᔪᓐᓇᖁᓪᓗᒋᑦ 
ᖃᓄᐃᑦᑐᓂᒃ ᐃᓕᓐᓕᓂᐊᕈᑎᓂᒃ ᓴᖅᑏᔪᖃᕆᐊᖃᕐᒪᖔᖅ; ᖃᓄᐃᑦᑐᓂᒃ ᓴᓇᔨᒃᓴᒧᑦ ᐱᓕᒻᒪᒃᓴᐃᓕᓐᓂᒃ 
ᐱᓕᕆᐊᖃᖅᑐᖃᖃᑦᑕᕐᓂᐊᕐᒪᖔᖅ ᓄᓇᕘᒥ, ᐊᒻᒪᓗ ᑕᐃᒪᐃᓕᐅᓚᐅᖅᑎᓪᓗᒋᑦ ᓄᓇᓖᑦ ᐊᑐᖅᐸᒃᑕᖏᑦ 
ᐊᐅᓚᔪᖁᓐᓇᖁᓪᓗᒋᑦ ᒪᓕᑦᑕᐅᔭᕆᐊᓕᖁᑎᖏᑦ ᑕᒪᒃᑯᐊ ᐃᓕᓐᓂᐊᕋᒃᓴᐅᔪᑦ ᓴᖅᑭᖅᑎᑕᐅᒐᔭᕐᒪᑕ, ᐊᒻᒪᓗ 
ᐸᕐᓇᓯᒪᔪᒍᑦ ᑕᒪᒃᑯᐊ ᐱᔭᕇᕋᓱᐊᓛᕐᓗᒋᑦ ᐋᖅᑭᒋᐊᖅᑕᐅᔪᓐᓇᖅᓯᒐᔭᕐᒪᑕ ᐱᖁᑏᑦ ᐊᑭᑐᔫᑎᓄᑦ ᐸᕐᓇᒍᑎᐅᔪᖅ 
ᑕᕝᕗᖓ ᒪᓕᒐᓕᐅᕐᕕᒻᒧᑦ ᓴᖅᑭᖅᑎᑕᐅᓚᐅᙱᓐᓂᖓᓂᒃ ᐅᑭᐅᒃᓵᖑᓂᐊᖅᑐᖅ. ᑕᒪᓐᓇ 
ᑕᐃᒪᐃᓕᖓᓂᖃᑦᑕᖅᐳᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᓕᓐᑎᓂᖕ. ᑰᓕ. 
 
ᑰᓕ: ᖁᔭᓐᓇᒦᒃ. ᐊᐱᕆᖅᑲᐅᔭᕋ ᑭᓕᓐᑎᓂᖕ ᖃᓄᐃᓕᖓᓪᓚᕆᓕᕐᒪᖔᖅ ᖃᐅᔨᓴᕐᓂᐅᔪᖅ. ᐊᖏᖅᑕᐅᓯᒪᕙᑦ 
ᐅᕝᕙᓘᓐᓃᑦ ᐅᑎᖅᑎᑕᐅᓯᒪᓕᖅᐸᑦ ᐱᒋᐊᓕᖅᑭᑦᑕᐅᓂᐊᕐᓗᓂ? ᑕᒪᓐᓇ ᕿᓚᒥᐅᔪᖅ ᑲᒪᒋᔭᐅᓂᕐᐊᖅᐸᑦ, 
ᐊᑯᓂᐅᔪᕐᓘᓐᓃᑦ ᐅᕚᓘᓐᓃᑦ ᐱᔭᕇᖅᑕᐅᓯᒪᓕᖅᐸ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᑭᓕᓐᑎᓂᖕ. 
 
ᑭᓕᓐᑎᓂᖕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᑦᑎᐊᕙᒃ. ᐃᖃᓇᐃᔮᖅ ᐱᔭᕇᖅᑕᐅᓯᒪᔪᑦ ᑖᒃᑯᓇᓂ ᐅᓂᒃᑳᓂ 
ᐱᒋᐊᕐᖓᐅᑎᐅᒻᒪᑕ, ᑐᑭᓯᒃᑲᓐᓂᕈᓐᓇᕐᓂᐊᕋᑦᑕ ᐊᑐᕐᓂᐊᑦᑕᑎᓐᓂ ᖃᓄᐃᑦᑐᑦ ᐱᓕᕆᐊᑦ ᐱᑕᖃᕆᐊᖃᕐᒪᖔᑕ 
ᐊᒻᒪ ᐃᓪᓗᐃᑦ ᐱᑕᖃᕆᐊᖃᕐᓂᖏ ᐃᓱᒪᒋᔭᐅᔪᓐᓇᖅᑐᑦ ᓴᖅᑭᖅᑎᓕᕈᑦᑎᒍ ᑭᖑᓪᓕᕐᒧ ᐊᖏᔪᑎᓄ ᐸᕐᓇᑕᐅᔪᓂ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᕙᖓ ᑭᐅᔭᐅᔭᖓᓂ ᓴᓇᔪᓕᕆᓂᕐᒧ ᐃᓪᓘᖏᒻᒪᑦ 100ᐳᓴᒥ ᐱᔭᕇᖅᓯᒪᖏᑦᑐᖅ. 
ᐱᒋᐊᖓᐅᑎᑐᐃᓐᓇᐅᒻᒪᑦ. ᑐᑭᓯᒋᐊᕐᕕᒃᓴᐃ ᑲᑎᒪᔨᕋᓛᓄ ᑐᓂᔭᐅᔪᑦ ᐅᖃᖅᓯᒪᑦᑎᐊᕐᖓᑦ ᓴᓇᔪᓕᕆᓂᕐᒧ ᐃᓪᓗ 
ᐱᔭᕇᖅᓯᒪᓗᓂ. ᐅᖃᖅᓯᒪᖏᒻᒪ ᐱᒋᐊᖓᐅᑎᐅᓗᓂ. ᑭᓇ ᒥᒃᓯᖃᖏᑦᑐᓂ ᐅᖃᐅᔨᕙ? ᐅᕙᑦᑎᓐᓄ 
ᐅᖃᐅᔨᒍᓐᓇᖅᑭᑦ ᓇᓪᓕᐊᓐᓂ ᐊᑐᕆᐊᖃᕐᒪᖔᑦᑕ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᓕᓐᑎᓂᖕ.  
 
ᑭᓕᓐᑎᓂᖕ: ᐃᒃᓯᕙᐅᑕᖅ, ᐅᖃᑐᐃᓐᓇᕈᓐᓇᖅᑐᖓ ᐅᓪᓗᒥᒧ ᐃᖅᑲᓇᐃᔮᑦ ᐱᔭᕇᖅᑕᐅᓯᒪᔪᑦ ᐊᒻᒪ 
ᐊᐱᖅᑯᑎᒋᕙᓪᓚᐃᔭᖓ ᐃᓚᒋᔭᐅᔫᑉ ᐱᓕᕆᓂᐊᕐᓂᕐᒧ ᐸᕐᓇᑕᐅᓯᒪᔪᓂ 2005-2006, ᑮᓇᐅᔭᓕᕆᓂᕐᒧ 
ᐊᕐᕌᒎᓂᐊᕐᑐᒨᖓᔪᑦ ᐅᖃᐅᓯᕆᔭᖓ. ᑕᐃᒫᒃ ᑐᑭᓯᐅᒪᔭᕋ. ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖓᔪᖅᑳ ᐅᕙᑦᑎᓐᓂ ᐃᑲᔪᕈᓐᓇᖅᑲ ᐱᕙᓪᓕᐊᓂᕆᔭᖓ ᐅᓂᒃᑳᓕᐅᖅᑕᐅᓗᓂ 
ᐅᕝᕙᓘᓐᓃᑦ ᐅᖃᐅᓯᐅᓗᓂ ᒪᓕᒐᓕᐅᕐᕕᒻᒧ ᑐᑭᓯᐅᒪᑦᑎᐊᕐᓂᐊᕋᑦᑕ ᑭᓱᑦ ᐱᖃᑕᐅᒻᒪᖔᑕ? ᐱᒻᒪᕆᐅᒻᒪ 
ᖃᐅᔨᒪᓗᑕ ᖃᓄᐃᓘᖅᐸᓕᐊᒻᒪᖔᑕ. ᐊᖓᔪᖅᑳ ᓇᓗᓇᐃᖅᓯᒍᓐᓇᖅᑲ ᑐᓂᓯᓂᐊᕐᓗᓂ ᐅᓂᒃᑳᓂ ᐊᒻᒪ 
ᓴᓇᔨᐅᓂᕐᒧ ᐱᕙᓪᓕᐊᔪᑦ ᑕᕗᖓ ᑲᑎᒪᔨᕋᓛᓄ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᐃᓐᓂᐊᖅᑐᖓ ᑲᑎᒪᔨᕋᓛᓄ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᓯᐊᓂ ᐱᑕᖃᖅᐹ? ᑰᓕ? 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᕆᔪᓐᓇᖅᑲᐅᒐᒪ ᐅᐊᑦᑎᐊᕈᒃᑲᓐᓂᐅᔪᖅ ᐱᔾᔪᑎᓖᑦ 75 ᐱᖁᔭᐅᓯᒪᔪᑦ ᐅᕙᓂ 
ᑲᑎᒪᒃᔪᑎᒃᓴᓃᑦᑐᑦ, ᐱᔾᔪᑎᓖᑦ ᐅᑭᐅᑕᖅᑐᒥ ᓯᓚᑦᑐᓴᕐᕕᒃ. ᖃᐅᔨᒪᒐᒪ ᐊᖓᔪᖅᑳᖑᔪᖅ ᐃᑲᔪᖅᓱᑎᑦᐊᖅᑑᔮᕐᖓᑦ 
ᐱᖁᔭᐅᓯᒪᔪᓂ. ᓇᓗᓇᖏᑎᐊᕐᒪᑦ ᐅᑭᐅᑕᖅᑐᒥ ᓯᓚᑦᑐᓴᕐᕕᒃ, ᒫᓐᓇᐅᔪᒥ ᐋᖅᑭᒃᓯᒪᓂᖓ 
ᐊᑲᐅᖏᓕᐅᕈᑎᖃᓚᐅᕐᒪᑦ ᐊᐅᓚᑕᐅᓂᖓᓄ ᐊᒻᒪ ᑐᕌᖅᑎᑕᐅᓂᖓᓄ ᓯᓚᑦᑐᓴᕐᕕᒻᒥ ᐱᓕᕆᐊᑦ. 
ᑎᒃᑯᐊᖅᑕᐅᔪᒐᓗᐊᕐᖓᑦ ᐊᖓᔪᖅᑳ ᑕᖅᑭᖅᑲᐃ ᐱᖓᓲᓕᕐᑐᑦ, ᑐᑭᖓᖏᒻᒪ ᐊᑲᐅᖏᓕᐅᕈᑎᐅᔪᑦ ᐱᓪᓚᕆᐅᒻᒪᑕ, 
ᐊᓯᔾᔨᖅᑐᖃᖅᓯᒪᓕᕐᑐᖅ ᐱᔾᔪᑎᓕᓐᓂ ᑮᓇᐅᔭᓕᕆᓂᕐᒧ ᐊᒻᒪ ᑐᑭᓯᒐᒪ ᐊᖏᔪᖅᑳᒥ ᐃᖅᑲᓇᐃᔭᖅᑎᑖᓚᐅᕐᒪᑕ 
ᑲᒪᓂᐊᖅᑐᒥ ᑕᒪᑐᒥᖓ. 
 
ᐊᖓᔪᖅᑳ ᓇᓗᓇᐃᖅᓯᔪᓐᓇᖅᑲ ᐅᕙᑦᑎᓐᓄ ᑭᖓᓪᓕᖅᐹᒥ ᐊᓯᔾᔨᖅᑐᖃᓂᐊᕐᒪᖔᖅ ᐋᒡᒐᓘᓐᓃᑦ 
ᐃᖅᑲᓇᐃᔭᖅᑎᓄ ᐊᖏᔪᖅᑳᑐᐃᓐᓇᐅᖏᑦᑐᓄ ᑭᓯᐊᓂᓕ ᑲᑎᒪᔨᖏ, ᖃᐅᔨᔪᓐᓇᕐᓂᐊᕋᑦᑕ 
ᓇᓗᓇᐃᖅᓯᒪᑦᑎᐊᖅᑐᒥ ᐊᒻᒪ ᐱᐅᔪᒥ ᑕᑯᓐᓇᒑᖅᑖᕐᓗᑎ ᓴᖅᑭᑎᑦᑎᓂᐊᕐᖓᑕ ᓱᓕᓪᓚᕆᑦᑐᒥ 
ᐱᕕᒃᓴᖃᖅᑎᑦᑎᓂᕐᒧ ᒪᒃᑯᑦᑐᓄ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ.  
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ ᐃᓚᒋᔭᐅᔪᖅ ᓱᓕᔪᖅ ᐊᒻᒪ ᐊᖏᖃᑎᒋᓂᐊᖅᑕᕋ 
ᐃᓚᒋᔭᐅᔪᖅ. ᐊᑲᐅᓈᕐᐸᓪᓚᐃᓕᕐᑐᖅ ᓇᓗᓇᐃᕆᐊᖓ ᓯᓚᑖᓂ ᕿᒥᕈᓂᐅᔪᖅ ᓇᓗᓇᐃᖅᓯᒻᒪᑦ 
ᐊᓯᔾᔨᖅᑐᒐᓚᐅᓯᒪᒻᒪᑕ ᐊᖓᔪᖅᑳᓂ; ᐊᓯᔾᔨᖅᑐᒐᓚᐃᑦ ᐊᖏᔪᖅᑳᖓᓂ ᓯᓚᑦᑐᓴᕐᕕᐅᑉ. ᐃᓱᒫᓘᑎᑕᖃᓚᐅᕐᒪᑦ 
ᑮᓇᐅᔭᓕᕆᓂᕐᒧ ᓯᓚᑦᑐᓴᕐᕕᒻᒧ, ᐊᒻᒪ ᑖᓐᓇ ᐊᓯᖏᓐᓂ ᐊᑲᐅᖏᓕᐅᕈᑎᖃᓚᐅᖅᑐᖅ. 
 
ᓯᓚᑦᑐᓴᕐᕕᒃ ᓇᑲᑎᕐᕕᐅᓚᐅᖅᑎᓪᓗᒍ ᐅᖓᑖᓂ $1.3ᒥᓕᐊᓂ ᐊᕐᕌᓂ ᐊᑦᑐᕐᓂᖃᒻᒪᕆᒪᐅᕐᒪᑦ. 
ᐊᑦᑐᕐᓂᖃᓚᐅᖅᑐᖅ ᓯᓚᑦᑐᓴᕐᕕᐅᑉ ᐊᑲᐅᓂᖓᓂ, ᐊᒻᒪ ᐃᓱᒪᒋᔭᕋ ᓇᓗᓇᐃᖅᓯᒍᑕᐅᓚᐅᕐᑐᖅ 
ᐅᖃᐅᓯᐅᓚᐅᖅᑐᓂ ᓯᓚᑖᓂ ᕿᒥᕈᔭᐅᔪᓂ. 
 
ᐊᖓᔪᖅᑳᕈᓚᐅᖅᑎᓪᓗᖓ ᒫᑦᓯᒥ ᐊᒻᒪ ᐄᐳᕈᒥ, ᓯᕗᓪᓕᖅᐹᒥ ᐱᔪᒪᓚᐅᖅᑕᕋ ᑲᑎᖃᑎᒋᒐᒪᓪᓗᒋ ᑲᑎᒪᔨᖏᑦ, 
ᑲᒪᒋᓂᐊᕐᓗᒋ ᑮᓇᐅᔭᓕᕆᓂᕐᒧ ᓈᒻᒪᖏᓐᓂᖓ. ᑕᐃᒪᐃᓕᐅᕐᓚᐅᖅᑐᒍᑦᔭ ᑲᑎᑎᕆᓯᒪᔪᑦ ᐊᑭᓕᒃᓴᒥᒃ 
ᓄᖑᑎᕆᕙᓪᓕᐊᓂᕐᒧᑦ ᐸᕐᓇᒍᑎᒥᒃ ᓇᓗᓇᐃᖅᑕᐅᓯᒪᔪᖅ ᐃᓚᖏᓐᓂᒃ ᐊᑐᓕᖁᔨᔾᔪᑎᓂ ᑐᓂᔭᐅᓯᒪᔪᑦ. 
 



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

1246

ᑕᐃᒪᓕ, ᐱᕙᓪᓕᐊᔪᒍᑦ ᑕᒃᑯᓂᖓ ᐱᓕᕆᐊᖑᔪᓂᒃ, ᐃᓛᒃ ᑭᓕᐊᒻᑎᓂᖕ ᐃᓚᒋᐊᖅᓯᒍᒪᕋᑖᕐᒪᑦ ᑰᓕᐅᑉ 
ᐊᐱᖅᑯᑎᖓᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑲᔪᓯᒋᑦ, ᑭᓕᓐᑎᓂᖕ. 
 
ᑭᓕᓐᑎᓂᖕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᐅᔪᖅ ᐊᓕᐊᓇᒋᕙᕋ ᐊᒻᒪᓗ ᖃᐅᔨᒪᑦᑎᐊᖁᓪᓗᒍ ᒪᓕᒐᓕᐅᖅᑎ 
ᐊᒻᒪᓗ ᑲᑎᒪᕕᒃ ᐱᓕᕆᐊᖃᑉᐸᓪᓕᐊᔪᒍᑦ ᓴᙵᖅᑎᕆᕙᓪᓕᐊᓪᓗᑕ ᐊᐅᓚᑦᑎᔨᓂᒃ ᐃᓗᐊᓂ ᓯᓚᑦᑐᕐᓴᖅᕕᐅᑉ 
ᐊᒻᒪᓗ ᐱᑕᖃᖁᔨᓪᓗᑕ ᐊᖓᔪᖅᑳᐅᑎᓂᒃ ᐃᖅᑲᓇᐃᔮᓪᓗᐊᑕᐅᔪᓂ ᐃᑲᔪᕈᓐᓇᖅᑐᓂᒃ ᓯᕗᒧᐊᑦᑎᐸᓪᓕᐊᓗᒍ 
ᓯᓚᑦᑐᓴᕐᕕᒃᑯᑦ ᓅᒋᐊᕈᓐᓇᑎᑦᑎᓂᐊᖅᑐᒥᒃ ᐊᒻᒪᓗ ᐊᑐᓕᕐᓗᑕ ᐊᒥᓱᓂᒃ ᐊᑐᓕᖁᔭᔾᔪᑕᐅᓯᒪᔪᓂᒃ ᕿᒥᕐᕈᓂᕐᒥ. 
 
ᐊᓯᔾᔩᓂᖃᓚᐅᖅᑐᒍᑦ ᐊᕐᕌᓂ ᐊᒻᒪᓗ ᓱᓕ, ᑕᖅᑭᐅᓚᐅᖅᑐᓂ ᐊᒻᒪᓗ ᕿᓃᓐᓇᐅᔭᕐᓂᐊᖅᑐᑕ 
ᐊᓯᔾᔩᒍᑎᒃᓴᑲᓐᓂᕐᓂᒃ ᐋᖅᑭᒃᓯᒪᓂᕆᔭᖓᓄᑦ ᐊᐅᓚᑦᑎᔩᑦ ᐅᕝᕙᓘᓐᓃᑦ ᐃᒻᒥᒃᑯᑦ ᐱᑕᖃᖁᓪᓗᒍ ᑖᒃᑯᓂᖓᑦᑎᐊᖅ 
ᐃᓄᓐᓂᒃ ᐃᑲᔪᖅᑐᐃᓂᐊᖅᑐᓂᒃ ᐊᑯᓂᒧᑦ ᐱᕈᑉᐸᓪᓕᐊᓂᕐᒥᒃ ᐊᒻᒪᓗ ᐱᕙᓪᓕᐊᓂᕆᔭᖓᓂᒃ ᓯᓚᑦᑐᕐᓴᖅᕕᒃᑯᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᓕᓐᑎᓂᖕ. ᓱᓕᒃᑲᓐᓂᐅᕙ, ᑰᓕ? 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᖅᑯᑎᒃᓴᖃᒃᑲᓂᖅᑐᖓ. ᑕᐃᒫ ᓯᓚᑖᒍᑦ ᖃᐅᔨᒪᔨᑕᒧᑦ ᐃᓂᐅᔪᖅ, 
ᐃᓱᒪᒋᔭᒃᑯᓪᓕ, ᓴᖅᑮᔪᓐᓇᓚᐅᖏᑦᑐᖅ ᐊᑐᓕᖁᔨᔾᔪᑎᓂᒃ ᐊᖅᑭᓱᐃᒃᑲᓂᕐᓂᕐᒧᑦ ᑲᑎᒪᔨᖏᓐᓂᒃ ᐱᑦᔪᑎᒋᓪᓗᒍ 
ᐱᑕᖃᕈᓐᓃᑎᑦᑎᒐᔭᓚᐅᕐᒪᑦ. ᐅᓂᒃᑳᖓ ᓴᖅᑭᑕᐅᒐᔭᓚᐅᖏᑦᑐᖅ. 
 
ᐅᖃᓕᒫᖅᑎᓪᓗᖓ ᐅᖃᐅᓯᐅᔪᒥᓂᕐᓂᖅ ᐅᓂᒃᑳᒥ, ᐊᒃᑐᐃᓂᖃᑦᑐᖅ ᑲᑎᒪᔨᓂᑦ, ᐃᓛ ᑲᑎᒪᔨᐅᔪᒃᓴᐅᔪᑦ, 
ᐅᖃᖅᑎᓪᓗᒍ ᓴᙱᔪᒥᒃ ᐃᓱᒪᒋᔭᐅᓂᖅᑕᖃᑦᑎᓪᓗᒍ ᐃᖅᑲᓇᐃᔭᖅᑎᓄᑦ, ᐊᒻᒪᓗ ᐅᖃᕋᔭᖅᑐᖓ ᓯᓚᑖᓃᑦᑐᑦ 
ᑎᒍᒥᐊᖅᑎᐅᖃᑕᐅᔪᑦ, ᑕᒪᓐᓇ ᐃᓄᑐᐃᓐᓇᐅᓱᒋᓪᓗᒋᑦ, ᑲᑎᒪᔩᑦ, ᓯᓚᑦᑐᕐᓴᖅᕕᒃ ᑐᕌᒐᖃᖏᑦᑐᖅ ᐅᕝᕙᓘᓐᓃᑦ 
ᐸᕐᓇᒍᑎᒥᒃ ᐊᑐᖅᑕᐅᓂᐊᖅᑐᒥᒃ. 
 
ᐊᐱᕆᕗᖓᓕ ᐊᖓᔪᖅᑳᒥᒃ, ᓱᒻᒪᑦ ᐃᓱᒪᒋᔭᖃᕐᒪᖔᖅ ᐅᖃᐅᓯᖅᑕᖃᖏᑎᓪᓗᒍ ᑲᑎᒪᔨᓂᒃ 
ᐋᖅᑭᓱᖅᑕᐅᓕᖅᑭᒋᐊᖏᓐᓂᒃ, ᐃᓱᒪᒋᔭᖃᕐᒪᖔᖅ ᒫᓐᓇᐅᔪᖅ ᐊᐅᓚᑦᑎᓂᐅᔪᖅ ᐊᓯᔾᔩᒍᓐᓇᕆᐊᖏᓐᓂᒃ. 
ᐅᑉᐱᕈᓱᙱᓐᓇᒪ ᐊᖓᔪᖅᑳ ᑖᒃᑯᓂᖓ ᐊᓯᔾᔩᒍᓐᓇᕆᐊᖓᓂᒃ. 
 
ᑲᑎᒪᔨᐅᓂᐊᕐᒪᑕ ᐋᖅᑭᒃᑎᕆᓂᐊᖅᑐᑦ ᑐᕌᒐᕆᔭᒥᒃ ᐊᒻᒪᓗ ᑐᑭᓯᓇᑦᑎᐊᖅᑐᒥᒃ ᐸᕐᓇᒍᑎᒥᒃ ᐱᓕᕆᓂᕐᒧᑦ ᓄᑖᒥᒃ 
ᐱᔪᒥᓇᖅᑎᐊᖅᑐᒃᑯᑦ ᓯᓚᑦᑐᕐᓴᖅᕕᒃᑯᓐᓄᑦ. ᑕᐃᒪᓕ, ᐊᖓᔪᖅᑳ ᓇᓗᓇᐃᖅᓯᒍᓐᓇᖅᑲ ᐅᕙᑦᑎᓐᓄᑦ ᐱᑕᖃᕐᒪᖔᖅ 
ᐊᒥᓱᒃᑲᓂᕐᓂᒃ ᐊᓯᔾᔨᕈᑎᐅᓂᐊᖅᑐᓂ ᐊᐅᓚᑦᑎᓂᐅᔪᒧᑦ ᓯᓚᑦᑐᕐᓴᖅᕕᒻᒥᒃ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓕᕗᖓ ᓱᓕ ᒪᓕᒐᓕᐅᖅᑎ ᐊᐱᕆᒻᒪᑦ ᐊᒻᒪᓗ 
ᑕᐅᑐᒃᑕᐅᓂᖃᕐᓗᓂ ᑲᑎᒪᔩᑦ ᐱᓕᕆᖃᑦᑕᕐᓂᕆᔭᖓᓂᒃ ᐊᒻᒪᓗ ᐱᑕᖃᖃᑦᑕᖅᓯᒪᓪᓗᓂ ᐃᓂᐅᔪᓂᒃ. ᑲᑎᒪᔨᓂᒃ 
ᓴᙵᖅᑎᕆᓇᓱᐊᖅᓯᒪᔪᒍᑦ. 

ᒪᓕᒐᓕᐅᖅᑎ ᐅᖃᐅᓯᖃᕐᒪᑦ ᓲᕐᓗ ᓴᙱᔪᒥᒃ ᓂᕈᐊᕋᔅᓴᐅᔪᒥᒃ ᓄᓇᓕᖓᓂ ᓂᕈᐊᕋᔅᓴᓕᐊᖑᓯᒪᔪᖅ ᐊᒻᒪᓗ 
ᐲᕐᓂᐊᖅᑐᓂ. ᑲᑎᒪᔨᖏᓐᓃᑉᐸᒌᖅᑐᒍᑦ ᓯᓚᑦᑐᕐᓴᖅᕕᐅᑉ ᐱᓕᕆᓂᐊᕐᓗᑕ ᐅᖃᐅᓯᕆᔭᖓᓂᒃ ᒪᓕᒐᓕᐅᖅᑎᐅᑉ, 
ᖃᐅᔨᒪᓇᓱᐊᑦᑎᐊᕐᓗᓂ ᓯᓚᑦᑐᕐᓴᖅᕕᒃᑯᑦ ᑲᑎᒪᔨᖏᑦ, ᐱᔪᓐᓇᕐᓂᖏᑎᒍᑦ ᑲᑎᒪᔩᑦ ᓯᕗᒧᐊᒍᓐᓇᐃᓕᐅᖅᑲᔪᑦ 
ᐃᓱᒪᓪᓗᑎᒃ ᑭᓯᐊᓂᓗ ᕿᒥᕐᕈᓗᑎᒃ ᐊᑐᓕᖁᔨᔾᔪᑎᐅᔪᓂᒃ ᐅᓂᒃᑳᒥ ᐊᒻᒪᓗ ᓅᒋᐊᕐᓗᑎᒃ ᐊᑐᓕᖅᑎᑕᐅᓂᖏᓐᓄᑦ 
ᐊᒻᒪᓗ ᑕᐅᑐᓪᓗᑎᒃ ᑐᕌᒐᒃᓴᒥᒃ ᐱᑕᖃᑦᑐᒥᒃ ᓯᓚᑦᑐᕐᓴᖅᕕᒻᒥ, ᐊᒻᒪᓗ ᐋᖅᑭᒃᒪᓂᒃᑯᑦ ᐃᓕᔭᐅᓗᓂ ᓯᓚᑦᑐᕐᓴᖅᕕᒃ 
2005-ᒧᑦ ᐊᒻᒪᓗ ᓯᕗᒧᑦ. 
 
ᑕᐃᒪᓐᓇ ᐃᓱᒪᖃᓚᐅᖅᑐᒍᑦ ᓯᓚᑖᓃᑦᑐᓄᑦ ᕿᒥᕐᕈᓂᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑲᔪᓯᒋᑦ, ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᒋᕙᕋ ᐊᖓᔪᖅᑳ ᐃᑲᔪᕐᓂᕆᔭᖓ ᐋᖅᑭᒋᐊᖅᓯᓇᓱᐊᕐᓂᒃᑯᑦ ᓄᑖᒥᒃ 
ᑐᑭᒧᐊᒍᑎᒃᓴᒥᒃ ᓯᕗᓂᒃᓴᖓᓄᑦ ᓯᓚᑦᑐᕐᓴᖅᕕᒃᑯᑦ. ᐃᓱᒪᖃᕐᒥᒐᒪᑦᑕᐅᖅ ᑕᒪᑐᒥᖓ. ᑖᓐᓇ ᐅᓂᒃᑳᖅ 
ᐱᑦᔪᑎᖃᓚᐅᖅᐸᑦ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᖓᓂ, ᓲᕐᓗ, ᖃᐅᔨᒪᔪᖓ ᐊᖓᔪᖅᑳ ᑲᒪᒋᔭᖃᑦᑐᖅ 
ᑕᕝᕙᑦᑕᐅᑎᒋ ᖃᓄᐃᓕᐅᕆᐊᖅᓯᒐᔭᖅᑐᖅ ᐊᒻᒪᓗ ᐃᓕᓯᓗᑎᒃ ᓄᑖᓂᒃ ᐱᑕᖃᕆᐊᖃᓕᖅᑎᓪᓗᒍ ᐊᒻᒪᓗ 
ᐅᑉᐱᕈᓱᓪᓚᕆᑦᑐᖓ ᑭᒃᑯᑐᐃᓐᓇᕐᓄᑦ ᑕᑎᒋᔭᐅᒍᒪᓂᐊᕐᓗᓂ, ᐱᑕᖃᕆᐊᓕᒃ ᐊᓯᔾᔨᕈᑎᒃᑲᓐᓂᐅᔪᓂᒃ, 
ᐊᐅᓚᑦᑎᔨᒃᑯᑐᐃᓐᓇᐅᖏᑦᑐᒃᑯᑦ ᐃᓘᓇᖓᑎᒍᓕᒫᖅ ᐱᖃᓯᐅᑎᓗᒋᑦ ᑲᑎᒪᔨᖏᑦ. 
 
ᑕᐃᒪᓐᓇ ᐃᓱᒪᒋᓪᓗᒍ, ᐊᐱᕆᔭᕋ ᐊᖓᔪᖅᑳ, ᐊᓯᔾᔩᑲᓐᓂᕐᓂᐊᖅᐸ ᑲᑎᒪᔩᑦ ᐋᖅᑭᒃᓯᒪᓂᕆᔭᖓᓄᑦ? ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᐄ, ᐊᓯᔾᔨᖅᑕᐅᔪᖃᕐᓂᐊᖅᑐᖅ ᐊᒻᒪᓗ ᒫᓐᓇᐅᔪᖅ ᐅᖃᕈᒪᖏᑦᑐᖓ ᖃᓄᐃᑦᑑᓂᐊᕐᒪᖔᑕ 
ᐊᓯᔾᔨᕈᑕᐅᔪᑦ. ᓈᒻᒪᒃᑲᔭᕐᖏᒻᒪᑦ. ᐱᕙᓪᓕᐊᔭᐅᔪᑦ ᐊᓯᔾᔨᕈᑕᐅᔪᑦ ᐊᑐᓕᖅᑎᑕᐅᓂᐊᖅᑐᑦ ᑕᖅᑭᐅᓂᐊᖅᑐᓂ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑰᓕ. 
 
ᑰᓕ: ᑭᖑᓪᓕᖅᐹᖅ ᐅᖃᐅᓯᕆᔭᕋ ᐃᒫᒃ, ᑖᓐᓇ ᓯᓚᑦᑐᕐᓴᖅᕕᒃ ᐱᒻᒪᕆᐊᓘᒻᒪᑦ, ᓄᓇᕗᒻᒧ ᐱᒻᒪᕆᐊᓘᔪᖅ 
ᐊᒻᒪᑕᐅᖅ ᐃᓅᓱᒃᑐᓄᑦ, ᐱᔪᒪᑦᑎᐊᖅᑐᑦ, ᐊᑐᕈᒪᑦᑎᐊᖅᑐᑦ ᐃᓕᓐᓂᐊᕐᕈᑎᓂᒃ ᐊᒻᒪᓗ ᐱᓕᕆᐊᒃᓴᓂᒃ 
ᐱᑕᖃᑦᑎᑕᐅᔪᓂᒃ ᓯᓚᑦᑐᕐᓴᖅᕕᒻᒥᐅᓂᑦ. 
 
ᓄᓇᕗᒻᒥᐅᑦ ᐊᒻᒪᓗ ᐃᓄᐃᑦ ᑐᕚᖃᒻᒪᑕ ᐃᓕᓐᓂᐊᕐᓂᖃᕐᓗᑎᒃ, ᐃᓛᒃ, ᐃᑲᔪᖅᑐᖅᑕᐅᔪᖅ, ᐱᐅᓂᖅᐹᒥᒃ 
ᐱᔭᕆᐊᖃᑦᑐᑦ, ᐊᒻᒪᓗ ᓄᖅᑲᖓᑎᑦᑎᑕᐃᓐᓇᕆᐊᖃᖏᑦᑐᒍᑦ ᐋᖅᑭᒃᑕᐅᓇᓱᐊᕐᓂᖓᓄᑦ ᐊᒥᓱᓕᒃ 
ᐱᑕᖃᑉᐸᓚᐃᒻᒪᑦ ᑲᖐᒋᔭᐅᓂᕐᒥᒃ ᓯᓚᑦᑐᕐᓴᖅᕕᒻᒥ ᐊᒻᒪᓗ ᒫᓐᓇᐅᔪᖅ ᐱᓕᕆᐊᕐᕆᓪᓚᕆᓕᕐᓗᒍ ᐊᒻᒪᓗ ᑖᒃᑯᐊ 
ᐊᓯᔾᔨᕈᑎᐅᔪᑦ ᐃᓱᒪᒋᔭᒃᑯᓪᓕ ᑎᓕᐅᕆᓂᐊᖅᑐᑦ ᑖᒃᑯᓂᖓ ᐃᓄᓐᓂᒃ, ᐃᓅᓱᒃᑐᖏᓐᓂᒃ ᓄᓇᕗᑦ ᐊᒻᒪᑕᐅᖅ 
ᐊᒥᓱᓂᒃ ᓄᓇᕗᒻᒥᐅᑕᓂᒃ, ᓂᕆᐅᒋᔭᒃᓴᐅᔪᒥᒃ. 
 
ᑕᐃᒪᓐᓇᐅᑦᑎᐊᖅ ᓂᕆᐅᑉᐳᖓ, ᑕᐃᒪᓐᓇᓗ ᐃᓱᒪᕗᖓ ᒪᓕᒐᓕᐅᖅᑎᐅᖃᑦᑎᒃᑲ ᐱᙳᐊᖏᑦᑐᑦ 
ᐋᖅᑭᓯᑦᑎᐊᕐᕈᒪᓪᓗᑎᒃ ᑐᑭᒧᐊᑦᑎᐊᓂᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐅᖃᐅᓯᑐᐃᓐᓇᖅ. ᐃᕝᔭᕈᑕᐃᓚᒃ. 

ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᕐᒥ ᐅᖃᐅᓯᖃᕈᒪᓪᓗᖓ, ᐃᓐᓇᕐᓄᖅ ᐃᓕᓐᓂᐊᕐᓂᕐᒥᒃ. 
ᐃᓕᓐᓂᐊᕐᕋᔅᓴᖅᑕᖃᕋᐃᒻᒪᑦ ᐊᕕᑦᑐᖅᓯᒪᔪᑦ ᐃᓕᓐᓂᐊᖅᕕᖏᓐᓂ, ᐊᒥᓱᑲᓪᓚᐅᕙᒻᒪᑕ ᐃᓅᓱᒃᑐᐃᑦ ᓅᒋᐊᖃᑦᑐᑦ 
ᐃᖃᓗᒃᑑᑦᑎᐊᕐᒧᑦ ᖁᓪᓗᖅᑑᒥᒃ. ᐊᕕᑦᑐᐃᓕᖃᑦᑕᕐᒪᑦ ᐃᓚᒌᓂᒃ, ᐃᓚᖏᑦ ᐊᖏᔪᑦᑎᐅᓂᖅᓴᐃᑦ ᕿᑐᙵᖏᑦ 
ᐊᖏᕐᕋᖅᓯᒪᓪᓗᑎᒃ ᐊᐅᓚᕈᒪᖏᓐᓇᒥᒃ ᐊᓯᐊᓄᑦ ᓄᓇᓕᓐᓂᑦ, ᕿᒪᐃᔪᒪᒐᑎᓪᓗ ᐃᓕᓐᓂᐊᖅᑕᒥᓂᒃ. 
 
ᑖᓐᓇᓕ ᐊᐱᖅᑯᑎᐅᔪᖅ ᓴᖅᑭᑕᐅᓚᐅᖅᑐᖅ ᐃᓄᒻᒧᑦ ᐃᓕᓐᓂᐊᖅᑎᐅᔪᖅ ᐃᓐᓇᐃᑦ ᐃᓕᓐᓂᐊᖅᕕᖓᑎᒍᑦ 
ᐃᖃᓗᒃᑑᑦᑎᐊᕐᒥ, ᐊᐱᖅᑯᑎᐅᓚᐅᖅᑐᖅ, ᖃᓄᕐᓗ ᑭᐅᓂᐊᕐᕆᐊᖓᓂᒃ ᓇᓗᓪᓗᖓ ᐅᖃᐅᑎᑐᐃᓐᓇᓕᓚᐅᖅᑕᒃᑲ 
ᐃᒻᒪᖃ ᐃᓪᓗᒃᓴᖃᓂᖅᓴᐅᓂᑯᖓᓄᑦ. 
 
ᐅᓇ ᐊᐱᖅᑯᑎᐅᓚᐅᖅᑐᖅ, ᖃᓄᐃᒻᒪᑦ ᐃᓐᓇᕐᓄᑦ ᐃᓕᓐᓂᐊᕐᓂᖃᕈᓐᓇᖏᓚᑦ ᓄᓇᓕᓐᓂ 
ᐊᒥᓲᓂᖅᓴᐅᒐᔭᖅᑎᓪᓗᒋᑦ ᐃᓕᓐᓂᐊᕐᕈᒪᔪᑦ, ᐊᕕᑦᑐᖅᓯᒪᔪᑦ ᓄᓇᓕᖓᓅᖔᖏᓪᓗᓂ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐃᕝᔭᒍᑕᐃᓚᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᓕᒐᓕᐅᖅᑎ ᓱᓕᔪᖅ. ᑕᒪᒃᑯᐊ ᐊᐱᖅᑯᑎᐅᔪᑦ 
ᐱᑦᔪᑎᑲᓪᓚᓐᓅᖓᔪᑦ. ᑭᐅᓴᕋᐃᓐᓂᐊᕐᓗᒍᖃᐃ, ᖃᓄᐃᑦᑑᓂᖓ ᐃᓕᓐᓂᐊᕐᕋᓴᐅᑉ ᒪᓕᓪᓗᒍ ᐊᒻᒪᓗ ᐊᒥᓲᓂᖅᓴᐃᑦ 
ᐃᓕᓐᓂᐊᕐᕈᒪᔪᑦ ᐱᓇᓱᐊᖅᑎᓪᓗᒋᑦ ᓴᓂᕋᔭᕐᒥᒃ, ᑭᓯᐊᓂᓕ ᐃᓕᓐᓂᐊᕐᕋᔅᓴᖅᑕᖃᕐᓗᓂ ᑲᖏᑦᑐᒑᐱᒻᒥ. ᐊᒻᒪᓗ 
ᐱᑕᖃᑦᑎᑕᐅᑐᐃᓐᓇᕆᐊᓕᒃ ᑲᖏᑦᑐᒑᐱᒻᒥ ᐱᑦᔪᑎᒋᓪᓗᒍ ᐱᔪᓐᓇᓂᖅᓴᖅᑕᖃᒻᒪᑦ ᐃᓕᓐᓂᐊᕐᑎᑦᑎᓂᐊᕐᓗᑎᒃ 
ᑕᐃᑲᓂ, ᐃᓪᓗᒃᓴᖃᑦᑐᑎᒃ ᐃᓕᓴᐃᔨᒃᓴᒧᑦ ᐃᓪᓗᖃᑦᑎᑦᑎᔭᕆᐊᖃᕐᓂᐊᕐᕈᕕᑦ ᐅᕝᕙᓘᓐᓃᑦ ᐊᑐᐃᓐᓇᖅᑕᖃᕈᓂ 
ᑐᔪᒻᒥᕕᒃᓴᒥᒃ ᐃᓕᓐᓂᐊᖅᑎᓄᑦ ᑎᑭᓐᓂᐊᖅᐸᑕ, ᐊᒻᒪᓗ ᐊᓯᖏᓐᓄᑦᑕᐅᖅ. 
 
ᐊᒻᒪᑕᐅᖅ ᐊᑐᓂᒃ ᐃᓕᓐᓂᐊᕐᕈᑎᐅᔪᑦ ᐊᑐᐃᓐᓇᐅᑎᑕᐅᔪᑦ ᓯᓚᑦᑐᕐᓴᖅᕕᑎᒍᑦ ᒪᓕᒻᒥᒻᒪᑕᒃᑕᐅᖅ ᖃᐅᔨᓴᕈᑕᐅᔪᓂ 
ᐱᑕᖃᕆᖃᕐᓂᖏᓐᓄᑦ ᐱᓕᕆᐊᖑᕙᑦᑐᑦ ᐃᓐᓇᕐᓄᑦ ᐃᓕᓴᐃᔨᓂᒃ ᓄᓇᓕᓐᓂ. ᒪᓕᒻᒥᔪᖅᑕᐅᖅ ᐱᑕᖃᕆᐊᖃᑦᑐᓂᒃ 
ᐊᖏᔫᑎᑎᒍᑦ ᐃᓕᓐᓂᐊᕐᕈᑕᐅᓂᐊᖅᑐᒧᑦ. 
 
ᐆᑦᑑᑎᑦᑎᐊᕙᒃ ᐃᓕᓴᐃᔨᒃᓴᐅᓂᕐᒧᑦ ᐃᓕᓐᓂᐊᕐᓂᖅ, ᐲᖅᑕᐅᒍᓐᓇᖅᓯᒪᔪᖅ ᐃᓕᓴᐃᔨᒃᓴᐅᓂᕐᒧᑦ ᐃᓕᓐᓂᐊᕐᓂᖅ 
ᐊᕕᑦᑐᖅᓯᒪᔪᑦ ᐃᓕᓴᕕᖓᓐᓂᒃ ᐊᒻᒪᓗ ᐊᑦᔨᒌᖏᑦᑐᓂᒃ ᐃᓕᓐᓂᐊᖅᑕᐅᖔᓕᖅᑐᓂ ᓄᓇᓕᓐᓂ, ᓲᕐᓗ ᖁᓪᓗᖅᑐᖅ, 
ᐊᕐᕕᐊᓂᓘᓐᓃᑦ ᐃᓕᓐᓂᐊᕐᕋᔅᓴᖃᓚᐅᖅᑐᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᔪᐃᓐᓇᐅᔪᒍᑦ ᐊᑭᑭᓐᓂᖅᓴᐅᓂᖓᓂᒃ ᐃᓐᓇᕐᓄᑦ ᐃᓕᓐᓂᐊᕐᓂᖅ 
ᓄᓇᓕᓐᓃᑎᓪᓗᒍ ᐱᑕᖃᕐᓂᖅᓴᐅᓪᓗᓂᓗ ᐃᓕᓐᓂᐊᕐᕈᒪᔪᓂᒃ. ᑕᐃᒪᓐᓇ ᐅᖃᐅᓯᕆᕙᕋ ᑖᓐᓇ, ᐊᓕᐊᓇᐃᖏᒻᒪᑦ 
ᑕᑯᓪᓗᓂ ᐃᓚᖏᓐᓂᒃ ᐃᓚᖐᒃᑐᓂᒃ ᐊᕕᒃᑐᐃᑦ ᐃᓕᓐᓂᐊᕐᓂᕐᒥᒃ ᐱᑦᔪᑎᖃᑦᑐᑎᒃ, ᐊᓈᓇᐅᔪᖅ ᐊᑖᑕᐅᔪᕐᓘᓐᓃᑦ 
ᐃᓕᓐᓂᐊᕐᓂᐊᖅᑎᓪᓗᒍ, ᑭᓯᐊᓂᓕ ᓱᕈᓯᖏᑦ ᐊᖏᕐᕋᖅᓯᒪᒍᒪᔪᑦ ᐃᓕᓐᓂᐊᕐᕋᒥᒃ ᐊᒻᒪᓗ ᐊᓯᐊᓅᕈᒪᒐᑎᑦ 
ᓄᓇᓕᓐᓄᑦ. 
 
ᐃᑲᔪᖅᑐᐃᒐᒪ ᒪᓕᒐᓕᐅᖅᑎᐅᖃᑎᒻᒪ ᐅᖃᐅᓯᕆᖅᑲᐅᔭᖓᓂ, ᑰᓕ, ᐄ, ᐱᐅᒐᔭᖅᑐᖅ ᑕᑯᓗᒋ ᑖᒃᑯᐊ ᐱᓕᕆᐊᑦ 
ᓄᓇᓕᓐᓅᖔᕐᓗᑎ ᐊᕕᒃᑐᖅᓯᒪᔪᓅᖏᖔᕐᓗᑎ ᐅᐱᓐᓇᕋᓂ ᐃᓕᓐᓂᐊᑎᑦᑎᔨᓄ, ᐊᑭᓖᑐᐃᓐᓇᕋᕕ ᐊᑕᐅᓯᕐᒧ 
ᐅᕝᕙᓘᓐᓃᑦ ᒪᕐᕉᓐᓄ ᐃᓕᓐᓂᐊᑎᑦᑎᔩᓐᓄ. 

ᓇᒃᓴᕆᐊᖃᕋᐃᒐᕕᒋᑦ ᖃᑕᖑᑎᒌᑦ ᑎᓴᒪᑦ ᐅᕝᕙᓘᓐᓃᑦ ᑕᓪᓕᒪᑦ, ᐊᑭᓖᓂᖅᓴᐅᕙᒃᑲᕕ ᖃᖓᑦᑕᐅᑎᓄ ᐊᒻᒪ 
ᑕᐃᒪᐃᑦᑐᖅ. ᖁᔭᓐᓇᒦᕈᒪᔪᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑖᓐᓇ ᐅᖃᐅᓯᒃᓴᑐᐃᓐᓇᐅᕋᑖᖅᑐᖅ.  
 
ᐃᒃᓯᕙᐅᑕᐅᓂᕋ ᑭᖑᕝᕕᕈᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᑐᑐ, ᒪᒥᐊᓇᖅ. ᓇᑦᑎᖅ. 
 
ᓇᑦᑎᖅ: ᒪᕐᕉᓐᓂ ᐊᐱᖅᑯᑎᒃᓴᖃᕋᒪ ᐅᕙᓐᓄ ᓴᖅᑭᑕᐅᓯᒪᔪᑦ ᓂᕈᐊᖅᑕᐅᓯᒪᕕᒋᔭᕐᓄᑦ ᐱᔾᔪᑎᓖᑦ ᐊᕙᑎᓕᕆᓂᕐᒧ 
ᐃᓕᓐᓂᐊᓂᕐᒧ. ᐱᓕᕆᐊᑦ. ᓄᓇᓄᑦ ᐊᐅᓪᓚᕋᐃᒻᒪᑕ ᐃᓅᓇᓱᐊᕐᓂᕐᒧ, ᑐᓴᕈᒥᓇᖏᑦᑐᓂ ᑐᓴᖃᑦᑕᖅᓯᒪᒐᒪ 
ᑕᐅᕙᓂ ᐱᔾᔪᑎᓖᑦ ᐃᓕᓐᓂᐊᖅᑏᑦ ᐃᓅᓇᓱᐊᖅᑐᑎ ᑭᑯᖃᕋᑎ. 
 
ᓄᓇᒨᕈᒃᔭᐅᕙᑦᑐᑎ ᐊᒻᒪ ᕿᒪᑦᑕᐅᓪᓗᑎ ᖁᑭᐅᑎᖃᕋᑎ ᓴᐳᒻᒥᔪᑎᓴᖏᓐᓂ. ᑕᒪᓐᓇ ᓈᒻᒪᖏᒻᒪᑦ ᐅᐱᓐᓇᕋᓂ 
ᑐᓴᓲᖑᒐᑦᑕ ᓇᓄᕐᓄ ᐹᔭᒥᓂᕐᓂ ᐊᒻᒪ ᐊᒪᕈᐃᑦ ᑐᐱᖅᓯᒪᕕᒻᒨᖃᑦᑕᖅᑐ. ᐃᖃᓗᓐᓂᐅᕋᑖᓚᐅᖅᑐᖅ, 
ᐊᒪᕈᖅᑕᖃᓚᐅᕐᒪᑦ ᓄᓇᓕᒻᒧ ᖃᓂᑦᑐᒻᒪᕆᓐᓂ. 
 
ᑖᒃᑯᐊ ᐃᓕᓐᓂᐊᖅᑏᑦ ᓄᓇᒨᕈᔾᔭᐅᕙᑦᑐᑦ ᓴᐳᒻᒥᒃᔪᑎᒃᓴᖃᕋᑎ. ᑖᓐᓇ ᓈᒻᒪᖏᒻᒪᑦ. ᖃᐅᔨᔪᒪᔪᖓᓕ ᑖᓐᓇ 
ᖃᐅᔨᒋᐊᕈᓐᓇᕐᒪᖔᖅᐱᐅ ᐊᒻᒪ ᑕᐃᒪᐃᑦᑐᖃᒃᑲᓂᕐᓂᐊᖏᓪᓗᓂ ᐅᐱᓐᓇᕋᓂ ᐊᑕᐅᓯᐅᓗᐊᖅᑐᓄ ᐃᓄᑦᓄ 
ᐅᐸᒃᑕᐅᖃᑦᑕᖅᓯᒪᒐᒪ ᑕᒪᑐᒪ ᒥᒃᓵᓄ ᐊᒻᒪ ᖃᓄᐃᓕᓯᔭᕆᐸᖃᕋᑦᑕ ᖃᓄᐃᓕᔪᖃᓚᐅᖅᑎᓐᓇᒍ ᐃᓕᓐᓂᐊᖅᑎᓂ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓇᑦᑎᖅ. ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᖁᕕᐊᒋᑦᑎᐊᖅᑕᕋ ᐃᓚᒋᔭᐅᔫᑉ ᐃᓱᒫᓘᑎᖓ 
ᓴᖅᑭᑎᒻᒪᒍ. 
 
ᑖᓐᓇ ᓯᕗᓪᓕᖅᐹᒥ ᑐᓴᖅᑕᕋ ᐃᓱᒫᓘᑕᐅᒻᒪᑦ ᐊᕙᑎᓕᕆᓂᕐᒧ ᐃᓕᓐᓂᐊᖅᑎᓄ ᐅᑭᐅᒃᑯ 
ᑐᐱᖅᓯᒪᕕᒋᖃᑦᑕᖅᑕᖏᓐᓂ. ᐃᓚᒋᒻᒪᒍ ᐃᓕᓐᓂᐊᕐᓂᐅᔫᑉ. ᓴᐳᒻᒥᒃᔪᑎᒃᓴᖃᑦᑎᐊᖏᓪᓗᓂ. ᐅᖃᐅᓯᕆᓂᐊᖅᑕᕋ 
ᑭᓕᐊᓐᑕᓂᖕᒧ ᖃᐅᔨᒪᒻᒪᖔᖅ ᑕᒪᑐᒥᖓ. 
 
ᓯᕗᓪᓕᖅᐹᒥ ᑐᓴᕆᐅᖅᑕᕋ ᓴᖅᑭᖅᑎᑕᐅᑎᓪᓗᒍ ᐊᒻᒪ ᐊᐱᕆᓂᐊᖅᑕᕋ ᑭᓕᐊᓐᑕᓂᖕ ᑲᒪᒋᖁᓗᒍ ᐱᒻᒪᕆᐅᒻᒪᑦ 
ᐱᓕᕆᐊᖅ ᓴᖅᑭᕆᐊᖃᖏᑦᑐᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐃᑉᐸᖓᑦᑕᐅᖅ ᐃᓚᖏᑦ ᐃᓕᓐᓂᐊᖅᑏᑦ ᐅᕙᖓ 
ᓄᓇᓕᖓᓃᖔᖅᑐᑦ ᑲᖏᕐᖠᓂᕐᒧ ᐃᓕᓐᓂᐊᕆᐊᖅᑐᑎ ᐊᒻᒪ ᐃᓚᖏ ᐊᐃᑉᐸᖃᖅᑐᑎ. 
 
ᓇᒃᓴᕋᐃᒻᒪᒋ ᐊᐃᑉᐸᖏᑦ, ᑐᔪᕐᒥᕕᖃᖅᑎᑕᐅᕙᖏᒻᒪᑕ ᑭᓯᐊᓂᓕ ᑐᔪᕐᒥᕕᖃᖅᑎᑕᐅᒐᓗᐊᖅᑎᓪᓗᒍ 
ᑲᖏᕐᖠᓂᕐᒨᕋᐃᒻᒪ ᐃᑲᓂᐅᕙᓪᓚᐃᔪᖅ ᑭᕙᓪᓕᕐᒥ ᐃᓕᓐᓂᐊᖅᑎᓄ ᑐᔪᕐᒥᕕ. ᓇᒃᓴᕈᒪᒐᐃᒻᒪᒍ ᓄᓕᐊᖓ,  

ᐅᕙᓘᓐᓃᑦ ᓄᓕᐊᖓ ᐊᐃᒍᑎᒐᐃᒻᒪᑦ, ᓇᒻᒥᓂᖅ ᓇᒦᒃᕕᒃᓴᖓᓂ ᓇᓂᓯᔭᕆᐊᖃᕐᐸᑦᑐᑦ. 
 
ᑖᓐᓇ ᐊᑲᐅᖏᑐᒻᒪᕆᐅᒻᒪᑦ ᑖᒃᑯᓄᖓ ᐃᓄᓐᓄ. ᐊᑭᓖᖃᑦᑕᖏᑦᑐᑦ ᑐᔪᕐᒥᕐᔪᑎᖏᓐᓄ ᐊᓂᒐᐃᒻᒪᑕ ᑭᕙᓪᓕᕐᒥ 
ᐃᓕᓐᓂᐊᖅᑎᓄ ᑐᔪᕐᒥᕕᒻᒥ. ᖃᓄᖅ ᐃᓱᒪᒋᔭᐅᓯᒪᕙ ᑕᒪᓐᓇ ᒫᓐᓇᒧ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑭᓕᓐᑎᓂᖕ. 
 
ᑭᓕᓐᑎᓂᖕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᐅᔪᓐᓇᕈᒃᑯ ᓯᕗᓪᓕᖅ ᐃᓱᒫᓘᑎᖓ ᐃᓚᒋᔭᐅᔫᑉ ᓴᖅᑭᖅᑎᕋᑖᖅᑕᖓ 
ᐱᔾᔪᑎᓕᒃ ᐊᕙᑎᓕᕆᓂᕐᒧᑦ ᐃᓕᓐᓂᐊᖅᑕᐅᔪᓂ, ᐄ ᓄᓇᒥ ᑐᐱᖅᓯᒪᕕᖃᖅᑐᒍᑦ ᐊᕙᑎᓕᕆᓂᕐᒧ 
ᐃᓕᓐᓂᐊᖅᑎᓄ, ᐊᐅᔭᒃᑯᑦ ᑐᐱᖅᓯᒪᕕᒃ ᐊᒻᒪ ᐅᑭᐅᒃᑯᑦ ᑐᐱᖅᓯᒪᕕᒃ. 
 
ᐊᑐᐊᒐᖃᕋᑦᑕ ᐊᑐᖅᑕᐅᔭᕆᐊᓖᑦ ᑕᒪᕐᒥ ᑐᐱᖅᓯᒪᕖᓐᓄ. ᐊᒻᒪ ᐃᓕᓐᓂᐊᖅᑏᑦ ᐊᐃᑉᐸᕆᔭᐅᕙᑦᑐᑦ ᒪᕐᕉᓐᓂ 
ᐃᓕᓐᓂᐊᑎᑦᑎᔩᓐᓄ ᓄᓇᒦᖃᑦᑕᖅᓯᒪᓂᑰ ᐊᒻᒪ ᖁᑭᐅᑎᖃᖅᑐᑎ ᓴᐳᒻᒥᒃᔪᑎᒃᓴᖏᓐᓂ. ᐊᓯᕙᖃᑦᑕᓲᖑᒻᒥᔪᑦ 
ᐃᓚᒋᔭᐅᓪᓗᓂ ᓄᓇᒦᓐᓂᕐᒧ ᐊᒻᒪᐆᒪᔪᕋᓱᑦᑐᑎ ᑐᐱᖅᓯᒪᕕᖏᓐᓄ. 
 
ᐃᓚᒋᔭᐅᔪᖅ ᓇᓗᓇᐃᔭᖅᓯᒪᔪᓂ ᑐᑭᓯᒋᐊᕐᕕᒃᓴᖃᕈᓂ ᖃᓄᐃᓐᓂᑰᔪᓂ ᑕᐃᒫᖑᓐᓂᖅᐸᑦ, ᖁᕕᐊᒃᑲᔭᖅᑐᖓ 
ᐱᒍᒃᑭᑦ ᐊᒻᒪᓗ ᖃᐅᔨᒋᐊᕐᓗᒋᑦ ᐊᒻᒪᓗ ᐱᓕᕆᐊᕐᕆᓗᒋᑦ, ᑕᐃᒪᓐᓇᖃᐃ ᑐᑭᓯᐅᒪᕗᖓ ᖃᓄᖅ 
ᐱᓕᕆᐊᖑᖃᑦᑕᕐᓂᐅᔪᒥᒃ. 
 
ᑭᐅᖅᑳᕈᓐᓇᕈᒃᑯ ᐊᐃᑉᐸᖓ ᐊᐱᖅᑯᑎᕕᑦ, ᐃᓕᑕᕆᔭᕋ ᐃᓱᒫᓘᑎᒋᔭᐃᑦ ᐱᑕᖃᖏᓐᓂᖓᓂᒃ ᐃᓚᒌᓄᑦ ᐃᓪᓗᓂ 
ᑲᖏᖅᖠᓂᕐᒥ, ᐊᒻᒪᓗ ᒫᓐᓇᐅᔪᖅ, ᓈᒻᒪᖏᑦᑐᓂᒃ ᐱᑕᖃᑦᑐᒎᒐᓗᐊᖅ ᐃᓪᓗᓂᒃ ᐃᓕᓐᓂᐊᖅᑎᓄᑦ 
ᕿᑐᙵᖃᑦᑐᓄᑦ. ᓈᒻᒪᑦᑐᒥᓪᓕ ᑐᔪᒻᒥᕕᖃᑦᑐᑕ ᐃᓅᑑᔪᓄᑦ ᐃᓕᓐᓂᐊᖅᑎᓄᑦ ᑕᐃᑲᓂ ᑭᕙᓪᓕᖅ 
ᓯᓚᑦᑐᕐᓴᖅᕕᖓᓂ ᐅᖃᖃᐅᓯᕆᖅᑲᐅᔭᐃᑦ, ᑭᓯᐊᓂᓕ ᑕᒪᓐᓇ ᐱᓕᕆᐊᕐᕆᒥᔭᕗᑦ ᐊᑭᑐᔪᓄᑦ ᐸᕐᓇᒍᑎᑎᒍᑦ, 
ᐊᒻᒪᓗ ᑕᕝᕙᓃᓕᖅᑐᓂᒃ ᐃᓚᒋᐊᕈᑎᑦ ᐊᑭᑐᔪᓄᑦ ᐸᕐᓇᒍᑎᒥ ᐱᓕᕆᕕᒃᑯᓐᓄᑦ, ᐅᖃᐅᓯᕆᔭᐅᓚᐅᖅᑐᖅ ᐅᕙᓂ 
ᐅᑭᐊᒃᓵᖑᑎᓪᓗᒍ ᓴᓇᔪᖃᓪᓗᓂ ᐊᓯᒃᑲᓐᓂᖏᓐᓂᒃ ᐃᓚᒌᓄᑦ ᐊᖏᕐᕋᔅᓴᐅᔪᓂᒃ ᑲᖏᖅᖠᓂᕐᒥ. 
ᐊᑐᖅᑕᐅᓕᕐᓂᐊᖅᑐᖃᐃ ᐱᐊᓂᒃᓯᓚᐅᖅᑎᓪᓗᑕ ᐱᓕᕆᐊᒃᑎᓐᓂᒃ ᐃᖃᓗᒃᑑᑦᑎᐊᕐᒥ ᐊᒻᒪᓗ ᑕᒫᓂ ᐃᖃᓗᓐᓂ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᓕᓐᑎᓂᖕ. ᓇᑦᑎᖅ. 
 
ᓇᑦᑎᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᐃᒪᓕ ᖃᓄᐃᑦᑐᒥᒃ ᑕᑯᓐᓇᖅᑭᑕ ᐱᕕᒃᓴᕆᔭᐅᓂᐊᖅᑐᒥᒃ 
ᑲᖏᖅᖠᓂᕐᒨᓂᐊᖅᑐᓄᑦ ᑭᕙᓪᓕᕐᒥᐅᓂ? ᖁᔭᓐᓇᒦᒃ, ᐃᒃᓯᕙᐅᑕᖅ.  
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓇᑦᑎᖅ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᓚᑦᑐᓴᖅᕕᒃᑯᑦ ᐱᓕᕆᐊᕐᕆᓯᒪᔭᖏᓐᓄᑦ ᐃᓗᐊᓂ ᐊᑭᑐᔪᓂᒃ 
ᐸᕐᓇᑎᕆᓂᕐᒧᑦ ᐱᓕᕆᓂᐅᔪᖅ ᑕᑯᓇᒃᓯᒪᔪᑦ ᑐᔪᒻᒥᕕᖃᕆᐊᖃᕐᓂᕐᒥᒃ. 
 
ᐱᐊᓂᒃᓯᕋᑖᑦᑎᐊᖅᑐᒍᑦ ᐊᓯᒃᑲᓐᓂᐊᓂᒃ ᐃᓕᓐᓂᐊᖅᑎᓄᑦ ᑐᔪᒻᒥᕕᒃᓴᐅᔪᒥᒃ, ᒪᓕᒐᓕᐅᖅᑏᑦ ᖃᐅᔨᒪᔪᑦ, 
ᐃᖃᓗᒃᑑᑎᐊᕐᒥ, ᐊᒻᒪᓗ ᑭᖑᓪᓕᕐᒥ, ᕿᒪᐃᓇᓱᐊᕐᒥᔪᒍᑦ ᖃᑯᑦᑕᐃᑦ ᓇᔪᖅᑕᐅᕙᒃᑐᓂᒃ ᑕᒫᓂ, ᐊᒻᒪᓗ ᑕᐃᒪ  

ᐱᓕᕆᐊᖃᓕᕐᓗᑕ ᐊᑭᑐᔪᓄᑦ ᐸᕐᓇᑎᕆᓂᕐᒥᒃ ᑲᖏᖅᖠᓂᕐᒧᑦ. 
 
ᓱᓕ, ᑕᒪᓐᓇ ᐃᓚᒋᔭᖓ ᐊᑐᕐᓂᖃᕐᓂᐊᕐᒪᖔᖅ ᖃᐅᔨᓴᕐᓂᖅ ᐱᓕᕆᐊᖑᓂᖓᓄᑦ ᓯᓚᑦᑐᕐᓴᖅᕕᐅᑉ. 
ᐃᓚᒋᐊᕈᑎᐅᔪᖅ ᐸᕐᓇᐃᓂᐃᒧᑦ ᒫᓐᓇᐅᔪᖅ. ᑭᓇᑐᐃᓐᓇᖅ ᐊᖏᖅᑕᐅᒍᓂ ᓯᓚᑦᑐᕐᓴᖅᕕᒃᑯᑦ 
ᐃᓕᓐᓂᐊᕐᕈᑎᖏᓐᓄᑦ ᑲᖏᖅᖠᓂᕐᒥ, ᑐᓴᖅᑎᑕᐅᑦᑕᐅᑎᒋᕗᑦ ᑕᕝᕙᓴᐃᓐᓇᖅ ᐊᑐᐃᓐᓇᖅᑕᖃᕈᓂ 
ᐊᑐᐃᓐᓇᖅᑕᖃᖏᒃᑲᓗᐊᖅᑎᓪᓗᒍ ᐃᓪᓗᒃᓴᒥᒃ ᐃᓚᒌᓄᑦ, ᐊᒻᒪᓗ ᑕᐃᒪᓐᓇᐃᑎᓪᓗᒍ, ᐱᑕᖃᖏᑎᓪᓗᒍ ᐃᓚᒌᓄᑦ 
ᐃᓪᓗᒥ ᐊᐃᑉᐸᕆᔭᐅᔪᖅ ᐅᐸᒃᓯᑲᐃᓐᓇᑎᓪᓗᒍ, ᑭᓯᐊᓂᓕ ᐃᓕᓐᓂᐊᖅᑐᖅ ᐅᖃᐅᔾᔭᐅᓯᒪᑎᓪᓗᒍ ᐱᒋᐊᕐᓂᖓᓂᒃ. 
 
ᖃᐅᔨᒪᔪᒍᑦ ᐊᑲᐅᖏᒋᐊᖓᓂᒃ ᐊᑐᕐᓗᒍ ᐃᓕᓐᓂᐊᖅᑎᐅᒍᕕᑦ, ᐊᐃᑉᐸᕆᔭᐃᑦ ᑎᑭᑲᐃᓐᓇᖅᐸᑦ, 
ᐊᐃᑉᐸᕆᒍᓐᓇᕆᐊᖃᕋᕕᐅᒃ ᓇᔪᕐᓗᒍ. ᑕᐃᒪᓐᓇ ᑐᑭᖃᑦᑐᖅ, ᑕᒪᓐᓇᓗ ᐱᓕᕆᐊᕐᕆᓇᓱᐊᖅᑕᕗᑦ, ᑭᓯᐊᓂᓗ, 
ᓇᓂᓯᒋᐊᖃᑦᑐᒍᑦ ᐊᑭᑐᔪᓄᑦ ᑮᓇᐅᔭᓂᒃ ᓯᕗᒧᐊᒍᑎᒋᓂᐊᖅᑕᑎᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᓇᑦᑎᖅ. 
 
ᓇᑦᑎᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖏᕈᓐᓇᖅᑮᑦ ᑕᕝᕗᖓ ᑲᑎᒪᕕᒻᒧᑦ, ᐱᑕᖃᒻᒪᑦ ᐃᓄᓐᓂᒃ ᐅᓇᑎᑐᑦ ᐃᓚᒌᑑᑦ 
ᐊᒻᒪᓗ ᐱᑕᖃᑦᑐᓂ ᐃᓄᓐᓂᒃ ᑲᖏᖅᖠᓂᕐᒥ ᐊᑐᖅᑐᐊᖃᑦᑕᖅᑐᑦ ᐃᓪᓗᓂᒃ ᒫᓐᓇᒨᖓᔪᓄᑦ ᑲᔪᓯᒋᐊᓚᐅᖏᓂᓐᓂ 
ᓴᓇᓂᕐᒥᒃ ᐊᖏᕐᕋᔅᓴᐅᔪᓂᒃ ᓯᓚᑦᑐᕐᓴᖅᕕᒃᑯᓐᓄᑦ? ᐱᓕᕆᐊᒃᓴᖁᑎᖃᖏᓇᑦᓯ ᖃᐅᔨᒋᐊᖅᕕᒋᔪᓐᓇᕐᓗᒋᑦ 
ᐅᖃᐅᓯᕆᕋᑖᖅᑕᒃᑲ ᐃᓄᐃᑦ ᖃᓂᑦᑑᒃᑰᖓᔪᓄᑦ ᐊᑐᖅᑕᐅᑲᐃᓐᓇᕋᔭᖅᑐᓂᒃ? ᖁᔭᓐᓇᒥᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᓇᑦᑎᖅ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᑕᑯᓇᒍᓐᓇᖅᑕᕗᑦ. ᓱᓕᓗ, ᑮᓇᐅᔭᐃᑦ ᐊᑐᐃᓐᓇᐅᓯᒪᔪᑦ 
ᐊᑐᖅᑐᐊᓂᕐᒧᑦ ᐊᒥᓲᓯᒪᖏᒻᒪᑕ ᐃᓗᐊᓂ ᐋᖅᑭᒃᓯᒪᓂᖓᑕ ᓯᓚᑦᑐᕐᓴᖅᕕᒃᑯᑦ ᐅᖃᕈᑎᒋᓯᒪᕙᒌᖅᑕᕗᑦ ᐊᒻᒪᓗ 
ᓴᖅᑭᑕᐅᒃᑲᓐᓂᓚᐅᕐᕆᓪᓗᓂ ᓯᓚᑖᓃᑦᑐᓄᑦ ᕿᒥᕐᕈᓂᕐᒥ. 
 
ᐊᐱᕆᓯᒪᔪᖓ ᓯᓚᑦᑐᕐᓴᖅᕕᑯᓐᓂᑦ ᑐᓂᓯᖁᓪᓗᒋᑦ ᐊᑭᓕᒃᓴᓄᑦ ᓄᖑᑎᕆᕙᓪᓕᐊᕐᓂᕐᒧᑦ ᐸᕐᓇᒍᑎᒥᒃ 
ᖃᓄᖅᑑᕈᑎᐅᓂᐊᖅᑐᓂᒃ ᐊᒻᒪᓗ ᐅᑎᕐᓗᑕ ᓂᐅᕆᕈᑎᖃᖃᑦᑕᓂᒃᑯᑦ ᐊᒻᒪᓗ ᑕᑯᓇᓪᓗᑕ ᑮᓇᐅᔭᖅᑐᕈᑎᖏᓐᓂᒃ 
ᐊᑭᑐᔪᒃᑯᑦ ᐊᑐᖅᑐᐊᕈᑎᓄᑦ. ᖃᓂᑦᑐᑯᓪᓗ, ᖃᓄᖅᑑᕈᑎᑦᑎᐊᕙᒃ, ᐊᑯᓂᒨᖓᔪᒃᑯᓪᓕ, ᐊᖏᔪᐊᓗᒻᒥᒃ 
ᑮᓇᐅᔭᖅᑐᕋᔭᖅᑐᖅ ᑮᓇᐅᔭᖁᑎᖏᓐᓂᒃ ᓯᓚᑦᑐᕐᓴᖅᕕᒃᑯᑦ. 
 
ᐊᐱᕆᓯᒪᔪᖓ ᑭᓗᒻᑎᓂᖕᒥᒃ ᕿᒥᕐᕈᑲᓐᓂᖁᓪᓗᒍ ᑭᓱᒥᒃ ᐊᑐᐃᓐᓇᐅᔪᖃᕐᒪᖔᖅ ᓄᓇᓕᓐᓂ ᐊᒻᒪᓗ ᖃᓄᖅ 
ᑮᓇᐅᔭᖃᑦᑎᑕᐅᒍᓐᓇᕐᒪᖔᖅ ᐱᓕᕆᐊᕐᕆᓂᐊᕐᓗᒍ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓ. ᐊᖏᕈᓐᓇᖅᑐᒍᑦ ᑖᔅᓱᒥᖓ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᓇᑦᑎᖅ. 
 
ᓇᑦᑎᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ, ᐊᖓᔪᖅᑳ ᐅᖃᐅᓯᕆᔭᓐᓄᑦ. ᐅᑎᕐᓗᖓ ᐊᕙᑎᓕᕆᓂᕐᒧᑦ 
ᐃᓕᓐᓂᐊᕐᓂᖅ, ᐅᖃᖅᑲᐅᒐᕕᑦ ᓄᓇᒥ ᐃᓕᓐᓂᐊᕐᓂᖅ ᐃᑲᔪᕐᓂᐊᖅᑐᖅ ᐃᓕᓐᓂᐊᖅᑎᓂᒃ ᖃᓄᖅ 
ᐊᖑᓇᓱᓐᓂᕐᒥᒃ. ᑐᓴᖅᓯᒪᒐᒪ ᐊᑕᐅᓯᐅᖏᑦᑐᒥᒃ ᐃᓕᓐᓂᐊᖅᑎᒥᒃ. ᖃᓄᕐᓕ ᐃᓕᒍᓐᓇᕐᒪᑕ ᐊᖑᓇᓱᓐᓂᕐᒥᒃ 
ᖁᑭᐅᑎᖃᖏᓪᓗᑎᒃ, ᓇᔅᓴᕆᐊᖃᑦᑎᑕᐅᖏᓪᓗᑎᒃ ᖁᑭᐅᑎᒥᒃ ᐊᒻᒪᓗ ᐃᓕᓐᓂᐊᖅᑎᑕᐅᓂᑯᐃᓐᓇᖅᑎᒍᑦ 
ᖁᑭᐅᓯᔭᕈᓐᓇᓂᕐᒥᒃ? ᐊᐱᖅᑯᑎᒐ ᑕᕝᕙ. ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᓇᑦᑎᖅ. ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᑭᓯᐅᒪᔭᒃᑯᓪᓕ ᐅᖃᐅᓯᕆᔭᖓᓂᒃ ᑭᓕᓐᑎᓂᖕ ᑕᐃᒃᑯᐊ 
ᐃᓕᓐᓂᐊᖅᑏᑦ ᐃᓕᓐᓂᐊᖅᑐᑦ ᑕᒪᑐᒥᖓ, ᐅᑭᐅᒃᑯᑦ ᐊᐅᓚᖅᓯᒪᓕᕋᐃᒻᒪᑕ, ᐆᑦᑑᑎᒋᓗᒍ, ᖁᑭᐅᓯᔭᖅᐸᑦᑐᑦ, 
ᖁᑭᐅᑎᓂᒃ ᐊᑐᐃᓐᓇᖅᑕᖃᑦᑐᖅ, ᓴᐳᔾᔨᓂᕐᒧᑐᐃᓐᓇᐅᖏᑦᑐᖅ, ᐃᓚᖏᓐᓄᑦᑕᐅᖅ, ᐊᖑᓇᓱᒍᓐᓇᖃᑦᑕᖅᑐᑦ, 
ᑲᑐᔾᔭᐅᓪᓗᓂ ᐊᐅᓚᖅᓯᒪᑎᓪᓗᒋᑦ, ᐊᒻᒪᓗ ᑕᒪᔾᔭᓕ ᑐᑭᓯᐅᒪᔭᕋ ᐅᖃᐅᓯᕆᓚᐅᖅᑕᖓ ᑭᓕᓐᑎᓂᖕᐅᑉ. 
 
ᐊᐅᓚᖅᓯᒪᑎᓪᓗᒋᑦ, ᒪᓕᒐᓕᐅᖅᑎ ᐅᖃᖅᑲᐅᒻᒪᑦ, ᐅᓗᕆᐊᓇᖅᑐᖅᑕᖃᑉᐸᑦᑐᖅ, ᓲᕐᓗ, ᓇᓄᐃᑦ ᑎᑭᖃᑦᑕᑎᓪᓗᒋᑦ 
ᑐᐱᖅᕕᒋᔭᐅᔪᒧᑦ, ᐊᒻᒪᓗ ᐊᖏᑦᑕᐅᖅ. ᐊᐱᕆᓂᐊᕐᕋᒃᑯᑦ ᑭᓕᓐᑎᓂᖕ ᓇᓗᓇᐃᖅᓯᑲᓐᓂᖁᓗᒍ ᑕᒪᑐᒥᖓ 
ᖃᐅᔨᒪᓂᖅᓴᐅᒻᒪᑦ ᐃᓕᓐᓂᐊᕐᓂᐅᔪᒥᒃ ᐅᕙᓐᓂᓪᓕ? ᑭᓕᓐᑎᓂᖕ. 
 
ᐃᒃᓯᕙᐅᑕᖅ: ᑭᓕᓐᑎᓂᖕ. 
 
ᑭᓕᓐᑎᓂᖕ: ᑕᒪᓐᓇ ᓱᓕᔪᖅ. ᐱᑦᔪᑎᓪᓗᐊᑕᕆᔭᐅᔪᖅ ᐃᓕᓐᓂᐊᖅᑎᑦ ᐃᓕᓐᓂᐊᖃᑦᑕᕐᓂᖏᑦ ᐊᓐᓇᐅᒪᓂᕐᒥᒃ 
ᓄᓇᒥ, ᑭᓯᐊᓂᓕ ᖁᑭᐅᑎᖃᖃᑦᑕᖅᑐᑦ ᐱᑦᔭᐃᒃᑯᑕᐅᓂᐊᖅᑐᓂᒃ. ᐃᓛᓐᓂᒃᑯᑦ ᐊᑐᖅᑕᐅᖃᑦᑕᖅᑐᑦ 
ᐊᖑᓇᓱᓐᓂᕐᒧᑦ ᐃᓂᑖᖃᑦᑕᕐᓂᐊᕐᒪᑦ ᐃᓄᐃᑦ ᓂᕿᖏᓐᓂᒃ ᐊᐅᓚᖅᓯᒪᓪᓗᑎᒃ, ᐃᓕᓐᓂᐊᖅᑎᓄᑦ ᐊᒻᒪᓗ 
ᐃᖅᑲᓇᐃᔭᖅᑎᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑭᓕᓐᑎᓂᖕ. ᓇᑦᑎᖅ. 
 
ᓇᑦᑎᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒻᒪᖃ ᐊᐅᓚᑎᑦᑎᒍᓐᓇᕈᕕᑦ ᐃᓕᓐᓂᐊᖅᑎᓂᒃ ᐊᓯᐊᑎᒍᑦ ᐱᖃᑕᐅᖏᓪᓗᑎᒃ, 
ᒥᑭᓪᓕᑎᕆᓇᓱᙱᑦᑐᖓ ᐃᓕᓴᐃᔨᓂᒃ, ᐅᕝᕙᓘᓐᓃᑦ ᖃᓄᑐᐃᓐᓇᖅ, ᑭᓯᐊᓂᓕ ᐃᓛᒃᑯᑦ ᐊᐱᕆᔭᐅᓗᑎᒃ 
ᖃᓄᐃᓕᐅᖃᑦᑕᕐᒪᖔᑕ ᓄᓇᒥ, ᐱᑦᔪᑎᒋᓪᓗᒍ ᐊᑦᔨᒋᖏᑎᐊᕐᒪᒍ ᐅᖃᐅᓯᕆᔭᖓᑕ ᑭᓕᓐᑎᓂᖕᓂᐅᑉ ᐊᒻᒪᓗ 
ᐃᓕᓐᓂᐊᖅᑎᑦ ᐅᖃᐅᓯᕆᔭᖓᓄᑦ. 
 
ᖁᕕᐊᓱᒃᑲᔭᖅᐳᖓ ᐅᓂᒃᑳᖅᕕᐅᒍᒪ ᑕᒪᑐᒧᖓ. ᖁᔭᓐᓇᒦᒃ, ᐃᒃᓯᕙᐅᑕᖅ. ᑭᖑᓪᓕᖅᐹᖅ ᐊᐱᖅᑯᑎᒐ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᑭᓕᓐᑎᓂᖕ. 
 
ᑭᓕᓐᑎᓂᖕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᕕᐊᓱᒃᑲᔭᖅᑐᖓ ᑕᐃᒪᓐᓇᐃᓕᐅᕐᕆᐊᔅᓴᖅ ᐊᒻᒪᓗ ᐅᓂᒃᑳᓕᐅᕐᓗᖓ 
ᐊᖓᔪᖅᑳᒧᑦ ᑐᓂᒍᓐᓇᕋᔭᖅᑕᖓᓂᒃ ᑲᑎᒪᕕᒻᒧᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᓇᑦᑎᖅ): ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᔪᖓ ᐊᒻᒪᓗ ᓇᓗᖏᑦᑐᖓ ᐊᖓᔪᖅᑳ ᓂᕆᐅᑦᑐᖅ ᐊᐱᖅᑯᑎᓂᒃ 
ᐊᐅᓚᑦᑎᔩᑦ ᓇᐃᓕᒋᐊᖅᓯᒪᔪᑦ ᐅᓂᒃᑳᖏᓐᓂᒃ ᓴᖅᑭᓚᐅᖅᑕᖏᑦ. ᑕᐃᑲᓂ ᓇᓗᓇᐃᖅᓯᔪᖃᒻᒪᑦ ᐊᒻᒪᓗ 
ᐊᖏᓚᐅᖅᑐᑎᒍ, ᑭᖑᓪᓕᖅᐹᖓ ᐃᓚᒋᐊᕈᑎᖓᓂ, ᐅᓇ $1.3 ᒥᓕᐊᓐ ᐃᑳᕈᑎᒧᑦ ᑮᓇᐅᔭᖃᑦᑎᑦᑎᓂᖅ 
ᓯᓚᑦᑐᕐᓴᖅᕕᑯᓐᓄᑦ, ᐊᔪᙱᑎᑦᑎᓂᐊᕐᓚᐅᖅᑐᖅ ᓯᓚᑦᑐᕐᓴᖅᕕᑯᓐᓂᑦ ᐃᓕᔭᐅᓗᓂ ᐋᖅᑭᒋᐊᕈᑕᐅᓂᒃᑯᑦ ᐊᒻᒪᓗ 
ᐸᕐᓇᒍᑎᓕᐅᕐᓗᑎᒃ ᐋᖅᑭᒃᑎᕆᓕᖅᑭᓂᕐᒧᑦ, ᐱᓕᕆᐊᖃᕐᓂᕐᒧᑦ, ᐊᒻᒪᓗ ᐊᖅᑭᒋᐊᕐᓗᒍ ᓵᑦᑕᔅᓴᐅᖃᑦᑕᕐᓂᖅ ᐊᒻᒪᓗ 
ᐱᕕᖃᑦᑎᑦᑎᓗᑎᒃ ᐊᑐᓕᖅᑕᐅᓂᖓᓄᑦ ᐊᑐᓕᖁᔾᔪᑎᐅᔪᑦ ᐅᓂᒃᑳᒦᑦᑐᑦ. 

ᐃᓱᒪᓪᓗᖓ ᐃᓚᖓᒍᑦ ᐃᒫᒃ ᐊᑐᖅᑕᐅᔪᒫᓐᐊᓂᕐᐸᓪᓚᐃᓚᐅᖅᑐᖅ ᐱᕕᖃᑦᑎᑦᑎᓗᓂ ᐃᓪᓗᒌᓕᖅᓯᒪᔪᒃᑯᑦ 
ᑮᓇᐅᔭᖃᕐᓗᑎᒃ ᑕᐃᒃᓱᒧᖓ ᐊᕐᕌᒍᒧᑦ. ᐃᓱᒪᑐᐃᓐᓇᖅᑐᖓ, ᑕᐃᒪᐃᓚᐅᕐᒪᖔᖅ, ᑮᓇᐅᔭᐃᑦ 
ᐊᑦᔨᒌᓕᖅᑎᑕᐅᓂᐊᖅᐸᑦ ᑕᐃᒃᓱᒧᖓ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓄᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᒥᓱᑲᓪᓚᐅᓚᐅᖅᑐᑦ ᐊᑐᓕᖁᔭᐅᔪᑦ ᐃᓗᐊᓂ ᐅᓂᒃᑳᑉ 
ᐱᓕᕆᐊᖃᑦᑐᑦ ᑮᓇᐅᔭᓕᕆᓂᕐᒥᑦ ᐊᒻᒪᓗ ᐊᐅᓚᑦᑎᓂᕐᒨᖓᔪᓂᒃ ᓄᓇᕗᒻᒥ ᓯᓚᑦᑐᕐᓴᖅᕕᒃᑯᓐᓄᑦ. 
ᐅᖃᖅᑲᐅᒐᒪᐃᓛᑦ ᑲᑎᒪᕕᒻᒥ, ᐊᖓᔪᖅᑳᖑᕐᕋᒪ ᒫᑦᓯᒥ, ᐃᓚᒋᓚᐅᖅᑕᖓ ᓯᕗᓪᓕᐅᑎᒍᒪᔭᒪ 
ᐊᑦᔨᒌᓕᖅᑎᑲᓐᓂᕋᓱᐊᕐᓗᒍ ᑮᓇᐅᔭᖁᑎᖏᑦ ᐅᑎᖅᑎᓐᓇᓱᐊᕐᓗᒍ ᓇᑲᑕᐅᓂᕆᓚᐅᖅᑕᖓᓂᒃ. 
 
ᑮᓇᐅᔭᓕᕆᓂᕐᒧᑦ ᑲᑎᒪᔩᑦ ᐊᒻᒪᓗ ᐅᕙᒍᑦ ᐱᓕᕆᐊᖃᖅᓯᒪᔪᒍᑦ ᑕᒪᑐᒥᖓ ᐱᓕᕆᐊᒃᓴᐅᔪᒥᒃ ᐊᒻᒪᓗ 
ᓇᓂᓯᒍᓐᓇᓚᐅᖅᑐᒍᑦ 1.3 ᒥᓕᐊᓐᓂᒃ. ᓯᓚᑦᑐᕐᓴᖅᕕᒃᑯᑦ ᐱᓕᕆᐊᖃᖅᓯᒪᔪᑦ ᐊᑭᓕᒃᓴᖅ 
ᓄᖑᑎᖅᑕᐅᕙᓪᓕᐊᓂᖓᓄᑦ ᐸᕐᓇᒍᑎᒥᒃ ᓴᖅᑭᑕᐅᓚᐅᖅᑐᖅ ᓯᓚᑦᑐᕐᓴᖅᕕᒃᑯᑦ ᑲᑎᒪᔨᖏᑎᒍᑦ. 
 
ᐊᐱᕆᔪᓐᓇᖅᑕᕋ ᑭᓕᓐᑎᓂᖕ ᓇᓗᓇᐃᖅᓯᒍᓐᓇᖅᑐᖃᑉ ᐊᑐᖅᑕᐅᖃᑦᑕᖅᑐᓂᒃ ᑕᒪᑐᒧᖓ $1.3 ᒥᓕᐊᓐ ᐊᒻᒪᓗ 
ᐊᑦᔨᒌᓕᖅᑎᑕᐅᓯᒪᔪᖅ ᑮᓇᐅᔭᐃᑦ ᒥᒃᓵᓄᑦ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᑭᓕᓐᑎᓂᖕ. 
 
ᑭᓕᓐᑎᓂᖕ: ᖁᔭᓐᓇᒥᒃ, ᐃᒃᓯᕙᐅᑕᖅ. ᑲᑎᓐᓂᑯ $1.3 ᒥᓕᐊᓂ ᐃᑲᔫᑎᖃᒻᒪᕆᓚᐅᖅᑐᖅ ᐅᕙᑦᑎᓐᓂᒃ 
ᒪᑭᑎᔾᔫᒥᓇᓱᐊᖅᑐᒋᑦ ᑮᓇᐅᔭᖁᑎᕗᑦ ᓯᓚᑦᑐᕐᓴᖅᕕᒻᒥ. ᑐᓂᓯᒍᓐᓇᓚᐅᖅᑐᒍᑦ ᐊᑦᔨᒌᓕᖅᔫᒥᓯᒪᔪᒥᒃ 
ᑮᓇᐅᔭᖁᑎᒃᓴᓂᒃ ᑲᑎᒪᔨᓄᑦ ᑏᓰᕙᐅᑎᓪᓗᒍ, ᐊᖏᖅᑕᐅᓚᐅᖅᑐᓂᓗ. ᐊᒥᓲᓂᖅᓴᖓ ᑖᒃᓱᒪ $1.3 ᒥᓕᐊᓐ 
ᑐᓂᔭᐅᓯᒪᔪᖅ ᐊᑐᕐᓂᐊᖅᑐᖅ ᐊᑭᓕᒃᓴᒧᑦ, ᓄᖑᑎᕆᓇᓱᐊᕐᓗᓂ ᐊᑭᓕᒃᓴᒥᒃ. 
 
ᐋᖅᑭᒃᑎᕆᓯᒪᒻᒥᔪᒍᑦ ᓄᖑᑎᕆᕙᓪᓕᐊᓂᕐᒧᑦ ᐸᕐᓇᒍᑎᒥᒃ, ᑐᓂᓚᐅᖅᑕᕋ ᐊᖓᔪᖅᑳᒧᑦ ᔮᓄᐊᓕ 
ᐱᒋᐊᓕᕋᑖᖅᑎᓪᓗᒍ ᐊᒻᒪᓗ ᑲᑎᒪᔨᓄᑦ ᑲᑎᒪᓂᖃᑦᑎᓪᓗᑕ ᑎᓯᐱᕆᒥ ᐊᒻᒪᓗ ᓱᓕ ᑲᑎᒪᓂᖃᑦᑎᓪᓗᑕ ᕖᕗᐊᓕᒥ. 
ᐱᓕᕆᐊᕆᔪᒪᔭᕗᓪᓕ ᓯᕗᒧᐊᑉᐸᓪᓕᐊᓗᑕ ᐊᑭᓕᒃᓴᖅ ᓄᖑᑎᕆᕙᓪᓕᐊᓂᕐᒧᑦ ᐸᕐᓇᒍᑎ ᓄᖑᑎᕆᕙᓪᓕᐊᓗᑕ 
ᐊᑭᓕᒃᓴᒥᒃ ᔫᓐᒥ 2006; ᐃᓕᓯᒃᑲᓂᖏᓪᓗᑕ ᐊᒃᓱᕈᓐᓈᖅᑐᓂᒃ ᐃᓕᓐᓂᐊᖅᑎᖁᑎᑦᑎᓐᓄᑦ ᐊᒻᒪᓗ ᑕᑯᖏᓪᓗᑕ 
ᐃᓕᓐᓂᐊᕐᕋᔅᓴᖁᑎᕗᑦ ᓄᖑᑎᖅᑕᐅᓗᐊᖏᓪᓗᑎᒃ ᐊᒻᒪᓗ ᐱᔨᑦᑎᕈᑎᕗᑦ ᐃᓗᐊᓂ ᓯᓚᑦᑐᕐᓴᖅᕕᐅᑉ. 
 
ᐃᓱᒪᓪᓗᑕ ᐸᕐᓇᒍᑎᖃᕋᑦᑕ ᐅᕙᑦᑎᓐᓂᒃ ᐊᔪᙱᑎᑦᑎᓂᐊᖅᑐᖅ ᐊᒻᒪᓗ ᐱᓕᕆᖃᑎᖃᑦᑎᐊᖅᑐᑕ ᑲᑎᒪᔨᓂᒃ 
ᐊᒻᒪᓗ ᐊᔪᖅᑳᒥᒃ ᖃᐅᔨᒪᓇᑦᑎᐊᖁᓪᓗᒍ ᐱᓕᕆᐊᖑᓗᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓂᒃᑳᒥ ᐅᕙᓂ ᓇᓗᓇᐃᖅᓯᕐᒥᔪᖅ ᐋᖅᑭᒃᑎᕆᓕᖅᑭᕐᓂᐅᓇᓱᐊᖅᑐᖅ 
ᐅᑦᔨᖅᓱᕆᐊᓕᒃ ᓴᙵᖅᑎᕆᓂᕐᒥᒃ ᐊᖓᔪᖅᑲᐅᑎᑦ ᐊᐅᓚᐅᑦᑎᔨᖏᓐᓂᒃ ᐸᕐᓇᒍᑎᓕᐅᕐᓂᒃᑯᑦ 
ᐋᖅᑭᓱᐃᓕᖅᑭᕐᓂᒃᑯᑦ ᐃᓕᓐᓂᐊᕐᕈᑎᒃᓴᓂᐃ ᐊᒻᒪᓗ ᓴᙵᖅᑎᕆᓗᑎᒃ ᓵᑕᔅᓴᐅᖃᑦᑕᓂᕐᒥᒃ, ᐊᒻᒪᓗ ᐊᓯᖏᓐᓂᒃ. 
 
ᐃᓱᒪᑐᐃᓐᓇᖅᑐᖓ ᑐᓴᖅᑎᑕᐅᒍᒪ ᐅᕝᕙᓘᓐᓃᑦ ᓇᓗᓇᐃᖅᓯᕕᐅᒍᒪ ᓇᓕᐊᓐᓂᒃ ᐊᖓᔪᖅᑳᕐᒥᒃ ᐅᕝᕙᓘᓐᓃ 
ᐊᖓᔪᖅᑳᖓᓐᓂᒃ ᓯᓚᑦᑐᓴᖅᕕᒃᑯᑦ ᖃᓄᐃᓕᐅᖅᓯᒪᒻᒪᖔᑕ ᓴᙵᖅᑎᕆᓪᓗᑎᒃ ᐊᖓᔪᖅᑳᑦ ᐊᐅᓚᑦᑎᔨᐅᔪᓂᒃ.  

ᖃᓄᐃᓕᐅᖅᓯᒪᕙᑦ ᓴᙵᖅᑎᕆᓇᓱᐊᖅᑐᑎᒃ ᐅᕝᕙᓘᓐᓃᑦ ᑭᓱᒥᒃ ᑕᑯᓇᑉᐸᑦ ᐊᖅᑭᒃᑎᕆᓕᖅᑭᓂᕐᒧᑦ 
ᐃᓕᓐᓂᐊᕐᕈᑎᒃᓴᓂᒃ ᐊᒻᒪᓗ ᓴᙵᖅᑎᕆᕙᓪᓕᐊᕐᓂᕐᒥᒃ ᓵᑕᔅᓴᐅᖃᑦᑕᓂᕐᒧᑦ? ᖁᔭᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᓚᑦᑐᕐᓴᖅᕕᒃᑯᑦ ᐱᓕᕆᐊᖃᑦᑕᐅᑎᒋᓯᒪᑦᑎᐊᖅᑐᑦ ᐃᓕᓯᓪᓗᑎᒃ 
ᑮᓇᐅᔭᓕᕆᔨᒻᒪᕆᐅᓂᐊᖅᑐᒥᒃ ᐅᕝᕙᓘᓐᓃᑦ ᓯᓚᑦᑐᕐᓴᖅᕕᒃᑯᓐᓄᑦ ᑐᕌᖓᔪᒥᒃ, ᑮᓇᐅᔭᓕᕆᔨ. ᐃᖅᑲᓇᐃᔮᒃᓴᐅᔪᖅ 
ᑮᓇᐅᔭᓕᕆᓂᕐᒧᑦ ᐃᓐᓄᒃᓯᒪᓕᖅᑐᖅ ᐊᒻᒪᓗ ᐊᒥᓱᑦ ᐊᑐᓕᖁᔭᐅᓯᒪᔪᑦ ᓇᓂᔭᐅᓚᐅᖅᑐᑦ ᑮᓇᐅᔭᓕᕆᔪᑦ 
ᑲᒪᒋᔭᐅᓕᖅᑐᑦ ᐊᒻᒪᓗ ᑲᒪᒋᔭᐅᓯᒪᓪᓗᑎᒃ ᑮᓇᐅᔭᓕᕆᔨᒧᑦ ᐅᕝᕙᓘᓐᓃᑦ ᑮᓇᐅᔭᓕᕆᔨᒻᒪᕆᖓᑕ 
ᓯᓚᑦᑐᕐᓴᖅᕕᒃᑯᑦ. 
 
ᐅᖃᐅᓯᐅᓯᒪᒥᔪᖅᑕᐅ ᓯᓚᑦᑐᕐᓴᖅᕕᒻᒨᖓᔪᖅ ᑮᓇᐅᔭᖅᑐᕈᑎᐊᑕ ᐊᕐᕌᒍᐊ ᑭᓯᐊᓂᓕ ᒪᓕᒃᑐᖅ ᐋᖅᑭᒃᓯᒪᓂᖓᑕ 
ᓯᓚᑦᑐᕐᓴᖅᕕᒃᑯᑦ ᐊᒻᒪᓗ ᐃᓕᓐᓂᐊᖅᑏᑦ ᐅᐸᖃᑦᑕᕐᓂᖏᓐᓄᑦ ᐊᒻᒪᓗ ᐊᒥᓲᓂᖏᓐᓄᑦ. ᑕᒪᓐᓇ 
ᐃᓚᒋᔭᐅᓚᐅᖅᑐᖅ ᐅᑦᔨᓱᕈᑎᐅᓚᐅᖅᑐᓂᒃ ᐃᓚᖏᓐᓄᑦ ᐃᖅᑲᓇᐃᔭᖅᑎᖏᓐᓄᑦ ᑮᓇᐅᔭᐃᑦ 
ᐊᑐᖅᑕᐅᖃᑦᑕᖅᓯᒪᓂᖏᓐᓄᑦ ᕿᒪᑦᑕᑎᓂ ᓯᓚᑦᑐᕐᓴᖅᕕᒃᑯᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᕋᑖᕐᒪᑦ ᐊᖓᔪᖅᑳ, ᐱᓕᕆᐊᖑᓯᒪᔪᑐᐊᑦᑎᐊᖅ ᓴᙵᖅᑎᕆᓂᒃᑯᑦ 
ᐊᖓᔪᖅᑳᐅᑎᖏᓐᓂᒃ ᐃᖅᑲᓇᐃᔭᖅᑎᑖᖅᑐᑎᒃ ᑮᓇᐅᔭᓕᕆᔨᒥᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑲᔪᓯᒋᑦ, ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓂᒃᑳᖅ ᓴᖅᑭᑕᐅᑕᐃᓐᓇᓚᐅᖅᑐᖅ ᓅᕖᕙᒥ. 
ᐊᓯᔾᔨᖅᓯᒪᔪᖃᑦᑐᖅ ᐊᖓᔪᖅᑳᐅᑎᑎᒍᑦ ᐅᖃᐅᓯᕆᖅᑲᐅᔭᕗ ᐅᐊᑦᑎᐊᕈᑦᑎᐊᖅ ᐊᑐᖅᑕᐅᓯᒪᔪᑦ ᓯᓚᑦᑐᕐᓴᖅᕕᒻᒥ. 
ᓄᑖᒥᒃ ᐊᐅᓚᑦᑎᔨᖃᑦᑐᒍᑦ ᓲᕐᓗ ᑕᐃᑲᓂ ᓄᓇᑦᑕ ᐃᓕᓴᕕᖓᓂ, ᐊᑯᓂᐊᓗᒃ ᐅᑭᐅᖅᑕᖅᑐᒥ ᐃᓕᓴᐃᔨᐅᓯᒪᔪᖅ. 
ᖁᕕᐊᒋᑦᑎᐊᖅᑕᕗᑦᑕᐅᖅ. 
 
ᐱᓚᐅᕐᒥᔪᒍᑦ ᐃᖃᓗᒃᑑᑦᑎᐊᕐᒥᑦᑕᐅᖅ. ᐊᓯᔾᔨᖅᓯᒪᔪᖃᑦᑐᖅ ᑕᕝᕙᓂ ᐊᖓᔪᖅᑳᐅᑎᖏᓂ ᓯᓚᑦᑐᕐᓴᖅᕕᒃᑯᑦ. 
ᐃᓕᓯᓯᒪᓪᓗᖓ ᐊᖓᔪᖅᑳᒥᒃ, ᑮᓇᐅᔭᓕᕆᔨᐅᔪᖅ ᐃᓗᐊᓕ ᓯᓚᑦᑐᕐᓴᖅᕕᒃᑯᑦ ᐋᖅᑭᒃᓯᒪᓂᖓᑕ. 
ᐊᐅᓚᑦᑎᓂᒃᑯᑦᑕᐅᖅ ᐱᑕᖃᖅᓯᒪᒻᒥᔪᖅ ᐃᓚᖏᓐᓂ ᐱᓕᕆᓂᒃᑯᑦ ᐊᓯᔾᔨᕐᓂᐅᔪᑦ ᓯᓚᑦᑐᕐᓴᖅᕕᒻᒥ. ᐊᒻᒪᓗ, 
ᐅᖃᖅᑲᐅᒐᑦᑕᐃᓛᒃ, ᐊᑐᓕᖁᔨᔾᔪᑎᐅᔪᑦ ᒪᓕᒃᑕᐅᓚᐅᖅᑐᑦ ᐊᒻᒪᓗ ᐅᓪᓗᒥᒨᖓᓕᖅᑎᑕᐅᕙᑦᑐᑦ ᐱᕙᓪᓕᐊᓂᕗᑦ 
ᒪᓕᒃᑐᒍ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᒃᓯᕙᐅᑖᖅ, ᐅᖃᕋᑖᕐᒪᑦ ᐊᖓᔪᖅᑳ, ᓄᑖᒥᒃ ᐊᐅᓚᑦᑎᔨᖃᓕᕐᒪᑕ ᓄᓇᑦᑕ 
ᐃᓕᓴᕕᐊᓂ. ᖃᓄᐃᓚᐅᕐᒪᓪᓕ ᐊᐅᓚᑦᑎᔨᑐᖃᖓ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓅᑦᑎᖅᓯᒪᔪᖃᕐᒥᒻᒪᑦ ᐃᖅᑲᓇᐃᔮᓂ ᑕᕝᕙᓂ. ᐃᖅᑲᓇᐃᔮᕐᒥᒃ 
ᒪᑐᐃᖅᑐᖃᓚᐅᕐᒪᑦ. ᒪᑐᐃᖅᓯᓚᐅᕐᕋᑦᑕ ᐃᖅᑲᓇᐃᔮᒃᓴᒥᒃ. ᐊᓕᐊᓇᐃᒍᓱᑦᑐᖓ ᐅᖃᕈᓐᓇᕋᒪ ᒥᔅ. ᐲᓯ ᐱᑦᓯᐅᓛᖅ  

ᐊᒃᓱᒻᒪᕆᐊᓗᒃ ᐱᓕᕆᓯᒪᔪᖅ ᐱᓕᕆᕕᐊᓄᑦ ᐃᓕᓐᓂᐊᖅᑐᓕᕆᔨᒃᑯᑦ, ᐊᑯᓂᐊᓗᒃ ᐃᓕᓴᐃᔨᐅᔪᖅ ᒫᓐᓇᐅᔪᖅ 
ᐊᐅᓚᑦᑎᔨᐅᓕᖅᑐᖅ ᓄᓇᑦᑕ ᐃᓕᓴᕕᖓᓂ, ᐃᓅᓪᓗᓂ. ᓄᓇᑦᑕ ᐃᓕᓴᕕᖓ ᖃᐅᔨᒪᔪᑦ ᒪᓕᒐᓕᐅᖅᑏᑦ 
ᐊᖏᓂᖅᐹᖑᒻᒪᑦ ᐃᓕᓴᕕᐅᔪᓂ ᐃᓗᐊᓂ ᓯᓚᑦᑐᕐᓴᖅᕕᐅᑉ ᐃᓚᖏᑎᒍᑦ ᐊᒻᒪᓗ ᐊᓕᐊᓇᐃᒍᓱᑦᑎᐊᖅᑐᑕ ᐲᓯ 
ᐃᓚᐅᕐᓕᕐᓂᖓᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑲᔪᓯᒋᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓗᖏᓚᖓ, ᑭᓯᐊᓂᓕ ᐊᐱᕆᔪᒪᓪᓗᒍ ᖃᓄᐃᓚᐅᕐᒪᖔᖅ 
ᐊᐅᓚᑦᑎᔨᒋᓚᐅᖅᑕᖓ ᐊᐅᓛᕐᓂᐅᔪᒥᒃ ᑕᕝᕙᓂ. ᖃᓄᐃᑦᑐᖃᓚᐅᕐᒪᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᖓᔪᖅᑳ ᐃᐊᑦ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐅᓚᑦᑎᔨᐅᓚᐅᖅᑐᖅ ᐃᓕᓴᕕᒻᒥ, ᒪᓕᒐᓕᐅᖅᑏᑦ ᖃᐅᔨᒪᔪᑦ, 
ᓄᓕᐊᖓ ᐃᓕᓴᐃᔨᓪᓗᐊᑕᕆᔭᐅᓚᐅᕐᒪ ᐋᓐᓂᐊᓯᐅᖅᑎᔅᓴᐅᓂᕐᒧᑦ ᐃᓕᓐᓂᐊᕐᓂᕐᒥ ᓄᖅᑲᖓᓕᕐᒪᑦ 
ᐃᖅᑲᓇᐃᔮᒥᓂᒃ. ᐊᐅᓚᑦᑎᔨᖓ ᓄᓇᑦᑕ ᐃᓕᓴᕕᖓᑕ ᐃᖃᓗᓐᓂ ᑭᓇᑐᐃᓐᓇᑦᑎᐊᑎᑐᒃ ᓄᓕᐊᒥᓂᒃ 
ᓅᖃᑎᖃᕋᔭᖅᑐᖅ. 
 
ᐱᐊᓂᒃᓯᓚᐅᖅᑐᖅ ᐃᖅᑲᓇᐃᔮᒥᓂᒃ ᓯᓚᑦᑐᕐᓴᖅᕕᒻᒥ ᑕᐃᑲᓂ ᐃᓕᓴᕕᒻᒥ ᐱᕕᖃᑦᑎᒍᒪᓪᓗᓂᐅ ᐃᓕᓂᕆᔭᖓ ᒥᔅ. 
ᐱᑦᓯᐅᓛᑉ, ᐃᓕᓯᒪᓕᖅᑐᖅ ᐊᒻᒪᓗ ᒫᓐᓇᐅᔪᖅ ᑕᐃᓐᓇ ᐊᖑᑎᐅᔪᖅ ᐅᖃᐅᓯᐅᔪᖅ, ᐊᒻᒪᓗ ᐅᖃᐅᓯᖃᕈᒪᓇᖓ 
ᐃᖅᑲᓇᐃᔭᖅᑐᓕᕆᓂᕐᒥᒃ ᐃᖅᑲᓇᐃᔭᓕᖅᑐᖅ ᓯᓚᑦᑐᕐᓴᖅᕕᒻᒧᑦ ᐊᑦᔨᒌᖏᑦᑐᓄᑦ ᐱᓕᕆᐊᖃᑦᑐᓂ ᐊᒻᒪᓗ ᓱᓕᒍᒪ 
ᐱᐊᓂᓐᓂᐊᖅᑐᖅ ᐃᖅᑲᓇᐃᔮᒥᓂᒃ ᔫᓂᒥᖃᐃ ᑕᒫᓂ ᐊᕐᕌᒍᒥ. 
 
ᐊᒻᒪᑕᐅᖅ, ᐃᓚᖓ ᐃᖅᑲᓇᐃᔮᕆᔭᖓᑕ ᓴᖅᑭᖃᑦᑕᓚᐅᕐᒥᔪᖅ ᑲᑎᒪᕕᒻᒥ. ᓯᓚᑖᓃᑦᑐᓄᑦ ᐱᓕᕆᕕᐅᔪᓄᑦ 
ᐃᓚᒋᔭᐅᔪᖅ ᐊᒻᓗ ᐃᓚᖓ ᑮᓇᐅᔾᔭᔅᓵᖓᑕ ᐊᑭᓕᖅᑕᐅᖃᑦᑕᖅᑐᖅ ᑳᑦᑐᓛᖓᑎᒍᑦ. 
 
ᐅᖃᐅᓯᖃᕈᒪᖏᓐᓇᑦ ᑲᖑᓇᖅᑐᕈᔪᓐᓂᒃ ᖃᓄᖅ ᐃᓄᐃᑦ ᐊᑭᓕᖅᑕᐅᖃᑦᑕᒪᖔᑕ ᐊᒻᒪᓗ ᑮᓇᐅᔾᔭᔅᓴᖃᑦᑕᕐᒪᖔᑕ, 
ᐊᓯᖏᑎᒍᓪᓗ, ᑭᓯᐊᓂᓕ ᐃᖅᑲᓇᐃᔮᖓ ᐃᓐᓄᒃᓯᒪᓕᖅᑐᖅ. ᐊᐅᓛᖅᓯᒪᓕᖅᑐᖅ ᐱᔪᒪᔭᐅᓯᒪᓪᓗᓂ ᐃᓗᐊᓂ 
ᑎᑎᖅᑲᐃᑦ ᐅᖃᐅᓯᕆᕋᑖᖅᑕᑦᑕ ᑲᒪᒋᔭᐅᒋᐊᖃᕐᓂᖏᒍᑦ ᐱᔪᒫᕆᔭᐅᔪᑦ. ᑕᐃᒪᓐᓇᐃᓕᖓᕗᖅ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑲᔪᓯᒋᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᐱᓕᕆᓂᐊᖅᑐᖓ ᖃᓄᐃᓕᓂᑯᕐᒥ. ᐊᐱᕆᖃᑦᑕᕋᒪ 
ᓇᓗᓇᐃᔭᖅᓯᒪᔪᖅᑕᖃᕐᒪᖔᖅ ᐊᖓᔪᖅᑳᑉ ᐅᖃᐅᓯᖏᓐᓂ. ᑐᓴᕈᒥᓇᒻᒪᕆᕋᑖᖅᑐᖅ ᓴᖅᑭᖅᑎᕋᑖᖅᑕᖓᓂ. 
 
ᐃᓚᖓ ᐅᖃᓕᒫᓚᐅᖅᑕᕋ ᐅᖃᖅᓯᒪᒻᒪ ᓴᖅᑭᑎᑦᑎᓗᓂ ᐸᕐᓇᑕᐅᓯᒪᔪᓂ ᐋᖅᑭᒋᐊᖅᑕᐅᓗᑎ ᐱᓕᕆᐊᖑᔪᑦ. 
ᐅᕙᓐᓄ ᓇᓗᓇᐃᖅᓯᔪᓐᓇᖅᑲ ᐊᖓᔪᖅᑳ, ᖃᓄᐃᑦᑑᓚᐅᕐᐸᑦ ᐊᑲᐅᖏᓕᐅᕈᑎᐅᔪᑦ ᑕᐃᒫᒃ ᐃᓕᓴᕆᔭᐅᓚᐅᖅᑐᑦ 
ᐱᓕᕆᐊᓂᑦ ᐋᖅᑭᑦᓯᒪᓂᖏ ᑕᐃᒪᐃᓕᖓᔭᕆᐊᖃᓕᖅᑐᑎ ᒫᓐᓇ, ᓴᖅᑭᑎᑦᑎᓗᑎ ᐸᕐᓇᐅᒻᒥ ᐋᖅᑭᒋᐊᖅᑕᐅᓗᓂ 
ᐱᓕᕆᐊᓕᐅᕐᓂᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇ ᐃᓚᒌᔭᖓ ᐱᓕᕆᐊᖅ ᓴᖅᑭᖅᑎᑕᐅᓯᒪᔪᖅ ᐊᔾᔨᒌᖏᑦᑐᓂ 
ᐅᓂᒃᑳᓂ. ᐋᖅᑮᕙᓪᓕᐊᒐᑦᑕ ᐱᓕᕆᐊᒥ, ᒪᕐᕉᓕᖅᑲᖓᔪᑦ. ᓯᕗᕐᓕᖅ, ᐃᓕᓐᓂᐊᕋᒃᓴᐅᓂᕐᒧ ᐃᓚᖓ ᐱᓕᕆᐊᖅ 
ᒫᓐᓇᐅᔪᒥ ᐊᑐᐃᓐᓇᕈᖅᑕᐅᔭᕆᐊᓖᑦ, ᐱᔭᕇᖅᓯᒪᔪᖁᑎᕗᑦ ᓯᓚᑦᑐᓴᕐᕕᒻᒥ. 
 
ᐃᓚᒋᔪᓐᓇᖅᑕᖓ ᑕᑯᔭᑦᑎᓐᓂ ᓄᓇᕗᒻᒥ ᐃᓕᓴᐃᔨᐅᓂᕐᒧ ᐱᓕᕆᐊᒥ, ᐋᓐᓂᐊᓯᐅᖅᑎᐅᓂᕐᒧ ᐱᓕᕆᐊᖅ, 
ᒪᓕᒐᓕᕆᓂᕐᒧ ᐱᓕᕆᐊᖅ ᐱᔭᕇᕐᓂᐅᓴᔪᑦ ᓇᓗᓇᐃᒃᑯᑎᖃᖅᑐᑎ. ᑕᕝᕙᓂᒃᓴᐃᓐᓇᖅ ᐋᖅᑭᒋᐊᖅᓯᓪᓗᓂ 
ᐊᔾᔨᒌᖏᑦᑐᓂ ᐱᓕᕆᐊᓂ ᐃᓗᐊᓂ ᖃᓄᐃᓕᖓᓂᖓᓂ ᐊᒻᒪ ᓴᖅᑭᑎᑦᑎᓗᓂ ᐊᓯᖏᓐᓂ ᐱᓕᕆᐊᓂ, 
ᐱᕚᓪᓕᕈᑎᒃᑲᓐᓂᐅᔪᑦ ᐃᓕᓐᓂᐊᖅᑎᓄ. ᑕᐃᒪᐃᓐᓂᖓᓄ, ᓲᕐᓗ. ᕿᒥᕈᓂᐅᔪᖅ ᑲᔪᓯᑎᑕᐅᔭᕆᐊᓕ 
ᐊᐅᓚᑦᑎᔨᐅᓂᕐᒧ ᐃᓕᓐᓂᐊᕋᒃᓴᓂ ᐱᓕᕆᐊᓂ, ᓴᖅᑭᑎᑦᑎᔭᕆᐊᖃᖅᑭᑕ ᖃᕋᓴᐅᔭᓂᕆᓂᕐᒧ ᐱᓕᕆᐊᓂ. 
 
ᑕᐃᒫᒃ ᑐᑭᖃᖅᑎᑕᐅᓚᐅᖅᑐᖅ ᐋᖅᑭᒋᐊᖅᓯᓂᕐᒥ ᐱᓕᕆᐊᓂ ᐃᓗᐊᓂ ᑕᑯᒍᕕᒋᑦ ᐅᓂᒃᑳᑉ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᑏ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒪᒐᔭᖏᑦᑐᒍᖅᑲᐃ ᑭᓯᐊᓂ ᐃᓕᓯᓂᐊᕈᓂ ᐅᕙᒍᑦ ᐅᓂᒃᑳᖏᓐᓂ 
ᑕᑯᒍᓐᓇᕐᓂᐊᕋᑦᑎᒍ. ᓇᓗᓇᐃᖅᓯᒻᒪᑦ ᑕᐃᒫᒃᑭᓯᐊᓂᐅᒻᒪᑦ ᖃᐅᔨᒪᒋᐊᖃᖅᑐᒍ ᐊᐱᕆᒋᐊᖃᓕᕋᐃᒍᑦᑕ. 
ᑐᕌᖅᑎᑕᖓ ᐅᕙᖓ ᐊᐱᖅᑯᑎᖓᓄ. ᖃᓄᖅ ᖃᐅᔨᒪᕕᑦ ᐋᓐᓂᐊᓯᐅᖅᑎᐅᓂᕐᒧ ᐱᓕᕆᐊᖅᑕᖃᕐᒪᑦ, 
ᐃᓕᓴᐃᔨᐅᓂᕐᒧᑦ ᐱᓕᕆᐊᑦ ᐊᒻᒪ ᐊᕙᑎᓕᕆᓂᕐᒧ ᐱᓕᕆᐊᑦ? ᖃᓄᖅ ᓯᓚᑦᑐᓴᕐᕕᒃ ᓇᓗᓇᐃᖅᓯᕙᑉᐸᑦ 
ᖃᓄᐃᑦᑐᓂ ᐃᓕᓐᓂᐊᕋᒃᓴᖅᑕᖃᕐᓂᐊᕐᒪᖔᖅ? ᖃᓄᖅ ᓇᓗᓇᐃᖅᓯᕙᑉᐸᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᑏ, ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᔾᔨᒌᖏᕈᓘᔭᖅᑐᑦ ᑕᑯᒍᓐᓇᖅᑕᕗ ᖃᓄᖅ 
ᓴᖅᑭᖅᑎᑕᐅᕙᒻᒪᖔᑕ ᐃᓕᓐᓂᐊᕋᒃᓴᐃᑦ ᓯᓚᑦᑐᓴᕐᕕᒻᒥ.. ᐃᓚᖏ ᐱᔪᒪᔭᐅᔪᑦ ᓯᓚᑦᑐᓴᕐᕕᒻᒧ. ᐆᑦᑑᑎᑦᑎᐊᕙᐅᔪᖅ 
ᐋᓐᓂᐊᖅᑐᓕᕆᓂᕐᒧ ᐱᓕᕆᐊᖅ. ᐱᔪᒪᔭᐅᓚᐅᖅᑐᖅ ᓄᓇᕗᑦ ᒐᕙᒪᒃᑯᖏᓐᓄ ᓯᓚᑦᑐᓴᕐᕕᒻᒧ ᓴᖅᑭᖅᑎᑕᐅᓗᓂ, 
ᐊᑐᓕᖅᑎᑕᐅᓗᓂ ᐊᒻᒪ ᐊᐅᓚᑦᑎᓗᑎ ᐊᔾᔨᐸᓗᐊᓂ ᒪᓕᒐᓕᕆᓂᕐᒧ ᐱᓕᕆᐊᒥ. ᓄᓇᕗᒻᒥ ᐃᓕᓴᐃᔨᐅᓂᕐᒧ 
ᐱᓕᕆᐊᖅ ᐆᑦᑑᑎᐅᔪᓐᓇᕐᒥᔪᖅ, >>ᐸᑦᑕᑐᖅᑐᑦ ᐊᑖᓂ ᑲᓇᓐᓇᕐᒥ ᐃᓕᓴᐃᔨᐅᓂᕐᒧ ᐱᓕᕆᐊᖅ 
ᓯᓚᑦᑐᓴᕐᕕᑐᖃᐅᓚᐅᖅᑐᖅ ᐊᐱᕆᔭᐅᓪᓗᓂ ᑲᖅᑭᑎᑦᑎᑯᔭᐅᓪᓗᓂ. ᐱᔪᒪᔾᔪᑎᐅᔪᖅ ᓴᖅᑭᕈᓐᓇᖅᑐᖅ ᓯᓚᑖᓂ. 
ᒫᓐᓇᐅᔪᒥ ᐅᔭᕋᓐᓂᐊᓂᕐᒧ ᐱᓕᕆᐊᖃᖅᑐᒍᑦ ᐃᓕᓐᓂᐊᓂᕐᒥ, ᓲᕐᓗ, ᖃᐅᔨᒪᒐᕕᑦ ᐃᓚᖏ ᓴᖅᑮᓂᐊᖅᑐᑦ 
ᐱᓕᕆᐊᒃᓴᓂ. 
 
ᐊᐃᑉᐸᖓ ᑐᙵᓂᖃᕈᓐᓇᖅᑐᖅ ᓄᓇᓕᐅᑉ ᐱᔪᒪᓂᕆᔭᖓᓂ, ᓄᓇᓕᐅᔪᑦ ᐊᐱᕆᑎᓪᓗᒋ ᖃᓄᐃᑦᑐᓂ 
ᐃᓕᓐᓂᐊᕋᒃᓴᖅᑕᖃᕈᓐᓇᕐᒪᖔᖅ, ᓲᕐᓗ, ᐃᓅᓯᓕᕆᓂᕐᒧᑦ ᑕᑯᓚᐅᖅᑕᑎᓐᓂ ᐊᐅᓚᓚᐅᖅᑐᖅ ᐃᒡᓗᓕᒻᒥ, 
ᐊᒥᓱᒐᓚᐅᔪᑦ ᐱᔭᕇᖅᓯᓚᐅᖅᑐᑦ ᐱᓕᕆᐊᒥ. 
 
ᐱᖓᔪᖓᑦ, ᓱᓖᓛᒃ ᐱᑕᖃᕆᐊᓖᑦ ᓴᖅᑭᐸᓪᓕᐊᔪᑦ. ᐆᑦᑑᑎᒋᓗᒍ ᐅᖃᐅᓯᕆᕋᑖᖅᑕᕗᑦ ᖃᕋᓴᐅᔭᓕᕆᓂᕐᒧ 
ᐱᓕᕆᐊᖅ ᐃᓕᓐᓂᐊᖅᑎᓂ ᐱᔭᕇᖅᓯᓚᐅᕐᑐᑦ ᓇᓗᓇᐃᒃᑯᑕᖃᖅᑐᑎ. ᖃᕋᓴᐅᔭᓕᕆᓂᕐᒥ, ᐆᑦᑑᑎᒋᓗᒍ, 
ᐋᖅᑭᒃᓯᔪᓐᓇᕐᓗᑎ ᖃᕋᓴᐅᔭᕐᓂᑦ ᐊᒻᒪ ᐊᓯᖏ ᖃᕋᓴᐅᔭᕐᓅᖓᔪᑦ. ᑕᐃᒪᐃᓐᓂᖓᓄ ᐊᔾᔨᒌᑦᑐᑦ ᐱᓕᕆᐊᑦ 
ᓴᖅᑭᑕᐅᕙᑦᑐᑦ ᐊᒻᒪ ᐃᓕᓐᓂᐊᕋᒃᓴᐃᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᑏ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓚᖓ ᓇᓗᓇᐃᖅᓯᒻᒥᔪᖅ ᐅᕙᓂ ᐅᓂᒃᑳᓂ ᐅᖃᐅᓯᖃᕐᒪᑦ ᓄᑖᓂ 
ᑮᓇᐅᔭᖃᖅᑎᑦᑎᓂᕐᒧ ᐃᓕᐅᖅᑲᖅᑕᐅᔪᑦ ᓯᓚᑦᑐᓴᕐᕕᒃ, ᑲᑎᒪᔨᖏᑦ ᐅᕝᕙᓘᓐᓃᑦ ᐊᑐᖅᑕᐅᔭᕆᓖᑦ 
ᑲᑎᒪᔨᖏᓐᓃᖔᕋᔭᖅᑐᑦ ᐊᖓᔪᖅᑳᑉ ᑮᓴᐅᔭᓕᕆᓂᕐᒧ ᑲᑎᒪᔨᖏᓐᓂ ᐊᖏᖅᑕᐅᔪᑎᖓᓄ. 
ᖃᐅᔨᔪᒪᑐᐃᓐᓇᖅᑐᖓᓕ ᐊᖓᔪᖅᑳ, ᐅᕝᕙᓘᓐᓃᑦ ᐊᖏᔪᖅᑳᖅ ᓇᓗᓇᐃᖅᓯᔪᓐᓇᕐᒪᖔᖅ ᓇᒦᓕᕐᒪᖔᑕ, ᐊᒻᒪ 
ᖃᖓᒃᑯᑦ ᓂᕆᐅᒋᔪᓐᓇᓂᐊᖅᑲᕗ ᓴᖅᑭᖅᑎᑕᐅᔪᑦ ᖃᐅᔨᒪᒐᕕ ᐊᖓᔪᖅᑳᖑᓪᓗᑎ ᓇᓗᓇᐃᖅᓯᖅᑲᐅᒐᕕ 
ᐊᑲᐅᖏᓕᐅᕈᑎᐅᓗᐊᖅᑐᒥ ᓯᓚᑦᑐᓴᕐᕕᒻᒥ ᓇᓗᓇᐃᖅᑕᐅᓯᒪᔪᖅ ᐅᕙᓂ ᑮᓇᐅᔭᖃᖅᑎᑕᐅᑦᑎᐊᖏᓐᓂᖅ. 
ᖃᐅᔨᔪᒪᑐᐃᓐᓇᖅᑐᖓᓕ ᖃᖓ ᓂᕆᐅᒋᔪᓐᓇᓂᐊᖅᑲᕗ ᓴᖅᑭᖅᑎᑕᐅᓗᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᑏ, ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑮᓇᐅᔭᖃᖅᑎᑕᐅᓂᕐᒧ ᐃᓕᐅᖅᑲᖅᑕᐅᓂᖏᓐᓄ ᐊᑐᐊᒐᖅ 
ᐱᖁᔭᐅᓯᒪᔪᖅ ᐅᓂᒃᑳᓃᓚᐅᖅᑐᖅ ᑲᔪᓯᕙᓪᓕᐊᔪᖅ ᐋᖅᑭᒃᓯᒪᓂᖓᓂ. ᑭᖑᓂᑦᑎᓐᓂ ᓯᓚᑦᑐᓴᕐᕕᒃ 
ᑮᓇᐅᔭᖃᖅᑎᑕᐅᓯᒪᒻᒪ ᐊᑐᖅᑐᑎ ᐃᓕᐅᖅᑲᖅᑕᐅᓂᖏᓐᓄ ᑭᖑᕐᕕᖅᑕᐅᓯᒪᔪᖅ ᐊᕕᓚᐅᑦᑎᓐᓇᒍ. ᐊᕕᒃᓯᒪᓕᕐᒪᑦ 
ᑲᔪᓯᓚᐅᖅᑐᖅ. 
 
ᐃᓚᖓ ᐱᓕᕆᐊᖅ ᖃᐅᔨᓇᓱᐊᖅᑕᕗ ᖃᓄᐃᑦᑐᓂ ᑮᓇᐅᔭᖃᖅᑎᑦᑎᓂᕐᒧ ᐊᑐᕈᓐᓇᕐᒪᖔᑦᑕ. 
ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᖃᑎᖃᖅᑐᑎ ᓯᓚᑦᑐᓴᕐᕕᒻᒥ, ᑳᑦᑐᕌᖅᓯᓚᐅᕐᑐᑦ ᔪᐊᔨᐊᓐ ᓯᓚᑦᑐᓴᕐᕕᒻᒥ 
ᖃᐅᔨᓴᕐᓂᐊᕐᓗᑎ ᑮᓇᐅᔭᖃᖅᑎᑦᑎᓂᕐᒧ ᐃᓕᐅᖅᑲᖅᑕᐅᓗᑎ ᒫᓐᓇᐅᔪᒥ ᐊᑐᖅᑕᕗ ᓯᓚᑦᑐᓴᕐᕕᒻᒥ, ᐊᒻᒪ 
ᑕᑯᓂᐊᕐᓂᐊᕋᑦᑕ ᖃᓄᖅ ᓯᕗᒧᐊᒍᓐᓇᕐᒪᖔᑦᑕ ᐱᖃᓯᐅᑎᓗᑎ ᑮᓇᐅᔭᖃᖅᑎᑦᑎᓂᕐᒧ ᐊᑐᐊᒐᖅ ᑭᓲᓂᐊᕐᒪᖔᖅ 
ᑐᙵᕕᖓ ᐊᒻᒪ ᖃᓄᖅ ᐊᖏᓪᓕᒋᐊᕐᓂᐊᕐᒪᖔᑦᑕ. ᐃᓚᖓ ᐱᓕᕆᐊᖅ ᖃᐅᔨᓇᓱᐊᖅᑕᕗ ᖃᓄᐃᑦᑐᓂ 
ᑮᓇᐅᔭᖃᖅᑎᑦᑎᓂᕐᒧ ᐊᑐᕈᓐᓇᕐᒪᖔᑦᑕ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᑏ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᒪᓐᓇ ᖃᖓ ᑕᑯᓂᐊᖅᑲᕗ; ᑕᒫᓂ ᑮᓴᐅᔭᓕᕆᓂᕐᒧᑦ ᐊᕐᕌᒍᒥ ᐅᕝᕙᓘᓐᓃᑦ 
ᐊᕐᕌᒍᓂᐊᕐᑐᒥ ᐅᕝᕙᓘᓐᓃᑦ ᑕᓪᓕᒪᓂ ᐊᕐᕌᒍᓂ ᑮᓴᐅᔭᓕᕆᓂᕐᒧ ᐅᕝᕙᓘᓐᓃᑦ ᑕᖅᑭᐅᓂᐊᖅᑐᒥ? ᖃᐅᔨᒪᕕᑦ 
ᑕᒪᓐᓇ ᑕᐃᒪᐃᓐᓂᐊᕐᒪᖔᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᑏ ᑭᐅᒋᑦ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑐᐊᒐᒃᓴᖑᐊᖅ ᐱᔭᕇᖅᓯᒪᖁᓂᐊᖅᑕᕗ ᒫᑦᓯ ᓄᙳᖓᓂ, 
ᐅᑎᕐᕕᒋᓗᒋ ᑲᑎᒪᔩᑦ ᑭᖑᓪᓕᖅᐹᒥ ᕿᒥᕈᔭᐅᓗᓂ, ᓴᖅᑭᕋᔭᖅᑐᖅ ᑲᑎᒪᔨᓂ, ᐊᖏᖅᑕᐅᓗᓂ ᑐᖏᓕᖓᑕ 
ᒥᓂᕝᑕᐅᑉ ᐃᓕᓐᓂᐊᖅᑐᓕᕆᓂᕐᒧᐊᒻᒪ ᐊᖓᔪᖅᑳᒧ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᑏ. ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᑯᒍᔭᓂᐊᖅᑕᕋ, ᖃᐅᔨᒪᒻᒥᔪᖓ ᐃᓚᖃᑕᐅᔪᓕᒫᑦ ᑲᑯᒍᒪᓂᐊᕐᒥᔪᑦ, ᐋᒡᒐᖃᐃ 
ᐊᖓᔪᖅᑳ ᑮᓇᐅᔭᓕᕆᓂᕐᒧ. ᑖᓐᓇ ᓴᖅᑭᓂᐊᖅᑐᖅ, ᐊᒻᒪ ᐊᓯᖏ ᐱᓕᕆᕖᑦ, ᑮᓇᐅᔭᐃᒃᑲᓐᓂᑐᐃᓐᓇᕆᐊᓖᑦ. 
 
ᐅᓂᒃᑳᖅ ᓇᓗᓇᐃᖅᓯᓯᒪᒻᒪᑦ, ᐃᓚᒋᒻᒪᒍ ᐃᓕᓴᕆᔭᐅᓯᒪᔪᖅ ᐊᑲᐅᖏᓕᐅᕈᑎᓂ. ᐃᓚᖏᑦ, ᐊᑖᓂᒋᐊᖅ 
ᒪᑉᐱᖅᑐᒐᕐᒥ, ᐅᖃᖅᓯᒪᒻᒪᑦ ᐃᓱᒫᓘᑎᖃᕐᒪᕆᒻᒪᑕ ᐃᖅᑲᓇᐃᔭᖅᑏᑦ ᑐᙵᕕᐅᔪᓐᓇᕐᓂᖏ ᐊᓪᓚᕕᓪᓗᐊᑕᐃᑦ,  

ᐊᖏᔪᖅᑳᖅ ᐃᖅᑲᓇᐃᔭᖅᑏᑦ, ᐊᒻᒪ ᐊᒥᓲᓂᖅᓴᐃ ᐃᖅᑲᓇᐃᔭᖅᑏᑦ ᐃᑉᐱᒍᓱᓚᐅᕐᒪᑕ ᐊᖏᔪᖅᑳᖅ 
ᐃᖅᑲᓇᐃᔭᖅᑏᑦ ᑲᒪᓚᐅᖏᒻᒪᑕ ᐱᒻᒪᕆᐅᔪᓂ ᐱᓕᕆᐊᖑᒋᐊᓕᓐᓂ ᐊᒻᒪ ᐅᓇᒻᒥᓂᐊᖅᑕᖏ ᓯᓚᑦᑐᓴᕐᕕᐅᑉ, ᐊᒻᒪ 
ᑰᓕ ᐅᖃᐅᓯᕆᕙᓪᓚᐃᖃᐅᒻᒥᔭᖓ ᐃᓚᖓᓂ. 
 
ᖃᐅᔨᔪᒪᑐᐃᓐᓇᖅᑐᖓᓕ, ᑕᑯᒃᓴᐅᑎᓪᓗᒍ, ᖃᓄᐃᑦᑐᓂ ᑐᖓᕕᐅᔪᓐᓇᖅᑲᑦ, ᐃᖅᑲᓇᐃᔭᖅᑎᐅᔪᑦ ᐊᖓᔪᖅᑳᑉ 
ᖃᕕᐊᒋᖅᑲᐅᔭᖏ ᐊᒃᓱᕈᕐᓂᖏᓐᓄ ᓄᓇᓕᐅᔪᒥ ᐃᑉᐱᒍᓱᑦᑎᓪᓗᒋ ᐊᖏᔪᖅᑳᑦ ᐃᖅᑲᓇᐃᔭᖅᑏᑦ ᐱᓕᕆᐊᖃᕐᒪᑕ 
ᐱᒻᒪᕆᐅᔪᓂ ᑲᒪᒋᔭᐅᔭᕆᐊᓕᓐᓂ ᓯᓚᑦᑐᓴᕐᕕᒻᒧ ᐊᒻᒪ ᐅᓇᒻᒥᔭᕆᐊᖃᖅᑕᖏᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑐᑐ. ᑐᓴᕋᑖᕋᒪ ᐊᖓᔪᖅᑳ ᐅᖃᐅᓯᕆᖅᑲᐅᒻᒪᒋ ᐅᖃᖅᑕᓕᒫᑎ. ᑕᐃᒪᐃᓐᓂᖓᓄ ᓱᕙᓕᑭᐊᖅ, 
ᐊᐱᖅᑯᑏᑦ, ᑭᓯᐊᓂᓕ ᑭᐅᑎᓐᓂᐊᖅᑕᕋ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑐᙵᕕᒋᔪᓐᓇᑎᐊᖅᑕᒃᑲ ᐱᔪᓐᓇᕐᓂᕆᔭᖏᓐᓂ ᐊᖏᔪᖅᑳᑦ 
ᐃᖅᑲᓇᐃᔭᖅᑏᑦ, ᓯᓚᑦᑐᓴᕐᕕᒦᑦᑐᑦ, ᐊᒻᒪ ᑭᓕᓐᑎᓂᖕ, ᓅᑦᑎᒐᔭᖅᑐᑦ ᑐᙵᕕᒋᔪᓐᓇᖅᑕᖏᓐᓂ 
ᑮᓇᐅᔭᓕᕆᓂᕐᒨᒐᓗᐊᕐᐸᑦ ᐅᕝᕙᓘᓐᓃᑦ ᐊᐅᓚᑦᑎᓂᕐᒨᒐᓗᐊᕐᐸᑦ. 
 
ᐃᓚᖏᓐᓂ ᐱᓕᕆᐊᖅᑕᖃᓚᐅᕐᒪᑦ ᐱᒻᒪᕇᑦ ᓴᖅᑭᑕᐅᔪᑦ ᐃᓚᖏᓐᓄ ᐃᖅᑲᓇᐃᔭᖅᑎᓄ ᓯᓚᑦᑐᓴᕐᕕᒻᒥ ᑐᕌᖅᑐᑦ 
ᐃᖅᑲᓇᐃᔭᖅᑎᓂ ᐊᖏᔪᖅᑳᓂ ᓯᓚᑦᑐᓴᕐᕕᒻᒥ ᑕᐃᒪᐃᒍᓐᓇᖅᑐᒋᔭᕋ ᓇᒥᑐᐃᓐᓇᖅ ᑎᒥᐅᔪᓂ, ᐅᕙᓂ 
ᒪᓕᒐᓕᐅᕐᕕᒻᒥᐅᒐᓗᐊᕐᐸᑦ ᐅᕝᕙᓘᓐᓃᑦ ᐊᓯᖏᓐᓂ ᐃᖅᑲᓇᐃᔮᓂ ᐊᒻᒪ ᑕᐃᒪᐃᒐᔪᓲᖑᓱᒋᖏᑕᕋ. 
 
ᑭᓯᐊᓂ ᐃᒻᒪᖃᖃᐃ ᑭᓕᓐᑎᓂᖕ ᐅᖃᐅᓯᖃᕈᓐᓇᖅᑐᖅ ᐃᓚᒋᔭᐅᔪᒧ ᐅᖃᐅᓯᕆᖅᑲᐅᔭᖓᓂ, ᒪᓕᑉᐸᓪᓕᐊᒐᑦᑕ 
ᐱᖁᔭᐅᓯᒪᔪᓂ ᐊᒻᒪ ᐱᒻᒪᕆᐅᑎᑦᑐᒋᑦ. ᐃᒻᒪᖃᖃᐃ ᑭᓕᓐᑎᓂᖕ ᐃᓚᒋᐊᖅᓯᔪᓐᓇᖅᑐᖅ ᑖᔅᓱᒥᖓ. 
 
ᐃᒃᓯᕙᐅᑕᖅ: ᐊᑏ ᑭᓕᓐᑎᓂᖕ. 
 
ᑭᓕᓐᑎᓂᖕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᕕᐊᒋᔭᕋ ᐃᓚᒋᔭᐅᔫᑉ ᐅᖃᐅᓯᒃᓴᖓ, ᐊᒻᒪ ᖃᐅᔨᑎᒋᒪᑐᐃᓐᓇᑕᒃᑲ 
ᐃᓄᐃᑦ ᐃᑉᐱᒍᓱᓐᓂᖃᑦᑎᐊᕋᒪ ᐃᖅᑲᓇᐃᔭᖅᑎᓕᒫᓄ ᐃᖅᑲᓇᐃᔭᖅᑐᓄ ᓯᓚᑦᑐᓴᕐᕕᒻᒥ 
ᐊᖏᔪᖅᑲᐅᑎᐅᒐᓗᐊᖅᐸᑕ ᐊᒻᒪ ᓯᕗᓂᐊᓃᒃᑲᓗᐊᖅᐸᑕ. ᐊᒻᒪᓗᑦᑕᐅᖅ ᐅᖃᕈᒪᒻᒥᔪᖓ 100ᐳᓴᒥ 
ᐱᔪ8ᓇᕐᓂᖃᖅᑐᒋᒐᒃᑭ ᐅᕙᖓ ᐊᓪᓚᕕᖓᓃᑦᑐᑦ ᐃᖅᑲᓇᐃᔭᖅᑏᑦ. 
 
ᑮᓇᐅᔭᓕᕆᓂᕐᒧᑦ ᐊᖏᔪᖅᑳᖃᕋᑦᑕ ᐃᖅᑲᓇᐃᔭᖅᓯᒪᓕᕐᑐᖅ ᓰᑏᐱᕆ 2003-ᒥᓂ ᐃᖅᑲᓇᐃᔭᑦᑎᐊᖅᓯᒪᔪᖅ 
ᓴᙵᑎᒃᑲᓂᕐᓂᐊᕐᖓᒋ ᓯᓚᑦᑐᓴᕐᕕᐅᑉ ᑮᓇᐅᔭᓕᕆᓂᕐᒧ ᐃᓂᒋᔭᖓᓂ. ᐊᔅᓱᕈᖅᑐᓂ ᐃᖅᑲᓇᐃᔭᖅᓯᒪᔪᖅ 
ᓯᓚᑦᑐᓴᕐᕕᓐᓂ ᐃᑲᔪᖅᓯᓂᐊᕐᒪᑦ ᐱᓯᑎᑦᑎᑲᓂᓂᕐᒥ ᑮᓇᐅᔭᓕᕆᓂᕐᒥ. 
 
ᐊᒃᓱᕈᕐᓂᖓ ᐊᑭᓕᐅᑕᐅᓚᐅᕐᑐᖅ ᒫᓐᓇᕈᓗᒃ ᖃᐅᔨᓴᕈᑕᐅᓚᐅᖅᑐᓂ ᑮᓇᐅᔭᓕᕆᓂᕐᒧ ᖃᐅᔨᓴᖅᑎᒧ 
ᑮᓇᐅᔭᓕᕆᓂᕐᒧ ᖃᐅᔨᓴᖅᑎ ᖃᐅᔨᓚᐅᕐᒪᑦ ᐱᐅᓯᒃᑲᓂᖅᓯᒪᔪᓂ ᓇᒥᓕᒫᐸᓗ ᑮᓇᐅᔭᓕᕆᓂᕐᒥ ᐱᖃᓯᐅᑎᓪᓗᓂ 
ᐊᑐᖅᑐᒃᓴᓂ ᐊᐅᓚᑦᑎᓂᕐᒥ, ᐊᐅᓚᑎᑦᑎᓚᐅᕐᓂᑎᓐᓄ ᑮᓇᐅᔭᓂ ᐱᔭᐅᔭᕆᐊᓕᓐᓂ ᐊᒻᒪ ᐊᐅᓚᑦᑎᓚᐅᕐᓂᑎᓐᓂ 
ᑳᓐᑐᕌᖅᑕᐅᓯᒪᔪᓂ. 

ᑐᑐ, ᐃᖅᑲᐅᒪᓂᐊᖅᑐᑎᖅᑲᐃ ᐊᕐᕌᒍᑦ ᐱᖓᓲᓕᕐᑐᖅ ᒪᐅᖓᕋᑖᖅᑐᒥᓂᐅᑎᓪᓗᖓ ᑲᑎᒪᖃᑕᐅᔭᕆᐊᖃᓚᐅᕋᒪ 
ᑲᑎᒪᔨᕋᓛᓂ ᑮᓇᐅᔭᓂ ᖃᐅᔨᓴᖅᑎ ᓴᖅᑭᑎᑦᑎᑎᓪᓗᒍ ᐅᓂᒃᑳᓂ ᐊᕐᕌᒍᒧ 2001, ᐊᒻᒪ ᑕᐃᑲᓂ ᐅᓂᒃᑳ 
ᓯᓚᑦᑐᓴᕐᕕᒃ ᐅᖃᐅᓯᐅᓚᐅᕐᒪᑦ ᒪᑉᐱᖅᑐᒐᓕᒫᐸᓗᓂ ᑲᒪᑦᑎᐊᖏᓐᓂᖏᓐᓄ ᐊᒻᒪ ᑐᖓᕕᐅᔪᓐᓇᕐᓇᑎ 
ᑕᐃᒪᐃᒋᐊᖃᓚᐅᕋᓗᐊᖅᑎᓪᓗᒋ. ᐃᓱᒪᒋᔭᕋᓕ ᐱᐅᓯᒃᑲᓂᕐᓂᐅᔪᖅ ᕿᓚᒥᐅᔪᒥ ᐊᒃᓱᕈᕐᓇᓚᐅᖅᑐᒥ. 
 
ᐊᐅᓚᑦᑎᔨᕗᑦ ᐃᓕᓐᓂᐊᕐᕈᑎᓕᕐᓂᕐᒧᑦ, ᐃᖅᑲᓇᐃᔭᖅᑐᖅ ᐊᓪᓚᕕᑦᑎᓐᓂ, ᐊᔪᙱᑎᐊᖅᑐᖅ ᐱᓕᕆᒃᑲᒻᒪᕆᐊᓗᒃ 
ᐱᓕᕆᓯᒪᒻᒪᕆᑦᑐᖅ ᐊᑐᐊᒐᓕᐅᕐᓂᒃᑯᑦ ᓄᑖᙳᖅᑎᕆᓂᕐᒧᑦ ᐊᒻᒪᓗ ᐋᖅᑭᒋᐊᕆᐊᖃᖅᑕᑦᑎᓐᓂᒃ 
ᐊᑐᐊᒐᖁᑎᑦᑎᓐᓂᑦ 
 
ᐃᓕᓐᓂᐊᕐᕋᓴᑎᒍᑦ ᐊᐅᓚᑦᑎᔨᐅᔪᑦ, ᒫᓐᓇᐅᔪᖅ ᐃᓄᒃᒥᑦ ᐃᓕᓐᓂᐊᕐᕈᑎᓄᑦ ᐊᖓᔪᖅᑳᖃᓕᖅᑐᒍᑦ ᐊᓪᓚᕕᑦᑎᓐᓂ 
ᐱᓕᕆᖃᑎᖃᑦᑐᒥᒃ ᐃᖅᑲᓇᐃᔭᖅᑎᑎᓐᓂᒃ ᑕᑯᓐᓇᒃᑐᑎᒃ ᓇᐅᒃᑯᑦ ᐃᓕᓯᒍᓐᓇᕐᒪᖔᑕ ᐅᖃᐅᓯᓕᕆᓂᕐᒥᒃ ᐊᒻᒪᓗ 
ᐃᓕᖅᑯᓯᕐᒥᒃ ᐃᓘᓇᖏᓐᓄᑦ ᐃᓕᓐᓂᐊᕐᕋᔅᓴᖁᑎᑦᑎᓐᓄᑦ. ᐅᕙᓐᓄᓪᓕ, ᓄᓇᕗᒻᒨᓚᐅᖅᓯᒪᒐ 23 ᐊᕐᕌᒍᐃ 
ᐊᓂᒍᓕᖅᑐᓂ ᐃᖅᑲᓇᐃᔮᖃᑦᑐᖓ ᐃᓕᓐᓂᐊᑲᓐᓂᕐᓂᕐᒧᑦ ᐃᑲᔪᖅᑐᐃᓂᕐᒥᒃ ᐊᓯᐊᓂ ᐊᕕᑦᑐᖅᓯᒪᔪᓂ; 21 
ᐊᕐᕌᒍᐃᑦ ᓄᖃᑦᑎᓄᑦ ᐃᓕᓐᓂᐊᕐᕕᔾᔪᐊᕌᓗᒻᒥ ᐊᒻᒪᓗ ᒪᕐᕉᒃ ᐊᕐᕌᒎᒃ ᓯᓚᑦᑐᕐᓴᖅᕕᒻᒥ. 
 
ᐃᓕᓂᐊᖅᑎᑦᓯᔨᙳᕐᓂᕐᒧᑦ ᐃᓕᑕᕆᔭᐅᔾᔪᑎᖃᑦᑐᖓ ᐊᒻᒪᓗ ᓯᓚᑦᑐᕐᓴᖅᕕᒻᒥ ᐃᓕᑕᕆᔭᐅᔾᔪᑎᖃᑦᑐᖓᓗ ᐃᓐᓇᐃᑦ 
ᐃᓕᓐᓂᐊᕐᓂᖏᓐᓄᑦ ᐊᒻᒪᓗ ᐅᐸᓗᖓᐃᖅᓯᒪᑦᑎᐊᖅᑑᔮᖅᑐᖓ ᓯᕗᓕᖅᑎᐅᓂᕐᒥᒃ ᐊᑐᖅᑕᐅᔭᕆᐊᖃᑦᑐᖅ 
ᓄᓇᕗᒻᒥ ᒫᓐᓇᐅᔪᖅ. ᑭᐅᓗᒍ ᐊᐱᖅᑯᑏᑦ, 100 ᐳᓴᓐᒥᒃ ᖁᓚᖏᑦᑐᖓ ᐊᓪᓚᕕᑦᑎᓐᓂᒃ ᐊᓪᓚᒡᕕᓕᕆᔨᐅᔪᑦ 
ᐊᒻᒪᓗ ᐃᓕᓴᕕᐅᑉ ᐊᐅᓚᑦᑎᔨᖓ ᐊᒻᒪᓗ ᐱᓕᕆᔩᑦ ᐃᓕᓯᒪᓕᖅᑕᕗᑦ ᒫᓐᓇᐅᔪᖅ. ᐃᓕᒐᔭᖅᑕᒃᑲ 
ᓇᓕᐊᓐᓄᑐᐃᓐᓇᖅ ᐊᖓᔪᖅᑳᐅᑎ ᐊᐅᓚᑦᑎᔨᐅᔪᓄᑦ ᖃᖓᑐᐃᓐᓇᑦᑎᐊᖅ ᑕᒫᓂ ᓄᓇᕗᒻᒥ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ. 
 
ᑐᑐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᕈᒪᓪᓗᒍ ᑭᓕᓐᑎᓂᖕ ᑭᐅᓂᖓᓄᑦ. ᓇᓗᖏᓚᖓ ᐊᒥᓱᑦ ᑕᖅᑳᓃᑦᑐᖅ 
ᖁᕕᐊᓱᓐᓂᐊᖅᑐᖅ ᑐᓴᕆᐊᔅᓴᖅ ᑕᒪᑐᒥᖓ ᐊᒻᒪᓗ ᖃᓄᐃᓕᐅᕆᐊᖅᓯᒪᓂᑦᓯᓐᓂᒃ ᐃᓱᒫᓘᑎᐅᓯᒪᔪᓂᒃ 
ᐊᔪᖅᑎᑦᑎᓯᒪᔪᑦ ᓯᓚᑦᑐᕐᓴᖅᕕᒻᒥᐅᓂᒃ ᕿᒪᑦᑕᑎᓐᓂ. 
 
ᐃᖅᑲᐅᒪᓂᐊᖅᑐᑎᑦ ᑐᙵᓱᒃᑎᑕᐅᓂᕐᓄᑦ ᑐᓂᕐᕈᑎᐅᓚᐅᖅᓯᒪᔪ ᓄᓇᕗᒻᔪᑦ ᑐᓵᔭᖅᑐᖃᑕᐅᓪᓗᑎᒃ ᑮᓇᐅᔭᐃᑦ 
ᖃᐅᔨᓴᖅᑎᒻᒪᕆᐊᓂᒃ. ᐅᖃᐅᓯᕆᐊᔾᔪᒍᒪᔭᕋᑦᑕᐅᖅ ᑕᒪᑐᒧᖓ ᓯᕗᓂᐊᒍᑦ ᐋᖅᑭᒃᑎᕆᒐᓱᒃᑐᖃᖃᑦᑕᖅᓯᒪᔫᒐᓗᐊᖅ 
ᐊᒻᒪᓗ ᐆᒻᒪᔾᔭᒃᑎᑕᐅᒃᑲᓂᕐᓗᓂ ᓯᓚᑦᑐᕐᓴᖅᕕᒃ ᐊᒻᒪᓗ ᑲᔪᓯᖃᑦᑕᖅᓯᒪᓇᑎᒃ. 
 
ᐃᓱᒪᑐᐃᓐᓇᖅᑐᖓ, ᐱᑕᖃᑉᐸ ᖃᐅᔨᕚᓪᓕᖅᑕᐅᓯᒪᔪᓂᒃ ᐲᑯᑦᑐᒍᑎᐅᖃᑦᑕᖅᓯᒪᔪᓂᒃ, ᐊᑐᕋᓱᐊᖅᓯᒪᔭᑦᑎᒍᑦ 
ᐊᒻᒪᓗ ᐊᑑᑎᖃᕐᓂᖏᑦᑐᑦ ᐊᑐᕋᓐᓇᖅᑕᑦᑎᒍᑦ ᐊᒻᒪᓗ ᐱᕈᑉᐸᓪᓕᐊᔾᔪᑎᒋᓗᒋ ᒫᓐᓇᐅᔪᖅ ᐊᑐᖅᑕᓯᒍᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᕿᒥᕐᕈᔭᕆᐊᖃᕋᕕᑦ ᓯᓚᑦᑐᕐᓴᖅᕕᒃᑯᑦ ᓇᑭᙶᖅᓯᒪᓕᕐᒪᖔᑕ 
ᓇᒧᙵᐸᓪᓕᐊᕐᒪᖔᑕ ᐊᒻᒪᓗ ᑕᑯᓗᑎᒃ ᐅᖃᐅᓯᕆᔭᖏᓐᓂᒃ ᑐᑑᑉ. 18 ᐊᕐᕌᒎᓚᐅᖅᑐᓂ, ᐃᖅᑲᓇᐃᔭᖅᑎᓪᓗᖓ 
ᓯᓚᑦᑐᕐᓴᖅᕕᒻᒥ, ᓯᓚᑦᑐᓴᖅᕕᒃᑯᑦ ᐊᖓᔪᖅᑳᖃᕝᕕᐅᓚᐅᖅᓯᒪᔪᑦ ᐱᓕᕆᕕᖓᑕ ᐃᓕᓐᓂᐊᖅᑐᓕᕆᔨᒃᑯᑦ. 
ᐃᓄᑑᓚᐅᖏᑐᓪᓕ ᓯᓚᑦᑐᕐᓴᖅᕕᒃᑯᑦ ᑭᖑᓂᐊᒍᓪᓕ ᑭᓯᐊᓂ. ᐃᓐᓇᕐᓄᑦ ᐃᓕᓐᓂᐊᕐᓂᖅ, ᐃᓐᓇᕐᓄᑦ 
ᐃᓕᓐᓂᐊᕐᕈᑎᐅᔪᑦ ᐆᑦᑑᑎᒋᓗᒋᑦ, ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑰᖓᓚᐅᖅᑐᑦ. ᑭᖑᓂᐊᒍᑦ  



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᐱᕙᓪᓕᐊᓂᕆᔭᖓᑕ ᓯᓚᑦᑐᕐᓴᖅᕕᒃᑯᑦ ᐱᓕᕆᖃᑎᒌᓂᕐᒧᑦ, 1988-ᒥ ᐊᒻᒪᓗ 89, ᓯᓚᑦᑐᕐᓴᖅᕕᒃᑯᑦ 
ᑕᑯᓇᓕᓚᐅᖅᑐᑦ ᐅᑭᐅᖅᑕᖅᑐᒥᒃ ᓯᓚᑦᑐᕐᓴᖅᕕᕈᓪᓗᑎᒃ, ᐊᒻᒪᓗ ᑖᓐᓇ ᐊᑎᖓ ᑐᓂᔭᐅᓚᐅᖅᓯᒪᔪᖅ ᑕᐃᒃᓱᒪᓂ. 
 
ᓯᕗᓂᐊᒍᓪᓕ ᑕᐃᒪᓐᓇᐃᑦᑑᓚᐅᖏᑦᑐᖅ. ᐃᓕᓴᕕᒃ ᐋᖅᑭᑕᐅᒻᒪᑦ ᓄᓇᕗᒻᒥ, ᒪᑐᐃᖅᑕᐅᓪᓗᓂ ᐃᓕᓐᓂᐊᕐᕕᒃᓴᐃᑦ, 
ᐃᓱᒫᓘᑎᑕᖃᓚᐅᖅᑐᖅ ᑮᓇᐅᔭᖏᑎᒍᑦ ᑕᐃᒃᓱᒪᓂ ᐊᒻᒪᓗ ᓱᓕ ᐱᑕᖃᑦᑐᖅ ᖃᓄᖅ ᑮᓇᐅᔭᖁᑎᓪᓗᐊᑕᐃᑦ 
ᐱᓕᕆᐊᖑᖃᑦᑕᕐᒪᖔᑕ. ᐃᓄᐃᑦ ᖃᐅᔨᖃᑦᑕᖏᒻᒪᑕ ᑖᒃᑯᐊ ᓯᓚᑦᑐᕐᓴᖅᕕᒃᑯᑦ ᐅᖓᑖᓄᐊᖅᔪᑐᐃᓐᓇᖅ $15 
ᒥᓕᐊᓐ ᐃᓕᓐᓂᐊᕐᕈᑎᒃᓴᓂᒃ ᐊᑦᔨᒌᖏᑦᑐᓂᒃ ᐊᐅᓚᑦᑎᓂᐊᕐᓗᓂ. ᐊᒥᓲᖏᑦᑐᑦ ᑖᒃᑯᐊ ᐃᓕᓐᓂᐊᕐᕈᑎᒃᓴᐃᑦ 
ᐃᖏᕐᕋᑎᑕᐅᔪᑦ ᑐᙵᕕᖏᑎᒍᑦ ᑮᓇᐅᔭᖃᑦᑎᑕᐅᔪᑦ ᓯᓚᑦᑐᕐᓴᖅᕕᒃᑯᑦ ᑮᓇᐅᔭᖏᑎᒍᑦ. 
 
ᓯᓚᑦᑐᕐᓴᖅᕕᒃᑯᑦ ᑕᖅᑲᐅᖓᕆᐊᓖᑦ ᐊᒻᒪᓗ ᐊᑐᕐᓗᑎᒃ ᓯᓚᑖᓃᑦᑐᓂᒃ ᑮᓇᐅᔭᓂᒃ. ᑕᒪᓐᓇ ᓅᑎᕆᓂᐅᔪᖅ 
ᐃᓚᖏᓐᓂᒃ ᐊᓯᔾᔨᕈᑎᓂᒃ ᐅᖃᕈᑎᒋᔭᐅᓯᒪᔪᑦ ᑲᔪᓯᑦᑎᐊᖅᓯᒪᖏᑦᑐᑦ ᓯᓚᑦᑐᕐᓴᖅᕕᒃᑯᑦ ᓅᑎᕆᓯᒪᔭᖏᑦ 
ᑐᙵᕕᒋᔭᖓᓂᒃ ᐊᑕᐅᓯᒃᑯᑦ ᐃᓕᓐᓂᐊᕐᕋᔅᓴᑎᒍᑦ ᐊᒻᒪᓗ ᐊᑦᔨᒋᐸᓗᓕᕐᓂᐅᒃ ᐊᓯᖏᑕ ᓯᓚᑦᑐᕐᓴᖅᕕᒃᑯᑦ ᑲᓇᑕᒥ 
ᑮᓇᐅᔭᖅ ᑕᖃᑦᑕᖅᑐᑦ ᓯᓚᑖᓃᒃᑐᓂᒃ ᐃᓕᓐᓂᐊᕐᕋᔅᓴᖃᑦᑎᑎᓪᓗᑎᒃ, ᐃᓕᓐᓂᐊᑲᓐᓂᕐᓂᒥᒃ, ᐊᒻᒪᓗ ᐊᓯᖏᓐᓄᑦ, 
ᑯᐊᐳᕇᓴᓐᑯᑦ ᑎᒥᖁᑎᖏᑎᒍᑦ. 
 
ᑕᐃᒪᓐᓇᐃᓕᐅᕐᕈᓐᓇᕐᒥᔪᑦ ᐊᒻᒪᓗ ᓯᕗᒧᐊᑉᐸᓪᓕᐊᔪᒍᑦ ᐃᓚᖏᑎᒍᑦ ᐅᔭᕋᕐᓂᐊᕐᕕᓐᓄᑦ ᐃᓕᓐᓂᐊᑲᓐᓂᕐᓂᕐᓄᑦ 
ᐅᖃᕈᑎᒋᓯᒪᔭᕗᑦ. ᐃᓚᖏᑦ ᐊᑐᖅᑎᐊᖅᑐᑦ ᑲᑐᔾᔨᖃᑎᒌᓐᓂᒃᑯᑦ ᐊᕐᕌᓂᐅᓚᐅᖅᑐᖅ ᐱᓗᐊᖅᑐᒥᒃ ᓯᓚᑦᑐᕐᓴᖅᕕᒃᑯᑦ 
ᐊᖏᓂᖅᓴᒥᒃ ᐱᓕᕆᓂᖃᑦᑎᓪᓗᒋᑦ ᑲᑐᔾᔨᖃᑎᒌᓐᓂᒃᑯᑦ ᐊᓯᖏᓐᓂ ᓴᙱᓂᖃᕝᕕᐅᔪᓂᒃ. 
 
ᐆᑦᑑᑎᑦᑎᐊᕙᐅᔪᖅ ᐃᓚᖏᑦ ᐱᓕᕆᐊᕐᕆᔭᕗᑦ ᑖᒃᑯᐊᓗ Dalhousie ᐃᓕᓐᓂᐊᕐᕕᔾᔪᐊᖓ, ᐱᓕᕆᐊᕆᔭᕗᑦ 
ᑖᒃᑯᐊᓗ ᐃᖅᑲᐅᒪᔭᐅᒃᔪᑎᒃ ᐃᓕᓐᓂᐊᕐᕕᔾᔪᐊᖓ ᑖᒃᑯᐊᓗ ᑕᕆᐅᒥᐅᑕᓕᕆᓂᕐᒧᑦ, ᐊᒻᒪᓗ ᐱᓕᕆᐊᕐᕆᔭᕗᑦ 
ᓂᒋᖅᐸᓯᐊᓂ ᑲᓇᑕᐅᑉ ᐃᓚᖏᑎᒍᑦ ᒥᑭᓂᖅᓴᐅᔪᑦ ᐃᓕᓐᓂᐊᕐᕕᔾᔪᐊᑦ ᐊᒻᒪᓗ ᓯᓚᑦᑐᕐᓴᖅᕕᒃᑯᑦ. ᓱᓕ, 
ᓯᓚᑦᑐᕐᓴᖅᕕᒃᑯᑦ ᐃᓂᖃᑦᑎᐊᓂᖅᓴᐅᖁᓪᓗᒍ ᑲᒪᒍᓐᓇᕐᓂᖏᑎᒍᑦ ᐊᒻᒪᓗ ᐊᓯᔾᔩᒍᓐᓇᕐᓗᑎᒃ ᑕᐅᑐᒐᒥᓂᒃ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑐᑐ, ᓄᖑᒻᒪᑉ ᐱᕕᒃᓴᐃᑦ, ᑲᔪᓯᓂᐊᕐᕋᒪ ᐊᐃᑉᐸᖓᓄᑦ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᕙᓂ G-12, ᓴᙲᑐᒻᒪᕆᐊᓗᒃ, ᑮᓇᐅᔭᐃᑦ ᐊᑐᐃᓐᓇᐅᔪᑦ 
ᐃᓕᓐᓂᐊᑲᓐᓂᕐᓂᕐᒧᑦ ᓈᒻᒪᑐᐃᓐᓇᖅᑐᖅ ᑮᓇᐅᔭᖓ ᐃᓕᓐᓂᐊᕈᑎᒃᓴᓕᐅᕐᓂᕐᒧᑦ ᐊᒻᒪᓗᖃᐃ 
ᐃᓕᓐᓂᐊᖅᑕᐅᓂᖓᓄᑦ. ᖃᐅᔨᒪᓇᑕ, ᐱᓕᕆᕕᐊ ᓄᓇᓕᓐᓂᑦ ᒐᕙᒪᒃᑯᑦ, ᕼᐋᒻᓚᐃᑦ ᐅᕝᕙᓘᓐᓃᑦ ᓄᓇᓕᓐᓂᑦ 
ᐃᓐᓇᕐᓄᑦ ᐃᓕᓐᓂᐊᕐᕖᑦ, ᓯᓚᑦᑐᓴᕐᕖᑦ ᓄᓇᓕᓐᓂᑦ. ᐃᓱᒪᒐᓗᐊᕋᒪ ᐃᑲᔪᕈᓐᓇᕐᒪᖔᑕ ᐊᑭᓕᐅᑎᓄᑦ 
ᐱᔾᔪᑎᒋᓪᓗᒍ ᐃᓱᒪᒐᑦᑕ ᐊᑐᕋᔅᓴᖅᑕᖃᙱᓗᐊᕆᐊᖓ ᑕᒪᒃᑯᓂᖓ ᑕᐃᒪᐃᓕᐅᕈᑎᒃᓴᓄᑦ. 
 
ᐊᐱᕆᔪᒪᕙᕋᓕ ᐊᖓᔪᖅᑳ ᐊᑐᕋᔅᓴᐅᔪᑦ ᓄᓇᓕᓐᓂᑦ ᒥᔅᓵᓄᑦ, ᓲᕐᓗ ᕼᐋᒻᓚᒃᑯᑦ ᐅᕝᕙᓘᓐᓃᑦ ᒐᕙᒪᒃᑯᑦ ᐊᒻᒪᓗ 
ᐃᓐᓇᕐᓄᑦ ᐃᓕᓐᓂᐊᕐᕖᑦ; ᐃᓱᒪᒐᒪ ᐃᓚᐅᖃᑕᐅᔪᓐᓇᕋᔭᕆᐊᖏᑕ ᓴᖅᑮᓗᑎᒃ ᐃᖅᑲᓇᐃᔭᖅᑎᐅᓂᕐᒧᑦ 
ᐃᓕᓐᓂᐊᕐᕕᔅᓴᕐᒥᑦ ᑕᒪᒃᑯᓂᖓ ᐃᓕᓐᓂᐊᕐᕕᐅᖃᑦᑕᕋᔭᖅᑐᓂᒃ. ᖃᐅᔨᔪᒪᕗᖓ ᐃᑲᔪᕈᓐᓇᕋᔭᕐᒪᖔᑕ 
ᐅᔭᕋᓐᓂᐊᕐᕕᓐᓂᑦ ᕿᓂᖅᑎᓪᓗᒋᑦ ᐅᕝᕙᓘᓐᓃᑦ ᐅᔭᕋᓐᓂᐊᓪᓚᑦᑖᖅᑎᓪᓗᒋᑦ, ᐱᔾᔪᑎᒋᓪᓗᒍ 
ᐃᓱᒫᓘᑎᒋᔭᒻᒪᕆᒋᒐᒃᑯ ᑮᓇᐅᔭᖅᑕᖃᙱᓗᐊᑐᐃᓐᓇᕆᐊᖃᕋᑦᑕ ᑕᒪᒃᑯᓄᖓ ᐃᓕᓐᓂᐊᖅᑎᑦᑎᓂᕐᒧᑦ. 
 
ᐃᓱᒪᒐᒪ ᑮᓇᐅᔭᕐᓂᒃ ᐊᒥᒐᖅᓴᕆᐊᖓᑕ ᑕᒪᒃᑯᓂᖓ ᐃᓕᓐᓂᐊᖅᑎᑦᑎᓂᕐᒧᑦ ᑐᕌᖓᒐᔭᖅᑐᓂᒃ ᐃᓕᓐᓂᐊᕋᔅᓴᓄᑦ. 
ᖃᐅᔨᔪᒪᕗᖓᓕ ᖃᓄᖅ ᐊᖓᔪᖅᑳ ᓄᑖᕐᒥᑦ ᐊᑐᕐᓗᑎᒃ ᑲᑐᔾᔨᖃᑎᒌᓂᒃ ᐃᖅᑲᓇᐃᔭᖅᑎᓄᑦ ᐋᓐᓂᖅᑐᓕᕆᔨᒃᑯᑦ 
ᑲᑎᒪᔨᖏᑦᕇᖅᑐᓂᒃ ᐅᕝᕙᓘᓐᓃᑦ ᒐᕙᒪᐅᔪᓂᑦ ᓄᓇᓕᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 

ᐃᑦᓯᕙᐅᑕᖅ (ᑐᓵᔨᒃᑯᑦ): ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᖃᑦᑎᐊᖅᐳᖅ ᓯᓚᑦᑐᓴᕐᕖᑦ ᓇᒻᒥᓂᖅ ᐋᖅᑮᒋᐊᖃᕐᒪᑕ, 
ᓯᓚᑦᑐᓴᕐᕖᑦ ᓄᓇᕗᒻᒦᓐᓇᐅᙱ ᑭᓯᐊᓂᑦᑕᐅᖅ ᓄᓇᓕᒻᒥᐅᑎᒎᖅᑐᒃᑯᑦ.  
 
ᓇᒻᒥᓂᕐᓗ ᐋᖅᑭᑉᐸᑕ ᐊᑐᕐᓗᑎᒃ ᓄᓇᓕᒻᒥᐅᓂᒃ ᓱᕝᕕᓐᓂᑦ, ᐃᓪᓗᓕᐅᖅᑎᐅᒐᓗᐊᖅᐸᑕ, ᓄᓇᓕᒻᒥᐅᑦ 
ᑲᒻᐸᓂᐅᒐᓗᐊᖅᐸᑕ, ᐊᒻᒪᓗ ᓇᒻᒥᓂᖃᖅᑑᑉᐸᑕ, ᑐᕌᖓᓪᓗᑎᒃ ᕼᐋᒻᓚᒃᑯᓐᓄᑦ ᐅᕝᕙᓘᓐᓃᑦ ᐃᓪᓗᓕᕆᔨᒃᑯᓐᓄᑦ 
ᓄᓇᓕᒻᒥᐅᓂᑦ, ᑮᓇᐅᔭᓂᓪᓕ ᑲᑐᔾᔨᔪᓐᓇᕋᔭᖅᑐᑎᒃ, ᐃᓕᓐᓂᐊᕈᑎᒃᓴᒃᑲᓂᕐᓂᑦ ᑮᓇᐅᔭᑎᒍᑦ ᐸᕐᓇᐅᑎᓂᒃ 
ᑐᓂᔭᐅᔪᓂᑦ. 
 
ᐊᑐᓂᑦ ᓄᓇᓖᑦ ᐃᓐᓇᕐᓄᑦ ᐃᓕᓴᐃᔨᖃᕐᒪᑕ ᖃᐅᔨᓴᖅᑕᐅᒋᐊᑐᙱᑦᑐᒥᑦ, ᑕᑯᒋᐊᖅᑐᑎᓪᓗ ᑭᓱᓂᒃ 
ᐱᑕᖃᕆᐊᖃᕐᓂᐊᕐᒪᖔᕐᒥᒃ, ᐃᓪᓗᓕᐅᕐᓂᐅᑉᐸᓪᓘᓐᓃᑦ ᐃᓕᓐᓂᐊᕐᓂᒃᑯᑦ, ᐅᕝᕙᓘᓐᓃᑦ ᐅᔭᕋᓐᓂᐊᕐᓂᕐᒥᑦ 
ᐱᕙᓪᓕᐊᑎᑦᑎᓂᕐᒨᑉᐸᑦ ᓴᖅᑭᐊᕙᓪᓕᐊᑐᐃᓐᓇᕆᐊᓕᐅᔪᒧᑦ. 
 
ᐊᖏᖃᑎᒋᑦᑎᐊᖅᐸᕋᓕ ᑲᑎᒪᔨᐅᖃᑎᒐ ᑮᓇᐅᔭᐃᑦ ᒫᓐᓇ ᐊᑐᐃᓐᓇᐅᒻᒪᑕ ᐃᖅᑲᓇᐃᔭᖅᑎᐅᓂᕐᒧᑦ 
ᐃᓕᓐᓂᐊᕈᑎᒃᓴᓄᑦ ᓄᓇᕗᒻᒥ, ᒥᑭᔫᒐᓗᐊᑦ ᑮᓇᐅᔭᐃᑦ ᓇᒻᒥᓂᖅ, ᑕᐃᒪᐃᒻᒪᑦ ᐊᓯᖏᓐᓂᑦ 
ᑮᓇᐅᔭᖅᑖᕈᓯᐊᕐᕕᔅᓴᖅᓯᐅᖅᐳᑦ, ᑕᐃᒪᐃᒍᓐᓇᑦᑎᐊᖃᑦᑕᖅᓯᒪᓪᓗᑕᓗ. 
 
ᑐᒃᓯᕋᐅᑎᓕᐅᓚᐅᕋᑦᑕ ᒐᕙᒪᑐᖃᒃᑯᓐᓂᑦ, ᐅᖃᐅᔾᔨᓚᐅᖅᐳᑦ ᐅᕙᑦᑎᓐᓄᑦ ᑕᑯᓚᐅᕐᒪᑕᒎᖅ ᐱᐅᓂᖅᐹᒥᑦ 
ᑐᒃᓯᕋᐅᒻᒥᑦ ᑕᑯᓯᒪᔭᓕᒫᖏᓐᓂᑦ ᑲᓇᑕᒥ, ᑕᐃᒪᐃᑦᑐᓂᒃ ᐃᖅᑲᓇᐃᔭᖅᑎᐅᓂᕐᒧᑦ ᐃᓕᓐᓂᐊᕋᒃᓴᓄᑦ, 
ᐅᖃᐅᓯᕆᔭᖓᓄᑦ ᑖᒃᓱᒪᑉ ᐊᑐᒃᑲᓐᓂᕐᕕᔅᓴᖃᖁᓪᓗᑕ. 
 
ᑭᐅᔾᔪᑎᒐᓕ ᐊᐱᖅᑯᑎᖓᓄᑦ ᐄ, ᐊᔭᐅᖅᓯᒋᐊᕈᓐᓇᕈᒪᒐᒪ ᐊᒻᒪᓗ ᐱᓕᕆᖃᑎᒋᓗᒋᑦ ᓄᓇᓕᓐᓂᑦ 
ᑲᑐᔾᔨᖃᑎᒌᖑᔪᑦ ᑲᑐᔾᔨᖃᑎᒌᓐᓂᕐᓄᑦ ᓇᒻᒥᓂᖁᑎᖃᖅᑎᐅᑉᐸᑕ ᐅᕝᕙᓘᓐᓃᑦ ᒐᕙᒪᒃᑰᑉᐸᑕ, ᑕᕝᕙᓂᔅᓇᐃᓐᓇᖅ 
ᑲᔪᓯᑎᑦᑎᓗᑕ ᐊᓯᖏᓐᓂᑦ ᑮᓇᐅᔭᖅᑖᖃᑦᑕᕐᓂᕐᒥᑦ ᐊᑭᓕᐅᑕᐅᓂᐊᖅᑐᓄᑦ ᐃᖅᑲᓇᐃᔭᖅᑎᐅᓂᕐᒧᑦ 
ᐃᓕᓐᓂᐊᕈᑎᒃᓴᓄᑦ, ᐊᑐᕐᓗᒋᑦ ᑮᓇᐅᔭᑎᒍᑦ ᐸᕐᓇᐅᑏᑦ ᐋᖅᑭᑦᓯᒪᓂᖏᑦ ᓯᓚᑦᑐᓴᕐᕕᒻᒥᑦ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᐊᕕᕐᓇᖅᑑᕗᖅ ᖃᓄᖅᑑᖅᑎᓪᓗᑕ ᖃᓄᖅ 
ᐃᓕᓐᓂᐊᖅᑎᒐᔭᒻᒪᖔᖅᑎᒃᑯ ᐅᔭᕋᓐᓂᐊᖅᑏᑦ, ᕿᓂᖅᑎᓄᑦ ᐃᑲᔪᖅᑏᑦ, ᑰᖃᕐᕕᒻᒥᑦ ᐃᑲᔪᖅᑏᑦ, ᑕᒪᒃᑯᓄᖓᒐᓚᒃ 
ᐅᔭᕋᓐᓂᐊᕐᓂᐅᓂᐊᖅᑐᒧᑦ ᑲᒻᐸᓂᓄᑦ ᐅᔭᕋᓐᓂᐊᕈᒫᕐᓂᐊᖅᑐᓄᑦ ᑭᕙᓪᓕᕐᒥ. 
 
ᐃᓱᒪᕗᖓ ᑲᔪᓯᒋᐊᕆᐊᖃᖅᑐᒋᓪᓗᑕ ᐱᓕᕆᖃᑎᖃᕐᓂᖅᓴᐅᒐᓱᐊᕐᓗᑕ ᓄᓇᓕᓐᓂᑦ ᓲᕐᓗ ᐊᕐᕕᐊᓂᑦ 
ᖃᐅᔾᔨᑎᖃᖅᑑᔪᓂᑦ ᐅᔭᕋᓐᓂᐊᕐᓂᕐᒥᑦ, ᐅᔭᕋᓕᕆᓂᕐᒥᑦ, ᐃᖅᑲᓇᐃᔭᖃᑦᑕᖅᓯᒪᔪᑦ ᑳᓕᑕᓐ ᓚᐃᒃ ᒎᓗᓯᐅᕐᕕᒻᒥ, 
ᐃᓕᓐᓂᐊᖅᑳᕆᐊᖃᖅᑰᕐᒪᑕ ᓇᓗᓇᐃᖅᓱᐃᕕᐅᓗᑎᒃ ᑕᐃᒫᒐᓚᓪᓗ. 
 
ᐱᐅᓂᖅᓴᒦᒃᑲᔭᖅᑰᖅᐳᒍᑦ ᑲᔪᓯᒋᐊᖅᑎᑦᑎᒍᑦᑕ ᒫᓐᓇᓴᕋᐃᖑᓂᖅᓴᖅ ᐅᐊᑦᑎᐊᕉᙱᖔᖅᑐᖅ, ᐱᔾᔪᑎᒋᓪᓗᒍ 
ᐅᑕᖅᑭᓐᓂᕈᑦᑕ 2005-06 ᑮᓇᐅᔭᑎᒍᑦ ᐊᕐᕌᒍᒥ ᒐᕙᒪᒃᑯᑦ ᑲᔪᓯᑎᒋᐊᕐᓂᐊᕈᑦᑎᒍ ᐋᖅᑮᓗᑕᓗ 2007-08 
ᐃᓕᓐᓂᐊᕐᕕᐅᒐᔭᖅᑐᒥᑦ ᓄᓇᕗᒻᒥ. ᑕᒪᓐᓇ ᑭᖑᕙᓗᐊᕋᔭᖅᑰᕐᒪᑦ ᐱᔾᔪᑎᒋᓪᓗᒍ ᐅᔭᕋᓐᓂᐊᕐᕖᑦ ᑲᒻᐸᓂᖏᑦ 
ᐱᒋᐊᕐᓂᐊᕐᒪᑕ ᓯᕗᕐᖓᒍᑦ ᑖᒃᓱᒪ ᐊᒻᒪᓗ ᐃᖅᑲᓇᐃᔮᔅᓴᐅᒐᓗᐊᑦ ᐃᓐᓄᒌᖅᓯᒪᓕᕋᔭᖅᑐᑎᒃ ᓯᓚᑖᓐᓃᓐᖔᖅᑐᓂᒃ 
ᑭᕙᓪᓕᕐᒥᐅᑦ. 

ᑕᓗᕈᒃᑯᓇᖅᑐᒻᒪᕆᐅᒐᔭᕐᒪᑦ ᑖᒃᓱᒧᖓ ᒐᕙᒪᐅᔪᒧᑦ ᐅᐸᓗᖓᐃᖅᓯᒪᔮᕐᓂᙱᑉᐸᑦ ᑕᒪᒃᑯᓂᖓ ᐃᖅᑲᓇᐃᔮᒃᓴᓄᑦ, 
ᐃᓱᒪᕗᖓᓗ ᑕᒪᑐᒧᖓ ᖃᓄᐃᒃᑲᔭᙱᑦᑎᐊᕐᒪᑦ; ᐃᖅᑲᓇᐃᔮᖅᑖᕐᓂᐊᕋᓗᐊᕐᒪᖔᑕ ᓱᓕᕗᖔᖅᓯᒪᔪᓐᓇᖏᓐᓇᑦᑕ 
ᐃᓕᓐᓂᐊᖅᑐᓄ ᐃᓕᓐᓂᐊᖅᑎᑕᐅᔪᑦ ᐅᐱᓐᓇᕋᓂ ᓄᓇᕐᔪᒥ ᐃᖅᑲᓇᐃᔮᒃᓴᖅᑕᖃᓲᖑᒻᒪ. ᑎᑲᒃᓯᖃᖅᑲᑕ 
ᐅᔭᕋᓐᓂᐊᖅᑏᑦ ᐅᕝᕙᓘᓐᓃᑦ ᐃᖅᑲᓇᐃᔭᖅᑏᑦ ᐅᕙᕋᓐᓂᐊᕐᓂᐅᔪᒥ, ᓇᓗᓇᐃᖅᓯᓯᒪᒋᐊᖃᖏᑦᑐᒍ ᐃᖅᑲᓇᐃᔮᒥ 
ᑐᓂᓯᓂᐊᕐᓗᒋ ᓯᕗᓂᐊᒍ ᐃᓕᓐᓂᐊᓂᕐᒥ. 
 
ᐅᕙᖓᓕ ᐱᑎᓪᓗᒍ ᖃᓄᐃᒃᑲᔭᖏᑦᑐᖅ ᐅᐸᓪᓗᒍ ᓄᓇᓕᐅᔪᖅ ᐱᓕᕆᖃᑎᖃᕐᓂᖅᑲᑦ ᐃᓕᓐᓂᐊᖅᑐᓕᕆᔨᒃᑯᓐᓂ 
ᐅᕝᕙᓘᓐᓃᑦ ᓄᓇᕗᒻᒥ ᓯᓚᑦᑐᓴᕐᕕᒻᒥ ᐃᓕᓴᕆᓗᒋ ᒪᑐᐃᖅᓯᓗᑎ ᐃᓕᓐᓂᐊᕋᒃᓴᓂ ᐅᕝᕙᓘᓐᓃᑦ ᐊᑐᐃᓐᓇᕈᐃᓗᑎ 
ᐅᕝᕙᓘᓐᓃᑦ ᐃᓂᑖᖅᑎᓪᓗᒋ ᐃᓕᓐᓂᐊᕋᒃᓴᓂ, ᐃᓄᐃᑦ ᐱᒋᐊᖃᖅᑕᖏᓐᓂ ᑭᖑᓂᐊᒍᑦ, ᐊᖏᔪᒥ 
ᐱᖃᕆᐊᖃᖏᑦᑐᒍ ᐅᕝᕙᓘᓐᓃᑦ ᐊᑭᑐᔪᒥ ᐃᓪᓗᒥ ᑖᒃᑯᐊ ᐃᓄᐃᑦ ᐃᖅᑲᓇᐃᔭᖅᑎᓪᓗᒋ, ᐃᒻᒪᖃᖃᐃ 
ᓱᓪᓗᓕᕆᓂᖅ, ᐅᐊᔭᓕᕆᓂᖅ, ᐅᐊᔭᓕᕆᔨᐅᓪᓗᓂ ᐅᕝᕙᓘᓐᓃᑦ ᓱᓪᓗᓕᕆᔨ ᐅᕝᕙᓘᓐᓃᑦ ᐊᓯᖏᑦ ᐃᓂᐅᔪᑦ 
ᐱᑕᖃᕆᐊᖃᕐᓂᐊᖅᑐᑦ ᒫᓐᓇᕈᓗᒃ. 
 
ᐊᐱᕆᒃᑲᓐᓂᕈᒪᔭᕋ ᐊᖓᔪᖅᑳ ᓄᓇᓕᐅᔪᖅ ᑕᐃᒫᒃ ᐱᔪᒪᓐᓂᕈᑎ, ᓇᒻᒥᓂᖅ, ᐱᖁᑎᖃᑐᐃᓐᓇᕆᓖᑦ ᓄᓇᓕᒻᒥ 
ᐃᓕᓐᓂᐊᕕᒃᓴᕈᖅᑎᑕᐅᓗᓂ, ᐅᕝᕙᓘᓐᓃᑦ ᓄᓇᓕᒻᒥ ᓇᒻᒥᓂᕆᔭᐅᓗᓂ ᐃᓕᓐᓂᐊᕐᕕᒃ, 
ᓄᓇᕗᓕᒫᒥᐅᒋᐊᑐᖏᑦᑐᖅ, ᐊᖓᔪᖅᑳ ᑕᐃᒪᐃᒐᓐᓇᖅᑲᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᖏᖅᑐᒍᑦ ᐅᖃᐅᓯᐅᔪᓂ ᐃᓚᒋᔭᐅᔪᒧ. ᐃᓚᒋᔭᐅᔪᖅ 
ᓯᕗᓂᐊᒍᑦ ᐋᖅᑭᓯᒻᒪ. ᐊᖏᔪᒥ ᐃᑲᔪᖅᓱᖅᑕᕗ. 
 
ᑭᕙᓪᓕᕐᒥ, ᐱᓗᐊᖅᑐᒥ, ᐱᔪᒪᔾᔪᑎᖃᓚᐅᕋᑦᑕ ᐊᑖᓂ ᓄᓇᖃᖅᑳᖅᓯᒪᔪᓂ ᐃᖃᓇᐃᔭᓂᕐᒧ ᐃᓕᓐᓂᐊᕋᒃᓴᓂ 
ᐱᓕᕆᐊᓂ, ᒐᕙᒪᑐᖃᒃᑯᑦ $1.4-ᒥᓕᐊᓂ ᐱᒋᐊᖅᑎᑦᑎᓗᓂ ᐃᓕᓐᓂᐊᕈᑎᒃᓴᓂ ᐱᓕᕆᐊᓂᑦ ᓴᖅᑭᖅᓯᒪᔪᓂ. 
ᑖᔅᓱᒥᖓ ᑲᔪᓯᑎᑦᑎᓯᒪᖏᑦᑐᒍᓱᓕ ᐃᓕᓐᓂᐊᕋᒃᓴᓂ. 
 
ᐊᓯᖏᓐᓂ ᐱᕕᒃᓴᖅᑕᖃᖅᑐᖅ ᐊᑖᓂ ᐃᖅᑲᓇᐃᔭᕐᓂᕐᒧ ᐱᕙᓪᓕᐊᑎᑦᑎᓂᖅ ᐊᖏᕈᒻᒥ ᐅᖃᐅᓯᕆᖅᑲᐅᔭᕗ 
ᐊᒻᒪᓗᑦᑕᐅᖅ ᐊᑖᓂ ᐃᓄᓐᓄ ᐊᑦᑐᖅᑕᐅᔪᓂ ᐊᖏᕈᒻᒥ, ᐃᓗᐊᓂ ᓄᓇᑖᕈᒻᒧ ᐊᖏᕈᒻᒥ, ᑮᓇᐅᔭᓂ ᐱᓗᑎ 
ᑐᕌᖅᑎᑕᐅᓗᑎ ᐃᓄᐃᑦ ᐊᑦᑐᖅᑕᐅᓂᖏᓐᓄ ᐃᑲᔫᓯᐊᓂ ᐊᖏᕈᒻᒥ ᐊᑎᓕᐅᖅᑕᐅᓯᒪᔪᖅ ᑮᓇᐅᔭᖃᖅᑎᒐᔭᖅᑕᕗ. 
 
ᒫᓐᓇᐅᔪᒥᓪᓕ ᓄᓇᓕᐅᔪᖅ ᐃᓪᓗᖃᕈᓂ, ᐃᓱᒪᓯᒪᒍᓂ ᐃᓕᓐᓂᐊᕋᒃᓴᓂ ᐱᓕᕆᐊᓂ ᐃᓕᔪᒪᔭᖏᓂ, ᐅᖁᒪᐃᑦᑐᓄ 
ᓄᓇᓯᐅᑎᓅᒐᓗᐊᕐᐸᑦ ᐃᖅᑲᓇᐃᔭᖅᑎᑦᑎᓂᒃᑯ ᓴᓇᔨᐅᓂᕐᒧ, ᐊᒻᒪ ᐊᓯᖏ, ᓯᓚᑦᑐᓴᕐᕕᐅᔪᖅ ᐱᔪᒪᓂᖃᕋᔭᖅᑐᖅ 
ᓄᓇᓕᐅᔪᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᑏ, ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᓇ ᓴᖅᑭᖅᑎᒍᒪᖅᑲᐅᔭᕋ. ᑖᒃᓱᒪ ᐊᓯᐊᓂ ᐱᑕᖃᖏᑦᑐᖓ ᐊᒻᒪ 
ᖁᔭᓐᓇᒦᕈᒪᔭᕋ ᐊᖓᔪᖅᑳ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᖅᑯᑎᐅᕋᑖᖏᑦᑐᖅ ᑖᓐᓇ. ᐲᑐᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖃᐅᔨᒋᐊᒃᑲᓐᓂᕈᒪᑐᐃᓐᓇᖅᑐᖓ, ᓯᕗᓪᓕᖅᐹᒥ, ᐅᖃᐅᓯᕆᕋᑖᖅᑕᖓ 
ᒪᓕᒐᓕᐅᖅᑎᐅᖃᑎᒻᒪ; ᐊᖓᔪᖅᑳᑉ ᑭᐅᕋᑖᖅᑕᖓ ᒪᓕᒐᓕᐅᖅᑎᐅᖃᑎᓐᓄ ᓄᓇᖃᖅᑳᖅᓯᒪᔪᓄ 
ᐃᖅᑲᓇᐃᔭᖅᑎᑦᑎᓂᕐᒧ ᐃᓕᓐᓂᐊᕋᒃᓴᓂ. ᐅᑉᐱᕈᓱᒃᑲᒪ ᕆᒃᐱ ᐃᕝᕕ ᐱᓕᕆᕕᖓᓃᒻᒪᑦ ᐊᖏᔪᒥ 
ᐱᔪᒪᕝᔪᑎᖃᓚᐳᕐᒪᑦ. ᑐᓂᓯᓚᐳᕐᒪᑦ ᒐᕙᒪᑐᖃᒃᑯᓐᓂ ᑮᓇᐅᔭᖃᖅᑎᑦᑎᔪᓂ, ᖃᓂᒋᔮᓃᓚᐅᕐᑐᖅ $20-ᒥᓕᐊᓐ. 
ᖃᓄᐃᓕᖓᓕᖅᑲ ᐱᔪᒪᔾᔪᑎᐅᔪᖅ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇ ᐱᓕᕆᐊᓄ ᐱᔪᒪᔾᔪᑎ ᕆᒃᐱᐅ ᐊᒻᒪ ᐃᖅᑲᓇᐃᔭᖅᑎᖏ 
ᐃᖅᑲᓇᐃᔮᕆᓚᐅᖅᑕᖓ. ᑲᑎᓚᐅᕋᒃᑯ ᐃᓚᒋᔭᐅᔪᖅ ᒫᑦᓯᒥ ᐅᕝᕙᓘᓐᓃᑦ ᐃᐳᕈᒥ ᐊᕐᕌᓂ ᐃᖃᓗᑦᑑᑦᑎᐊᒥ, 
ᐅᖃᐅᓯᖃᕐᓂᐊᖅᑐᓂ ᐃᖅᑲᓇᐃᔭᖅᑎᑦᑎᓂᐊᕐᓂᒥ ᐅᔭᕋᓐᓂᐊᓂᕐᒧ ᐃᓕᓐᓂᐊᕐᓂ ᐱᖃᓯᐅᑎᓯᒪᔪᖅ ᐃᓐᓇᕐᓄᑦ 
ᐃᓕᓐᓂᐊᓂᕐᒧ. 
 
ᒐᕙᒪᑐᖃᒃᑯᑦ ᐅᖃᓚᐅᖅᑐᑦ ᐱᐅᓛᖑᔪᖅ ᐱᔪᒪᔾᔪᑎ ᑕᑯᓯᒪᔭᖏᓐᓂ ᐊᒻᒪ ᑕᐃᒫᒃ ᑐᓴᖅᓯᒪᔪᒍᑦ. 
ᓇᓗᓇᐃᖅᓯᕕᐅᓚᐅᖏᑦᑐᒍ ᒐᕙᒪᑐᖃᒃᑯᓐᓂ ᐱᓕᕆᐊᖑᔪᒥ ᐅᕝᕙᓘᓐᓃᑦ ᑮᓴᐅᔭᓂ ᖃᐃᓂᐊᖅᑐᓂ. ᒫᓐᓇᕈᓗᒃ  
ᐱᒍᒪᓯᒪᓂᐊᖅᑕᕗ. ᑖᓐᓇ ᑐᑭᓯᒋᐊᕐᕕᒃᓴᐅᔪᖅ ᐱᓯᒪᓕᖅᑕᕗ ᒐᕙᒪᑐᖃᒃᑯᓐᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑐᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏᑦ ᐊᔾᔨᐸᓗᐊᓂ ᐱᓕᕆᓚᐅᕐᒪᑕ ᐱᔪᒪᔾᔪᑎᒥ 
ᑭᒐᖅᑐᐃᔪᓂ ᐋᑐᕚᒥ. ᐅᖃᓚᐅᕐᒥᔪᑦᑕᐅᖅ ᐊᔾᔨᖓᓂ ᕿᑎᕐᒥᐅᑦ ᐃᓄᐃᑦ ᑲᑐᔾᔨᖃᑎᒌᖏ ᐱᐅᓛᖑᓂᕋᖅᑕᐅᓪᓗᓂ 
ᑕᑯᓯᒪᔭᖏᓐᓂ ᑖᓐᓇᖃᐃ ᐊᑐᖅᑕᐅᒐᔪᓲᖅ ᑐᓂᖃᑦᑕᖅᑕᖏ ᐱᓇᓱᐊᖅᑐᓄ ᑮᓇᐅᔭᐃᒍᑎᓚᐅᖏᓐᓂᖏᓐᓂ 
ᐅᐱᓐᓇᕋᓂ ᐅᑉᐱᕈᓱᒃᑲᒪ ᐃᓕᐅᖅᑲᖅᑕᐅᓯᒪᒻᒪᑕ ᑮᓇᐅᔭᖃᖅᑎᑦᑎᓂᐅᔪᖅ ᑲᓇᑕᓕᒫᒥ. ᑕᑯᓂᐊᖅᑐᒋᓗᐊᖏᑦᑐᖓ 
ᑕᒫᓂ ᓄᓇᕗᒻᒥ. 
 
ᐊᐱᖅᑯᑎᖃᕈᒪᖅᑲᐅᒐᒪ ᐃᓕᓐᓂᐊᖅᑏᑦ ᓯᓚᑦᑐᓴᕐᕕᒻᒥ ᑮᓇᐅᔭᖅᑖᖅᑎᑕᐅᖃᑦᑕᕐᓂᖏᓐᓂᑦ. ᐱᓕᕆᐊᒃᓴᕐᓄᑦ 
ᐸᕐᓇᐅᑎᔅᓯᓐᓂ ᒪᑉᐱᖅᑐᒐᖓᓂ G-21, ᐅᖃᐅᓯᖃᖅᑎᓪᓗᓯ ᓯᕗᓪᓕᐅᔾᔭᐅᖁᔭᕐᓂᑦ 2005-06-ᒧᑦ ᕿᓂᕐᓗᓯ 
ᑲᑐᔾᔨᖃᑕᐅᔪᓐᓇᖅᑐᓂᒃ ᑲᔪᓰᓐᓇᖅᑐᒃᑯᑦ ᐅᖃᖃᑎᒌᖃᑦᑕᓂᒃᑯᑦ ᐊᒻᒪᓗ ᓇᓗᓇᐃᖅᑕᐅᓯᒪᔪᓄᑦ ᐸᕐᓇᐅᑎᓄᑦ 
ᐋᖅᑭᒋᐊᖅᑕᐅᖁᓪᓗᒋᑦ ᐃᓕᓐᓂᐊᖅᑎᓄᑦ ᓯᓚᑦᑐᓴᕐᕕᒻᒥ ᑮᓇᐅᔾᔭᔅᓵᓄᑦ ᓈᒻᒪᒃᑲᔭᖅᑐᓂᒃ ᐃᓕᓐᓂᐊᖅᑎᓄᑦ 
ᐱᑕᖃᕆᐊᖃᖁᓪᓚᑦᑖᖅᑕᖏᓐᓄᑦ. 
 
ᖃᐅᔨᔪᒪᕗᖓᓕ, ᐃᒃᓯᕙᐅᑖᖅ, ᐊᖓᔪᖅᑳ ᓇᓗᓇᐃᖅᓯᔪᓐᓇᕐᒪᖔᖅ ᑎᑎᖅᑲᓂᒃ ᑲᑎᙵᔪᓂᑦ ᓯᕗᓪᓕᖅᐹᖓᑕ 
ᐊᑖᓂᑦᑎᐊᖅᑐᓂᒃ ᖃᓄᖅ ᑐᑭᖃᕐᒪᖔᖅ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᑐᑭᖃᖅᐳᖅ ᑕᑯᓐᓇᕈᕕᑦ ᐃᓕᓐᓂᐊᖅᑎᒥᑦ ᐃᓚᖏᑦ 
ᑮᓇᐅᔭᐃᑦ ᐱᔭᐅᒐᔭᕐᒪᑕ ᐃᓕᓐᓂᐊᖅᑎᓄᑦ ᓯᓚᑦᑐᓴᕐᕕᒻᒥᑦ ᑮᓇᐅᔾᔭᔅᓵᓂᒃ ᐊᒻᒪᓗ ᐊᓯᖏᑦ          
ᐃᑕᖃᕈᓐᓇᖅᑐᑎᒃ ᐲᑕᓴᓐ ᐅᐊᔭᓕᕆᔨᒃᑯᓐᓂᑦ. 
 
ᐲᑕᓴᓐ ᐅᐊᔭᓕᕆᔨᒃᑯᑦ ᐃᖃᓗᑦᑑᑦᑎᐊᕐᒦᑦᑐᖅ, ᐃᖅᑲᓇᐃᔭᖅᑎᑖᕋᓱᐊᖅᑐᑎᓪᓗ ᐃᓕᓐᓂᐊᖅᐸᓪᓕᐊᔪᒥᑦ 
ᐃᖅᑲᓇᐃᔭᓕᖅᑎᑦᑎᓗᑎᒃ, ᐅᐊᔭᓕᕆᔨᒧᑦ ᓱᓪᓗᓕᓕᕆᔨᒥᑦᑕᐃᓐᓇᓗ ᐅᐊᔭᓕᕆᔨᒧᑦ ᓱᓪᓗᓕᓕᕆᔨ 
ᐃᖅᑲᓇᐃᔭᓕᖅᑎᑕᐅᑐᐃᓐᓇᕆᐊᖃᖅᑐᓂ. ᐅᖃᕈᓐᓇᕋᔭᖅᑐᑎᓪᓗ ᐃᑲᔪᖅᓱᕈᓐᓇᖅᐳᒍᑦ ᐃᑲᔪᖅᓱᕈᓐᓇᖅᐳᒍᑦ 
ᑖᒃᓱᒪ ᐃᖅᑲᓇᐃᔭᖅᑎᐅᑉ ᑮᓇᐅᔾᔭᔅᓵᖏᓐᓄᑦ ᑐᓂᓯᖃᑦᑕᕐᓗᓯᐅᒃ ᐃᓕᓐᓂᐊᖅᑎᓄᑦ ᑮᓇᐅᔾᔭᔅᓵᓂᒃ ᐱᔭᕇᖅᐸᓪᓗ  

ᐅᕙᑦᑎᓄᑦ ᐃᖅᑲᓇᐃᔭᕆᐊᕈᓐᓇᖅᓯᒐᔭᖅᑐᓂ. ᑖᓐᓇ ᑕᐃᒪᐃᓕᖓᕗᖅ ᐊᐱᖅᑯᑎᒋᔭᐃᑦ ᑎᑎᖅᑲᓂᒃ 
ᓇᓗᓇᐃᒃᑯᑎᓕᓐᓂᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ, ᐊᖓᔪᖅᑳ. ᐅᖃᐅᓯᕆᖃᑦᑕᖅᓯᒪᕕᓯᐅᒃ ᐅᕝᕙᓘᓐᓃᑦ 
ᑭᐅᔭᐅᖃᑦᑕᖅᓯᒪᕕᓰ ᐃᓚᖏᓐᓂᑦ ᑲᑐᔾᔨᖃᑕᐅᔪᓐᓇᕋᔭᖅᑐᓂᒃ ᓇᒥᑐᐃᓐᓈᖅᑐᓂᒃ ᓄᓇᕗᒻᒥ 
ᐊᑑᑎᖃᑦᑎᐊᕋᔭᖅᑐᒧᑦ ᑕᒫᓂ ᓄᓇᕗᒻᒥ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐱᓕᕆᖃᑕᐅᔪᒪᔪᖅᑕᓕᒻᒪᕆᐅᕗᖅ, 
ᓇᒻᒥᓂᖁᑎᓕᓐᓃᓐᓇᐅᙱᑦᑐᖅ ᑭᓯᐊᓂ ᐃᓚᖏᓐᓂᑦ ᕼᐋᒻᓚᐅᔪᓂᑦ, ᐅᑦᑑᑎᒋᓪᓗᒍ ᐊᒻᒪᓗ ᐃᓪᓗᓕᕆᔨᒃᑯᓐᓂᑦ 
ᐃᖅᑲᓇᐃᔭᖅᑎᖃᓪᓚᑦᑖᖅᑐᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᒪᓐᓇ ᑐᓴᕈᒥᓇᖅᐳᖅ. ᓲᔪᖅᓴᖅᑲᐅᒐᒪᑦᑕᐅᖅ ᑕᕝᕙᓂ ᐃᕝᕕᑦ 
ᑎᑎᕋᖅᓯᒪᔭᖏᓐᓂᑦ ᓇᓗᓇᐃᒃᑯᑎᓕᓐᓂᑦ ᐊᖏᓪᓕᒋᐊᖅᓯᒪᙱᒻᒪᑕ ᑮᓇᐅᔭᐃᑦ 2005-06-ᒧᑦ. ᐊᒻᒪᓗ 
ᖃᐅᔨᓯᒪᓪᓗᖓ ᐃᓚᖏᓐᓂᑦ ᐅᖃᖃᑎᒌᓐᓂᐅᔪᓂᑦ ᐃᓕᓐᓂᐊᕐᓂᕐᒥᓂᒃ ᐱᔭᕇᖅᓯᔪᑦ ᐊᒥᓱᕈᖅᐸᓪᓕᐊᒻᒪᑕ 
ᐃᓕᓐᓂᐊᕐᕕᕐᔪᐊᕐᒥᑦ ᐃᓕᓐᓂᐊᕇᖅᑐᑦ ᐊᒻᒪᓗ ᐃᓕᓐᓂᐊᕆᐊᒃᑲᓐᓂᕐᓂᐊᖅᐸᑕ ᐅᑭᐅᖅᑕᖅᑐᒥ ᓯᓚᑦᑐᓴᕐᕕᒻᒧᑦ 
ᐅᕝᕙᓘᓐᓃᑦ ᓯᓚᑦᑐᓴᕐᕕᕐᔪᐊᕐᒧᑦ ᖃᓪᓗᓈᑦ ᓄᓇᖓᓐᓂ. ᐃᓱᒪᓇᕐᒪᓪᓕ ᑮᓇᐅᔭᖅᑖᕈᓯᐊᒃᑲᓐᓂᕋᔭᕆᐊᖓᑕ 
ᐃᓕᓐᓂᐊᖅᑎᓄᑦ ᑐᓂᔭᐅᕙᑦᑐᒃᑯᑦ ᐃᓕᓐᓂᐊᖅᑎᓄᑦ ᐊᑭᓕᖅᓱᖅᑕᐅᔪᓂᑦ. 
 
ᖃᐅᔨᔪᒪᕗᖓᓕ ᐊᖓᔪᖅᑳ ᓇᓗᓇᐃᖅᓯᔪᓐᓇᕐᒪᖔᖅ ᓱᒻᒪᑦ ᐊᑭᑦᑐᕆᐊᖅᓯᒪᙱᒻᒪᖔᑕ ᐃᓕᓐᓂᐊᖅᑎᓄᑦ 
ᐊᑭᓕᖅᓱᕈᑕᐃᑦ 2005-06-ᒧᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᓇᓂ ᑎᑎᕋᖅᓯᒪᔪᓂᑦ ᐃᓕᓐᓂᐊᖅᑎᓄᑦ ᑮᓇᐅᔾᔭᔅᓵᓄᑦ 
ᐱᓕᕆᐊᕐᒥᑦ, ᑕᑯᓐᓇᖅᑐᒋᑦ ᖃᓄᐃᓕᖓᖃᑦᑕᖅᓯᒪᓂᖏᑦ ᐊᑭᓕᐅᑕᐅᕙᑦᑐᑦ ᐊᒻᒪᓗ ᑐᓂᐅᖅᑲᐃᒐᓱᐊᖅᑐᓂ 
ᐊᑐᖅᑕᐅᔪᓂᒃ ᑖᒃᑯᓂᖓ ᒪᓕᑦᑐᓂᒃ. ᐱᓕᕆᐊᖅᑕᖃᓯᑲᓪᓚᓂᖅᐸᑦ ᓂᕆᐅᓇᙱᑦᑐᒥᑦ ᐱᓕᕆᐊᕐᒥᑦ 
ᐃᓕᓐᓂᐊᖅᑎᓄᑦ ᑮᓇᐅᔭᔾᔭᔅᓵᒃᑯᑦ, ᑮᓇᐅᔭᖃᖅᑎᒐᓱᐊᓕᕐᓗᒋᓪᓗ ᐊᓯᖏᓐᓃᓐᖔᙱᑦᑐᓂᑦ 
ᒥᓂᔅᑕᐅᕝᕕᒻᒦᓐᖔᖅᑐᓂᒃ. ᑮᓇᐅᔭᐃᑦ ᐅᖓᑖᓅᕐᓂᖅᐸᑕ ᑮᓇᐅᔭᑎᒍᑦ ᐸᕐᓇᐅᑎᓕᐊᖑᓚᐅᖅᑐᓂᓂᑦ 
ᐃᓕᓐᓂᐊᖅᑎᓄᑦ ᑮᓇᐅᔾᔭᔅᓵᖑᓂᐊᖅᑐᓄᑦ ᐊᒻᒪᓗ ᐊᓯᐊᓃᓐᖔᙱᑦᑐᑦ ᓄᑦᑎᖅᑕᐅᓕᕐᓂᖅᐸᑕ, ᐊᖓᔪᖅᑳ 
ᑐᒃᓯᕋᓕᕋᔭᕐᒪᑦ ᐃᓚᒋᐊᕈᑏᑦ ᓴᓂᕐᕙᖅᑕᐅᓯᒪᔪᓂᑦ. 
 
ᒪᓕᑦᑐᒋᑦ ᐊᒥᓲᓂᖏᑦ ᐅᐸᓗᖓᐃᖅᑕᒥᓃᑦ ᑕᐃᒃᓱᒪᓂ ᑮᓇᐅᔭᓕᕆᑎᓪᓗᓯ, ᑕᒪᓐᓇ ᑕᖅᑭᒐᓴᓐᓂᑦ ᓈᓯᒪᓕᕇᕐᒪᑦ 
ᑲᑎᒪᔩᑦ ᐊᒥᓱᐊᖅᑎᑲᓪᓚᒃ ᑕᑯᒍᓐᓇᖅᓯᓯᒪᖃᑦᑕᓚᐅᕐᒪᑕ ᑮᓇᐅᔭᑎᒍᑦ ᐸᕐᓇᐅᑎᓂᒃ ᑲᑎᒪᔨᕋᓛᖑᐃᓐᓇᓂᖃᖅᑦᑐᑦ 
ᑲᑎᒪᓂᖃᖅᑎᓪᓗᒋᑦ, ᐊᓯᐊᒍᓪᓗ, ᐊᒻᓗᒪ ᑖᒃᑯᐊ ᑮᓇᐅᔭᐃᑦ ᓈᒻᒪᑦᑐᒋᓚᐅᕋᑦᑎᒍ, ᑭᓯᐊᓂ ᑕᒪᓐᓇ 
ᐊᓯᔾᔨᖅᑕᐅᑐᐃᓐᓇᕆᐊᖃᖅᐳᖅ. 
 
ᑕᒪᓐᓇ ᑭᐅᔾᔪᑎᒋᑦᑎᐊᖅᑕᔅᓴᕆᒐᓗᐊᖅᐸᕋ ᐊᐱᖅᑯᑎᖓᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᐃᓚᖓᒍᑦ ᑭᐅᔾᔪᑎᒋᕚ. ᖃᐅᔨᒪᒐᒪ ᒪᒃᑯᑦᑐᖁᑎᑦᑎᓐᓂᑦ 
ᑕᑯᓐᓇᖅᓯᒪᔪᒻᒪᕆᐳᒐᑦᑕ ᐃᓕᓐᓂᐊᖏᓐᓇᖁᓪᓗᑎᒍ ᐊᒻᒪᓗ ᐃᓕᓐᓂᐊᕐᓂᕐᒥᓂᒃ ᐱᔭᕇᖁᓪᓗᑎᒍ 
ᐃᓕᓐᓂᐊᕐᕕᕐᔪᐊᕐᒥᑦ ᓯᓚᑦᑐᓴᕐᕕᒻᒧᓪᓗ ᐃᓕᓐᓂᐊᕆᐊᖁᓪᓗᒋᑦ ᓯᓚᑦᑐᓴᕐᕕᕐᔪᐊᕐᓄᓪᓗ ᐃᖅᑲᓇᐃᔭᖅᑎᐅᓂᕐᒧᓪᓗ 
ᐃᓕᓐᓂᐊᕐᕕᓐᓅᖁᒐᔭᖅᑐᑎᒍ ᐱᑕᖃᓕᕐᓂᖅᐸᑦ ᑕᒫᓂ ᓄᓇᕗᒻᒥ. ᑕᐃᒪᐃᒻᒪᑦ 
ᑮᓇᐅᔭᖅᑕᖃᒃᑲᓐᓂᕆᐊᖃᕐᓂᐊᖅᑰᕋᑦᑕ ᐱᑕᖃᕆᐊᖃᖅᑐᓄᑦ. 
 
ᐅᖃᓚᐅᕋᒪ ᐅᖃᐅᓯᖃᖅᑐᖓ ᑮᓇᐅᔭᓂᒃ ᐊᕐᕌᒎᓚᐅᖅᑐᒥ; ᐊᖏᓪᓕᒋᐊᖅᑎᑦᑎᓚᐅᕋᑦᑕ $250,000-ᓂᒃ ᒪᓕᑦᑐᒋᑦ 
ᐱᑕᖃᖁᔭᐅᔪᑦ. ᐃᓱᒪᕗᖓᓕ ᐊᑭᐅᔪᑦᓂ ᐃᓕᓐᓂᐊᖅᑎᑦᑎᓂᕐᒧᑦ ᖃᑦᑏᓐᓇᕈᕆᐊᖅᐸᙱᒻᒪᑕ. ᐊᑭᑦᑐᕆᐊᒃᑲᔪᒻᒪᑕ, 
ᓂᖀᑦ, ᑐᔪᕐᒥᔾᔪᑏᑦ ᐊᒻᒪᓗ ᐊᓯᖏᑦ. ᐊᑭᑦᑐᕆᐊᖃᑦᑕᐃᓐᓇᕐᒪᑕ ᐅᖃᓕᒫᖃᑦᑕᕈᕕᑦ ᐱᕝᕙᓪᓕᐊᔪᒃᑯᑦ ᐊᑐᐊᒐᖏᑦ 
ᓴᖅᑭᑕᐅᕙᑦᑐᓂᒃ ᐅᖃᓕᒫᒐᒃᑯᑦ ᐱᕙᓪᓕᐊᔪᒃᑯᑦ ᐊᒻᒪᓗ ᐃᓕᓐᓂᐊᕐᕕᓐᓂᑦ. 
 
ᑕᐃᒪᐃᒻᒪᑦ ᐅᕙᓐᓄ ᑐᑭᖃᖅᐳᖅ ᐊᖏᓪᓕᒋᐊᖅᓯᒋᐊᖃᕐᓂᐊᖅᑰᕋᑦᑕ ᑮᓇᐅᔭᓂᒃ. ᑕᐃᒫᒃ ᐅᖃᓚᐅᖅᑐᖓ, 
ᐃᒃᓯᕙᐅᑖᖅ, ᖃᐅᔨᔪᒪᕗᖓ ᓯᓚᑦᑐᓴᕐᕕᕐᔪᐊᕐᒥᑦ ᐃᓕᓐᓂᐊᕇᖅᑐᖅ ᐅᑦᑑᑎᒋᓪᓗᒍ, ᐃᓕᓐᓂᐊᖅᐸᑦ ᑎᓴᒪᓂᑦ 
ᐊᕐᕌᒍᓂᑦ ᖁᑦᑎᓂᖅᓴᒥᒃ ᐃᓕᑕᕆᔭᐅᔾᔪᑎᑖᕈᒪᑉᐸᑦ ᐅᕝᕙᓘᓐᓃᑦ ᓘᑦᑖᕈᕐᓂᕋᖅᑕᐅᕙᑦᑐᓄᑦ ᐃᓕᑕᕆᔭᐅᔾᔪᒻᒥᑦ. 
ᖃᓄᖅ ᐃᓕᓐᓂᐊᖅᑐᓕᕆᔨᒃᑯᑦ ᐃᑲᔪᖅᓱᖃᑦᑕᖅᐸᑦ ᑕᒪᒃᑯᓂᖓ ᐃᓕᓐᓂᐊᖅᑎᓂᒃ? ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᑦᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑕᓴᓐ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᖅᐹᒥ, ᑮᓇᐅᔭᖅᑐᕈᑎᖏᑕ FANS , ᓱᓕᒍᒪ ᐊᒥᓲᓂᖓ 
ᑮᓇᐅᔭᓃᓚᐅᖅᑐᖅ, ᑕᑯᓇᒃᑐᖓ ᐆᒥᖓ G-12, ᑮᓇᐅᔭᖅᑐᕈᑎᖏᑦ 2003/2004 ᐊᕐᕌᓂ ᐃᒪᓐᓇᐅᓚᐅᖅᑐᑦ 
$53,071,000, ᐊᒻᒪᓗ ᑮᓇᐅᔭᖁᑎᖏᑦ ᐅᕙᓂ ᓈᓚᐅᑦᑖᖅᑕᐅᓯᒪᔪᓂ ᑕᒫᓂ ᐊᕐᕌᒍᒥ ᐃᒪᓐᓇᐅᔪᖅ 
$56,007,000. ᐅᓄᖅᓯᒋᐊᖅᑐᖅ ᐅᖓᑖᓄᑦ $200,000 $300,000-ᑕᐅᓴᑲᓴᓂᒃ. 
 
ᐱᑕᖃᖅᓯᒪᔪᖅ ᑐᔪᒻᒥᓂᕐᒧᑦ ᑮᓇᐅᔭᖅᑐᕈᑎᒃᓴᓂ ᐊᒻᒪᓗ ᑮᓇᐅᔭᖅᑐᕈᑎᓪᓚᑦᑖᓂ. ᓱᓕᓗ, ᑮᓇᐅᔭᖅᑐᕈᑎᓪᓚᑦᑖᑦ 
ᐊᕐᕌᓂᒧᑦ ᐃᒪᓐᓇᐅᓚᐅᖅᑐᑦ $5,300,000 ᐊᒻᒪᓗ ᑮᓇᐅᔭᐃᑦ ᑕᒫᓂ ᐊᕐᕌᒍᒥ $5,607,000. 
 
ᐊᐃᑉᐸᖓ ᐊᐱᖅᑯᑎᐅᑉ, ᐃᒃᓯᕙᐅᑕᖅ, ᖃᓄᖅ ᐃᓕᓐᓂᐊᖅᑐᓕᕆᓂᒃ ᑮᓇᐅᔭᖃᑦᑕᐅᒻᒪᖔᖅ, ᐃᓕᓐᓂᐊᖅᑎ 
ᐱᓇᓱᖃᑦᑕᖅᑐᖅ ᑮᓇᐅᔭᑎᒍᑦ ᐃᑲᔪᖅᑕᐅᓂᕐᒥᒃ ᑖᒃᑯᑎᒎᓇ FANS, ᑐᙵᕕᖃᑦᑐᖅ ᖃᓄᐃᑦᑑᒻᒪᖔᑕ 
ᐃᓕᓐᓂᐊᕐᓂᕐᒧᑦ ᐊᑐᖅᑕᐅᔭᕆᐊᓖᑦ ᐃᓕᓐᓂᐊᖅᑎᒧᑦ. ᖁᑦᑎᓂᖅᓴᐅᖏᑦᑐᑦ ᑭᓪᓕᖓ ᒪᓕᒃᑐᒍᑦ ᐃᓕᓐᓂᐊᕐᕈᑎ. 
 
ᑕᒪᑐᒧᖓᓕ, ᑭᓇᑐᐃᓐᓇᖅ ᐱᐊᓂᒃᓯᒍᓂ ᐃᓕᓴᐃᔨᕈᖑᓂᕐᒧᑦ ᐃᓕᑕᕐᓇᐅᑎᑖᕐᓗᓂ ᐊᒻᒪᓗ ᓯᕗᒧᐊᒋᐊᕈᒪᒍᓂ 
ᐃᓕᓐᓂᐊᕐᕕᔾᔪᐊᕌᓗᒻᒥ ᐃᓕᑕᖅᓯᔾᔪᑎᑖᕐᓗᓂ, ᑕᐃᒪᓕ ᑮᓇᐅᔭᖃᑦᑎᑕᐅᓂᖅ, ᑖᒃᑯᑎᒎᓇ, ᐊᔪᓐᓇᖏᑦᑐᖅ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑕᑯᓇᒃᑎᓪᓗᖓ ᑖᔅᓱᒥᖓ ᑎᑎᕋᖅᓯᒪᔪᒥᒃ, ᐅᓄᖅᓯᒋᐊᕐᕈᑎᐅᔪᖅ 2003/2004-
ᒥᑦ ᐃᒪᓐᓇᐅᔪᖅ $250,000. ᑕᒫᓂᓕ ᐊᕐᕌᒍᒥ ᓈᓴᐅᑎᖏᑦ ᑐᙵᕕᖃᑦᑐᑦ ᐊᕐᕌᓂ ᓈᓴᐅᑎᖏᓐᓂᒃ 
ᐅᓄᖅᓯᒋᐊᖅᑕᐅᓚᐅᖅᑎᓪᓗᒋᑦ ᑮᓇᐅᔭᖅᑐᕈᑎᐊᑕ ᐊᕐᕌᒍᒋᓚᐅᖅᑕᖓᓂᒃ. 
 
ᐊᖓᔪᖅᑳ ᐊᕕᑦᑐᐃᒍᓐᓇᖅᐸ ᖃᑦᑎᑦ ᐃᓕᓐᓂᐊᖅᑏᑦ ᐃᑲᔪᖅᑕᐅᒻᒪᖔᑕ ᑖᒃᑯᑎᒎᓇ FANS ᒫᓐᓇᐅᔪᖅ ᖃᓪᓗᓈᓂ 
ᐊᒻᒪᓗ ᐅᑭᐅᖅᑕᖅᑐᒥ, ᐊᒻᒪᓗ ᖃᑦᑎᐅᒻᒪᖔᑕ ᓄᓇᕗᒻᒥ ᓯᓚᑦᑐᕐᓴᖅᕕᑯᑎᒍᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐆᑦᑑᑎᑦᑎᐊᕙᐅᔪᖅ, ᐊᒻᒪᓗ ᐅᖃᐅᓯᕆᓂᐊᖅᐸᒃᑲ 
ᑐᒃᓯᕋᐅᑎᐅᒧᑦ ᓈᒻᒪᑎᒍᑦ ᑲᑎᒪᕕᒻᒥ. ᐅᑭᐊᒃᓵᖑᑎᓪᓗᒍ 2002/2003, 449-ᖑᓚᐅᖅᑐᑦ ᑐᒃᓯᕋᐅᑎᑦ ᐃᑲᔫᑎᓄᑦ. 
ᐅᑭᐅᒃᑯᑦ, 316-ᖑᓚᐅᖅᑐᑦ, ᑲᑎᑐᒋᑦ ᐅᕿᒃᓵᖓᓄᑦ/ᐅᑭᐅᒧᑦ 2002/2003, 815-ᖑᓚᐅᖅᑐᑦ ᐱᓇᓱᐊᖅᑐᒥᓃᑦ, 
654 ᐃᓕᓐᓂᐊᖅᑐᑦ, 261 ᐅᑭᐅᒃᓵᖑᑎᓪᓗᒍ ᐃᓄᐃᑦ, 236 ᐅᑭᐅᒃᑯᑦ ᑲᑎᑦᑐᒋᑦ 341 ᐊᒻᒪᓗ 313. 
ᐅᑭᐊᒃᓵᖓᓂ 2003/2004, ᓱᓕ ᐅᖓᑖᓄᑦ 600 ᐱᓇᓱᐊᖅᑐᑦ, 628, ᐊᒻᒪᓗ ᐅᑭᐊᒃᓵᖓᓂ ᑕᒫᓂ ᐊᕐᕌᒍᒥ, 
ᒪᓕᓪᓗᒋᑦ ᓈᓴᐅᑎᑦ ᐱᓯᒪᔭᕗᑦ ᒫᓐᓇᐅᔪᖅ ᐱᒋᐊᖅᑐᓂ ᐊᒃᑐᐲᕆ 29, 2004, 585-ᖑᓚᐅᖅᑐᑦ ᑐᒃᓯᕋᖅᓯᒪᔪᑦ 
ᐃᓕᓐᓂᐊᖅᑎᓄᑦ ᐃᑲᔫᓯᐊᓄᑦ, ᐊᒻᒪᓗ 376 ᐃᓕᓐᓂᐊᖅᑐᑎᒃ. 
 
ᐱᓯᒪᖏᓇᒃᑭᒃ ᓈᓴᐅᑎᖏᑦ ᖃᑦᑎ ᐃᓕᓐᓂᐊᖅᑏᑦ ᒫᓐᓇᐅᔪᖅ ᐱᖃᑕᐅᒻᒪᖔᑕ ᐃᓕᓐᓂᐊᖅᑎᓄᑦ 
ᐃᑲᔫᓯᐊᖅᑖᖃᑦᑐᓂᒃᑯᑦ ᖃᓪᓗᓈᓂ ᐊᒻᒪᓗ ᖃᑦᑎᐅᒻᒪᖔᑕ ᐃᓕᓐᓂᐊᖅᑐᐃᑦ ᓯᓚᑦᑐᕐᓴᖅᕕᒻᒥ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃᑦ. ᑲᔪᓯᒋᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓕᕗᖓ ᓈᓴᐅᑎᓄᑦ. ᐱᔪᒪᑦᑎᐊᖅᑑᔮᖅᑐᑦ ᐃᓕᓐᓂᐊᕐᕆᐊᔅᓴᖅ. 
ᐃᓕᓐᓂᐊᖅᑐᖁᑎᖃᓚᐅᕐᒥᒐᒪ ᐃᖃᓗᒃᑑᑦᑎᐊᕐᒥᐅᑕᕐᒥᒃ, ᐅᕝᕙᓘᓐᓃᑦ ᐃᓕᓐᓂᐊᖅᑎ ᐃᓕᓐᓂᐊᖃᑕᐅᔪᖅ 
ᐃᖃᓗᒃᑑᑦᑎᐊᕐᒥ ᐊᓯᐊᓃᖔᖅᓯᒪᔪᖅ ᓄᓇᓕᓐᓂ ᐅᕙᓐᓅᓚᐅᕐᒪᑦ ᑕᖅᑭᐅᓚᐅᖅᑐᒥ, ᐅᕝᕙᓘᓐᓃᑦ 
ᔮᓄᐊᓕᐅᑎᓪᓗᒍ, ᐃᑲᔪᖅᑕᐅᔪᒪᓪᓗᓂ. 
 
ᐃᖃᓗᒃᑐᑎᐊᕐᒧᑦ ᐃᓚᒥᓂᒃ ᓇᔅᓴᖅᑐᒥᓂᐅᒐᒥ ᐊᒻᒪᓗ ᐊᔪᓕᖅᑐᓂ ᑮᓇᐅᔭᖃᕈᓐᓇᖏᓐᓇᒥ, ᐊᒻᒪᓗ ᑐᒃᓯᕋᖅᑐᓂ 
ᑮᓇᐅᔭᓂᒃ ᓂᕿᑖᕈᑎᒃᓴᓂᒃ ᑖᑯᓇᙵᑦ ᐃᖃᓗᒃᑑᑦᑎᐊᖅ ᓂᕿᓄᑦ ᓄᐊᑕᖏᓐᓂᒃ. ᓲᖃᐃᒻᒪᑦ, ᖃᐅᔨᒋᐊᖅᑐᖓ 
Hᐋᒻᓚᒃᑯᓐᓄᑦ ᐊᒻᒪᓗ ᖃᓄᐃᖏᑎᐊᕐᓂᕐᒧᑦ ᐱᓕᕆᔨᐅᕙᑦᑐᓂᒃ. ᑐᓴᖅᑎᑦᑎᓚᐅᕐᒪᑕ ᐅᕙᓐᓂᒃ ᐃᓄᐃᑦ 
ᓯᓚᑖᓃᖔᖅᓯᒪᔪᑦ ᓯᓚᑦᑐᕐᓴᖅᕕᒻᒦᑦᑐᑦ ᐊᔪᙱᒋᐊᖏᓐᓂᒃ ᓂᕿᑖᕈᓐᓇᕐᓗᑎᒃ ᑖᒃᑯᓇᙵᑦ ᓂᕿᑖᖅᕕᐅᕙᑦᑐᓂᒃ, 
ᐊᒻᒪᓗ ᓇᒡᒐᔾᔭᐅᓕᖅᑭᕐᒥ ᐊᒻᒪᓗ ᕿᑎᖅᑰᒻᒥ, ᒪᑐᐃᖓᖃᑦᑕᖅᑐᑦ 2-ᒥ 4-ᒧᑦ, ᑭᓯᐊᓂᓕ ᓂᕿᑖᖅᕕᐅᕙᑦᑐᖅ 
ᒪᑐᐃᖓᔭᐅᕙᑦᑐᖅ 4:30-ᒥᓄᑦ ᑕᐃᒃᑯᐊ ᐃᓕᓐᓂᐊᖅᑏᑦ, ᐱᐊᓂᒃᐸᑕ 4:00-ᒥ, ᖃᐅᒍᓐᓇᕐᓂᐊᕐᒪᑕ ᐊᒻᒪᓗ 
ᐃᑲᔪᖅᑕᐅᓗᑎᒃ ᓂᕿᑖᖅᕕᐅᕙᑦᑐᒥᒃ. 
 
ᑕᒪᓐᓇᓕ ᑐᓴᕐᓂᐊᖅᑐᒋᓚᐅᖏᑕᕋ. ᐃᓱᒪᓲᖑᒐᒪ ᐊᖏᖅᑕᐅᒍᑎ ᐃᓕᓐᓂᐊᖅᑏᑦ ᐃᑲᔫᓯᐊᖅᑖᖏᑎᒍ, 
ᐃᓱᒪᒋᔭᖃᓲᖑᒻᒪᑕ ᐱᔭᕆᐊᖃᑦᑕᓕᒫᓂᒃ ᒪᑯᐊᓗ ᑐᔪᒻᒥᓂᐅᔪᑦ ᐊᓯᐊᓃᖔᖅᓯᒪᒍᕕᑦ ᓄᓇᓕᓐᓂᒃ ᑐᔪᒻᒥᓗᑎᒃ 
ᓄᓇᖃᑦᑎᐅᔪᒥᒃ ᐃᖃᓗᒃᑑᑎᐊᕐᒥ. 
 
ᐅᕙᓐᓄᓪᓕ ᐃᓱᒪᓇᖅᑑᔮᕐᒪᑦ ᐊᑲᐅᖏᓕᐅᕈᑎᖃᕆᐊᖓᓂᒃ ᐃᓚᖏᓐᓄᑦ ᑮᓇᐅᔭᖅᑖᕆᔭᐅᕙᑦᑐᓄᑦ 
ᐃᓕᓐᓂᐊᖅᑎᓄᑦ, ᐊᐃᑉᐸᕆᔭᒧᑦ, ᐊᒻᒪᓗ ᐃᓚᖏᓐᓄᑦ. ᐃᓱᒪᓪᓗ ᐃᒻᒪᖃ ᐊᖓᔪᖅᑳ ᐅᖃᓪᓛᔾᔪᒍᓐᓇᖅᑐᖅ 
ᑕᒪᑐᒧᖓ ᐅᕝᕙᓘᓐᓃᑦ ᐊᖓᔪᖅᑳᖓ ᓯᓚᑦᑐᕐᓴᖅᕕᒃᑯᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐊᖓᔪᖅᑳᖓ ᑕᒪᑐᒧᖓ ᓂᓪᓕᐅᑎᖃᕈᓐᓇᖅᐸ? ᑭᓕᓐᑎᓂᖕ. 
 
ᑭᓕᓐᑎᓂᖕ: ᓯᕗᓪᓕᖅᐹᒥ, ᑐᓴᕆᐅᖅᑐᖓ ᐃᓕᓐᓂᐊᖅᑏᑦ ᐃᖃᓗᒃᑑᑎᐊᕐᒥ ᓂᕿᑖᖃᑦᑕᖅᓯᒪᔪᑦ ᓂᕿᑖᖅᕕᐅᓲᒥᒃ 
ᐱᔭᕆᐊᖃᑦᑎᓪᓗᒋᑦ. 
 



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

1267

ᖃᐅᔨᒪᖏᑦᑐᖓ ᓱᒻᒪᑦ ᑕᐃᒪᓐᓇᐃᓕᐅᕐᒪᖔᑕ ᐅᕝᕙᓘᓐᓃᑦ ᓱᓐᓂᕐᒪᖔᑕ ᑭᓯᐊᓂᓕ ᖃᐅᔨᒋᐊᕈᓐᓇᑎᐊᖅᑕᕋ 
ᑕᒪᓐᓇ ᒪᓕᒐᓕᐅᖅᑎ ᓇᓗᓇᐃᖅᓯᕕᒋᒃᑲᓐᓂᕈᓐᓇᖅᐸᖓ ᑕᒪᑐᒥᖓ. ᐱᑕᖃᕐᒥᔪᒍᑦ ᐊᓯᖏᓐᓂ ᐃᓕᓴᕕᐅᔪᓂᒃ 
ᓲᕐᓗ, ᑲᖏᖅᖠᓂᕐᒥ, ᐃᓕᓐᓂᐊᖅᑎᕗᑦ ᓂᕆᑎᑕᐅᖃᑦᑕᖅᑐᑦ ᓄᓇᓖᑦ ᓂᕆᕕᖁᑎᖏᓐᓂ. 
 
ᑕᒫᓂ ᐃᖃᓗᓐᓂ, ᓂᕆᕕᑦᑕᖃᕐᒪᑦ ᓂᕆᕕᐅᖃᑦᑕᖅᑐᒥᒃ ᐃᓕᓐᓂᐊᖅᑎᖁᑎᑦᑎᓐᓄᑦ ᑐᔪᕐᒥᔪᓄᑦ, ᐊᒻᒪᓗ ᐃᓚᖏᑦ, 
ᐃᓕᓐᓂᐊᖅᑏᑦ ᐊᖏᕐᕋᖃᑦᑐᑦ ᓇᒻᒥᓂᖅ ᓂᕆᖃᑦᑕᕈᓐᓇᖅᑐᑎᓪᓕ. ᓂᕿᓂᒃ ᓄᐊᑎᖅᓯᒪᔪᓂᒃ ᑐᓂᐅᖅᑲᐃᕙᒻᒥᔪᒍᑦ 
ᑕᒫᓂ ᐃᖃᓗᓐᓂ ᑕᐃᑯᓄᖓ ᐃᑲᔪᖅᑕᐅᔭᕆᐊᓕᓐᓄᑦ. ᐊᑐᐃᓐᓇᐅᑎᖃᑦᑕᖅᑕᕗᑦ. ᖃᐅᔨᒪᔪᖓᐅᒐᓗᐊᖅ 
ᑕᐃᒪᓐᓇᑐᐃᓐᓇᐅᖏᑦᑐᑦ ᓄᓇᕗᒻᒥ, ᑭᓯᓂᓕ ᑐᓴᒃᑲᓐᓂᕈᒪᔪᖓ ᐃᖃᓗᒃᑐᑎᐊᕐᒥ ᐊᑐᖅᑕᐅᔪᒥᒃ. 
ᑐᓴᕆᐊᑦᑎᐊᕐᕋᒃᑯ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᑕᐃᓐᓇ ᐊᕐᓇᐅᑉ ᓯᕗᓪᓕᖅᐹᒥ ᐃᓱᒫᓘᑎᒋᓚᐅᖅᑕᖓ 
ᐃᑲᔪᖅᑕᐅᒍᓐᓇᖅᓯᒪᖏᓐᓇᒥᒎᖅ ᓂᕿᑖᖅᕕᐅᕙᑦᑐᑎᒍᑦ ᐊᒻᒪᓗ ᖃᐅᔨᒋᐊᕐᕋᒪ, ᖃᓄᐃᖏᑎᐊᕐᓂᕐᒧᑦ 
ᐱᓕᕆᔨᐅᔪᑦ ᐋᒡᒑᓚᐅᖅᑐᑦ ᐱᖁᔭᐅᖏᑦᑐᒋᓪᓗᓂ, ᒪᑐᐃᖓᓱᒋᑦᑎᓂᖏᑦᑐᖅ. 
 
ᖃᐅᔨᒋᐊᕋᒪ ᐱᓕᕆᔨᑦᓯᓐᓄᑦ ᑕᐃᑲᓂ ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑯᑦ ᐃᖃᓗᒃᑑᑎᐊᕐᒥ ᐊᒻᒪᓗ 
ᑐᑭᓯᑎᑕᐅᑦᑎᐊᕐᓕᖅᑐᖓ ᑮᓇᐅᔭᐃᑦ ᐊᑐᐃᓐᓇᐅᔪᑦ ᑖᒃᑯᑎᒎᓇ ᐃᓕᓐᓂᐊᖅᑏ ᐃᑲᔫᓯᐊᖅᑖᖏᑎᒍᑦ. ᐃᓱᒪᓪᓗᖓ 
ᖃᓄᐃᒃᑲᔭᕐᓂᕐᒪᖔᖅ, ᐅᕙᑦᑎᑐᑐᐃᓐᓇᖅ, ᖃᐅᔨᒪᖏᓇᑦᑕ ᑮᓇᐅᔭᑦᑎᓂᒃ ᐸᖅᑭᖅᓯᒋᐊᒃᓴᖅ, ᐊᒻᒪᓗ 
ᐃᓕᓐᓂᐊᕐᑎᐅᓪᓗᓂ, ᖃᐅᔨᒪᔭᕆᐊᖃᑦᑎᐊᕐᓇᒪᑦ ᑮᓇᐅᔭᓂᒃ ᐊᐅᓚᑦᑎᑎᐊᕐᓂᕐᒥᒃ. 
 
ᑖᒃᑯᐊᓕ ᓯᓚᑦᑐᕐᓴᖅᕕᒃᑯᑦ, ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑯᑦ ᐃᑲᔪᕆᐊᖃᑐᐃᓐᓇᕆᐊᓖᑦ ᐃᓕᓐᓂᐊᖅᑎᓂᒃ 
ᐸᕐᓇᑎᕆᓂᒃᑯᑦ ᑮᓇᐅᔭᓕᕆᓂᕐᒥᒃ, ᐃᓕᓐᓂᐊᕐᒪᑕ ᐃᓚᖏᑦ ᐊᑯᓂᐅᑎᒍᔪᓄᑦ ᒪᕐᕉᒃ ᑎᓴᒪᓪᓘᓐᓃᑦ ᐊᕐᕌᒍᓄᑦ. 
ᐊᓕᐊᓇᐃᖏᓪᓚᕆᒻᒪᑦ ᐃᓕᓐᓂᐊᖅᑎᒧᑦ ᐊᔪᓕᖃᑦᑕᑎᓪᓗᒋᑦ. ᐊᒥᓱᐊᖅᑎ, ᐃᓕᓐᓂᐊᖅᑎ ᓄᖅᑲᑐᐃᓐᓇᖃᑦᑕᓲᖅ 
ᐃᓕᓐᓂᐊᕐᓂᕐᒥᓂᒃ ᓂᕆᑎᑦᑎᒍᓐᓇᖏᓐᓇᒥᒃ ᕿᑐᙵᕐᒥᓂᒃ ᐅᕝᕙᓘᓐᓃᑦ ᐊᔪᓗᐊᕐᕋᒥᒃ. 
 
ᑕᒪᓐᓇᓕ ᐃᓱᒫᓘᑎᒋᔭᕆᐊᖃᑦᑕᕗᑦ, ᓯᓚᑦᑐᕐᓴᖅᕕᒃ ᐊᒻᒪᓗ ᐱᓕᕆᕕᐊ ᐃᓕᓐᓂᐊᖅᑐᓕᕆᔨᒃᑯᑦ 
ᑕᑯᓇᒋᐊᖃᑦᑕᖓ. ᐅᖃᐅᓯᑐᐃᓐᓇᖅ ᑕᒪᓐᓇ, ᐃᒃᓯᕙᐅᑕᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐅᖃᐅᓯᑐᐃᓐᓇᖅ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᖅᐹᒥ, ᐅᖃᕈᒪᓪᓗᖓ ᑐᒡᓕᐊ ᐊᖓᔪᖅᑳᑉ ᐅᕚᓃᓚᐅᕐᒪᑦ, ᑭᓯᐊᓂᓕ 
ᐅᑎᕐᓂᐊᖅᑑᔮᖏᒻᒪᑦ, ᖁᔭᓐᓇᒦᕈᒪᓪᓗᒍ ᒥᔅ. �ᐊᐃᓐ ᖃᐃᒍᓐᓇᕐᒪᑦ ᐅᕙᑦᑎᓐᓄᑦ. 
 
ᐱᓕᕆᖃᑦᑕᖅᓯᒪᒻᒪᕆᑦᑐᖅ. ᐃᑲᔪᖅᑐᖅᑕᐅᑦᑎᐊᖁᔭᕋ ᒪᓕᒐᓕᐅᖅᕕᒻᒥ. ᖁᔭᓐᓇᒦᒃ. 
 
(ᑐᓵᔨᒃᑯᑦ) ᐊᐱᖅᑯᑎᒐ, ᒪᓕᖓᓕᐅᖅᑎᐅᖃᑎᒻᒪ ᐅᖃᐅᓯᕆᔭᖓᓂᒃ ᐃᓚᒋᐊᖅᓯᒍᒪᓪᓗᖓ. ᖃᖏᖅᖠᓂᕐᒥ 
ᐃᓕᓐᓂᐊᖅᑐᖃᕐᒥᒻᒪᑦ ᓯᓚᑦᑐᕐᓴᖅᕕᒻᒥ ᓂᕆᔭᖅᑐᖃᑦᑕᖅᑐᓂᒃ ᓂᕆᕕᒻᒥ. ᓂᕿᑦᑎᐊᕙᒻᒥᒃ 
ᑎᑭᓴᐃᖁᓚᐅᖅᓯᒪᒐᒃᑭᑦ, ᑭᓯᐊᓂᓕ ᐊᔪᙱᑎᑕᐅᑐᐃᓐᓇᓚᐅᖅᑐᑦ ᐃᑭᐊᒻᒥᓕᓐᓂᒃ ᓂᐊᖃᐅᔭᓂᒃ. ᑕᒪᓐᓇᖃᐃ 
ᓱᓕᕙ. ᐊᒻᒪᓗ ᖃᒪᓂᖅᑐᐊᕐᒦᒃᑲᒪ, ᐅᖃᐅᔾᔭᐅᒋᓪᓗᖓ ᓯᓚᑦᑐᕐᓴᖅᕕᒻᒥ ᐃᓕᓐᓂᐊᖅᑐᒧᑦ ᐅᑎᖅᑐᒥᓂᒃ 
ᐊᖏᕐᕋᒥᓄᑦ ᑳᖃᑦᑕᖑᓐᓂᕐᕋᒥᒃ. 

ᐅᖃᖃᑎᖃᓕᓚᐅᖅᓯᒪᔪᖓ ᐊᖓᔪᖅᑳᖏᓐᓂᒃ ᐊᒻᒪᓗ ᐊᖓᔪᖅᑳᖏᒃ ᐅᖃᖅᑐᑎᒃ ᑕᐃᓐᓇ ᐃᓕᓐᓂᐊᕐᓚᐅᖅᑐᑦ 
ᓴᓗᒃᑐᒻᒪᕆᐊᓘᓕᓚᐅᖅᑐᖅ ᐅᑎᕐᒪᑦ ᐊᖏᕐᕋᒥᓄᑦ. ᓯᓚᑦᑐᕐᓴᖅᕕᒃᑯᑦ ᐱᐅᔪᓂᒃ ᓂᕿᖃᑦᑎᑦᑎᔭᕆᐊᓖᑦ 
ᐱᑦᔪᑎᒋᓪᓗᒍ ᐅᕙᑦᑎᓅᓐᓂᕈᕕᑦ, ᑕᖃᒐᔭᖅᑐᑎᒃ ᐅᕙᑦᑎᓐᓂᒃ ᐱᑦᔪᑎᒋᓪᓗᒍ ᓂᕆᑎᑕᐅᓗᐊᖅᑐᐊᓘᓚᐅᕐᕋᕕᑦ. 
ᓂᕆᑎᑕᐅᔭᕆᐊᖃᖏᑎᑐᑦ ᐃᒥᐊᒥᓕᕐᓂᒃ ᑕᒫᓂ ᐃᓄᐃᑦ ᓄᓇᖓᓂ. 
 
ᐃᓕᓐᓂᐊᕐᕆᐊᕈᓐᓇᔾᔮᖏᑦᑐᑦ ᓂᕆᓯᒪᑦᑎᐊᖏᓪᓗᑎᒃ. ᑐᓂᔭᐅᔭᕆᐊᓖᑦ ᓂᕿᑦᑎᐊᕙᓐᓂᒃ. ᐅᖃᖃᑎᖃᕈᕕᑦ 
ᐃᓐᓇᑐᖃᕐᒥᒃ, ᑕᐃᒪᓐᓇᐅᖏᑦᑐ ᐃᓐᓇᑐᖃᐃ ᓂᕆᑎᑦᑎᓚᐅᖅᑐᑦ ᐊᒻᒪᓗ ᑕᐃᒪᓐᓇᐅᖏᑦᑐᖅ ᐱᔭᐅᒋᐊᓖᒃ 
ᓯᓚᑦᑐᕐᓴᖅᕕᒃᑯᓐᓂᑦ. 
 
(ᑐᓵᔨᒃᑯᑦ ᐃᓱᓕᑉᐳᖅ) ᐃᒃᓯᕚᐅᑕᖅ, ᒪᑐᐃᕐᓂᕐᓄᑦ ᐅᖃᐅᓯᒃᓴᒃᑲ, ᑭᓯᐊᓂ ᐅᖃᐅᑎᒋᐊᒃᑲᓐᓂᕈᒪᔭᕋ ᐊᖓᔪᖅᑳᖅ. 
ᐊᖓᔪᖅᑳᖅ ᐱᔪᒪᓂᖅᓴᐅᔫᔮᓕᕐᒪᑦ ᓯᓚᑦᑐᓴᕐᕕᒻᒥ, ᐊᓯᔾᔨᖅᓯᒪᖏᒃᑲᓗᐊᖅᑎᓪᓗᒍ ᐱᔪᓐᑕᐅᑎᖓ 
ᒪᓕᒐᓕᐅᕐᕕᓕᒫᒥ, ᐅᐱᕈᓱᓪᓚᕆᒃᑲᒪ ᓯᓚᑦᑐᓴᕐᕕᒃ ᐋᖅᑭᒃᑕᐅᓯᒪᒻᒪᑦ ᐃᒻᒥᒃᑰᖅᑐᓂ ᑎᒥᐅᓪᓗᓂ ᐊᒻᒪ 
ᐊᐅᓚᑕᐅᓪᓗᓂ ᐊᒻᒪ ᐊᓯᖏᑦ. 
 
ᖃᓄᖅ ᐊᖓᔪᖅᑳᖅ ᓇᓗᓇᐃᖅᓯᔪᓐᓇᖅᑲ ᐊᑐᕆᐊᓕᖓᓂ ᑲᒪᒋᔭᖃᕐᓂᖅᓴᐅᔫᔮᓕᕐᖓᑦ ᓯᓚᑦᑐᓴᕐᕕᒻᒥ, 
ᒪᓕᒐᖅᑎᒍᑦ ᑕᐃᒪᐃᒋᐊᖃᕋᓂ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐊᑏ ᑭᐅᒋᑦ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᓱᒪᒋᔭᕋ ᐃᓚᒋᔭᐅᔪᖅ ᐱᓗᐊᖅᑎᑦᑎᔫᔮᕐᒪᑦ ᐱᔪᓐᓇᐅᑎᐅᔪᓂ 
ᒪᓕᒐᕐᓂ ᐊᒻᒪ ᐅᖃᖅᓯᒪᓂᖏ ᑕᐃᒃᓱᒪ ᒪᓕᒐᐅᑉ. ᑕᐃᒪᐃᑦᑐᖅ, ᒪᓕᒐᖅ ᐱᔪᓐᓇᑎᑦᑎᔪᖅ, ᐊᑖᓃᑑᖏᑦᑐᖅ 
ᐃᓕᓐᓂᐊᖅᑐᓕᕆᓂᕐᒧ ᒪᓕᒐᕐᒥ, ᑭᓯᐊᓂᓕ ᐃᓄᓐᓄ ᓯᓚᑦᑐᓴᕐᕕᒃ ᒪᓕᒐᖅ, ᐊᖓᔪᖅᑳᑉ ᐊᔭᐅᕆᐊᕈᓐᓇᖅᑕᖓ, 
ᐅᕙᓂᓕ, ᑐᕌᖅᑕᖓ ᓯᓚᑦᑐᓴᕐᕕᐅᑉ, ᐊᑐᖅᑐᑎ, ᐆᑦᑑᑎᒋᓗᒍ, ᐃᓕᓐᓂᐊᕋᒃᓴᐃᑦ, ᐃᓕᓐᓂᐊᕈᑎᒃᓴᐃ, ᐱᓕᕆᐊᑦ 
ᐊᒻᒪ ᐊᓯᖏᑦ. 
 
ᐊᐱᐸᖓᓕ, ᑕᑯᒋᐊᖅᑐᒋ ᑮᓇᐅᔭᓕᕆᓂᕐᒧ, ᓯᓚᑦᑐᓴᕐᕕ ᐊᑲᐅᖏᓕᐅᕈᑎᖃᖅᑎᓪᓗᒍ ᑮᓇᐅᔭᓕᕆᓂᕐᒧᑦ, 
ᐅᑎᖃᑦᑕᖅᑐᑦ ᐊᖓᔪᖅᑳᒧ ᐃᓕᓐᓂᐊᖅᑐᓕᕆᓂᕐᒧ ᐊᒻᒪ ᐅᖃᖅᑐᑎ, ᐃᑲᔪᖅᑕᐅᔪᒪᔪᒍᑦ. ᖃᐅᑕᒫᑦ ᐊᐅᓚᓂᖏ 
ᓯᓚᑦᑐᓴᕐᕕᐅᑉ ᑲᒪᒋᔭᐅᕙᑦᑐᑦ ᐊᖏᔪᖅᑳᓄᑦ ᐃᖅᑲᓇᐃᔭᖅᑎᓄ. ᑕᖅᑭᑕᒫᑦ ᐊᒻᒪ ᑐᕌᖅᑕᖏᑦ ᓯᓚᑦᑐᓴᕐᕕᐅᑉ 
ᑲᑎᒪᔨᖏᓐᓄ ᓯᓚᑦᑐᓴᕐᕕᐅᑉ, ᖁᔭᓐᓇᒦᖅᑕᕋ ᐃᓚᒋᔭᐅᔪᖅ ᐃᑲᔪᖅᓱᕐᓂᖓᓄ ᐅᕙᑦᑎᓐᓂ ᓴᙵᑎᑦᑎᒋᐊᕐᓂᖏᓐᓄ 
ᑲᑎᒪᔨᖏᓐᓂ. 
 
ᐱᖓᔪᐊᓂᓪᓕ, ᐊᑐᕆᐊᓕᖓ ᐊᖓᔪᖅᑳᑉ ᐊᐅᓚᓇᓱᐊᖅᑐᒋ ᐊᔾᔨᒌᖏᑦᑐᑦ ᐊᑕᐅᓯᕐᒧ; ᒥᑭᔪᓂ 
ᐊᐅᓚᑦᑎᓇᓱᐊᕐᓇᓂ ᑎᒥᐅᔫᑉ ᐊᒻᒪᐃᖏᕋᓂᖓᓂ ᐊᒻᒪᐊᐅᓚᓂᖓᓂ ᓯᓚᑦᑐᓴᕐᕕᐅᑉ, ᑭᓯᐊᓂ 
ᐊᐅᓚᑦᑎᓪᓚᕆᓪᓗᓂ, ᐊᑖᓂ ᐃᑲᔪᕐᓂᖅ ᒪᓕᒐᕐᒥ ᑕᑯᒃᓴᐅᔪᖅ ᐅᓪᓗᒥ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖅ. ᐊᓯᐊᓂ ᐱᑕᖃᖅᐸ? ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᑖᓐᓇ ᖁᕕᐊᒋᑦᑎᐊᖅᑕᕋ. ᐃᑲᔪᖅᓱᑎᐊᖅᑐᖓ ᐱᐅᓂᖅᓴᒥ ᐱᖃᑎᖃᕋᓱᓪᓗᖓ, 
ᐊᐅᓚᑦᑎᓇᓱᐊᕐᓂᐅᖏᑦᑐᒥ ᒥᑭᔪᓂ, ᑭᓯᐊᓂ ᖃᐅᔨᒪᖏᑦᑐᖓ ᖃᓄᖅ ᐊᖓᔪᖅᑳᖅ ᑐᕌᒐᖃᕐᒪᖔᖅ  
ᐅᓂᒃᑳᓕᐅᕐᓗᓂ. ᑖᓐᓇ ᑲᒪᒋᔭᐅᓚᐅᖅᐸ ᒐᕙᒪᒃᑯ ᑎᒥᑎᒍᑦ ᑲᑎᒪᔨᓂ, ᑐᕌᐹᓇᐸᔅ ᐊᒻᒪ ᐊᓯᖏᑦ? 

ᐱᔾᔪᑎᖃᖅᑐᖓ ᑕᐃᒫᒃ ᐅᖃᖅᑐᖓ, ᖃᐅᔨᒪᒐᕕᑦ 100ᐳᓴᒥ ᐊᓯᖏᓐᓂ ᒪᓕᒐᐅᔪᓂ ᐱᔪᓐᓇᐅᑎᖃᓪᓚᕆᑦᑐᑦ 
ᐊᖓᔪᖅᑳᒥ ᐱᕙᕆᐊᓕᖏᓐᓂ ᐱᔪᒪᔭᖏᓐᓂ. ᐃᒫᒃ ᐅᖃᕋᓱᐊᖅᑐᖓ: 100ᐳᓴᒥ ᖃᐅᔨᒪᓪᓇᕆᖏᓐᓇᒪ 
ᐱᔪᓐᓇᑦᑎᐊᕋᓗᐊᕐᒪᖔᑕ. 
 
ᐅᑉᐱᕈᓱᓪᓚᕆᒃᑲᒪᑕᑯᒋᐊᕆᐊᖃᕐᓂᐊᕋᑦᑎᒍ ᒪᓕᒐᐅᔪᖅ ᐊᒻᒪ ᓄᓇᕗᒻᒥ ᓯᓚᑦᑐᓴᕐᕕᒃ ᓴᖅᑭᑎᑦᑎᓗᓂ 
ᑐᑭᒧᐊᕐᓂᖅᓴᒥ ᑐᓴᖅᑎᑦᑎᖃᑦᑕᕐᓗᓂ ᐅᐱᓐᓇᕋᓂ ᐅᕙᖓᑑᕙᓪᓚᐃᖏᒻᒪᑦ ᐃᓱᒫᓗᑦᑐᖅ ᐱᔪᓐᓇᕐᓂᖓ 
ᓯᓚᑦᑐᓴᕐᕕᐅ ᑐᑭᒧᐊᖅᑎᑎᑦᖏ, ᑲᑎᒪᔨᖏ ᐱᖃᑕᐅᑦᑎᐊᕐᓗᑎ ᐊᐅᓚᑦᑎᐊᖅᑐᒥ ᑎᒥᐅᔪᒥ. 
 
100ᐳᓴᓐᒥ ᖃᐅᔨᒪᓪᓚᕆᖏᑦᑐᖓ ᐊᑐᑦᑎᐊᕋᓗᐊᕐᒪᖔᑕ ᑮᓇᐅᔭᖃᖅᑎᑕᐅᓃᑦ ᒐᕙᒪᑐᖃᒃᑯᑦ ᑕᐃᕙᑦᑕᖏ 
ᐊᕐᕌᒍᑕᒫᑦ ᐱᕙᓪᓕᐊᓂᖏᑎᒍᑦ ᐊᑐᖅᑐᒃᓴᓂ ᐅᕝᕙᓘᓐᓃᑦ ᑭᓱᑐᐃᓐᓇᐃᑦ. ᐱᔪᓐᓇᐅᑎᖃᖅᑭᑦ ᒐᕙᒪᒃᑯᓂᐅᖏᑦᑐᖅ 
ᑮᓇᐅᔭᖃᖅᑎᑕᐅᒃᑲᓂᕐᓗᓂ ᐃᓗᐊᓂ ᓯᓚᑦᑐᓴᕐᕕᐅᑉ? 
 
ᑕᐃᒪᐃᖏᑉᐸᑦ, ᖃᓄᖅ ᖃᐅᔨᒪᑦᑎᐊᕆᐊᖃᕐᐱᑦ, ᖃᐅᔨᒪᒐᕕᑦ ᓄᓇᕗᑦ ᐱᑎᑕᐅᖏᑦᑐᑑᕙᖏᒻᒪᑦ ᒐᕙᒪᑐᖃᒃᑯᓐᓂ 
ᐱᓕᕆᐊᓂ ᒐᕙᒪᑐᖃᒃᑯᓐᓂ ᐊᖓᔪᖅᑳᓂ ᖃᖓᒃᑯᑐᐃᓐᓇᖅ ᐊᒻᒪ ᐃᖅᑲᓇᐃᔭᖅᑐᓕᕆᓂᕐᒧ ᐊᖓᔪᖅᑳᒥ 
ᐅᖃᓚᐅᖅᑕᖏᑦ ᑐᓂᓯᓗᑎ ᓄᑖᓂ ᖃᐅᔨᒪᒋᐊᖃᕐᓂᐅᔪᑦ ᑮᓇᐅᔭᓕᐅᕋᓱᐊᕐᓂᕐᒧ ᑲᓇᑕᒥ ᐱᖃᓯᐅᑎᓪᓗᓂ 
ᓄᓇᕗᑦ. ᑕᐃᒪᐃᓐᓂᖓᓄ ᑕᒪᒃᓯ ᑭᐅᔪᓐᓇᑐᐃᓐᓇᐅᕕᓯ? 
 
ᐃᒃᓯᕙᐅᑕᖅ: ᓇᓪᓕᐊ ᑭᐅᖅᑳᕈᒪᕙ? ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᑖᓂ ᓯᓚᑦᑐᓴᕐᕕᒧ ᒪᓕᒐᕐᓂ ᓄᓇᕗᑦ ᒐᕙᒪᒃᑯᖏᓐ 
ᐊᖓᔪᖅᑳᖑᔪᖅ ᐱᔪᓐᓇᖅᑐᖅ ᐊᑖᓂ ᒪᓕᒐᐅᑉ ᖃᑦᑎᑐᐃᓐᓇᕐᓂ ᕿᒥᕈᔭᐅᔪᓂ, ᐊᒻᒪ ᑕᐃᒪᐃᒃᓯᒪᔪᒍᑦ ᐊᑐᖅᑐᒍ 
ᒪᓕᒐᖅ. 
 
ᖁᔭᓐᓇᒦᖅᑕᕋ ᐃᓚᒋᔭᐅᔪᖅ, ᐊᖏᕐᓂᖓᓄ ᐊᒻᒪ ᐃᑲᔪᖅᓱᕐᓂᖓᓄ ᐅᕙᓂ ᐊᖓᔪᖅᑳᖑᓪᓗᖓ ᑕᑯᓂᐊᕈᓐᓇᖅᑐᒋ 
ᐊᔾᓚᕕᒻᒥᐅᑕᐃᑦ, ᐊᐅᓚᑕᐅᓂᖏ ᐊᒻᒪ ᑮᓇᐅᔭᓕᕆᓂᕐᒧ ᐱᔾᔪᑎᓖᑦ ᓄᓇᕗᒻᒥ ᓯᓚᑦᑐᓴᕐᕕᒻᒥ, ᐊᒻᒪ ᐅᕙᓂ 
ᐃᑲᔪᕐᓂᖓᓄ ᕿᒥᕈᓂᐅᔪᒥ. ᖁᕕᐊᒋᑦᑎᐊᖅᑕᕋ ᑖᔅᓱᒥᖓ ᐱᔾᔪᑎᖃᖅᑎᓪᓗᒍ. 
 
ᐊᐃᑉᐸᖓ ᐊᐱᖅᑯᑎᖓ ᐱᔾᔪᑎᖃᖅᑐᖅ ᒐᕙᒪᒃᑯᓅᖏᑦᑐᖅ ᑮᓇᐅᔭᖃᖅᑎᑦᑎᔪᖅ ᐊᒻᒪ ᑮᓇᐅᔭᖃᖅᑎᑦᑎᓂᖅ ᐊᒻᒪ 
ᐃᓚᒋᔭᐅᔪᖅ ᓱᓕᒃᑲᓐᓂᕆᕗᖅ. ᓯᓚᑦᑐᓴᕐᕕᒃ ᐱᔪᓐᓇᕐᕕᖃᕐᒪᑕ ᐊᒻᒪ ᐱᔪᓐᓇᐅᑎᖃᖅᑐᑎ ᒪᓕᒐᕐᒦᑦᑐᒥ 
ᐱᔪᓐᓇᕐᓗᑎ ᒐᕙᒪᒃᑯᓂᐅᖏᑦᑐᖅ ᑮᓇᐅᔭᖃᖅᑎᑕᐅᓗᑎ ᐱᓕᕆᐊᓂ ᐊᒻᒪ ᐱᔨᑦᑎᕈᑎᓂ. 
 
ᐆᑑᑎᑦᑎᐊᕙᒃ ᒐᕙᒪᒃᑯᓂᐅᖏᑦᑐᖅ ᑮᓇᐅᔭᖃᖅᑎᑕᐅᓂᖅ ᐊᔾᔨᒌᖏᑦᑐᓄ ᐱᓕᕆᐊᓄ ᐊᐅᓚᖃᑦᑕᖅᑕᕗ ᑎᒥᐅᔪᓄ 
ᐊᒻᒪ ᐊᓯᖏᑦ. ᑮᓇᐅᔭᖃᖅᑎᑕᐅᓗᑎ ᐱᓕᕆᐊᖑᔪᓐᓇᖅᑐᑦ ᐆᑑᑎᒋᓗᒍ ᑲᑭᕙᒃᑯᓐᓂ ᑮᓇᐅᔭᖃᖅᑎᑦᑎᕙᑦᑐᑦ 
ᐊᒥᓱᓄ ᐱᓕᕆᐊᓄ ᒫᓂ ᐊᕕᒃᑐᖅᓯᒪᔪᒥ ᐆᑑᑎᒋᓗᒍ. ᑭᐅᔪᑎᒐ ᐃᓚᒋᔭᐅᔪᒧ ᐊᐱᖅᑯᑎᖓ ᐄ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑰᓕ. 

ᑰᓕ: ᐃᓱᒪᒋᒐᒃᑯ ᐊᖓᔪᖅᑳ, ᐄ ᐱᔪᓐᓇᖅᑐᑦ ᐊᒻᒪ ᖃᐅᔨᒪᓂᓖᑦ ᐊᒻᒪ ᐃᓄᓐᓂ ᐃᓚᐅᖃᑕᐅᔪᓂ ᕿᓂᕐᓂᕐᒥ 
ᒐᕙᒪᒃᑯᓂᐅᖏᑦᑐᖅ ᑮᓇᐅᔭᖃᖅᑎᑕᐅᓂᕐᒥ. ᑐᑭᓯᓪᓚᕆᖅᑲᐅᖏᓐᓇᒃᑯ ᑭᓱᒧ ᐊᖏᕐᒪᖔᖅ. 
 
ᐊᐱᖅᑯᑎᒐ ᐅᖓᕐᕙᕆᐊᒃᑲᓂᖅᑐᖅ. ᒪᓕᒐᖃᕋᑦᑕ ᑐᓂᓯᔪᒥ ᐊᖓᔪᖅᑳᒥ ᓴᖅᑭᑎᑦᑎᓗᓂ ᖃᓄᐃᑦᑐᑐᐃᓐᓇᕐᓂ 
ᐃᓪᓗᓂ ᐅᕝᕙᓘᓐᓃᑦ ᓯᓚᑦᑐᓴᕐᕖᑦ ᖃᓄᐃᑦᑐᑐᐃᓐᓇᐃᑦ ᓄᓇᕗᒻᒥ, ᓱᒻᒪᓪᓕ ᐃᓱᒪᕙ ᐅᑭᐅᑕᖅᑐᒥ ᓯᓚᑦᑐᓴᕐᕕᒻᒥ 
ᐱᓇᓱᐊᕈᒪᓪᓗᓂ ᐅᕝᕙᓘᓐᓃᑦ ᐱᖃᑕᐅᓗᓂ ᐋᖅᑭᒃᓯᓂᕐᒥ ᓴᓇᔪᓕᕆᓂᕐᒧ ᐃᓕᓐᓂᐊᕐᕕᓂ ᑕᑯᓂᐊᖔᕈᓐᓇᑎᓪᓗᑕ 
ᓇᒻᒥᓂᒃᑰᖅᑐᒥ ᓴᓇᔪᓕᕆᓂᕐᒧ ᓯᓚᑦᑐᓴᕐᕕᒻᒥ ᐅᕝᕙᓘᓐᓃᑦ ᓴᓇᔪᓕᕆᓂᕐᒧ ᐃᓕᓐᓂᐊᕐᕕᒥ ᓴᖅᑭᖅᑎᑕᐅᔪᓂ 
ᒪᓕᒐᖅᑎᒍᑦ. 
 
ᑖᓐᓇ ᑕᐃᒪᐃᒍᓐᓇᕋᔭᖏᓚᖅ ᐅᕝᕙᓘᓐᓃᑦ ᐊᐅᓚᑦᑎᐊᓂᖅᓴᐅᓗᓂ? 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᐃᓚᒋᔭᐅᔪᖅ ᒪᑐᐃᖅᓯᕙᓪᓚᐃᒻᒪᑦ ᐱᔾᔪᑎᒋᔭᐅᔪᓂ ᐅᖃᐅᓯᐅᔪᓂ ᑭᓲᒻᒪᖔᖅ 
ᐅᖃᖅᓯᒪᓂᖓ. ᑕᕝᕙᓂᓕ,  ᐊᕐᕕᐊᒥ ᒪᓕᒐᓕᐅᖅᑎᐅᓪᓗᓂ ᐃᓚᒋᔭᐅᔪᖅ ᖃᐅᔨᒪᔭᖓᓂ, ᐃᓱᒫᓘᑕᐅᔪᖅ 
ᓴᖅᑭᖅᑕᐅᓚᐅᕐᒪᑦ ᐃᓚᒋᔭᐅᔪᒧᑦ ᓈᒻᒪᖏᒻᒪᑦ ᐃᓕᓐᓂᐊᖅᑎᖁᑎᕗᑦ ᐊᐅᓪᓚᖃᑦᑕᕐᓗᑎ ᐃᐅᕘᑕᒧᑦ ᓴᓇᔨᐅᓂᕐᒧ 
ᐃᓕᓐᓂᐊᓂᕐᒧ. ᕗᐊᑦ ᓯᒥᑦᒨᕐᓗᓂ. ᐋᓐᑎᐅᕆᔪᒨᕐᓗᓂ. ᐃᓚᒋᔭᐅᔪᑦ ᖃᐅᔨᔪᒃᓴᐅᕗ 2005 ᓯᕗᒧᐊᖅᐸᓕᐊᒻᒪᑦ 
ᐊᒻᒪ ᓯᓚᑦᑐᓴᕐᕕᒃ ᓯᕗᒧᐊᖅᐸᓕᐊᒻᒪᑦ ᐊᒻᒪ ᓄᓇᕗᒻᒥᐅᑦ ᓯᕗᒧᐊᖅᐸᓕᐊᓪᓗᓂ, ᐃᓄᓐᓂ ᓄᓇᕗᒻᒦᑦᑐᑯᔨᒐᑦᑕ 
ᐃᓂᐅᔪᓂ ᐱᔪᓐᓇᖅᑐᓂ ᐊᒻᒪ ᐱᔭᐅᓗᑎ ᐃᖅᑲᓇᐃᔮᑦ ᐊᑐᐃᓐᕼᕈᖅᑐᑦ ᒫᓐᓇᒧᑑᖏᑦᑐᖅ ᑭᓯᐊᓂᓕ 
ᓯᕗᓂᒃᓴᑎᓐᓄ. 
 
ᑕᐃᒪᐃᓐᓂᐊᕈᑦᑕ, ᐃᓪᓗᑕᖃᕆᐊᖃᕐᒪᑦ ᑐᕌᖓᔪᒥ ᓴᓇᔨᐅᓂᕐᒧ ᐃᓕᓐᓂᐊᓂᕐᒥ, ᐅᐊᔭᓕᕆᔨᐅᒐᓗᐊᕐᐸᑦ, 
ᓱᓪᓗᓕᕆᔨᐅᒐᓗᐊᕐᐸᑦ, ᕿᔪᓕᕆᔨᐅᒐᓗᐊᕐᐸᑦ ᐅᕝᕙᓘᓐᓃᑦ ᖃᕋᓴᐅᔭᓕᕆᔨᐅᒐᓗᐊᕐᐸᑦ. ᐃᓱᒪᒋᔭᕋᓕ ᑕᒪᐅᖓ 
ᑐᕌᖅᐸᓪᓕᐊᒐᑦᑕ. 
 
ᑕᐃᒪᓐᓂᖓᓄ, ᓯᕗᒧᐊᖅᐸᓕᐊᓪᓗᑕ ᖃᐅᔨᓴᕐᓂᕐᒥ ᐱᔪᒪᔾᔪᑎᒥ ᐅᖃᐅᓯᕆᖅᑲᐅᔭᑦᑎᓐᓂ ᐃᓐᓇᕐᓂ ᐃᓕᓐᓂᐊᓂᕐᒧ 
ᐋᖅᑭᒃᑕᐅᓯᒪᔪᓂ ᓇᓗᓇᐃᖅᓯᒪᔪᓂ ᐃᓂᐅᔪᓂ, ᑕᑯᒐᔭᖅᐳᒍ ᖃᓄᖅ ᐱᕈᕋᔭᕐᒪᖔᖅ. ᒫᓐᓇᐅᔪᖅ 
ᐅᖃᕈᓐᓇᖏᓐᓇᒪ ᐊᑕᐅᓯᐅᒋᐊᖃᕐᒪᖔᖅ ᐃᓪᓗ. ᓴᖅᑭᑎᑦᑎᒋᐊᖃᕐᐳᖓ ᕿᔪᓕᕆᓂᕐᒥ ᐸᓐᓂᖅᑑᒥ? ᐅᕝᕙᓘᓐᓃᑦ 
ᐅᖁᒪᐃᑦᑐᓂ ᐊᖁᑎᐅᓂᕐᒧ ᑲᖏᕐᖠᓂᕐᒥ ᐅᕝᕙᓘᓐᓃᑦ ᓄᖅᑲᖄᓚᐅᑎᓕᓐᓄ ᓴᓂᕋᔭᒻᒥ. 
 
ᑐᙵᓂᖃᓂᐊᖅᑐᖅ ᖃᓄᖅ ᐃᓚᒋᔭᐅᔪᑦ ᐅᕙᓂ ᒪᓕᒐᓕᐅᕐᕕᒻᒥ ᐊᒻᒪ ᑕᒫᓂ ᑲᑎᒪᓂᐅᔪᒥ ᐱᔪᒪᒻᒪᖔᑕ 
ᑕᑯᓕᕈᑦᑎᒍ. ᓱᓖᓛᒃ ᑕᑯᓐᓇᖅᑕᑐᐊᕆᖏᓇᑦᑎᒍ ᑮᓇᐅᔭᓕᕆᓂᖓ ᑭᓯᐊᓂ ᐊᓪᓚᕕᒻᒥ ᓱᓇᒃᑯᑖᑦ ᐊᒻᒪ 
ᐊᐅᓚᑕᐅᓂᖏ. ᐃᑲᔪᕐᓂᖃᖅᑐᖅᓴᐅᕗ ᑭᐅᔾᔪᑎᒐ ᐊᒻᒪᓇᓗᓇᐃᖅᓯᓗᓂ ᐃᓚᒋᔭᐅᒨᑉ ᐊᐱᖅᑯᑎᖓᓂ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᐱᖅᑯᑎᒃᓴᖃᒃᑲᓂᖅᑮᑦ, ᑰᓕ? 
 
ᑰᓕ: ᐄ ᐃᑲᔪᕐᓱᑎᐊᖅᑐᖓ ᑕᑯᒃᑲᓂᕐᓂᕐᒥ ᓇᒻᒥᓂᒃᑰᖅᑐᓂ ᓴᓇᔨᐅᓂᕐᒧ ᐅᕝᕙᓘᓐᓃᑦ ᐃᓕᓐᓂᐊᕕᒃᓴᓂ ᐃᓪᓗᓂ 
ᓴᖅᑭᑕᐅᓗᑎ ᓄᓇᕗᒻᒥ ᑭᓯᐊᓂᓕ ᑕᐃᒪᐃᓐᓂᐊᖅᑐᒋᖏᑕᕋ ᑕᑯᓪᓗᒋ ᐊᑲᐅᖏᓕᐅᕈᑎᐅᔪᑦ ᐅᑭᐅᑕᖅᑐᒥ 
ᓯᓚᑦᑐᓴᕐᕕᐅᑉ ᑲᑎᒪᔨᖏᓐᓂ ᐊᒻᒪ ᐊᐅᓚᑦᑎᔨᖏ ᐱᑕᖃᖅᑎᑦᑎᓂᐊᕐᒪᖔᑕ ᐱᐅᓛᓂ ᓄᓇᕗᒻᒥ ᐱᔾᔪᑎᓖᑦ 
ᓴᓇᔨᐅᓂᕐᒧ ᐅᕝᕙᓘᓐᓃᑦ ᐃᓕᓐᓂᐊᓂᕐᒧ ᐱᑕᖃᕆᐊᓕᓐᓂ. 

ᐊᑲᐅᖏᓕᐅᕈᑎᖏᓐᓂ ᐃᓱᒪᔭᕆᐊᖃᖔᕐᖓᑕ. ᐅᖃᕋᓱᐊᖅᑐᖓᓕ ᐊᒻᒪ ᐅᑉᐱᕈᓱᑦᑐᖓ ᐊᖓᔪᖅᑳ ᑐᕌᒐᖃᕐᖓᑦ 
ᒪᓕᒐᖅᑎᒍᑦ ᑲᒪᒋᔭᖃᕐᓗᓂ ᑕᐃᒃᑯᓇᓂ ᐱᕕᒃᓴᐅᔪᓂ ᓄᓇᕗᒻᒥᐅᓄ ᐊᒻᒪ ᐅᖃᐅᓯᕆᓗᓂᒋ ᐃᓄᓐᓄ. 
ᑐᓂᔭᐅᔭᕆᐊᖃᖏᒻᒪᑕ ᓇᒻᒥᓂᑐᓄ ᐊᒻᒪ, ᐊᔪᕐᓇᓂᖅᓴᐅᓪᓗᓂ ᑐᙵᕕᖃᑦᑎᐊᓂᕐᒧ ᐃᓄᓐᓄ 
ᓂᕈᐊᖅᑕᐅᓯᒪᔪᓐᓅᓪᓗᓃᑦ. 
 
ᒪᑐᐃᖓᓂᖅᓴᐅᔭᕆᐊᓕᒃ, ᐃᓄᓐᓄ ᐱᕙᓪᓕᐊᑎᑕᐅᓗᓂ ᐅᕙᖓ ᑕᑯᓐᓇᖅᑕᖓᒍ. ᐊᐃᑉᐸᖓᓂᓪᓕ, 
ᐊᐱᖅᑯᑎᒋᒍᒪᒻᒥᔭᕋ. ᓱᒻᒪ ᐅᑭᐅᑕᖅᑐᒥ ᓯᓚᑦᑐᓴᕐᕕᒃ ᑐᓂᓯᔭᐅᔭᕆᐊᖃᖅᑲ ᑐᕌᒐᕐᒥ ᐱᓇᓱᐊᕐᓗᒋ 
ᐱᑕᖃᕆᐊᖃᕐᒪᖔᖅ ᓄᓇᕗᒻᒥ ᐃᓄᓐᓄ ᐃᓕᓐᓂᐊᕐᕕᒃ. ᐃᓱᒪᒐᔭᓕ ᑐᕌᒐᕆᖏᒻᒪᒍ. ᑕᑯᔫᔮᕋᒃᑯ ᓇᒥᑭᐊᖅ, 
ᐱᓕᕆᕕᖃᕐᓂᕐᒧ ᐸᕐᓇᑕᐅᓯᒪᔪᓂ, ᐅᑉᐱᕈᓱᑦᑎᐊᕋᒪᓕ ᑖᒃᑯᐊ ᒥᓂᔅᑕᐅᑉ ᑲᒪᒋᔭᕆᒻᒪᒋᑦ.  
 
ᖃᓄᐃᒻᒪᓪᓕ ᒥᓂᒡᑕ ᐱᓕᕆᖃᑎᖃᕐᓗᓂ ᑭᒃᑯᑐᐃᓐᓇᕐᓂᒃ ᐊᒻᒪᓗ ᐅᓂᒃᑳᖃᑦᑕᕐᓗᓂ ᐱᓕᕆᓂᐊᕐᓗᓂ ᓄᓇᕗᒻᒥ 
ᐃᓄᓐᓄᑦ ᐃᓕᓐᓂᐊᕐᕕᒻᒥᒃ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓯᕗᓪᓕᖅᐹᒥ, ᐅᖃᓪᓚᒍᑕᐅᓂᖓ ᐊᐅᓚᑦᑎᓂᕐᒧᑦ ᐆᑦᑑᑎᐅᔪ 
ᓯᓚᑦᑐᕐᓴᖅᕕᑯᓐᓄᑦ, ᐃᓚᒋᔭᖓ ᐱᓕᕆᐊᖑᓇᓱᓐᓂᐊᕐᓚᐅᖅᑐᖅ ᐊᒻᒪᓗ ᓇᓗᓇᐃᖅᑕᐅᓗᓂ. 
 
ᐱᑕᖃᕆᐊᖃᑉᐸ ᐃᓛᒃᑯᑦ ᐃᓕᓐᓂᐊᕐᕕᒻᒥᒃ ᐱᓕᒻᒪᔅᓴᓂᕐᒧᑦ ᓄᓇᕗᒻᒥ, ᐅᖃᕋᒪ ᐱᓕᒻᒪᓴᕐᓂᕐᒧᑦ, ᐃᓱᒪᕗᖓ 
ᐱᓕᒻᒪᓴᕐᓂᖅ ᐃᓕᓐᓂᐊᕐᓂᖅ ᒪᑯᑎᑐᓇ ᐅᔭᕋᕐᓂᐊᕐᓂᖅ, ᐊᒻᒪᓗ ᐊᓯᖏᑦ. ᐱᑕᖃᓪᓗᓂ ᓯᓚᑦᑐᓴᖅᕕᒻᒥᒃ 
ᐱᓕᒻᒪᒃᓴᕐᓂᕐᒧᑦ ᐊᒻᒪᓗ ᓴᓇᓂᕐᒧᑦ, ᑕᒪᒃᑯᓂᖓ ᐱᓕᕆᐊᖃᕋᔭᖅᑐᓂᒃ. 
 
ᐃᒻᒪᖃ ᒫᓐᓇᐅᔪᖅ ᐆᑦᑑᑎᒋᔭᕗᑦ ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑎᒍᑦ ᐱᓕᕆᐊᖃᕐᓂᐊᖅᑐᑦ ᐃᓐᓇᕐᓄᑦ 
ᐃᓕᓐᓂᐊᕐᓂᕐᒥᒃ, ᑕᒪᒃᑯᓂᖓ ᐊᒃᑐᐃᓂᖃᕐᓗᓂ ᐃᓗᐊᓃᖏᑦᑐᑦ ᐱᓕᒻᒪᒃᓴᕐᓂᕐᒥ. 
 
ᑕᐃᒪ ᐃᓕᓐᓂᐊᕐᕕᑦᑕᖃᕋᔭᖅᑐᑦ ᑕᒪᒃᑯᓄᖓ. ᑕᒪᓐᓇᖃᐃ ᐱᓇᓱᐊᒃᑕᐅᒍᓐᓇᖅᑐᖅ. 
 
ᐊᐃᑉᐸᖓ ᑰᓕ ᐅᖃᐅᓯᕆᔭᖓ ᐅᑦᔨᓱᖅᑕᐅᒍᓐᓇᖅᑐᑦ ᐱᓕᕆᔨᐅᔪᓄᑦ, ᐃᒃᓯᕙᐅᑖᖅ, ᑕᒪᒃᑯᐊ ᐅᖃᐅᓯᐅᔪᑦ 
ᐱᓕᕆᕕᐊᓂ ᐃᓕᓐᓂᐊᖅᑐᓕᕆᔨᒃᑯᑦ ᓯᓚᑦᑐᕐᓴᖅᕕᒃᑰᖏᑦᑐᑦ. ᑕᒪᓐᓇ ᑕᑯᓇᑦᑕᓄᑦ ᐱᓕᕆᖃᑎᖃᕐᓂᒃᑯᑦ 
ᐱᖃᕐᓂᕆᔭᑦᑎᓐᓂᒃ ᐱᓕᕆᕕᐊ ᐃᓕᖅᑯᓯᖅ, ᐅᖃᐅᓯᖅ, ᐃᓐᓇᑐᖃᐃᑦ ᐊᒻᒪᓗ ᐃᓅᓱᒃᑐᐃᑦ, ᐊᒻᒪᓗ ᒥᓂᔅᑕ 
ᑕᐹᕐᔪᒃ. 
 
ᑕᒪᓐᓇ ᒥᓂᔅᑕᐅᑉ ᑕᐹᔫᑉ ᐊᒻᒪᓗ ᐅᕙᖓ ᐊᒥᓱᐊᖅᑎ ᐅᖃᕈᑎᒋᓯᒪᔭᕗᒃ ᑕᐃᒪᖓᓂᒃ ᒫᑦᓯ ᐊᒻᒪᓗ ᐃᐳᕈ ᑕᒫᓂ 
ᐊᕐᕌᒍᒥ ᐊᒻᒪᓗ ᓴᙵᖅᑎᕆᐊᖅᓯᒪᓪᓗᓂ ᑲᑎᒪᔨᑐᐃᓐᓇᐃᑦ ᑲᑎᒪᓂᖃᑦᑎᓪᓗᒋᑦ ᐊᕐᕕᐊᓂ. 
 
ᖃᖓᑭᐊᖅ ᐱᓇᓱᐊᕈᓯᐅᓂᐊᖅᑐᓂᖃᐃ ᓯᕗᒧᐊᒋᐊᕈᓐᓇᖅᓯᐊᕐᓕᖅᑐᒍᑦ ᑭᖑᓪᓕᕐᒥ ᐱᓕᕆᐊᖑᓂᐊᖅᑐᒧᑦ. ᑖᓐᓇᓕ 
ᐊᑖᓃᖏᑦᑐᑦ ᓯᓚᑦᑐᕐᓴᖅᕕᒃᑯᑦ ᐱᓕᕆᐊᖏᑕ. ᐅᖃᑦᑕᐅᓯᒪᑐᐃᓐᓇᕆᐊᓖᒃ ᐱᓕᕆᐊᕆᔭᖓᓂ ᐱᓕᕆᕕᖓᑕ 
ᐃᓕᓐᓂᐊᖅᑐᓕᕆᔨᒃᑯᑦ ᐅᖃᖃᑎᖃᕐᓂᒃᑯᑦ ᐱᓕᕆᕕᐊᓂᒃ ᐃᓕᖅᑯᓯᖅ, ᐅᖃᐅᓯᖅ, ᐃᓐᓇᑐᖃᑉᑦ ᐊᒻᒪᓗ 
ᐃᓅᓱᒃᑐᐃᑦ. ᖁᔭᓐᓇᒥᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 
ᑰᓕ: ᖁᔭᓐᓇᒦᒃ, ᐃᒃᓯᕙᐅᑕᖅ. ᓇᓗᓇᐃᖅᕌᔾᔪᑉᐳᖅ, ᑭᓯᐊᓂᓕ ᐱᑕᖃᑦᑐᖅ ᐱᓕᕆᐊᕐᒧᑦ ᐸᕐᓇᒍᑎᒥᒃ ᒪᑉᐱᖅᑐᒐᖅ 
G-23-ᒥ, ᓯᕗᓪᓕᐅᔾᔭᐅᔪᒃᓴᐃᑦ, ᑕᒪᕐᒥᒃ ᐃᓐᓇᕐᓄᑦ ᐃᓕᓐᓂᐊᕐᓂᕐᒧᑦ ᐱᓕᕆᐊᖑᓇᓱᐊᖅᑐᖅ, ᐱᓕᒻᒪᓴᕐᓂᕐᒧᑦ 
ᐃᓕᓐᓂᐊᕐᓂᖅ, ᐅᔭᕋᔅᓯᐅᓂᕐᒧᑦ ᐃᓕᓐᓂᐊᕐᓂᖅ, ᑕᐃᑐᐃᓇᑎᐊᖅᑕᒃᑲ ᐱᓕᒻᒪᓴᕐᓂᕐᒧᑦ ᐃᓕᓐᓂᐊᖅᕕᒃ. 
 
ᐱᐊᓂᒃᓯᔪᖃᕐᓗᓂ ᐊᑐᕐᓂᖃᕐᓂᐊᕐᒪᖔᖅ ᖃᐅᔨᓴᕐᓂᕐᒥᒃ ᓄᓇᕗᒻᒥ ᐃᓕᖅᑯᓯᕐᒧᑦ ᐃᓕᓐᓂᐊᕐᓂᕐᒥᒃ, ᑐᑭᓯᕗᖓ 
ᐃᓄᓐᓄᑦ ᐃᓕᓐᓂᐊᕐᕕᒃ ᐅᕝᕙᓘᓐᓃᑦ ᑭᓱᑭᐊᖅ, ᐅᕙᓃᑦᑐᖅ ᑭᓯᐊᓂ ᐱᓕᕆᐊᕐᒧᑦ ᐸᕐᓇᒍᑎᒥ ᓴᓇᔭᐅᓯᒪᔪᖅ 
ᓄᓇᕗᒻᒥ ᓯᓚᑦᑐᕐᓴᖅᕕᒃᑯᓐᓂᑦ. 
 
ᐊᒻᒪᓗ ᐅᖃᕆᓪᓗᓂ ᑕᒪᕐᒥᒃ ᐊᑐᕐᓂᖃᕐᓂᐊᕐᒪᖔᖅ ᖃᐅᔨᓴᕐᓂᖅ ᓄᓇᕗᒻᒥ ᐱᓕᒻᒪᓴᕐᓂᕐᒧᑦ ᐱᓕᕆᔨᓂᒃ, 
ᑕᐃᒪᑐᖅ ᒥᓂᔅᑕ ᓂᓪᓕᐊᔾᔪᑎᖃᕐᓂᐊᕐᖏᓚᖅ ᐃᓪᓗᒌᑎᒍᑦ ᖃᓂᖓᑎᒍᑦ, ᐃᓘᓇᖏᓐᓂᒃ 
ᖁᕕᐊᓱᒃᑎᑦᑎᒐᓱᐊᕐᓗᓂ, ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑦ ᑕᐃᒪᓐᓇᐃᓕᐅᕐᕆᐊᓖᑦ ᐊᒻᒪᓗ ᐊᖓᔪᖅᑳᒧᑦ 
ᐅᖃᑦᑎᓪᓗᖑ, ᓯᓚᑦᑐᕐᓴᖅᕕᒃᑯᑦ ᓈᒻᒪᑦᑐᑦ ᐱᓕᕆᓗᑎᒃ ᑖᒃᑯᓂᖓ ᐊᑐᓕᖅᑎᑦᑎᑎᓗᑎᒃ 75-ᓂᑦ 
ᐊᑐᓕᖁᔭᐅᓯᒪᔪᓂᒃ ᓴᖅᑭᑕᐅᕙᓪᓕᐊᔪᑦ ᐊᒻᒪᓗ ᐊᖏᖅᑕᐅᓯᒪᔪᑦ ᒥᓂᔅᑕᒧ. 
 
ᖃᓄᐃᒻᒪᓕ ᐱᔪᓐᓇᓂᖅᓴᓂᒃ ᐱᓕᕆᔨᑖᖏᓚᑦ ᕿᒥᕐᕈᓂᐊᖅᑐᓂᒃ, ᖃᐅᔨᑐᐃᓐᓇᕆᐊᓖᑦ ᐊᑲᐅᓂᖅᓴᒃᑯᑦ 
ᐅᖃᐅᔾᔨᐊᒋᐊᒃᓴᒥᓂᒃ ᐊᒻᒪᓗ ᖃᓄᖅᑑᕈᑎᓂᒃ ᐃᓄᖏᓐᓄᑦ ᓄᓇᕗᑦ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᓪᓚᒐᓱᙱᑦᑐᖓ ᑕᒪᒃᑮᑎᒍᑦ ᖃᓂᕐᒪ ᐊᑕᐅᑦᑎᒃᑯᑦ, 
ᐅᖃᐅᑎᒍᓐᓇᑐᐃᓐᓇᕆᒃᑭᑦ, ᒪᓕᒐᓕᐅᖅᑏᑦ, ᐱᓕᕆᐊᕐᒧᑦ ᐸᕐᓇᒍᑎ ᓄᓇᕗᒻᒥ ᓯᓚᑦᑐᕐᓴᖅᕕᖓᑕ 
ᐱᓕᕆᓂᐅᓚᐅᖅᓯᒪᖏᑦᑐᖅ ᓴᖅᑭᑕᐅᔭᕆᐊᓕᒃ, ᖃᐅᔨᒪᖏᑦᑐᖓ ᖃᓄᐃᑦᑐᒥᒃ ᐱᓕᕆᐊᕐᒧᑦ ᐸᕐᓇᒍᑎᒥᒃ 
ᒪᓕᒐᓕᐅᖅᑏᑦ ᐅᖃᐅᓯᖃᒻᒪᖔᑕ. 
 
ᐱᓕᕆᐊᕐᒧᑦ ᐸᕐᓇᒍᑎ ᓄᓇᕗᒻᒥ ᓯᓚᑦᑐᕐᓴᖅᕕᖓᓄᑦ ᓴᖅᑭᑕᐅᓚᐅᖅᓯᒪᖏᑦᑐᖅ, ᐃᓚᒋᒐᔭᖏᑕᖓ ᐱᓕᕆᐊᖑᔪᑦ 
ᐸᐃᑉᐹᖏᑕ, ᑕᑯᓇᒃᑐᕐᓕ ᐱᖏᓐᓂᒃ ᑭᓯᐊᓂ ᐱᓕᕆᕕᖓᑕ ᐃᓕᓐᓂᐊᖅᑐᓕᕆᔨᒃᑯᑦ ᐱᓕᕆᐊᕐᒧᑦ ᐸᕐᓇᒍᑎᖓᓂᒃ, 
ᓴᖅᑭᑕᐅᓯᒪᔪᖅ ᑮᓇᐅᔭᓕᕆᑎᓪᓗᑕ. 
 
ᑭᓯᐊᓂᓕ ᑕᑯᑎᒍᓐᓇᖅᐸᖓ ᐅᖃᐅᓯᕆᔭᒥᓂᒃ, ᑭᓯᐊᓂᓕ ᐅᖃᓪᓚᒍᑎᐅᖏᑦᑐᖅ ᒪᓕᒐᓕᐅᖅᑎᐅᑉ 
ᐱᒻᒪᕆᐅᓂᖓᓂᒃ ᓯᕗᒧᐊᒋᐊᕐᓗᓂ ᐃᓕᖅᑯᓯᕐᒧᑦ ᐃᓕᓐᓂᐊᕐᕕᒻᒥᒃ, ᐅᖃᖅᑲᐅᒐᒪᐃᓛᒃ ᑕᒪᓐᓇ 
ᐊᖏᖃᑎᒌᒍᑎᒋᔭᕆᐊᓕᑉᐳᑦ. ᑲᑎᒪᔨᑐᐃᓐᓇᐃᑦ ᑐᑭᑕᕈᑎᒋᓚᐅᖅᑕᖓ ᐊᕐᕕᐊᓂ, ᓄᙳᐊᓂ ᓯᑎᐱᕆ, 
ᐅᖃᖃᑎᖃᕐᓂᕐ ᐅᕙᓐᓂᒃ ᐊᒻᒪᓗ ᒥᓂᔅᑕ ᑕᐹᕐᔪᒃ ᐊᐃᕙᒍᑎᖃᓚᐅᖅᑐᑦ ᓯᕗᒧᐊᒋᐊᕈᒪᓪᓗᑎᒃ. ᐊᒻᒪᓗ ᑕᒪᓐᓇ 
ᐊᑐᕋᓱᐊᖅᑐᑎᒍ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ.  ᑯᓕ. 
 
ᑰᓕ: ᖁᔭᓐᓇᒦᒃ, ᖁᔭᓐᓇᒦᒃ ᐊᖓᔪᖅᑳᑉ ᐅᖃᐅᓯᖏᓐᓄᑦ, 100-ᐳᓴᒻᒥᒃ ᓇᓗᓇᐃᑦᑎᐊᖏᑦᑐᖅ ᐃᓘᓇᑎᒃ 
ᐃᓐᓇᕐᓄᑦ ᐃᓕᓐᓂᐊᕐᓂᖅ ᑖᓐᓇᓗ ᐅᑭᐅᖅᑕᖅᑐᒥ ᓯᓚᑦᑐᕐᓴᖅᕕᒃ ᐊᒃᑐᐊᓂᖃᒻᒪᖔᑕ, ᑭᓯᐊᓂ 
ᐊᒃᑐᐊᓂᖃᑦᑐᐃᓐᓇᐅᔮᖅᑐᑦ, ᐃᒻᒪᖃ ᐊᕕᒃᓯᒪᓂᖃᑦᑐᑦ, ᑭᓯᐊᓂᓗ ᐅᕙᑦᑎᓐᓄᑦ ᑐᑭᓯᓇᖏᑦᑐᖅ ᐊᕕᒃᓯᒪᒻᒪᖔᑕ. 

ᑐᑭᓯᔭᒃᑯᓪᓕ ᓯᓚᑦᑐᕐᓴᖅᕕᒃᑯᑦ ᐃᓚᐅᓂᖃᑦᑐᑦ ᖃᐅᔨᓴᕐᓂᕐᒥᒃ ᐱᓕᒻᒪᓴᕐᓂᕐᒧᑦ ᐃᓪᓗᓂᒃ ᐅᕝᕙᓘᓐᓃᑦ ᓴᓂᔨᓂᒃ. 
ᐃᒪᐃᑦᑑᒍᓐᓇᕆᓪᓗᓂᑦᑕᐅᖅ ᑕᑯᓇᒃᑯᑦ ᐆᑦᑑᑎᐅᔪᓂᒃ ᐃᓕᖅᑯᓯᕐᒧᑦ ᐃᓕᓐᓂᐊᕐᕕᒻᒥᒃ, ᑕᐃᒪᓐᓇᐅᖏᑉᐸᑦ 
ᓇᓗᓇᖏᑦᑑᔭᕆᐊᓕᒃ ᐱᓕᕆᐊᕆᖏᑕᖓ ᐅᕝᕙᓘᓐᓃᑦ ᑲᒪᒋᔭᕆᐊᖃᖏᑦᑕᖓ. 
 
ᑕᒪᑐᒧᖓ ᐋᖅᑭᒃᓯᓂᕐᒧᑦ ᐅᕝᕙᓘᓐᓃᑦ ᐋᖅᑭᒋᐊᖅᓯᓂᒃᑯᑦ “ᐃᓕᓐᓂᐊᖅᑐᓕᕆᔨᒃᑯᑦ ᒪᓕᒐᖓᓂᒃ” 
ᐱᕕᖃᑦᑎᑕᐅᓗᑎᒃ ᐊᖓᔪᖅᑳᑦ ᐃᓚᐅᓂᖅᓴᐅᓗᑎᒃ, ᐊᔪᓐᓇᖏᓛᖅ ᐅᕝᕙᓘᓐᓃᑦ ᐊᑐᖅᑕᐅᕙᓪᓕᐊᕙ ᐊᖑᑎᑎᒍᑦ 
ᐋᑭᒃᑕᐅᓯᒪᓗᓂ, ᑖᓐᓇ ᓄᓇᕗᒻᒥ ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ, ᑕᐃᒪᖓᑕᒫᑦ, ᑕᑯᓇᖃᑦᑕᕐᓗᓂ 
ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑦ ᐃᒃᓯᕙᐅᑕᖓᓐᓂᒃ ᑲᑎᒪᔨᖏᑕ ᐊᒻᒪᓗ ᐊᖓᔪᖅᑳᖓᓐᓂᒃ. ᑕᐃᒪᓐᓇ 
ᐋᖅᑭᒃᓯᒪᓂᐊᖅᐹ? ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐃᖅᑲᐃᑎᓪᓚᒌᑦ ᐱᕕᒃᓴᕆᔭᐃᑦ ᐃᓱᓕᒻᒪᑦ, ᑭᐅᑎᓚᐅᕐᓚᕗᑦ ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒪᓕᒐᓕᐅᖅᑎ ᐅᖃᐅᓯᖃᖅᑲᐅᒻᒪᑦ ᐃᓕᓐᓂᐊᖅᑐᓕᕆᔨᒃᑯᑦ 
ᒪᓕᒐᖓᓂᒃ, ᐊᒻᒪᓗ ᐅᖃᐅᓯᖃᑉᐸᓚᐃᒻᒪᑦ ᑭᒃᑯᑐᐃᓐᓇᐃᑦ ᓯᓚᑦᑐᕐᓴᖅᕕᖏᑕ ᒪᓕᒐᖓᓂᒃ, ᐊᒻᒪᓗ ᒪᓕᒐᓕᐅᖅᑎ 
ᓱᓕᓪᓗᓂ. ᑖᓐᓇ ᒪᓕᒐᖅ ᓱᕐᕋᓚᐅᖅᓯᒪᖏᑦᑐᖅ, ᖃᐅᔨᒪᔭᒃᑯᓪᓕ, ᑕᐃᑲᖓᓂᑐᖃᖅ 1988-ᒥᑦ, 
ᓴᖅᑭᑕᐅᓚᐅᖅᓯᒪᒻᒪᑦ ᓄᓇᑦᑎᐊᑉ ᒐᕙᒪᒃᑯᖏᓐᓄᑦ. 
 
ᐃᖅᑲᐅᒪᖏᑦᑐᖓ ᐋᖅᑭᒋᐊᖅᑕᐅᓚᐅᖅᓯᒪᔪᖃᒻᒪᖔᖅ 1995-ᒥᓂᑦ 1999-ᒧᑦ ᐊᒻᒪᓗ ᒫᓐᓇᐅᔪᖅ 1999-ᒥᑦ 
2004-ᒧᑦ. ᐅᖃᕋᔭᖅᑯᖓᓕ ᑕᒪᓐᓇ ᐃᓱᒪᒋᔭᕆᐊᓕᕗᑦ ᐅᖃᖃᑎᖃᖃᑦᑕᓂᒃᑯᑦ ᓯᓚᑦᑐᕐᓴᖅᕕᒻᒥᐅᓂᑦ, ᐊᒻᒪᑕᐅᖅ 
ᐊᑦᔨᒌᖏᑦᑐᓂᒃ ᓇᓗᓇᐃᖅᑕᐅᓯᒪᔪᑦ ᒪᓕᒐᖅᑎᒍᑦ ᐱᖃᓯᐅᔾᔨᒐᔭᖅᑐᖅ ᐃᖅᑲᓇᐃᔭᖅᑎᓂᒃ, ᑲᑐᔾᔨᖃᑎᒌᖓ 
ᐃᓕᓴᐃᔩᑦ, ᓄᓇᕗᒻᒧ ᐃᖅᑲᓇᐃᔭᖅᑏᑦ ᑲᑐᔾᔨᖃᑎᒌᖏᑦ, ᐊᒻᒪᓗ ᐊᓯᖏᑦ. ᑕᒪᓐᓇᓕ ᒐᕙᒪᒃᑯᓐᓂᑦ 
ᕿᒥᕐᕈᔭᐅᒍᓐᓇᖅᑐᖅ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᐊᑎᖁᑎᖃᕈᓐᓃᕐᕋᒪ ᑎᑎᕋᖅᓯᒪᔪᖁᑎᓐᓂ. ᐲᑕ ᑲᑦᑐᒃ. 
 
ᑲᑦᑐᒃ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᓯᑐᐃᓐᓇᖅ. ᐃᓕᓐᓂᐊᖅᑎᐅᓪᓗᓂ, ᐃᓱᒪᒋᔭᖃᕆᐊᖃᕐᓇᕐᒪᑦ ᐃᒻᒪᖃ 
ᒪᕐᕉᓐᓂᒃ ᐃᓅᓰᓐᓂᒃ ᐅᕝᕙᓘᓐᓃᑦ ᑕᐅᒪᓐᓇ. ᐃᕝᕕᑦ ᐊᒻᒪᓗ ᐃᓚᒋᔭᑎᑦ, ᑭᓯᐊᓂᓕ ᐃᓛᓐᓂᒃᑯᑦ ᐊᔪᓐᓇᖅᑐᖅ 
ᐸᕐᓇᓯᒪᔭᕆᐊᖏᓐᓂᒃ. ᒪᓕᒐᖃᕆᐊᖃᑦᑐᒍᑦ ᓄᓇᕗᓕᒫᒥ ᐃᓐᓇᕐᓄᑦ ᐃᓕᓐᓂᐊᕐᓂᕐᒧᑦ, ᐃᓛᓐᓂᒃᑯᑦ 
ᐊᔪᓐᓇᑎᐊᕐᒪᑦ ᐊᑕᐅᓯᕐᒧᑦ ᐃᓄᒻᒧᑦ ᐃᓚᒥᓂᒃ ᐸᖅᑭᒃᓯᒋᐊᒃᓴᖅ ᐊᒻᒪᓗ ᐃᓕᓐᓇᓱᐊᕐᓗᓂ ᐃᓕᓴᔭᒥᓂᒃ. 
 
ᐅᖃᖅᑲᐅᒐᕕᑦ ᐅᖃᖃᑎᒌᖃᑦᑕᓂᕐᒥᑦ ᓄᓇᕗᒻᒥ ᑲᑐᔾᔨᖃᑎᒌᒃᑯᓐᓂᑦ. ᐃᓱᒪᓪᓗᖓ ᑕᒪᓐᓇ ᐱᓕᕆᐊᖑᔭᕆᐊᓕᒃ 
ᓄᓇᕗᒻᒥᐅᓄᑦ, ᖃᐅᔨᒋᐊᕐᓗᑎᒃ ᑭᓱᒥᒃ ᐱᔪᒪᒻᒪᖔᑕ ᖃᓄᖅ ᐃᓚᖏᑦ ᐃᓕᓐᓂᐊᖅᑐᐃᑦ ᓄᓇᓕᓐ ᐊᓯᐊᓃᑦᑐᑦ 
ᓄᓇᕗᒻᒥ. ᑐᓴᖅᓯᒪᒐᒪ ᐅᖃᐅᓯᕆᔭᐅᔪᒥᒃ ᑕᐃᒪᓐᓇ, ᐊᑦᔨᒌᖏᑦᑐᓃᑦᑐᑕ ᒐᕙᒪᒃᑯᓐᓂ. ᐃᓘᓇᑎᖅᑲᐃ ᕗᐊᑦ 
ᓯᒥᓯᒨᕆᐊᖃᖃᑦᑕᑎᓪᓗᒋᑦ ᐃᓕᓐᓂᐊᕐᕆᐊᕐᓗᑎᒃ. 
 
ᐅᖃᐅᓯᑐᐃᓐᓇᖅ ᐅᖃᖃᑎᒌᖃᑦᑕᕆᐊᖃᑦᑐᑦ ᓄᓇᕗᒻᒥᐅᑕᓂᒃ ᓄᓇᓕᓐᓂ. ᑕᑯᔪᒪᔭᕋ, ᐱᑕᖃᕐᒪᑦ ᐃᓄᓐᓂᒃ 
ᐃᓕᒍᒪᔪᓂᒃ ᐊᒻᒪᓗ ᐃᓚᒥᓂᒃ ᐸᖅᑭᒃᓯᒍᒪᔪᓂᒃ. ᐅᖃᐅᓯᑐᐃᓐᓇᖅ ᐃᒻᒪᖃ ᑭᐅᔾᔪᑎ ᐃᓱᒪᑦᑎᐊᕙᐅᓂᖓᓂᒃ 
ᐱᓕᕆᐊᖑᒍᓐᓇᕐᓂᖓᓂᓪᓗ. ᐊᔪᓐᓇᖏᑦᑐᖃᐃ ᐅᖃᖃᑎᖃᕈᑎᒃ ᓄᓇᕗᒻᒥᐅᑦ ᓄᓇᓕᖏᓐᓂᒃ ᑕᒪᑐᒧᖓ 
ᓄᓇᕗᒻᒥᐅᑦ ᐃᓕᓐᓂᐊᕐᖏᓐᓄᑦ ᐃᓐᓇᕐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 

ᐃᒃᓯᕙᐅᑕᖅ: ᖁᔭᓐᓇᒦᒃ, ᐅᖃᐅᓯᑐᐃᓐᓇᖅ. ᓇᐃᑦᑐᒥᒃ ᐅᖄᔾᔪᒍᒪᕕᑦ ᐊᖓᔪᖅᑳ? 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ. ᐊᖏᖃᑎᒋᓪᓗᒍ ᒪᓕᒐᓕᐅᖅᑎ. ᐃᓛᒃ ᐱᐅᒐᔭᖅᑐᖅ ᐊᑐᕐᓗᒍ ᒪᓕᒐᖅᑎᒍᑦ 
ᓴᖅᑭᕋᔭᕐᒪᑦ ᓯᕗᓂᐊᓄᑦ. ᐊᖏᖃᑎᒌᔭᕋ ᒪᓕᒐᓕᐅᖅᑎ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑕᐃᒫ ᐲᑕ. ᑰᓕ. 
 
ᑰᓕ: ᐄ,  ᐊᑕᐅᓯᕐᒥᒃ ᐅᖃᐅᓯᒃᓴᖃᒃᑲᓐᓂᕋᒪ. ᐃᓱᒪᒋᓪᓗᒍ ᐱᓗᐊᖅᑐᒥᒃ ᐊᑐᖅᑕᕗᑦ ᑖᒃᑯᐊᓗ ᓄᓇᕗᒻᒥ 
ᓯᓚᑦᑐᕐᓴᖅᕕᒃᑯᑦ ᐅᖃᐅᓯᐅᔪᑦ ᐱᑦᔪᑎᖃᑦᑐᑦ ᐃᓄᓐᓂᒃ ᐊᒻᒪᑕᐅᖅ ᐃᓕᓐᓂᐊᕐᕈᑎᓂᒃ ᐊᒻᒪᓗ 
ᐊᒥᓱᕈᕆᐊᖅᑕᐅᔭᕆᐊᖃᕐᓂᖅ, ᐊᔪᓐᓇᖏᑉᐸᑦ, ᐅᕝᕙᓘᓐᓃᒃ ᐋᖅᑭᒃᓯᔪᖃᕐᓗᓂ ᐱᓕᒻᒪᓴᕐᓂᕐᒧᑦ ᐃᓪᓗᒥᒃ ᐊᒻᒪᓗ 
ᐃᓕᖅᑯᓯᕐᒧᑦ ᐃᓕᓐᓂᐊᕐᕕᒻᒥᒃ ᐊᑐᕆᐊᖃᕋᔭᖅᑐᓂᒃ. ᐊᖓᔪᖅᑳ ᐃᑲᔪᕋᔭᖅᑲ ᑐᑭᓯᒋᐊᕐᕕᒃᓴᖃᑦᑎᐊᖅᑐᒥ 
ᐱᕙᓪᓕᐊᓂᖓᓂ ᑖᒃᑯᓇᓕᒫᖅ ᐱᕙᓪᓕᐊᓂᐅᔪᓂ? 
 
ᐊᖏᕈᑕᐅᓯᒪᒻᒪᑦ ᓇᓗᓇᐃᕈᑕᐅᓪᓗᓂ ᑐᓴᖅᑎᑕᐅᒋᐊᖃᕋᑦᑕ, ᐊᒻᒪᓗᑦᑕᐅᖅ ᐃᓄᓐᓂ ᐊᒻᒪᓗᑦᑕᐅᖅ 
ᐃᓕᓐᓂᐊᖅᑎᓂ ᐊᒻᒪ ᐃᓕᓴᐃᔨᓂ ᐊᑐᕈᒪᒐᔭᖅᐸᓚᐃᖏᑦᑐᑦ ᓂᕈᐊᖅᑕᐅᓯᒪᔪᒃᑯᑦ ᐱᕙᓪᓕᐊᓂᒃᑯᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᑏ, ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ. 
 
ᐃᒃᓯᕙᐅᑕᖅ: ᑰᓕ. 
 
ᑰᓕ: ᐊᖓᔪᖅᑳᖑᔪᖅ ᐃᑲᔪᖅᓯᒐᔭᕐᑐᖅ ᑲᑎᒪᔨᕋᓛᓂ ᐅᕝᕙᓘᓐᓃᑦ ᑲᑎᒪᔨᕋᓛᑦ ᐊᐅᓪᓚᖃᑎᖃᖅᑐᑦ 
ᒪᓕᒐᓕᐅᖅᑎᒥ ᐊᒻᒪ ᐃᓚᐅᖃᑕᐅᒍᒪᒐᔭᖅᑐᖅ ᐅᖃᕆᐊᑐᖅᓯᒪᓗᓂ, ᓇᓗᓇᐃᖅᑕᐅᓂᕐᐸᑦ ᑕᕝᕙᓂ ᑲᑎᒪᓂᐅᔪᒥ 
ᐅᕝᕙᓘᓐᓃᑦ ᓯᕗᓂᒃᓴᑎᓐᓂ? 
 
ᐃᒃᓯᕙᐅᑕᖅ: ᐊᖓᔪᖅᑳ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒫᓐᓇᐅᔪᒥ ᒪᓕᒐᖅ ᒪᓕᒐᓕᐅᕐᕕᒻᒥ, ᒪᓕᒐᓕᐅᖅᑎᑦᑎᔪᓐᓇᕐᒪᑦ 
ᐊᔾᔨᒋᖏᑕᖓ ᑲᑎᒪᔨᕋᓛᑦ ᓂᕈᐊᕐᓗᑎ ᐊᒻᒪ ᑲᒪᒋᔭᕆᐊᓕᖏ ᓇᒻᒥᓂᖅ ᓇᐅᒃᑯᑦ ᐊᑐᕈᒪᒻᒪᖔᑕ. 
 
ᑲᑎᒪᔨᕋᓛᑦ ᐃᓕᓐᓂᐊᖅᑐᓕᕆᓂᕐᒥ, ᓲᕐᓗ, ᖃᐅᔨᒋᐊᕈᒪᔭᖓᓂ ᑲᑐᒃ ᐱᓚᐅᖅᑕᖓ, ᐊᒻᒪ ᑕᐃᒪ 
ᐱᔪᓐᓇᐅᑎᖃᖅᐳᑦ. ᐊᒻᒪ ᑲᑎᒪᔨᕋᓛᑦ, ᒪᓕᒐᐅᑉ ᐊᑖᓂ ᐱᖁᔨᔪᓐᓇᕐᒥᔪᑦ ᐅᖃᕆᐊᖅᑐᓂᐊᖅᑐᓂ, 
ᐱᖃᓯᐅᔾᔨᔪᓐᓇᖅᑐᑦ ᐅᕙᓐᓂ ᐊᖓᔪᖅᑳᖑᓗᖓ ᐃᓕᓐᓂᐊᖅᑐᓕᕆᓂᕐᒧ, ᐊᒻᒪ ᑕᐅᕗᖓ. 
 
ᐋᒡᒐ ᐱᕕᒃᓴᖅᑕᖃᐃᓐᓇᖅᑐᒋᔭᕋ ᐊᐅᕙᐅᑎᓂᕐᒥ ᓄᓇᕗᑦ ᐃᓗᐊᓂ ᐊᒻᒪ ᐃᓱᒪᒋᔭᕋ ᐃᓚᒋᔭᐅᔪᖅ 
ᐱᔪᓐᓇᕐᓂᖃᖅᑐᖅ ᐊᒻᒪ ᐊᑐᕋᒃᓴᖃᖅᑐᓂ ᐱᖁᔭᖓᓂ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ. ᐱᔭᕇᖅᑮᑦ? ᐊᑎᕐᓂ ᐱᓯᒪᒍᓐᓃᖅᑐᖓ. ᒪᑉᐱᖅᑐᒐ G-11ᒥ, 
ᒪᒥᐊᓇᖅ. ᐃᓕᓐᓂᐊᖅᑐᓕᕆᓂᕐᒧ ᐊᖏᔪᖅᑲᐅᑎᓄ ᓇᓗᓇᐃᔭᖅᓯᒪᔪᑦ. ᐃᓐᓇᐃᑦ ᐃᓕᓐᓂᐊᕐᓂᖏᓐᓄ ᐊᒻᒪ  

ᓯᓚᑦᑐᓴᕐᕕᒻᒥ ᐃᓕᓐᓂᐊᕐᓂ ᐱᔨᑦᑎᕋᐅᑏᑦ. ᑲᑎᑦᑐᒋ ᐊᐅᓚᓂᖏᓐᓄ ᐊᒻᒪ ᓴᓇᔭᐅᒋᐊᕐᓂᖏᓐᓄ. $23,852,000, 
(ᑐᓵᔨᒃᑯᑦ): ᐊᖏᖅᐱᓰ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᒪᑉᐱᖅᑐᒐᖅ G-4. ᐃᓕᓐᓂᐊᖅᑐᓕᕆᓂᕐᒧ ᓇᓗᓇᐃᔭᖅᓯᒪᔪᑦ. ᓇᓗᓇᐃᔭᖅᓯᒪᓂᖏ 
ᑮᓇᐅᔭᖅᑐᕈᑏᑦ. ᑲᑎᑦᑐᒋ ᐊᐅᓚᓂᖏᓐᓄ ᐊᒻᒪ ᓴᓇᔭᐅᒋᐊᕐᓂᖏᓐᓄ. $174,224,000, (ᑐᓵᔨᒃᑯᑦ): ᐊᖏᖅᐱᓰ. 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᐊᖏᖅᐱᓰ ᐃᓕᓐᓂᐊᖅᑐᓕᕆᓂᖅ ᐱᔭᕇᖅᑐᖅ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐅᖃᓯᒃᓴᖃᒃᑲᓂᖅᑮᑦ, ᐊᖓᔪᖅᑳ? 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᕈᒪᔭᒃᑲ ᐃᓚᒋᔭᐅᔪᑦ ᑲᒪᓂᑦᑎᓐᓂ ᐱᓇᓱᐊᕈᕐᓂ ᒪᕐᕉᓂ 
ᐃᓕᓐᓂᐊᖅᑐᓕᕆᓂᕐᒧ ᐊᑐᖅᑐᒃᓴᓂ, ᐅᖃᕈᒪᕋᑖᕐᒥᔪᖓ, ᓇᐃᑦᑐᒥ, ᑖᓐᓇ ᐱᐅᓛᖑᓱᒋᒐᒃᑯ ᐊᑐᖅᑐᒃᓴᓂ ᐅᕙᖓ 
ᑕᑯᓯᒪᔭᖏᓐᓂ ᐱᓕᕆᕕᐅᔪᓂ ᒪᓕᒐᓕᐅᕐᕕᒻᒥ, ᓱᓕᓪᓗᖓ ᐃᑉᐱᒋᑦᑎᐊᖅᑐᒍ. 
 
40 ᐅᖓᑖᓃᑦᑐᑦ ᓄᑖᑦ ᐃᓂᐅᔪᑦ ᐱᓕᕆᐊᓄ ᐃᑲᔪᕐᓂᐊᖅᑐᓂ ᐃᓕᓴᐃᔨᓂ, 5ᐳᓴᒥ ᖁᕙᕆᐊᖅᑐᖅ 
ᐃᑲᔫᓯᐊᕐᐸᑦᑐᑦ, ᐅᑎᖅᑎᑦᑎᓂᖅᑕᓕ, ᓯᕗᓪᓕᐹᑦᑎᐊᒥ, ᑯᐊᐸᒃᑯᓐᓄ ᐃᓚᒋᔭᐅᔪᑦ ᑮᓇᐅᔭᐃᑦ ᐱᓯᒪᒍᓐᓇᓂᐊᕐᒪᒋ 
ᐊᒻᒪᐲᖅᑕᐅᖏᓪᓗᑎ ᐃᑲᔫᓯᐊᓂ, ᒃᔾ ᐊᓯᖏᓐᓂ ᐃᓂᐅᒻᒥᔪᑦ ᐃᓕᓐᓂᐊᕕᑦᑎᓅᖅᑐᑦ. ᑐᓴᕈᒥᓇᖅᑑᕗᖅ 
ᐊᑐᖅᑐᒃᓴᐃᑦ. ᐅᕙᓃᒍᒪᒐᔭᖏᑦᑐᖓ ᐱᐅᓂᖏᑉᐸᑕ ᐊᑐᖅᑐᒃᓴᐃᑦ ᐱᓇᓱᐊᕐᓂᕈᑦᑎᒍ ᐱᓇᓱᐊᕈᓰᓐᓂ ᒪᕐᕉᓐᓂ 
ᐱᓇᓱᐊᖅᑐᒍ ᑐᓴᕈᒥᓇᖅᑐᖅ ᐊᑐᖅᑐᒃᓴᐃᑦ. 
 
ᑕᐃᒪᐃᓐᓂᖓᓄ ᒫᓐᓇᐅᔪᒥ ᖁᔭᓐᓇᒦᕈᒪᔭᒃᑲ ᐃᓚᒋᔭᐅᔪᑦ ᐊᒻᒪ ᐃᖅᑲᓇᐃᔭᖅᑏᑦ, ᕼᐊᐃᓐ ᐊᒻᒪ ᑭᓕᐊᒻᑎᐊᓂᖕ 
ᐊᒻᒪ ᐃᖅᑲᓇᐃᔭᖅᑎᖏ, ᔮᓇᑦ ᐊᒻᒪ ᐃᓄᓕᒫᖑᔪᑦ ᓯᕗᒧᑦ ᐃᓪᓗᒦᑦᑐᑦ ᖃᐅᑕᒫᑦ ᖃᐅᔨᒋᐊᖃᑦᑕᖅᑐᑦ, ᐊᖏᔪᒥ 
ᐱᓕᑦᑎᖅᑯᒍ ᐃᓕᓐᓂᐊᖅᑐᓕᕆᓂᕐᒧ ᐊᑐᖅᑐᒃᓴᓂ. 
 
ᑕᐃᒪᐃᑦᑎᓪᓗᒍ, ᖁᔭᓐᓇᒦᒃ ᐊᒻᒪ ᖁᔭᓐᓇᒦᒃ ᐃᓚᒋᔭᐅᔪᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
>>ᐸᑦᑕᑐᖅᑐᑦ 
 
ᐃᒃᓯᕙᐅᑕᖅ: ᖁᔭᓐᓇᒦᒃ (ᑐᓵᔨᒃᑯᑦ) ᐅᖃᐅᓯᒃᓴᖃᖅᑮᑦ ᐊᓚᕋᓚᒃ? 
 
ᐊᓚᕋᓚᒃ: ᐋᒡᒐ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᒃᓱᐊᓗ ᐊᖓᔪᖅᑳ ᐊᒻᒪ ᐃᖅᑲᓇᐃᔭᖅᑎᑎᑦ. ᓄᖅᑲᖓᑲᐃᓐᓇᓂᐊᕐᐸᓪᓚᐃᔪᒍᑦ 
25ᒥᓂᔅᒥ ᐊᒻᒪ ᑕᑯᓂᐊᖅᐳᒍ 25ᒥᓂᔅᒥ. 
 
>>ᑲᑎᒪᔨᕋᓛᑦ ᓄᖅᑲᑲᐃᓐᓇᓚᐅᖅᐳᑦ 1824ᒥ ᐊᒻᒪ ᐱᒋᐊᒃᑲᓂᖅᑐᑎᑦ 18:59ᒥ 

ᐃᒃᓯᕙᐅᑕᖅ: ᖁᔭᓐᓇᒦᒃ. ᐊᖓᔪᖅᑳ ᓄᓇᓕᓐᓂ ᐊᒻᒪ ᒐᕙᒪᒃᑯᓐᓂ ᐱᔨᑦᑎᕋᐅᑎᓄᑦ ᕿᓚᕝᕙᖅ ᒪᑐᐃᕈᑎᒥᓂᒃ 
ᐅᓂᒃᑳᖁᔭᕋᓗᐊᕋ. ᕿᓚᕝᕚ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᕕᐊᓱᑉᐳᖓ ᐅᓂᒃᑲᐅᑎᔪᓐᓇᕐᓗᓯ ᐅᖃᐅᓯᒃᓴᓂᑦ 2005/06ᒧᑦ 
ᓇᓚᐅᒃᓵᒐᓂᑦ. 
 
ᑮᓇᐅᔭᖅᑐᕈᑎᒃᓴᕗᑦ $154 ᒥᓕᐊᓄᑦ ᑎᑭᐅᑎᓐᖏᐊᖅᔪᒃᑐᑦ. ᓄᓇᓕᓐᓂ ᐊᖏᔫᑎᓂ ᐊᒻᒪ ᐃᖅᑲᓇᐃᔭᖅᑏᑦ 6-
ᖑᔪᓂ ᐊᕕᑦᑐᖅᓯᒪᔪᓂ ᐊᒻᒪᓗ ᓯᐊᒻᒪᑎᖅᕕᐅᓯᒪᔪᑦ ᐊᓪᓚᒡᕕᖏᓐᓂ ᐊᒻᒪᓗ ᐃᖃᓗᓐᓂ. ᓄᓇᓕᕆᔩᑦ 
ᒐᕙᒪᓕᕆᔩᓪᓗ ᑲᒪᒋᔭᕆᐊᓕᖏᑦ ᐊᒃᑐᐃᔪᑦ ᖃᐅᑕᒫᑦ ᐱᓕᕆᐊᖑᔪᓂᒃ ᓄᓇᕗᒻᒥ ᓄᓇᓕᐅᔪᓂ ᐊᒻᒪᓗ 
ᐃᓘᓇᖏᓐᓂᒃ ᐱᓕᕆᕕᐅᔪᑦ ᐃᓗᐊᓂ ᓄᓇᕗᑦ ᒐᕙᒪᑯᑦ. 
 
ᓄᓇᓕᕆᔩᑦ ᒐᕙᒪᓕᕆᔨᒃᑯᓪᓗ ᐱᒻᒪᕆᒋᔭᖃᑦᑐᑦ ᓄᓇᓕᓐᓂ ᐃᑲᔪᖅᑐᐃᓂᕐᒥᒃ - ᐊᑕᐅᓯᕐᒥᒃ ᓄᖅᑲᕐᓂᖅ 
ᓄᓇᓕᓐᓄᑦ ᐊᒥᓱᓄᒃ ᐱᔨᑦᑎᕈᑎᓄᑦ, ᑮᓇᐅᔭᐃᑦ ᐊᒻᒪᓗ ᐃᓕᓐᓂᐊᑲᓐᓂᕐᓂᖅ. ᐱᓕᕆᕕᕗᑦ ᐱᓕᕆᐊᖃᑦᑐᑦ 
ᐱᐅᓯᕚᓪᓕᖅᑎᕆᓂᕐᒥᒃ ᓴᓇᔪᓕᕆᓂᕐᒧᑦ ᐱᓕᕆᐊᖑᕙᑦᑐᓂᒃ ᑐᕌᖓᔪᖅ ᐊᑭᑐᔪᓄᑦ ᐊᖏᔫᑎᓄᑦ, ᑐᑭᓯᐅᒪᔾᔪᑎᑦ 
ᓴᓇᔪᓕᕆᓂᕐᒧᑦ ᐊᒻᒪᓗ ᐊᓯᖏᑎᒍᑦ. ᐅᓄᖅᓯᑎᑦᑎᕚᓪᓕᖅᓯᒪᔪᖅ ᐱᒻᒪᕆᐅᓂᖓᓂᒃ ᓴᐳᔾᔨᓂᒃᑯᑦ ᐱᔨᑦᑎᕈᑎᐅᔪᓂᒃ 
ᒪᑯᐊᓗ ᐃᑭᑦᑐᑦ, ᑐᐊᕕᓐᓇᖅᑐᓕᕆᔨᒃᑯᑦ, ᐊᒻᒪ ᐃᓪᓗᓂᒃ ᖃᐅᔨᓴᖃᑦᑕᕐᓂᖅ. ᐱᐅᓯᕚᓪᓕᖅᑎᕆᔪᒍᑦ ᐊᑭᑐᔪᓂᒃ 
ᐸᕐᓇᑎᕆᓂᕐᒥᒃ, ᐱᓕᕆᐊᒃᓴᓂᕐ ᐊᐅᓚᑦᑎᓂᕐᒥᒃ, ᐱᓕᕆᐊᒃᓴᖃᑦᑎᑦᑎᓂᕐᒥᒃ ᐊᒻᒪᓗ ᓴᓇᔪᓕᕆᓂᕐᒧᑦ 
ᐱᔨᑦᑎᕈᑎᓂᒃ ᑮᓇᐅᔭᑎᒍᑦ ᓈᒻᒪᑎᐊᖅᑐᒃᑯᑦ. 
 
ᐃᒃᓯᕙᐅᑕᖅ, ᑖᓐᓇ ᑮᓇᐅᔭᖅᑐᕈᑎᒃᓴᖅ ᑕᑯᒃᓴᐅᑎᑦᑎᔪᖅ ᑮᓇᐅᔭᓕᕆᓂᕐᒧᑦ ᐊᖏᖅᓯᒪᑦᑎᐊᕐᓂᕐᒥᒃ 
ᐃᑲᔪᖅᑐᐃᓂᒃᑯᑦ ᓄᓇᓕᓐᓂᒃ. ᐊᓯᒃᑲᓐᓂᐊ $4 ᒥᓕᐊᓐ ᐱᑕᖃᑦᑎᑕᐅᓂᐊᖅᑐᖅ ᓄᓇᓖᑦ ᐊᐅᓚᑕᖏᑎᒍᑦ 
ᐃᑲᔫᑎᑎᒍᑦ 2005/06-ᒥ. ᑲᑎᓯᒪᓗᑎᒃ ᐅᓄᖅᓯᒋᐊᕈᑎᐅᓚᐅᖅᑐᒧᑦ ᐊᕐᕌᒎᓚᐅᖅᑐᓂ, ᑖᓐᓇ ᑭᒡᒐᖅᑐᐃᔪᖅ 30-
ᐳᓴᓐᒥᒃ ᐅᓄᖅᓯᕚᓕᑎᑦᑎᓂᕐᒥᒃ ᓄᓇᓕᓐᓂ ᐊᐅᓚᑦᑎᓂᕐᒧᑦ ᑮᓇᐅᔭᑦ ᑐᖓᕕᖃᑦᑐᑦ ᐊᑭᓕᖅᓱᐃᓂᒃᑯᑦ ᐊᕐᕌᒍᐃᑦ 
ᐱᖓᓱᓂ. 
 
ᓄᓇᓕᕆᔩᑦ ᒐᕙᒪᓕᕆᔩᓪᓗ ᐱᓕᕆᐊᖃᕐᒥᔪᑦ ᐋᖅᑭᒋᐊᖅᓯᓂᕐᒥᒃ ᐃᒥᕐᒧᑦ ᐊᒻᒪᓗ ᑭᓈᓗᒻᒧᑦ ᐃᑲᔫᓯᐊᖑᕙᑦᑐᒥᒃ 
ᑕᒫᓂ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂ ᐊᒻᒪᓗ ᐅᓄᖅᓯᒋᐊᖅᓯᒪᓪᓗᑎᒃ ᑭᓇᐅᔭᖏᑦ ᑕᒪᑐᒧᖓ ᐃᒪᓐᓇᓂᒃ 
$500,000, ᐱᓗᐊᖅᑐᒥᒃ ᑲᒪᒋᔭᖃᕐᓗᑎᒃ ᐅᓄᖅᓯᒋᐊᖅᓯᒪᔪᑦ ᑮᓇᐅᔭᖅᑐᕈᑎᐅᔪᑦ ᐊᐅᓚᐅᑎᖃᕝᕕᖏᑕ 
ᐃᓪᓗᖏᓐᓄᑦ. ᐱᓕᕆᕕᒃᑯᑦ, ᐱᓕᕆᖃᑎᖃᑦᑐᑎᒃ ᓄᓇᕗᑦ ᓄᓇᓕᖏᓐᓂᒃ ᐊᓯᔾᔩᕙᓪᓕᐊᔪᑦ ᐱᓕᕆᐊᕐᒥᑎᒍᑦ 
ᐅᓄᖅᓯᑎᑦᑎᓇᓱᐊᖅᑐᑎᒃ ᓇᓕᐊᓅᕈᑕᐅᒍᓐᓇᖅᑐᒥᒃ ᑮᓇᐅᔭᖅᑐᕈᑎᖏᑎᒍᑦ ᐃᓗᐊᓂ ᐱᓕᕆᐊᖑᔪᑦ 
ᐱᕚᓪᓕᖁᓪᓗᒋ ᓄᓇᓖᑦ ᐱᔪᓐᓇᕐᓂᖏᑦ ᐊᐅᓚᑦᑎᒍᓐᓇᕐᓗᑎᒃ ᐱᓕᕆᐊᒃᓴᖁᑎᒋᔭᒥᓂᒃ. 
 
ᐃᒃᓯᕙᐅᑕᖅ, ᐊᕐᕌᓂ, ᐱᓕᕆᕕᒃᑯᑦ ᓴᖅᑮᓚᐅᕐᒪᑕ ᓄᓇᕗᒻᒥ ᐃᑭᑦᑐᓄᑦ ᐋᖅᑭᐅᒪᔾᔪᑎᒥᒃ 
ᓇᓗᓇᐃᖅᓯᓯᒪᑦᑎᐊᖅᑐᒥᒃ ᑐᕌᖅᐅᓇᓱᐊᖅᑐᒥᒃ ᐊᒻᒪᓗ ᐱᕙᓪᓕᐊᓂᒃᑯᑦ ᐸᕐᓇᒍᑎᒥᒃ ᓄᖑᑎᕆᓇᓱᐊᖅᑐᑎᒃ 
ᐃᑭᖃᑦᑕᖅᑐᓂᒃ ᓄᓇᕗᓕᒫᒥ. ᐊᕐᕌᓂ, $1 ᒥᓕᐊᓐ ᓴᓂᖅᕙᒃᑕᐅᓚᐅᖅᑐᑦ ᐸᕐᓇᑕᐅᓯᒪᔪᒧᑦ. ᑕᒫᓂ ᐊᕐᕌᒍᒥ, 
ᒐᕙᒪᒃᑯᑦ ᓴᓂᖅᕙᐃᓂᐊᖅᑐᑦ ᐊᓯᒃᑲᓐᓂᐊᓂᒃ $2 ᒥᓕᐊᓐᓂᒃ ᑕᒪᑐᒧᖓ ᐃᑭᑎᑦᑎᒃᑕᐃᓕᒪᓂᕐᒧᑦ ᐸᕐᓇᑕᐅᓯᒪᔪᖅ 
ᑐᕌᖅᑕᐅᓇᓱᐊᖅᑐᑦ ᐃᑭᒃᑐᓕᕆᓂᕐᒧᑦ ᐃᓕᓐᓂᐊᕐᓂᖅ, ᑲᒪᒋᔭᖃᕐᓂᕐᒧᑦ ᐃᓕᓐᓂᐊᕐᓂᖅ, ᐱᓕᕆᔾᔪᑎᑦ 
ᐱᐅᓯᕚᓪᓕᖅᑎᑕᐅᓂᖏᓐᓄᑦ ᐊᒻᒪᓗ ᐃᓄᐃᑦ ᖃᐅᔨᒪᕙᓪᓕᐊᑎᑕᐅᓂᖏᓐᓄᑦ. 
 
ᑲᔪᓰᓐᓇᑐᒃᑯᓪᓕ ᑐᓴᕈᒥᓇᖅᑐᖅ ᓄᓇᓕᓐᓂ ᐱᓕᕆᐊᖑᔪᖅ ᓄᓇᓕᓐᓂ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᑦ. ᒐᕙᒪᒃᑯᑦ 
ᑮᓇᐅᔭᖃᑦᑎᑦᑎᔨᐅᔪᑦ ᓄᓇᓕᓐᓂ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᓂᒃ ᐃᑲᔪᕐᓂᖃᑉᐸᑦᑐᑦ ᑖᔅᓱᒥᖓ 
ᑲᑐᔾᔨᖃᑎᒌᒃᑯᓐᓂᑦ ᐱᓇᓱᐊᖅᑎᓪᓗᒋᑦ ᑮᓇᐅᔭᓂᒃ ᐊᓯᖏᓐᓂᒃ ᑲᑐᔾᔨᖃᑎᒌᔭᐅᔪᓂᒃ. ᐊᕐᕌᒎᓚᐅᖅᑐᒥ, ᓄᓇᓕᓐᓂ 
ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᑦ ᐱᖃᑕᐅᑎᑦᑎᒍᓐᓇᓚᐅᖅᑐᑦ 660 ᐃᓚᐅᔪᓂᒃ ᐊᒻᒪᓗ ᐱᑕᖃᑦᑎᑎᓪᓗᑎᒃ ᐅᖓᓅᑦ 
5,000 ᐃᓕᓐᓂᐊᕐᓂᐅᔪᓂᒃ ᐅᓪᓗᓂᒃ ᐊᑦᔨᒌᖏᑦᑐᑎᒍᑦ ᓄᓇᓕᓐᓂ ᐃᖅᑲᓇᐃᔭᖅᑎᖏᓐᓄᑦ. 
 
ᐃᒃᓯᕙᐅᑕᖅ, ᑕᒫᓂ ᐊᕐᕌᒍᒥ ᑕᑯᓂᐊᖅᑐᓯ ᓄᖑᑦᑕᐅᔪᓂ ᐊᖏᔪᓄ ᐃᓪᓗᓄ ᑮᓇᐅᔭᖃᖅᑎᑕᐅᓂᕐᒧ ᐱᒋᐊᕈᑏᑦ. 
ᐱᓕᕆᖃᑎᖃᖅᑐᑎ ᑲᓇᑕᒥ ᐊᑖᓂ ᐃᓪᓗᓄ ᑮᓇᐅᔭᖃᖅᑎᑕᐅᓂᕐᒧ ᐊᒻᒪ ᓄᓇᓕᓐᓄ ᐃᓪᓗᓄ  



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑮᓇᐅᔭᖃᖅᑎᑕᐅᓂᖅ. ᑮᓇᐅᔭᖃᖅᑎᑕᐅᓂᖅ ᑲᓇᑕᒃᑯᓐᓂ ᐊᔾᔨᖓᓂ ᐱᖃᑦᑕᖅᑐᑦ ᓄᓇᕗᒻᒥ ᐊᒻᒪ 
ᑲᒪᔪᓐᓇᑎᑦᑎᓂᐊᕐᑐᖅ ᓯᕗᓪᓕᐸᐅᔭᐅᔭᕆᐊᓕᓐᓂ ᐱᔭᐅᔭᕆᐊᓕᓐᓂ ᓄᓇᓕᓐᓂ. 
 
ᐃᓚᒋᐊᕐᓗᒍ, ᕕᕗᐊᕆ 1-ᒥ, ᑲᓇᑕᒃᑯᑦ ᐅᖃᓚᐅᖅᑐᑦ ᐊᖏᔪᒥᑦ ᓄᑖᖅ ᑮᓇᐅᔭᖃᖅᑎᑦᑎᓂᕐᒧ ᐱᓕᕆᐊᖅ 
ᒑᓴᓖᒧᑦ ᑕᒃᓯᒦᖔᖅᑐᖅ ᑐᕌᖅᑐᖅ ᓄᓇᓕᒻᒧ ᐃᓪᓗᓄ. 
 
ᐊᑐᖅᑕᐅᑎᐊᕐᓂᐊᕐᖓᑕ ᑖᒃᑯᐊ ᑮᓇᐅᔭᐃᑦ ᐊᑐᖅᑕᐅᓂᐊᕐᑐᑦ ᓯᕗᓪᓕᐸᐅᔭᐅᔭᕆᐊᓕᓐᓂ ᐱᔭᐅᔭᕆᐊᓕᓐᓂ 
ᓄᓇᓕᓐᓄ. ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᓐᓂ ᑲᑎᓂᐊᕐᑐᑦ ᓄᓇᕗᑦ ᒐᕙᒪᒃᑯᖏᓐᓂ ᓴᖅᑭᑎᑦᑎᓗᑎ ᓄᓇᓕᒻᒥ 
ᐃᓪᓗᓄ ᐸᕐᓇᐃᓂᕐᒧ ᑲᑎᒪᔨᕋᓛᑦ. ᓄᓇᕗᒻᒥ ᑲᑐᔾᔨᖃᑎᒌᑦ ᓄᓇᓕᓐᓂ ᐱᓕᕆᖃᑎᖃᕐᓂᐊᕐᒥᔪᑦ ᑲᓇᑕᒥ ᐊᒻᒪ 
ᓄᓇᕗᑦ ᒐᕙᒪᒃᑯᖏᓐᓂ ᓴᖅᑭᑎᑦᑎᓂᕐᒥ ᐃᓪᓗᓄ ᐸᕐᓇᐃᓂᕐᒧ. 
 
ᐃᒃᓯᕙᐅᑕᖅ, ᐊᑦᑐᖅᑕᐅᓂᖓᓄ ᓯᓚᐅᑉ ᐊᓯᔾᔨᐸᓪᓕᐊᓂᖓᓄ ᐊᒻᒪ ᖁᕙᐸᓪᓕᐊᓂᖏᓐᓄ ᐊᑭᖏ ᐅᖅᓱᐊᓗᐃᑦ, 
ᐊᐅᓚᑦᑎᔭᕆᐊᖃᕐᓂᖅ ᐊᒻᒪ ᐱᐅᖅᓱᐊᕆᐊᖃᕐᓂᖅ ᐆᒪᖅᑯᑎᓂ ᑕᑯᒃᓴᐅᓂᖅᓴᐅᓕᕐᒪᑦ ᐅᓪᓗᒥᐅᓕᖅᑐᖅ. ᑭᐅᓗᒍ 
ᑖᒃᓱᒧᖓ ᐱᑕᖃᕆᐊᖃᕐᓂᐅᔪᒧ, ᐊᑐᓕᖅᑎᑦᑎᓂᐊᖅᑐᒍ ᐆᒻᒪᖅᑯᑎᓂ ᐊᐅᓚᑦᑎᓂᕐᒧ ᐱᓕᕆᐊᓂ ᓄᓇᕗᑦ 
ᒐᒪᖏᑎᒍᑦ. 
 
ᐃᓚᒋᓗᓂᐅ ᑖᒃᓱᒪ ᐱᒋᐊᕈᑎᐅᑉ, ᐃᓕᓐᓂᐊᕋᒃᓴᐃ ᐊᒻᒪ ᐃᓕᓐᓂᐊᕈᑏᑦ ᐱᓕᕆᐊᑦ ᓴᖅᑭᖅᑎᑕᐅᓂᐊᕐᑐᑦ 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓄ, ᐃᓕᓐᓂᐊᕐᕕᓄ ᐊᓯᖏᓐᓄ ᐃᓪᓗᓄ ᐱᖃᓯᐅᑎᓗᑎ ᐃᓪᓗᓂ ᐊᐅᓚᑦᑎᔩᑦ. 
ᓴᓇᓯᒋᐊᒃᑲᓂᕐᓂᕐᒥ ᐱᓕᕆᐊᖅ ᓴᖅᑭᖅᑎᑕᐅᕙᓪᓕᐊᔪᖅ ᐱᐅᓯᑎᑕᐅᒋᐊᕐᓂᖏ ᒫᓐᓇᐅᔪᒥ ᒐᕙᒪᒃᑯ ᐃᓪᓗᖏᓐᓂ 
ᐊᒻᒪ ᐆᒻᒪᖅᑯᑎᒧ ᐊᑐᐊᒐᐃᑦ ᓴᖅᑭᖅᑎᑕᐅᕙᓪᓕᐊᔪᑦ ᐊᑐᖅᑕᐅᓂᐊᖅᑐᑎ ᓴᓇᓯᒪᓂᖏᓐᓂ ᐃᓪᓗᐃᑦ. 
 
ᐃᒃᓯᕙᐅᑕᖅ. ᐱᓕᕆᕕᒋᔭᕋ ᖃᕋᓴᐅᔭᓕᕆᓂᕐᒧ ᐸᕐᓇᐃᓂᕐᒧ ᐊᒻᒪ ᐱᔨᑦᑎᓂᕐᒧ ᐊᑐᐃᓐᓇᕈᐃᕙᓪᓕᐊᔪᑦ 
ᓇᓗᓇᐃᔭᖅᓯᒪᔪᓂ ᑐᑭᓯᒋᐊᕐᕕᒃᓴᓂ ᐱᔨᑦᑎᓂᕐᒧ ᐸᕐᓇᑕᐅᓯᒪᔪᑦ ᐃᑲᔪᕐᓂᐊᖅᑐᑦ ᒐᕙᒪᒃᑯᑦ ᐃᓗᐊᓂ ᐊᐅᓚᓂᖏᓐ 
ᐱᐅᓯᑎᑕᐅᒋᐊᕐᓗᑎ ᓄᐊᑕᐅᔪᑦ ᑐᑭᓯᒋᐊᕐᕕᒃᓴᐃᑦ ᑲᒪᒋᔭᑦᑎᓐᓂ ᑭᒐᑐᖅᑐᒋ ᓄᓇᕗᒻᒥᐅᑦ ᐊᒻᒪ 
ᐊᑐᑦᑎᐊᓂᖅᓴᕆᓗᒋ ᖃᕋᓴᐅᔭᒃᑯᑦ ᐱᐅᓯᑎᒃᑲᓂᕐᓂᐊᕐᖓᑕ ᐱᔨᑦᑎᕈᑏᑦ ᐅᖓᓯᑦᑐᓄ ᓄᓇᓕᓐᓄ. 
 
ᐊᐅᓚᓂᖏ ᐱᓪᓂᐊᕐᑐᑦ ᑖᔅᓱᒥᖓ ᐊᑐᖅᑕᐅᓂᐊᕐᑐᒥ ᓴᖅᑭᖅᑎᑕᐅᕋᑖᕐᓂᑯᒥ ᓴᖏᔪᒥ, ᐊᐅᓚᑦᑎᐊᓂᖅᓴᒥ ᐊᒻᒪ 
ᓱᓕᑦᑎᐊᓂᖅᓴᒥ ᐃᖅᑲᓇᐃᔭᖅᑐᓕᕆᓂᕐᒧ ᐊᒻᒪ ᑮᓇᐅᔭᖅᑖᑎᑦᑎᓂᕐᒧ, ᐱᐅᓯᑎᑕᐅᕙᓪᓕᐊᔪᑦ ᐃᑲᔫᓯᐊᕐᐸᑦᑐᓄ 
ᐊᑐᖅᑕᐅᕙᑦᑐᖅ ᐊᒻᒪ ᕿᒥᕈᑎᐊᕐᓂᐅᔪᖅ ᐋᓐᓂᐊᖅᑐᓕᕆᓂᕐᒧ ᐊᑐᖅᑕᐅᓲᑦ. 
 
ᐃᒃᓯᕙᐅᑕᖅ. ᐊᕐᕌᒎᓂᐊᖅᑐᒥ, ᓄᓇᓕᕆᔨᒃᑯᑦ ᐊᒻᒪ ᒐᕙᒪᓕᕆᔨᒃᑯᑦ ᓄᑖᒥᑦ ᐊᑐᓕᖅᑎᑦᑎᓂᐊᕐᑐᑦ ᒐᕙᒪᒃᑯᑦ 
ᓂᐅᕕᕈᑎᖏᓐᓄ ᐊᒻᒪ ᑳᓐᑐᕌᖅᑎᑦᑎᓂᕐᒧ. ᐱᐅᓯᕚᓪᓕᑎᑦᑎᓂᐊᕐᑐᑦ ᐊᑯᓂᐅᓂᖏᓐᓂ ᑎᑭᓴᐃᓂᕐᒧᑦ ᐱᖁᑎᓂᒃ 
ᐊᒻᒪᓗ ᐱᔨᑦᑎᕈᑎᓂᒃ, ᒐᕙᒪᒃᑯᑦ ᐊᓪᓚᒡᕕᖏᓐᓂᒃ ᐊᒻᒪᓗ ᐃᖅᑲᓇᐃᔭᖅᑎᖏᓐᓂᒃ 
ᖃᐅᔨᒪᑎᑦᑎᑦᑕᐅᑎᒋᖃᑦᑕᖅᑐᖅ ᑎᑭᓴᐃᓂᕐᓂᒃᒧ ᖃᓄᐃᓕᖓᓕᕐᒪᖔᑕ ᐊᒻᒪᓗ ᓱᒃᑲᓕᓂᕆᔭᖓ 
ᐅᓯᖃᔭᐅᓂᖏᓐᓄᑦ ᐱᖁᑎᑦ ᐊᒻᒪᓗ ᐱᔨᑦᑎᕈᑦ ᓄᓇᓕᕆᔩᑦ ᒐᕙᒪᓕᕆᔩᓪᓗ ᐱᔨᑦᑎᖅᑕᐅᖃᑦᑕᖅᑐᑦ, ᐊᒻᒪᓗ 
ᐊᑐᖅᑕᐅᓕᕐᓂᐊᖅᑐᓂᒃ ᓈᒻᒪᓈᖅᓯᒪᑦᑎᐊᓂᖅᓴᒃᑯᑦ ᐊᕐᕌᒍᑕᒫᑦ ᑳᑦᑐᒫᒧᑦ ᐅᓂᒃᑳᖃᑦᑕᓂᕐᒥᒃ. 
 
ᐃᒃᓯᕙᐅᑕᖅ, ᐱᓕᕆᕕᐊ ᓄᓇᓕᕆᔩᑦ ᒐᕙᒪᓕᕆᔨᒃᑯᓪᓗ ᐊᒥᓱᓂᒃ ᐱᓕᕆᐊᒃᓴᖃᒻᒪᕆᑉᐳᑦ ᐱᓕᕆᐊᔅᓴᒥᓂᒃ 
ᐱᓕᕆᐊᖃᑦᑎᓪᓗᒋᑦ ᐱᔨᑦᑎᕐᓗᑎᒃ ᐱᓕᕆᕕᐅᔪᓂᒃ ᐊᒻᒪᓗ ᐃᑲᔪᖅᑐᕐᓗᒋᑦ ᐃᓄᓕᕆᓕᓂᖅ ᐊᒻᒪᓗ 
ᐱᕙᓪᓕᐊᔪᓕᕆᓂᕐᒧᑦ ᐊᑐᖅᑕᐅᒍᓐᓇᖃᑦᑕᖅᑐᑦ ᓄᓇᓕᓐᓂ. 
 
ᐊᓕᐊᓇᐃᒍᓱᑉᐳᖓ ᑖᓐᓇ ᑮᓇᐅᔭᖁᑎᒃᓴᐃᑦ ᐱᓯᒪᔭᓯ ᐊᑑᑎᖃᑦᑎᐊᓂᒃᑯᑦ ᐱᒋᐊᕈᑕᐅᒻᒪᑦ ᑲᒪᒋᔭᖃᕐᓂᒃᑯᑦ 
ᐃᓚᖏᓐᓂᒃ ᐱᓕᕆᐊᒃᓴᐅᔪᓂᒃ. 

ᐃᒃᓯᕙᐅᑕᖅ, ᐅᖃᐅᙵᐅᑎᒋᔭᒃᑲ ᐱᐊᓂᒃᐸᒃᑲ, ᐊᒻᒪᓗ ᑭᐅᒍᓐᓇᖅᓯᕗᖓ ᑲᑎᒪᔨᑐᐃᓐᓇᐃᑦ ᐊᐱᖅᑯᑎᖏᓐᓂᒃ 
ᑕᒪᑐᒧᖓ 2005/2006 ᑮᓇᐅᔭᐃᑦ ᓇᓚᐅᒃᑖᖅᑕᐅᓯᒪᔪᖏᓐᓄᑦ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐊᖓᔪᖅᑳ. ᑕᒪᐅᖓᑎᑦᑎᔪᒪᕕᑦ ᐱᓕᕆᔨᓐᓂᒃ ᐊᐱᖅᓱᖅᑕᐅᕕᒻᒧᑦ? 
 
ᐊᖓᔪᖅᑳ ᐲᑕ ᕿᓚᕝᕙᖅ: ᐄ, ᑕᒪᐅᖓᖁᔨᔪᖓ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᑲᑎᒪᔨᑐᐃᓐᓇᐃᑦ ᐊᖏᖅᐸᑦ ᑕᒪᐅᖓᑎᑦᑎᓗᓂ ᐱᓕᕆᔨᖁᑎᒥᓂᒃ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ. 
 
ᐃᕐᓱᖅᑎ, ᐃᓯᖃᑎᒋᔪᓐᓇᖅᐱᒋᑦ ᐱᓕᕆᔨᖏᑦ? 
 
ᖁᔭᓐᓇᒦᒃ (ᑐᓵᔨ ᐃᓱᓕᑉᐳᖅ) ᖃᐅᔨᒪᔭᐅᓂᐊᕐᒪᑦ, ᐊᖓᔪᖅᑳ, ᓇᓗᓇᐃᖅᓯᒍᓐᓇᖅᑭᑦ ᐱᓕᕆᔨᖁᑎᓐᓂᒃ? 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᓴᐅᒥᓐᓂ ᑐᒡᓕᕋ ᐊᖓᔪᖅᑳ, ᑖᒻ ᕆᑦᔅ, ᐊᒻᒪᓗ 
ᒪᐃᒃ ᕌᕝᑐᕐ, ᐸᕐᓇᐃᓂᕐᒧᑦ ᐊᒻᒪᓗ ᐊᑐᐊᒐᓕᕆᓂᕐᒧᑦ, ᑕᒫᓂᖃᑦᑕᖅᓯᒪᒻᒥᔪᖅ. 
 
ᐃᒃᓯᕙᐅᑕᖅ (ᑐᓵᔨᒃᑯᑦ): ᖁᔭᓐᓇᒦᒃ, ᑐᙵᓱᒋᑦᓯ. ᐃᒃᓯᕙᐅᑕᖓ ᑲᑎᒪᔨᑐᐃᓐᓇᐃᑦ ᐊᖏᔫᑎᓄᑦ ᐃᓪᓗᓕᕆᓂᕐᒧᑦ 
ᐊᒻᒪ ᐱᕙᓪᓕᐊᔪᓕᕆᓂᕐᒧᑦ ᐅᖃᐅᓯᒃᓴᖃᑉᐸ? ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ. ᐅᖃᐅᓯᒃᓴᖃᑦᑐᖓ. 
 
ᐃᒃᓯᕙᐅᑕᖅ: ᑲᔪᓯᒋᑦ. ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᓕᐊᓇᐃᒍᓱᑉᐳᖓ ᑐᓂᓯᒍᓐᓇᕋᒪ ᐅᖃᐅᓯᖏᓐᓂᒃ ᐃᒃᓯᕙᐅᑕᖓᑕ 
ᑲᑎᒪᔨᑐᐃᓐᓇᑦ ᐊᖏᔫᑎᓄᑦ ᐃᓪᓗᓕᕆᓂᕐᒧᑦ ᐊᒻᒪᓗ ᐱᕙᓪᓕᐊᔪᓕᕆᓂᕐᒧᑦ. ᑲᑎᒪᔨᑐᐃᓐᓇᐃᑦ ᕿᒥᕐᕈᓚᐅᕐᒪᑕ 
2005/2006 ᑮᓇᐅᔭᐃᑦ ᓇᓚᐅᒃᑖᖅᑕᐅᓯᒪᔪᖏᓐᓂᒃ ᐊᒻᒪᓗ ᐱᓕᕆᐊᕐᒧᑦ ᐸᕐᓇᒍᑎᖓᓐᓂᒃ ᐱᓕᕆᕕᒃᑯᑦ 
ᓄᓇᓕᕆᔩᑦ ᒐᕙᒪᓕᕆᔨᒃᑯᓪᓗ ᐊᒻᒪᓗ ᑲᑎᒪᖃᑎᖃᕈᓐᓇᖅᓯᒪᓪᓗᑕ ᐊᖓᔪᖅᑳᒥᒃ ᔮᓄᐊᓕᒥ. 
 
ᐃᒃᓯᕙᐅᑕᖅ, ᒪᓕᒐᓕᐅᖅᑏᑦ ᐃᓱᒫᓘᑎᖃᑦᑐᑦ ᓇᓗᓇᐃᖅᑕᐅᕋᑖᓚᐅᖅᑐᒥᒃ ᒐᕙᒪᑐᖃᒃᑯᑦ ᑮᓇᐅᔭᖏᓐᓂᒃ 
ᑖᒃᑯᓇᙵᑦ ᓄᓇᓕᓐᓂ ᓯᓚᑖᓃᑦᑐᑦ ᐊᖏᔫᑎᓄᑦ ᑮᓇᐅᔭᑦ ᐊᒻᒪᓗ ᒑᓯᐅᑉ ᑖᒃᓯᔭᕈᑎᖏᑦ 
ᐊᑐᖅᑕᐅᔭᕆᐊᖃᕐᓂᖏᓐᓄᑦ ᐊᕙᑎᓕᕆᓂᕐᒧᑦ ᑲᔪᓯᐅᒪᑎᑦᑎᓂᕐᒧᑦ ᓄᓇᓕᓐᓂ ᐊᖏᔫᑎᓄᑦ. 
 
ᐃᒃᓯᕙᐅᑕᖅ, ᒪᓕᒐᓕᐅᖅᑏᑦ ᖃᐅᔨᒪᔪᑦ ᐊᒃᓱᕈᓐᓇᓂᖅᐹᖅ ᐱᔭᐅᔭᕆᐊᓕᒃ ᓄᓇᕗᒻᒥ ᑕᒪᒃᑐᒧᖓ 
ᐊᓯᒃᑲᓐᓂᖏᓐᓂᒃ ᐃᓪᓗᖃᑦᑎᑦᑎᓂᖅ ᐊᒻᒪᓗ ᑎᓕᐅᕆᓪᓗᑎᒃ ᐊᖓᔪᖅᑳᒥᒃ ᑐᓴᐅᒪᑎᑦᑏᓇᕐᓗᓂ 
ᑐᐊᕕᕐᓇᕐᓂᖓᓂᒃ ᑖᒃᓱᒪ ᐱᔪᒪᔭᐅᔫᑉ ᒐᕙᒪᑐᖃᒃᑯᓐᓄᑦ. ᑲᑎᒪᔨᑐᐃᓐᓇᐃᑦ ᐃᑲᔪᖅᑐᐃᒐᔭᖅᑐᑦ ᓄᓇᕗᒻᒥ 
ᐊᖏᖃᑎᒌᒍᑎᐅᔪᓂᒃ ᒐᕙᒪᑐᖃᒃᑯᓪᓗ ᐊᑦᔨᑐᐃᓐᓇᐸᓗᖏᑦ $20 ᒥᓕᐊᓐ ᐊᖏᖃᑎᒌᒍᑎ ᐊᑎᓕᐅᖅᑕᐅᓯᒪᔪᖅ 
ᑖᒃᑯᑎᒎᓇ ᐸᕐᓇᑕᐅᓯᒪᔪᑦ ᐊᖏᔫᑎᓄᑦ ᑮᓇᐅᔭᑦ ᔮᓄᐊᓕᒥ ᐃᓪᓗᖃᑦᑎᑦᑎᓂᐊᕐᓗᑎᒃ ᓄᓇᕗᒻᒥ. 

ᐃᒃᓯᕙᐅᑕᖅ, ᒪᓕᒐᓕᐅᖅᑏᑦ ᐃᓕᑕᖅᓯᔪᑦ ᐊᐅᓚᑦᑎᓂᐊᕐᓗᓂ ᓄᑖᓂᒃ ᑭᓈᓗᖃᕝᕕᒻᒥᒃ ᐊᖏᔫᑎᓂᒃ 
ᐅᓄᖅᓯᒋᐊᖅᑐᖃᕆᐊᖃᕐᓂᐊᕐᒪᑦ ᐊᐅᓚᔾᔪᑏᑦ ᐊᒻᒪᓗ ᐋᖅᑭᐅᒪᔾᔪᑎᓪᓗ ᑮᓇᐅᔭᖏᑦ. ᒪᓕᒐᓕᐅᖅᑏᑦ ᐃᑲᔪᖅᑐᐃᔪᑦ 
ᐊᖓᔪᖅᑳᑉ ᐋᔩᖃᑎᖃᑦᑎᓪᓗᒍ ᒐᕙᒪᑐᖃᒃᑯᓐᓂᒃ ᑮᓇᐅᔭᓂᒃ ᑕᒪᒃᑯᓄᖓ ᐊᐅᓚᔾᔪᑎᓄᑦ ᐊᒻᒪᓗ ᐋᖅᑭᐅᒪᔾᔪᑎᓄᑦ 
ᑮᓇᐅᔭᖅᑐᕈᑎᑦ ᑐᕌᖓᔪᑦ ᓄᑖᒧᑦ ᐊᐅᓚᐅᑎᖃᕝᕕᖓᑕ ᑭᓈᓗᖃᕝᕕᐅᑉ ᓴᓗᒻᒪᓴᐃᕕᖏᑦ. 
 
ᑲᑎᒪᔨᑐᐃᓐᓇᐃᑦ ᐊᓕᐊᓇᐃᒍᓱᓚᐅᖅᑐᑦ ᑕᑯᓪᓗᑎᒃ ᒫᓐᓇᕋᑖᖅ ᓄᓇᕗᑦ ᒐᕙᒪᒃᑯᑦ ᑐᓴᕋᔅᓴᕆᓚᐅᖅᑕᖓ 
ᑐᓴᖅᑎᑎᓪᓗᑎᒃ ᓴᖅᑭᑕᐅᓂᖓᓂᒃ ᓄᓇᓕᓐᓂ ᐊᖏᔫᑎᓄᑦ ᐅᖃᐅᔾᔨᒋᐊᖅᑎᓂᒃ ᑲᑎᒪᔨᕋᓛᓂᒃ. ᑖᒃᑯᐊ 
ᑲᑎᒪᔨᑐᐃᓐᓇᐃᑦ ᓴᙱᔪᒃᑯᑦ ᐃᓚᒋᔭᐅᓂᖃᖅᓯᒪᔪᑦ ᐱᖃᓯᐅᔾᔨᓪᓗᑎᒃ ᓄᓇᓕᓐᓂᒃ ᑕᒪᒃᑯᓇᓂ ᐊᑭᑐᔪᓂᒃ 
ᐸᕐᓇᑎᕆᕙᓪᓕᐊᓂᕐᒥᒃ. ᑲᑎᒪᔨᑐᐃᓐᓇᐃᑦ ᓂᕆᐅᑉᐳᑦ ᑖᒃᑯᐊ ᐅᖃᐅᔾᔨᒋᐊᖅᑏᑦ ᑲᑎᒪᔨᕋᓛᑦ, ᑲᑎᒪᔨᖃᑦᑐᑦ 
ᐃᓚᒋᔭᐅᔪᓂᒃ ᓄᓇᕗᒻᒥ ᑲᑐᔾᔨᖃᑎᒌᖏᑦ ᓄᓇᓖᑦ ᐊᒻᒪᓗ ᓄᓇᕗᑦ ᒐᕙᒪᒃᑯᑦ ᐱᓕᕆᕕᒃᑯᖏᑎᒍᑦ ᑭᒡᒐᖅᑐᐃᔪᑦ 
ᓄᓇᓕᓐᓂᒃ ᑐᑭᖃᑦᑎᐊᑐᒃᑯᑦ ᐱᓕᕆᓂᖃᑦᑎᑦᑎᓂᐊᖅᑐᑦ ᐋᑭᒃᓱᐃᓂᖏᑎᒍᑦ ᓇᒻᒥᓂᖅ ᐊᖏᔫᑎᓄᑦ 
ᓯᕗᓪᓕᐅᑎᒍᒪᔭᖏᓐᓂᒃ. 
 
ᐃᒃᓯᕙᐅᑕᖅ, ᒪᓕᒐᓕᐅᖅᑏᑦ ᖃᐅᔨᓂᐊᖅᑐᑦ ᐃᓚᒋᔭᖓ ᐱᓕᕆᕕᒃᑯᑦ ᓯᕗᓪᓕᐅᔾᔭᐅᒋᐊᓕᖏᓐᓂᒃ 2005-06-ᒧᑦ 
ᓈᒻᒪᓴᕐᓗᑎᒃ ᐋᖅᑭᒋᐊᖅᓯᒪᔪᒥᒃ ᓄᓇᓕᓐᓂ ᐊᐅᓚᑦᓂᕐᒧᑦ ᐃᑲᔫᑎᐅᔪᒥᒃ ᐊᒻᒪᓗ ᐃᒥᕐᒧᑦ ᑭᓈᓗᒧᓪᓗ ᐃᑲᔫᓯᐊᓂᒃ  
ᐋᖅᑭᒃᓯᒪᔾᔪᑎᓂᒃ. ᑲᑎᒪᔨᕋᓛᑦ ᐃᖅᑲᐃᑎᑦᑎᒍᒪᔪᑦ ᒪᓕᒐᓕᐅᖅᑎᓕᒫᓂᒃ ᕿᒥᕐᕈᓂᖓ ᑖᒃᑯᓂᖓ ᑮᓇᐃᔭᐃᑦ 
ᐋᖅᑭᒃᓯᒪᓂᖏᓐᓂᒃ ᓄᓇᓕᓐᓄᑦ ᐱᒋᐊᕐᓚᐅᖅᑐᑦ ᓯᕗᓂᐊᒍᑦ ᐊᕕᑦᑐᖅᓯᒪᔪᑦ ᐊᒻᒪᓗ ᐊᒥᓱᑦ ᐅᓂᒃᑳᑦ 
ᓴᖅᑭᑕᐅᓚᐅᖅᑎᓪᓗᒋᑦ ᑕᒪᒃᑮᓐᓂᒃ ᒐᕙᒪᒃᑯᑦ ᓄᓇᑦᑎᐊᕐᒥ ᐊᕕᑦᑕᐅᓚᐅᖅᑎᓐᓇᐅ ᐊᒻᒪᓗ ᓄᓇᕗᑦ ᒐᕙᒪᒃᑯᑦ 
ᑭᖑᓂᐊᒍᑦ ᐊᕕᑦᑕᐅᓯᒪᓕᖅᑎᓪᓗᒍ. 
 
ᐃᒃᓯᕙᐅᑕᖅ, ᑖᒃᑯᐊ ᑲᑎᒪᔨᑐᐃᓐᓇᐃᑦ ᐃᓕᑕᖅᓯᖃᑦᑕᖅᓯᒪᔪᑦ ᑮᓇᐅᔭᖅᑐᕈᑎᓄᑦ ᐊᒃᓱᕈᕈᑎᐅᔪᓂᒃ ᐊᒥᓱᑦ 
ᕼᐋᒻᓚᖑᔪᓄᑦ ᐊᑐᖅᑕᐅᕙᑦᑐᑦ. ᓱᓕᓗ, ᒪᓕᒐᓕᐅᖅᑏᑦ ᑎᓕᐅᕆᓪᓗᑎᒃ ᐊᖓᔪᖅᑳᒥᒃ ᐊᑐᓕᖅᑎᑦᑎᓗᓂ 
ᐋᖅᑭᒋᐊᖅᓯᒪᔪᒥᒃ ᑮᓇᐅᔭᐃᑦ ᐋᖅᑭᒃᓯᒪᓂᖓᓂᒃ ᓈᒻᒪᓈᑦᑎᐊᑐᒃᑯᑦ. 
 
ᐃᒃᓯᕙᐅᑕᖅ, ᒪᓕᒐᓕᐅᖅᑏᑦ ᖃᐅᔨᓂᐊᖅᑐᑦ ᐃᒪᖓ ᐱᓕᕆᕕᒃᑯᑎᒍᑦ ᓯᕗᓪᓕᐅᔾᔭᐅᒍᒪᔪᑦ 2005-06-ᒧᑦ 
ᐋᖅᑭᒃᓯᓗᑎᒃ ᑐᙵᕕᒃᓴᖓᓂᒃ ᕼᐋᓪᓚᒃᑯᑦ ᐱᓕᕆᐊᖑᖁᓪᓗᒍ ᓄᓇᓕᓐᓂ ᑖᒃᓰᔭᖅᑎᑦᑎᔨᐅᓕᕐᓗᑎᒃ. 
ᒪᓕᒐᓕᐅᖅᑏᑦ ᐃᑲᖅᑐᐃᔪᑦ ᐊᖓᔪᖅᑳᒥᒃ ᐅᑦᔨᓱᑦᑎᐊᓂᒃᑯᑦ ᑐᓂᓯᕙᓪᓕᐊᓂᕐᒥᒃ ᑲᒪᒋᔭᐅᔭᕆᐊᓕᓐᓂᒃ 
ᕼᐋᒻᓚᒃᑯᓐᓄᑦ ᖃᐅᔨᒪᓇᑦᑎᐊᖁᓪᓗᒍ ᓈᒻᒪᑦᑐᓂᒃ ᐱᓕᕆᔾᔪᑎᖃᑦᑐᑦ ᐃᓕᓐᓂᐊᖅᓯᒪᔪᒃᑯᑦ ᐃᖅᑲᓇᐃᔭᖅᑎᓂᒃ, 
ᐊᒻᒪᑕᐅᖅ ᑮᓇᐅᔭᑎᒍᑦ, ᑐᓂᔭᐅᓯᒪᓗᑎᒃ. ᒪᓕᒐᓕᐅᖅᑏ ᐅᑉᐱᕈᓱᒃᑐᑦ ᓈᒻᒪᑦᑐᒥᒃ ᑖᒃᓯᔭᕈᑎᒥᒃ ᐊᒻᒪᑕᐅᖅ 
ᑮᓇᐅᔭᓕᐅᖅᑐᒃᑯᑦ ᐃᑲᔪᖅᑐᖅᑕᐅᓗᑎᒃ ᑖᒃᑯᐊ ᐱᓕᕆᐊᖑᓇᓱᐊᖅᑐᑦ ᐋᖅᑭᒃᓯᒪᓂᐅᔭᕆᐊᓖᑦ 
ᑲᔪᓯᑦᑎᐊᓂᕐᖏᓐᓄᑦ. 
 
ᐃᒃᓯᕙᐅᑕᖅ, ᒪᓕᒐᓕᐅᖅᑏ ᐃᓱᒫᓘᑎᖃᐃᓐᓇᖅᐳᑦ ᐊᒥᓲᖏᓐᓂᒃ ᕼᐋᒻᓚᒃᑯᑦ ᐊᑭᓕᒃᓴᖃᖃᑦᑕᖅᑐᐃᑦ. 
ᒪᓕᒐᓕᐅᖅᑏᑦ ᐃᓕᑕᖅᓯᔪᑦ ᐊᖓᔪᖅᑳ ᐱᓕᕆᖃᑦᑕᖅᓯᒪᔪᖅ ᐃᑲᔪᖅᑐᓂ ᕼᐋᒻᓚᒃᑯᓐᓂᑦ ᐅᑎᖅᑎᑦᑎᓇᓱᐊᖅᑐᓂ 
ᑮᓇᐅᔭᓕᕆᓂᖏᑎᒍᑦ ᐊᑲᐅᖏᓕᐅᕈᑎᐅᔪᓂᒃ. ᑭᓯᐊᓂᓕ, ᒪᓕᒐᓕᐅᖅᑏᑦ ᑎᓕᐅᕆᕗᑦ ᐊᖓᔪᖅᑳᕐᒥᒃ 
ᐊᑐᓕᖅᑎᑦᑏᓐᓇᕐᓗᓂ ᐸᖅᑭᓯᑦᑎᐊᕈᑕᐅᓂᐊᖅᑐᓂᒃ ᖃᓄᖅᑑᕈᑎᖃᕋᓱᐊᖅᑎᓪᓗᒋᑦ ᕼᐋᒻᓚᒃᑯᑦ ᑮᓇᐅᔭᖏᑎᒍᑦ 
ᐊᑲᐅᖏᓕᐅᕈᑎᖏᓐᓄᑦ ᐊᑭᓕᒃᓴᖅᑕᓚᐅᖏᑎᓪᓗᒋᑦ. 
 
ᐃᒃᓯᕙᐅᑕᖅ, ᒪᓕᒐᓕᐅᖅᑏᑦ ᐊᓕᐊᓇᐃᒍᓱᑉᐳᑦ ᑖᓐᓇ ᐊᖓᔪᖅᑳ ᐊᖏᖅᓯᒪᐃᓐᓇᕐᒪᑦ ᐅᓄᖅᓯᒋᐊᖅᓯᓂᕐᒥᒃ 
ᐃᓕᓐᓂᐊᕐᓂᐅᒍᓐᓇᖅᑐᓂᒃ ᓄᓇᓕᓐᓂ ᐃᖅᑲᓇᐃᔭᖅᑎᖏᓐᓄᑦ. ᒪᓕᒐᓕᐅᖅᑏᑦ ᖁᔭᓕᕗᑦ 
ᐱᓇᓱᐊᖅᑕᐅᖃᑦᑕᖅᓯᒪᔪᒥᒃ ᓄᓇᓕᓐᓂ ᐃᓕᓐᓂᐊᕐᓂᕐᒧᑦ ᑲᑐᔾᔨᖃᑎᒌᓄᑦ ᑐᓴᐅᒪᑎᑦᑎᓗᑎᒃ ᑲᑐᔾᔨᖃᑎᒌᑦ 
ᓱᓕᕆᐊᔅᓴᕈᓘᔭᖏᓐᓂᒃ. ᑲᑎᒪᔨᕋᓛᑦ ᑎᓕᐅᕆᕗᑦ ᐊᖓᔪᖅᑳᒥᒃ ᐱᓕᕆᐊᖃᐃᓐᓇᕐᓗᓂ ᐃᖅᑲᓇᐃᔭᖅᑎᖏᓪᓗ 
ᖃᐅᔨᒪᓇᑦᑎᐊᖁᓪᓗᒍ ᓄᓇᓕᑦ ᐃᖅᑲᓇᐃᔭᖅᑎᖏᑦ ᐃᓕᓐᓂᐊᕐᓂᖃᑦᑎᑕᐅᖏᓐᓇᕐᓗᑎᒃ. 
 
ᐃᒃᓯᕙᐅᑕᖅ, ᑲᑎᒪᔨᕋᓛᑦ ᐃᓱᒫᓘᑎᖃᑦᑐᑦ ᒫᓐᓇᐅᔪᖅ ᒑᓯᖃᕐᓂᐅᔪᒥᒃ ᒑᓯᑦᑎᐊᔭᐅᔭᕆᐊᖃᕋᓗᐊᕐᓂᖓᓄᑦ 
ᓂᓪᓚᓱᒃᑐᐊᓗᒻᒥ ᓯᓚᑦᑎᓐᓄᑦ. ᑲᑎᒪᔨᕋᓛᑦ ᖃᐅᔨᓚᐅᖅᑐᑦ ᐃᖅᑲᓇᐃᔭᖅᑎᖏᑦ ᐅᖅᓱᐊᓗᓕᕆᔨᒃᑯᑦ  



ᓇᒃᑲᔾᔭᐅ, ᒫᑦᓯ 7, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᓇᓗᓇᐃᖅᓯᓯᒪᔪᑦ ᑐᙵᕕᒋᔭᐅᔪᑦ ᒑᓯᑦᑎᐊᕙᒻᒧᑦ ᐊᓯᔾᔨᑐᐃᓐᓇᕆᐊᖃᕐᓂᖓᓂᒃ ᐊᒻᒪᓗ ᑲᑎᒪᖃᑦᑕᖅᓯᒪᔪᑦ 
ᑲᓇᑕᒥ ᑐᙵᕕᒋᔭᐅᓲᓐᓄᑦ ᑲᑎᒪᔨᖏᓪᓗ ᖃᐅᔨᓴᖅᑕᐅᓗᑎᒃ ᐊᑐᖅᑕᐅᔭᕆᐊᖃᑦᑐᑦ. ᒪᓕᒐᓕᐅᖅᑏᑦ 
ᖃᐅᔨᓴᐃᓐᓇᓂᐊᖅᑐᑦ ᑕᒪᑐᒥᖓ ᐊᒻᒪᓗ ᑎᓕᐅᕆᕗᑦ ᐊᖓᔪᖅᑳᒥᒃ ᓈᒻᒪᓈᑦᑎᐊᑐᒃᑯᑦ ᐃᓱᒪᓕᐅᕈᔨᓪᓗᑎᒃ 
ᑕᒪᑐᒧᖓ ᐊᑭᓕᖅᓱᐃᓂᕐᒥᕐ ᐊᒃᑐᖅᑕᐅᓯᒪᔪᓂᒃ ᓄᓇᖃᑦᑎᐅᔪᓂᒃ. 
 
ᐃᒃᓯᕙᐅᑕᖅ, ᒪᓕᒐᓕᐅᖅᑎᑦ ᐊᓕᐊᓇᐃᒍᓱᑉᐳᑦ ᓇᓗᓇᐃᖅᑕᐅᕋᑖᖅᑐᒧᑦ ᑭᖑᕙᕆᐊᖅᑕᐅᓂᖓᓄᑦ 
ᐊᐅᓛᖅᑕᐅᓂᖓ ᐅᖅᓱᐊᓗᓕᕆᔨᒃᑯᑦ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᓵᓐᑯᖏᓐᓄᑦ. 
 
ᐃᒃᓯᕙᐅᑕᖅ, ᒪᓕᒐᓕᐅᖅᑏᑦ ᐃᓱᒫᓘᑎᖃᑉᐳᑦ ᐅᖅᓱᐊᓗᒃᑎᐊᕙᐅᓂᖓ ᓴᙵᑎᖅᑎᐅᔾᔮᖏᒻᒪᑦ ᐊᐅᓛᖅᑎᕆᓂᒃᑯᑦ 
ᐅᖅᓱᐊᓗᓕᕆᔨᒃᑯᓐᓂᑦ ᓄᑖᒧᑦ ᖁᓪᓕᖅ ᐅᖅᓱᐊᓗᓕᕆᔨᒃᑯᑦ ᑯᐊᐳᕇᓴᓐᑯᓐᓄᑦ. ᒪᓕᒐᓕᐅᖅᑏᑦ  
ᐃᓱᒫᓘᑎᖃᑦᑐᑦ ᑕᒃᑯᐊ ᒐᕙᒪᒃᑯᑦ ᑯᐊᐳᕇᓴᓐᑯᖏᑦ ᐱᕕᖃᑦᑎᑦᑎᒐᔭᖏᑦᑐᑦ ᒐᕙᒪᒃᑯᓐᓂᑦ ᓈᒻᒪᑎᐊᖅᑐᒥᒃ 
ᖃᓄᖅᑑᕈᓐᓇᓂᕐᒥᒃ ᐱᓕᕆᔪᓐᓇᕐᓗᑎᒃ ᐃᓱᒫᓘᑎᒃᑲᓐᓂᐅᔪᓂᒃ ᓴᖅᑭᖅᑐᖃᕐᓂᖅᐸᑦ ᑕᒪᑐᒧᖓ 
ᐅᖅᓱᐊᓗᒃᑎᐊᕙᐅᓂᖓᓄᑦ. 
 
ᐃᒃᓯᕙᐅᑕᖅ, ᒪᓕᒐᓕᐅᖅᑏ ᐃᓱᒫᓘᑎᖃᐃᓐᓇᖅᐳᑦ ᑖᒃᑯᐊ 2005-06 ᑮᓇᐅᔭᐃᑦ ᓈᓚᐅᒃᑖᖅᑕᐅᓂᖏᑦ 
ᐱᖃᓯᐅᔾᔨᔪᑦ $500,000 ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᑯᓐ ᐊᐅᓛᖅᑎᕆᓂᕐᒧᑦ ᑐᓂᕐᕈᑎᐅᔪᑦ. 
ᒪᓕᒐᓕᐅᖅᑏᑦ ᖃᐅᔨᒪᔪᑦ ᑖᓐᓇ ᑭᓇᐅᔭᖅ ᐊᑐᖅᑕᐅᓚᐅᖅᑐᖅ 2004-05-ᒥ ᓄᑖᙳᕆᐊᖅᓯᓪᓗᑎᒃ 
ᐅᖅᓱᐊᓗᓕᕆᔨᒃᑯᑦ ᖃᕆᓴᐅᔭᓕᕆᔾᔪᑎᖏᑦ, ᐊᒻᒪᓗ ᐋᖅᑭᑦᓱᖅᑕᐅᓗᑎᒃ ᑐᖅᑯᖅᑕᐅᓯᒪᕕᖏᑦ ᐊᒻᒪᓗ 
ᓄᑖᕐᖑᕆᐊᖅᑕᐅᓗᑎᒃ ᑮᓇᐅᔭᓕᕆᔾᔪᑎᖏᑦ. 
 
ᒪᓕᒐᓕᐅᖅᑏᑦ ᓱᓕᔪᖅᓴᖅᑐᑦ ᑖᒃᑯᐊ ᐊᑑᑎᖃᑦᓯᐊᕐᓂᖏᓐᓂᒃ ᐱᓕᕆᐊᑦ ᐊᒻᒪᓗ ᒥᓂᔅᑕᓂᒃ ᓴᖅᑭᖅᓯᖁᔨᔪᑦ 
ᓇᓗᓇᐃᔭᖅᓯᒪᓗᑎᒃ ᑎᑎᕋᖅᓯᒪᔪᓂᒃ ᐱᓕᕆᐊᖑᓯᒪᔪᓂᒃ ᐱᕚᓪᓕᕈᑕᐅᓂᐊᖅᑐᓂᒃ $500,000 ᑮᓇᐅᔭᓄᑦ 
ᐊᑐᖅᑐᑦᓴᓕᐊᖑᓯᒪᔪᓄᑦ 2005/06-ᒥ. 
 
ᐃᒃᓯᕙᐅᑖᖅ, ᒪᓕᒐᓕᐅᖅᑏᑦ ᖃᐅᔨᓯᒪᔪᑦ ᒥᓂᔅᑕ ᐱᓕᕆᐊᖃᕐᓂᐊᕐᓂᕋᖅᓯᒪᒻᒪᑦ ᐊᑕᖏᖅᑐᒥᒃ ᖃᐅᔨᓴᖅᑕᐅᓗᓂ 
ᐅᒥᐊᕐᔪᐊᒃᑰᖅᑎᑦᓯᖃᑦᑕᕐᓂᕐᒥᒃ ᐊᒻᒪᓗ ᐱᔨᑦᓯᕋᕐᕕᐅᕙᑦᑐᑦ ᓈᒻᒪᑦᓴᕐᒪᖔᑕ 2005/06-ᒥ. ᒪᓕᒐᓕᐅᖅᑏᑦ ᓱᓕ 
ᐃᓱᒫᓘᑎᖃᕐᖓᑕ ᓄᑖᖅ ᐅᒥᐊᕐᔪᐊᒃᑰᑎᑦᓯᖃᑦᑕᕐᓂᕐᒧᑦ ᑳᓐᑐᕌ ᑭᕙᓪᓕᕐᒧᑦ ᐱᕚᓪᓕᕈᑕᐅᓯᒪᙱᓐᓂᖓᓄᑦ 
ᑭᕙᓪᓕᕐᒥ. ᒪᓕᒐᓕᐅᖅᑏᑦ ᓱᓕ ᖃᐅᔨᓴᖅᐸᓪᓕᐊᖏᓐᓇᕐᓂᐊᖅᑐᑦ ᑕᒪᑐᒥᖓ. 
 
ᐃᒃᓯᕙᐅᑖᖅ, ᒪᓕᒐᓕᐅᖅᑏᑦ ᐅᖃᐅᓯᖃᖅᓯᒪᔪᑦ ᐃᓱᒫᓘᑎᒋᔭᒥᓂᒃ ᔭᒐᐃᖃᑦᑕᓂᕐᒧᑦ ᐱᑕᖃᕆᐊᖃᓪᓚᕆᑦᑐᓂᒃ 
ᐱᖁᑎᕐᔪᐊᓂᒃ ᐃᑯᐊᓚᒧᑦ. ᒪᓕᒐᓕᐅᖅᑏᑦ ᖁᕕᐊᓚᐅᖅᑐᑦ ᖃᐅᔨᒐᒥᒃ 2005/06 ᑮᓇᐅᔭᐃᑦ ᐊᑐᖅᑐᑦᓴᓂ 
ᐃᓚᒋᓕᐅᔾᔨᓯᒪᒻᒪᑕ $2 ᒥᓕᐊᓐᓂᒃ ᐊᑐᓕᖅᑎᑦᓯᔾᔪᑕᐅᓂᐊᖅᑐᓂᒃ ᐃᑯᐊᓚᑎᑦᓯᑦᑕᐃᓕᒪᓂᕐᒧᑦ ᐋᖅᑭᐅᒪᔾᔪᑎᒥᒃ. 
ᑭᓯᐊᓂᓕ, ᒪᓕᒐᓕᐅᖅᑏᑦ ᓇᓗᓇᐃᖅᓯᑦᓯᐊᕈᒪᔪᑦ ᐱᒻᒪᕆᐅᓂᖓᓂᒃ ᐅᓂᒃᑳᕈᑕᐅᖃᑦᑕᕆᐊᖃᕐᓂᖏᑕ ᐊᕐᕌᒍᑕᒫᑦ 
ᐃᑯᐊᓪᓚᒧᑦ ᔭᒐᐃᔭᐅᓯᒪᔪᑦ ᑭᒡᓕᓯᓂᐊᖅᑕᐅᓯᒪᒍᑎᖏᓐᓂᒃ ᒪᓕᑦᑕᐅᓗᓂ ᐃᑯᐊᓚᑎᑦᓯᑦᑕᐃᓕᒪᓂᕐᒧᑦ ᐱᖁᔭᖅ. 
ᒪᓕᒐᓕᐅᖅᑏᑦ ᐊᔭᐅᖅᑐᐃᒋᐊᒃᑲᓐᓂᖅᑐᑦ ᒥᓂᔅᑕᒥᒃ ᓴᖅᑭᖅᑎᑦᓯᖃᑦᑕᖁᓪᓗᒍ ᑖᑦᓱᒥᖓ ᐅᓂᒃᑳᓕᐊᒥᒃ ᐊᕐᕌᒍᑕᒫᑦ. 
 
ᑕᕝᕙᐅᑯᐊ ᐅᖃᐅᓯᕐᖓᐅᑎᒃᑲ. ᐊᑐᓂᑦ ᒪᓕᒐᓕᐅᖅᑏᑦ ᓇᒻᒥᓂᖅ ᐃᓱᒫᓘᑎᖃᑐᐃᓐᓇᕆᐊᓖᑦ ᐊᒻᒪᓗ 
ᐅᖃᐅᓯᑦᓴᖃᕐᓗᑎᒃ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᑰᓕ. ᐅᖃᐅᓯᕐᖓᐅᑎᑦᓴᖃᖅᑲᑕ ᒪᓕᒐᓕᐅᖅᑏᑦ. ᐊᑎᓕᐅᖅᓯᓯᒪᙱᓐᓇᒪ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑐᙵᓱᒋᑦ ᒥᓂᔅᑕ ᐊᒻᒪᓗ ᕆᑦᔅ ᐊᒻᒪ ᕈᐊᕝᑐ. 
 
ᐅᖃᓕᒪᑯᑖᒍᒪᓗᐊᙱᑦᑐᖓ ᑭᓯᐊᓂ ᖁᔭᓐᓇᒦᕈᒪᔭᕋ ᒥᓂᔅᑕ ᐊᒻᒪᓗ ᐃᖅᑲᓇᐃᔭᖅᑎᖏᑦ. ᐊᕐᕌᓂ 
ᑲᑎᒪᔾᔪᑎᖃᓚᐅᖅᓯᒪᒐᑦᑕᓂᒃ ᑮᓇᐅᔭᐃᑦ ᐊᑐᖅᑐᑦᓴᖏᓐᓂᒃ, ᐊᒥᓱᕐᖑᕆᐊᖅᓯᒪᓪᓚᕆᒻᒪᑕ ᑮᓇᐅᔭᖅᑐᕈᑎᑦᓴᐃᑦ  

ᐊᔾᔨᒌᙱᑦᑐᓄᑦ ᐊᒻᒪᓗ ᐱᓗᐊᖅᑐᒥ MOAP, ᖃᐅᔨᒪᒐᒃᑎᑦ ᐊᒥᓱᑦ ᒪᐃᔭᐃᑦ ᓄᓇᕗᒻᒥ, ᐅᕙᖓᑎᑐᑦ 
ᖁᕕᐊᓐᓂᐊᖅᑐᑦ. 
 
ᑮᓇᐅᔭᖅᑕᖃᖅᑐᖅ ᐃᑯᐊᓪᓚᑦᑕᐃᓕᒪᑎᑦᓯᓂᕐᒧᑦ ᐋᖅᑭᐅᒪᔾᔪᑎᒥᒃ, ᓇᓪᓕᐅᒃᑯᒫᖃᕈᒥᓪᓗ, ᐱᐅᔫᒐᓗᐊᑦ. 
ᐃᑲᔪᓪᓚᕆᓐᓂᐊᖅᑐᑦ ᓄᓇᓕᓐᓂ ᒐᕙᒪᐅᔪᓂᒃ. ᖃᐅᔨᒪᔪᖓ ᐅᖃᐅᓯᐅᕙᓪᓕᐊᖃᑦᑕᕐᓂᖓᓂᒃ ᐊᒻᒪᓗ 
ᐃᖅᑲᓇᐃᔮᖑᕙᓪᓕᐊᓂᖓᓂᒃ ᐃᒪᓕᕆᓂᕐᒧᑦ ᑭᓈᓗᓕᕆᓂᕐᒧᓪᓗ ᐃᑲᔫᑎᐅᕙᑦᑐᖅ. ᑕᒪᓐᓇ 
ᐊᕝᕕᐊᕈᑎᖃᖃᑦᑕᖅᓯᒪᓪᓚᕆᒻᒪᑦ ᐅᕙᑦᑎᓐᓄᑦ ᒪᐃᔭᐅᓪᓗᑕ ᑭᖑᓂᑦᑎᓐᓂ ᐃᓘᓐᓇᕈᔪᖏᓐᓄᑦ ᓄᓇᓕᓐᓄᑦ 
ᓄᓇᕗᒻᒥ, ᐱᓗᐊᖅᑐᒥ ᐃᖃᓗᑦᑑᑦᑎᐊᕐᒥ. 
 
ᖃᐅᔨᒪᔪᓯ ᐅᖃᐅᓯᕇᓐᓇᖃᑦᑕᖅᓯᒪᒐᒃᑯ ᑕᒪᓐᓇ. ᑕᐃᒪᐃᒻᒪᑦ ᑐᓴᕈᒪᓂᐊᖅᑐᖓ ᖃᓄᖅ ᐱᐅᓯᕚᓪᓕᖅᑎᑦᓯᒍᑎᐅᔪᑦ 
ᐃᑲᔪᕐᓂᐊᕐᒪᖔᑕ ᓄᓇᑦᑎᓐᓄᑦ. ᖃᐅᔨᒪᒐᒪ ᕼᐊᒻᓚᐃᑦ ᓱᓕ ᐊᑦᓱᕉᑎᖃᖅᐸᒻᒪᑕ ᐊᒥᓱᓂᒃ. ᖃᓄᑎᒋ 
ᑮᓇᐅᔭᖅᑎᒍᑦ ᐃᑲᔪᖅᑕᐅᒐᓗᐊᕈᑎᒃ ᐅᕝᕙᓗ ᐱᐅᓯᕚᓪᓕᖅᑎᑕᐅᒐᓱᐊᕋᓗᐊᖅᑎᓪᓗᒋᑦ ᕼᐊᒻᓚᒃᑯᓐᓄᑦ 
ᐊᔾᔨᒌᙱᑦᑐᑎᒍᑦ ᐱᓕᕆᐊᑎᒍᑦ, ᒪᐃᔭᐃᑦ ᐊᒻᒪᓗ ᑲᑎᒪᔨᖏᑦ ᓱᓕ ᐊᑲᐅᙱᓕᐅᕈᑎᖃᖅᐸᑦᑐᑦ 
ᐱᓕᕆᐊᖃᕋᓱᐊᕐᓂᕐᒧᑦ ᐅᓪᓗᑕᒫᑦ ᐱᔭᕆᐊᓕᖏᓐᓄᑦ ᐊᒻᒪᓗ ᐊᑐᐃᓐᓇᐅᑎᑦᓯᓂᕐᒧᑦ ᐱᔨᑦᓯᕋᐅᑕᐅᒋᐊᓕᓐᓂᒃ. 
 
ᓄᓇᓕᓐᓂ ᒐᕙᒪᐃᑦ ᐊᕐᕌᒍᑕᒫᑦ ᑲᑎᒪᕐᔪᐊᖃᑦᑕᕐᖓᑕ ᐃᒃᓯᕙᐅᑖᖅ, ᐊᒻᒪᓗ ᐊᕐᕌᒍᑕᒫᑦ, ᓴᖅᑭᖅᓯᕙᑦᑐᑎᒃ 
ᐱᖁᔨᕗᖔᕈᑎᓂᒃ ᓄᓇᕗᑦ ᒐᕙᒪᒃᑯᖏᓐᓄᑦ, ᐊᒻᒪᓗ ᒐᕙᒪᑐᖃᒃᑯᓐᓄᑦ ᖃᐅᔨᓴᖅᑕᐅᖁᔭᖏᓐᓂᒃ ᐊᒻᒪᓗ 
ᐊᔾᔨᒌᙱᑦᑐᓄᑦ ᐊᓯᖏᓐᓄᑦ ᑎᒥᐅᔪᓄᑦ. 
 
ᑐᓴᕆᐊᒃᑲᓐᓂᕈᒪᓂᐊᖅᑐᖓ ᖃᓄᖅ ᐃᖅᑲᓇᐃᔭᖅᑏᑦ ᑲᒪᒋᔭᖃᕐᓂᐊᕐᒪᖔᑕ ᐱᖁᔨᕗᖔᕈᑎᓂᒃ, 
ᖃᐅᔨᒋᐊᕈᒪᓪᓗᖓ ᐱᓕᕆᐊᖑᕙᓪᓕᐊᓯᒪᒻᒪᖔᑕ ᐊᕐᕌᒍᑕᒫᑦ. ᖃᐅᔨᒪᒐᒪ ᐊᒥᓲᒻᒪᑕ ᑕᐃᒪᐃᑦᑐᐃᑦ 
ᐱᖁᔨᕗᖔᕈᑏᑦ ᐃᓚᖏᑦ 2000-ᒥᓂᓴᐃᑦ. ᑲᔪᓯᕙᓪᓕᐊᒍᑎᖃᖅᓯᒪᔫᒐᓗᐊᑦ, ᐊᔭᐅᖅᑐᐃᕙᓪᓕᐊᖏᓐᓇᖅᓯᒪᑉᐸᑦ. 
 
ᖃᐅᔨᒪᔪᖓ ᓄᓇᕗᑦ ᒐᕙᒪᒃᑯᖏᑦ ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑎᒍᑦ, ᑐᑭᒧᐊᖅᑎᑦᓯᔨᐅᓪᓗᑎᒃ 
ᐱᓕᕆᕕᐅᒻᒪᑕ ᐱᖁᔨᕗᖔᕈᑎᓂᒃ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓃᖔᖅᑐᓂᒃ ᐊᒻᒪᓗᖃᐃ ᐊᓯᖏᓐᓂᒃ 
ᐱᓕᕆᕕᓐᓂᒃ ᐃᓚᐅᖃᑕᐅᔪᖃᖅᑐᑦᓴᐅᕗᖅ. ᖃᐅᔨᒪᔪᖓ ᐃᖅᑲᓇᐃᔭᖃᑎᖃᕆᐊᖃᕐᓂᕋᕕᑦ ᒥᓂᔅᑕᐅᖃᑎᓐᓂᒃ 
ᐱᓕᕆᕕᖏᑦ ᑲᒪᒋᔭᖃᕋᓗᐊᕐᒪᖔᑕ ᐱᖁᔨᕗᖔᕈᑎᖏᓐᓂᒃ ᒪᐃᔭᐃᑦ ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓂᒃ. 
 
ᑐᓴᕈᒪᓂᐊᕐᒥᔪᖓ ᖃᓄᖅ ᐊᔩᖃᑎᒌᓐᓂᕆᔭᓯ ᖃᓄᐃᑉᐸᓪᓕᐊᒻᒪᖔᑕ ᒑᓴᓖᓄᑦ ᑖᒃᓰᔭᕈᑎᒥᓂᕐᓄᑦ, ᓄᑖᖅ 
ᐊᖏᕈᑎᐅᓯᒪᔪᖅ ᐋᑐᕚᒥ ᐱᔾᔪᑎᒋᓪᓗᒍ. ᐊᐱᕆᓯᒪᔭᒋᑦ ᒪᓕᒐᓕᐅᕐᕕᒻᒥ, ᐱᓇᓱᐊᕈᓯᐅᓚᐅᖅᑐᒥᖃᐃ, 
ᖃᓄᐃᒍᑕᐅᓐᓂᕐᒪᖔᖅ ᑖᓐᓇ. 
 
ᓄᓇᕗᒻᒥ ᓄᓇᓖᑦ ᑲᑐᔾᔨᖃᑎᒌᖏᓐᓃᑦᑎᓪᓗᖓ, ᓴᖅᑭᖅᓯᓚᐅᖅᓯᒪᒐᑦᑕ ᐃᓱᒪᒋᔭᑦᑎᓐᓂ ᓯᕗᓪᓕᖅᐹᖑᓯᒪᔪᒥᒃ 1 
ᐳᓴᓐᑎᒥᒃ ᐱᖁᑎᕐᔪᐊᓄᑦ ᐱᓕᕆᐊᑎᒍᑦ ᐅᕝᕙᓗ ᐊᓯᖏᑎᒍᑦ ᒐᕙᒪᑐᖃᒃᑯᓐᓂᒃ ᐱᓕᕆᐊᑎᒍᑦ. .75 ᐳᓴᓐᑎᒥ, 
ᖃᑦᓰᓐᓇᕈᕆᐊᓚᐅᕐᖓᑕ. ᓯᕗᓪᓕᖅᐹᖅᓯᐅᑎᐅᑎᓪᓗᒋᑦ, ᐊᒥᓱᕐᖑᕆᐊᕈᔾᔭᐅᒍᒥᓇᖅᐸᒻᒪᑦ. 
 
ᐊᑦᓱᕉᑎᖃᖅᑐᑦᓴᐅᒐᓗᐊᖅᑐᑎᑦ ᓄᓇᓕᐸᐅᔭᕐᓂᒃ ᖃᓪᓗᓈᓂ, 11 ᐅᕝᕙᓗ 12-ᖑᒻᒪᑕ, ᐊᒡᒍᖅᑐᖃᑎᒌᓚᐅᕐᒪᑕ  
ᐹᓯᖁᑎᖏᓐᓄᑦ ᑕᐅᓇᓂ ᐊᒻᒪᓗ ᓴᓗᒻᒪᖅᓴᐃᒍᑎᑦᓴᓄᑦ ᑲᖏᖅᓱᖏᓐᓂᒃ ᐊᓯᕈᓘᔭᖏᓐᓂᓪᓗ. 
ᐃᓱᒫᓗᓗᐊᖃᑦᑕᖅᑰᖏᒻᒪᑕ ᐅᑭᐅᖅᑕᖅᑐᒥᒃ. 

ᑐᓴᕆᐊᒃᑲᓐᓂᕈᒪᓂᐊᖅᑐᖓ ᐊᖏᖃᑎᒌᓐᓃᑦ ᖃᓄᐃᑉᐸᓪᓕᐊᓚᐅᕐᒪᖔᑕ ᐊᒻᒪᓗ ᖃᓄᐃᑦᑐᓂᒃ 
ᐸᕐᓇᐅᑎᖃᖅᓯᒪᒻᒪᖔᑦᓯ ᐊᑐᕐᓂᐊᕐᓗᒋᑦ ᑖᒃᑯᐊ ᑮᓇᐅᔭᐃᑦ. ᐊᐱᕆᓯᒪᒐᓗᐊᖅᑐᖓ ᖃᓄᖅ 
ᐊᑑᑎᐅᑦᓯᐊᕐᓂᐊᕐᒪᖔᑕ ᑮᓇᐅᔭᐃᑦ ᓯᕗᓪᓕᖅᐹᖏᓐᓂ ᐊᕐᕌᒍᓂᒃ ᑕᓪᓕᒪᓂᒃ. 
 
ᐅᖃᐅᓯᑦᓴᕐᓂ ᐅᖃᕋᑖᕋᕕᑦ, ᑮᓇᐅᔭᐃᑦ ᑐᓂᔭᐅᔪᑦ ᐊᔾᔨᓴᐃᓐᓇᖏᓐᓂᒃ ᓴᓂᕐᕙᐃᓂᐊᖅᑐᓯ ᐱᖁᑎᕐᔪᐊᓕᕆᓂᕐᒧᑦ 
ᐱᓕᕆᐊᓄᑦ. ᖃᐅᔨᒪᔪᐃᓐᓇᐅᒐᑦᑕ, ᐊᖏᔪᐊᓗᒻᒥᑦ ᐱᖁᑎᕐᔪᐊᓕᕆᓂᕐᒧᑦ ᐊᑲᐅᙱᓕᐅᕈᑎᖃᕋᑦᑕ ᓄᓇᕗᒻᒥ, 
ᑲᑕᒍᑎᒋᓕᕋᑦᑎᒍ. 
 
ᖃᐅᔨᒪᔪᖓ, ᐊᒻᒪᓗ ᐅᖃᐅᓯᕆᓚᐅᖅᑕᕗᑦ ᐃᓘᓐᓇᖏᓐᓄᑦ ᑮᓇᐅᔭᐃᑦ ᐊᑐᖅᑐᑦᓴᖏᓐᓂᒃ ᒐᕙᒪᒃᑯᓐᓄᑦ, ᒥᓂᔅᑕ 
ᑮᓇᐅᔭᓕᕆᔨᒃᑯᓐᓄᑦ ᐅᖃᓚᐅᕐᖓᑦ ᐅᖃᐅᓯᕐᖓᐅᑎᖏᓐᓂ 89 ᐳᓴᓐᑎᖏᑦ ᑮᓇᐅᔭᖅᑐᕈᑎᑦᓴᐃᑦ ᑐᕌᖓᓂᐊᕐᖓᑕ 
ᐊᐅᓚᑦᓯᔾᔪᑎᓄᑦ ᒪᑭᒪᐃᓐᓇᕈᑎᓄᓪᓗ, 11 ᐳᓴᓐᑎᑐᐃᓐᓇᖏᑦ ᐊᑭᑐᔫᑎᓄᑦ. ᖃᐅᔨᒪᔪᒍᑦ 
ᑮᓇᐅᔭᖅᑖᒃᑲᓐᓂᕆᐊᖃᕋᑦᑕ ᓇᐅᒃᑯᑐᐃᓐᓇᖅ, ᑭᓯᐊᓂ ᐱᖁᑎᕐᔪᐊᓕᕆᓂᖅ ᖃᐅᔨᓴᕐᓂᖅᐹᕆᒋᐊᖃᕐᓂᐊᖅᑕᕗᑦ 
ᐱᑐᖃᕈᖅᐸᓪᓕᐊᔪᑦ ᐱᐅᒍᓐᓃᖅᐸᓪᓕᐊᒻᒪᑕ ᐊᒻᒪᓗ ᐊᑭᑐᓂᖅᓴᐅᓕᓛᕐᖓᑕ ᓯᕗᓂᑦᑎᓐᓂ, ᐃᓘᓐᓇᑎᒃ ᑕᒪᒃᑯᐊ 
ᐱᓕᕆᐊᕆᒋᐊᓕᕗᑦ. 
 
ᑕᕝᕙᐅᑯᐊ ᐅᖃᐅᓯᑦᓴᒃᑲ, ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐲᑕᓴᓐ. ᐊᑎᓕᐅᖅᓯᒪᔪᖅᑕᖃᙱᒻᒪᑦ. ᑰᓕ. 
 
ᑰᓕ (ᑐᓵᔨᑎᒍᑦ): ᐅᖃᐅᓯᖃᒃᑲᓐᓂᕈᒪᒐᒪ, ᓯᐊᕈᐃ, ᐅᖃᐅᓯᕆᓪᓗᐊᑕᕈᒪᔭᕋ ᐅᖅᓱᐊᓗᓕᕆᓂᕐᒧᑦ ᐅᕝᕙᓗ 
ᐅᖅᓱᐊᓗᐃᑦ ᖃᓄᐃᓐᓂᖏᓐᓄᑦ ᑕᒫᓂ. 
 
ᐊᒥᓲᒻᒪᑕ ᑕᖅᑳᓂ ᐊᑲᐅᙱᓕᐅᕈᑎᖃᖅᑐᑦ, ᑭᓯᐊᓂ, ᐃᓱᒪᑦᓴᖅᓯᐅᕈᑎᒋᒋᐊᖃᓪᓚᕆᑦᑕᕗᑦ ᐅᖅᓱᐊᓗᓐᓂᒃ 
ᓂᐅᕕᖅᐸᖅᑐᓂᒃ. ᑭᓇᑐᐃᓐᓇᖅ ᐊᑲᐅᙱᓕᐅᕈᑎᖃᖅᑲᑦ, ᐱᓕᕆᕕᓯ ᖃᐅᔨᒋᐊᖃᑦᑕᕆᐊᓕᖏᑦ ᐊᒻᒪᓗ 
ᐅᖃᖃᑎᒋᔭᐅᓗᑎᒃ ᐊᑲᐅᙱᓕᐅᕈᑎᖃᖅᑐᑦ. ᑕᐃᒫᒃ ᑭᓯᐊᓂ ᖃᐅᔨᕙᓪᓕᐊᓂᐊᖅᑐᓯ ᐱᔾᔪᑎᓪᓚᑦᑖᖏᓐᓂᒃ 
ᐊᑲᐅᙱᓕᐅᕈᑎᐅᔪᑦ. 
 
ᐊᒻᒪᓗ G-2-ᒥ, ᐱᓕᕆᐊᖑᓂᐊᖅᑐᓄᑦ ᐸᕐᓇᐅᑎᓂ, ᐱᓕᕆᕕᓯ ᐃᑲᔪᕐᓂᐊᖅᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᒪᓕᓪᓗᒋᑦ ᐋᖅᑭᑦᓱᖅᓯᒪᔭᕗᑦ ᐊᒻᒪᓗ ᓴᖅᑭᔮᑦᓯᐊᖅᑐᒃᑯᑦ ᑐᕌᖓᓂᖃᑦᓯᐊᕐᓗᑎᒃ ᐱᓕᕆᕕᑦᑎᓐᓂ. ᑐᑭᓕᒃ 
ᓴᖅᑭᔮᑦᓯᐊᕆᐊᖃᖅᑐᓯ ᐊᒻᒪᓗ ᐱᓕᕆᐊᑦᓯᓐᓂᒃ ᑲᒪᑦᓯᐊᖅᐸᓪᓗᓯ. ᓱᒻᒪᑦ ᐱᓕᕆᕕᓯ ᑕᐃᒪᐃᓕᐅᙱᓚᑦ? 
 
ᐃᓄᐃᑦ ᖃᐅᔨᒪᔭᑐᖃᖏᑦ ᐅᖃᐅᓯᑐᐃᓐᓇᐅᖏᒻᒪᑦ. ᐊᑐᕐᓂᐊᕈᑦᑎᒍ ᐃᓄᐃᑦ ᖃᐅᔨᒪᔭᑐᖃᖏᑦ, ᑕᑯᓐᓇᕆᐊᓕᕗᑦ 
ᐃᓄᐃᑦ, ᑕᑯᓐᓇᕆᐊᓕᕗᑦ ᓂᐅᕕᖃᑦᑕᖅᑐᑦ ᐊᒻᒪᓗ ᖃᐅᔨᒐᓱᐊᕐᕕᒋᓗᒋᑦ ᑭᓲᒻᒪᖔᖅ ᐊᑲᐅᙱᓕᐅᕈᑎᐅᔪᖅ. 
ᓱᒻᒪᑦ ᐅᒥᐊᕐᓂ ᐊᐅᓚᐅᑎᖏᑦ ᐅᕝᕙᓗ ᐊᐅᓚᐅᑎᖏᑦ ᓱᕋᖃᑦᑕᖅᑲᑦ? 
 
ᐱᓕᕆᕕᓯ ᓱᓕᔪᖅᓴᕈᒪᙱᒐᐃᒻᒪᑕ ᐃᓄᓐᓂᒃ, ᓱᓕᔪᖅᓴᕈᓐᓃᖅᐸᓪᓕᐊᖃᑦᑕᖅᑐᑦ ᒐᕙᒪᒃᑯᓐᓂᒃ. ᖃᐅᔨᒪᔪᖓ 
ᒥᓂᔅᑕᐅᑉ ᑐᒡᓕᐊ ᐊᑲᐅᙱᓕᐅᕈᑎᖃᖅᓯᒪᑉᐸᑦ ᒑᓴᓖᕐᓗᒻᒥᒃ, ᖃᐅᔨᒋᐊᖅᑕᐅᒃᑲᐅᑎᒋᒐᔭᖅᑐᖅ ᑭᓱᒥᒃ 
ᐊᑲᐅᙱᓕᐅᕈᑎᐅᔪᖅ ᐱᔾᔪᑎᖃᕐᒪᖔᖅ. ᑲᙳᓇᒻᒪᕆᑦᑐᖅ ᐅᖃᐅᓯᐅᖏᓐᓇᖃᑦᑕᑎᓪᓗᒍ ᐃᓄᐃᑦ 
ᖃᐅᔨᒪᔭᑐᖃᖏᑦ ᐊᑐᖅᑕᐅᒐᑎᓪᓗ. 
 
ᐃᓐᓇᖅᑕᖃᐅᕐᖓᑦ ᑕᖅᑳᓂ. ᐃᒃᓯᕚᖃᑎᖃᕈᕕᑦ ᐃᓐᓇᕐᒥᒃ ᑲᖏᖅᖠᓂᕐᒥ, ᐅᖃᐅᑎᒐᔭᖅᑖᑎᑦ ᑭᓲᒻᒪᖔᖅ 
ᐊᑲᐅᙱᓕᐅᕈᑦ. $1,400 ᐱᓯᒪᓕᕇᖅᑕᕗᑦ, ᑭᓯᐊᓂ (ᑐᓵᔨᑎᒍᑦ) ᖃᐅᔨᒪᒋᐊᖃᖅᑐᑎᑦ (ᑐᓵᔨᑎᒎᙱᑦᑐᖅ)  

ᐅᖃᖃᑎᖃᖃᑦᑕᕆᐊᖃᕋᑦᓯ ᐃᓄᓐᓂᒃ ᓯᖁᒥᒍᔾᔭᐅᓯᒪᔪᓂᒃ ᐊᐅᓚᐅᑎᖏᓐᓂᒃ ᐱᓯᒪᒻᒪᑕ ᐊᑭᓖᒍᑎᒥᓂᖏᑕ 
ᓇᓕᖅᑲᖏᓐᓂᒃ ᓴᓇᔭᐅᒍᑎᒥᓂᖏᓐᓄᑦ ᐊᐅᓚᑎᖏᑕ. 
 
ᐅᖃᖃᑎᖃᖃᑦᑕᕆᐊᖃᖅᑐᓯ ᐃᓄᓐᓂᒃ ᑕᖅᑳᓃᑦᑐᓂᒃ ᐃᓱᒪᕙᓪᓕᐊᑐᐃᓐᓇᕆᐊᖃᕐᖓᑕ ᒐᕙᒪᒃᑯᑦ 
ᐃᑉᐱᒍᓱᙱᓐᓂᖏᓐᓂᒃ, ᐅᕝᕙᓗ ᐃᓱᒪᓕᕐᓂᐊᖅᑐᑦ ᐅᕙᑦᑎᓐᓂᒃ ᐱᓕᕆᓱᕆᑦᓯᒍᓐᓃᕐᓗᑎᒃ ᐅᕝᕙᓗ 
ᐊᑲᐅᙱᓕᐅᕈᑎᖃᙱᑦᓯᐊᒻᒪᕆᓐᓂᖓᓂᒃ. 
 
ᐃᓄᐃᑦ ᑕᐃᒫᒃ ᐃᓱᒪᖃᓕᖅᐸᓪᓕᐊᔪᑦ ᑕᖅᑳᓂ. ᐅᖃᐅᓯᖃᖅᐸᑦᑐᑕ ᐅᐱᒋᔭᖃᕐᓂᕋᖅᑐᑕ ᐃᓄᓐᓂᒃ ᑭᓯᐊᓂᑦᑕᐅᖅ 
ᓈᓚᑦᑕᐅᒐᑎᒃ, (ᑐᓵᔨᑎᒎᙱᑦᑐᖅ) ᐱᕙᓪᓕᐊᔪᓕᕆᔨᓄᑦ ᑐᓴᖅᑎᑦᓯᒍᑎᒃᑰᖏᑦᑐᖅ. ᑐᓴᐅᒪᖃᑎᒌᓐᓂᖅ ᑐᑭᖃᖅᑐᖅ 
ᑲᑎᖃᑎᒋᕙᓪᓗᒋᑦ ᐊᑐᕆᐊᕐᒥ, ᑲᑎᒪᕕᒻᒥ, ᑲᑎᒪᔪᓂ, ᓈᓚᐅᑎᒃᑯᑦ, ᐅᖄᓚᐅᑎᒃᑯᑦ, ᐊᓯᖏᓪᓗ, ᐅᕝᕙᓗ 
ᐅᐸᖃᑦᑕᕐᓂᒃᑯᑦ ᐊᖑᓇᓱᑦᑐᓕᕆᔨᒃᑯᑦ ᑲᑎᒪᓂᖏᓐᓄᑦ, ᕼᐊᒻᓚᒃᑯᑦ ᑲᑎᒪᓂᖏᓐᓄᑦ, (ᑐᓵᔨᑎᒍᑦ) ᕼᐊᒻᓚᒃᑯᑦ 
ᑲᑎᒪᓂᖏᓐᓄᑦ ᐅᐸᖃᑦᑕᕐᓗᓯ ᖃᐅᔨᒐᓱᐊᕐᓗᓯ ᖃᓄᐃᑦᑐᓂᒃ ᐊᑲᐅᙱᓕᐅᕈᑎᖃᕐᒪᖔᑕ ᒑᓴᓖ ᒥᑦᓵᓄᑦ. 
 
ᒐᕙᒪᑦᓯᐊᖑᓂᐊᕈᑦᑕ, ᐋᖅᑭᑦᓱᐃᒐᓱᐊᕆᐊᖃᖅᑐᒍᑦ ᑐᓴᑐᐊᕈᑦᑎᒍ ᐊᑲᐅᙱᓕᐅᕈᑕᐅᔪᖅ. ᐊᒥᓲᓗᐊᕐᖓᑕ 
ᐊᑲᐅᙱᓕᐅᕈᑎᖃᓕᖅᓯᒪᔪᑦ ᖃᒧᑕᐅᔭᖏᓐᓂᒃ. 
 
ᐃᒃᓯᕙᐅᑖᖅ, ᐅᖃᐅᓯᕆᒋᐊᒃᑲᓐᓂᕈᒪᖅᑲᐅᔭᒃᑲ ᐊᑲᐅᙱᓕᐅᕈᑕᐅᓯᒪᔪᑦ ᑕᒫᓂ, ᐊᒻᒪᓗ ᐃᓚᒋᐊᕈᒪᖅᑲᐅᒐᒃᑭᑦ 
ᒪᑐᐃᕈᑎᒋᖅᑲᐅᔭᒃᑲ. 
 
ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᑰᓕ. ᑲᑦᑐᒃ. 
 
ᑲᑦᑐᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. $400 ᒥᓕᐊᓐ ᑮᓇᐅᔭᕋᓴᒻᒪᕆᐊᓗᐃᑦ ᐱᓕᕆᕕᖓᓄᑦ ᐊᒻᒪᓗ 
ᖁᕕᐊᑦᑐᖓ ᖄᒃᑲᓐᓂᖓᒍᑦ ᑮᓇᐅᔭᖅᑖᕐᓂᐊᕐᖓᑕ. 
 
ᑮᓇᐅᔭᖅ ᐊᔪᕐᓇᖅᑐᒻᒪᕆᐅᒻᒪᑦ ᓄᓇᓕᓐᓂ ᐊᒻᒪᓗ ᐊᒥᓲᒻᒪᑕ ᐱᔭᕆᐊᓕᖏᑦ ᓄᓇᓖᑦ. ᕼᐊᒻᓚᐃᑦ ᐊᒥᓱᐊᓗᓐᓂᒃ 
ᐱᔭᑦᓴᖃᖅᑐᑎᒃ, ᑭᓯᐊᓂ ᓈᒻᒪᖏᑦᑐᓂᒃ ᑮᓇᐅᔭᖃᖅᑎᑕᐅᕙᑦᑐᑦ ᐊᐅᓚᑦᓯᔾᔪᑎᑦᓴᓂᒃ, ᓈᒻᒪᑦᓴᖏᑦᑐᖓ 
$1,075,000-ᓂᒃ ᑮᓇᐅᔭᖅᑖᖅᑎᑕᐅᓂᐊᕐᓂᖏᓐᓄᑦ ᕼᐊᒻᓚᐃᑦ. 
 
ᐃᓚᖏᑦ ᕼᐊᒻᓚᒃᑯᓐᓂ ᐃᖅᑲᓇᐃᔭᖅᑏᑦ ᐃᑲᔫᓯᐊᖅᑖᖃᑦᑕᙱᓗᐊᕐᖓᑕ, ᐊᒻᒪᓗ ᓄᓇᕗᑦ ᒐᕙᒪᒃᑯᖏᑕ 
ᐃᖅᑲᓇᐃᔭᖅᑎᖏᑦ ᐊᒻᒪᓗ ᕼᐊᒻᓚᒃᑯᑦ ᐃᖅᑲᓇᐃᔭᖅᑎᖏᑦ ᑕᐃᒫᑦᓴᐃᓐᓇᖅ ᑮᓇᐅᔾᔭᑦᓴᒋᐊᓖᑦ ᐊᒻᒪᓗ 
ᐃᑲᔫᓯᐊᖅᑖᖅᐸᓪᓗᑎᒃ. ᕼᐊᒻᓚᒃᑯᑦ ᐃᖅᑲᓇᐃᔭᖅᑎᖏᑦ ᑮᓇᐅᔭᖅᑎᒍᑦ ᐃᑲᔪᖅᑕᐅᓂᖅᓴᐅᒋᐊᓖᑦ ᒐᕙᒪᒃᑯᓐᓂᒃ, 
ᑭᓯᐊᓂ ᑐᓴᖅᓯᒪᔪᖓ ᕿᒥᕐᕈᔭᐅᓂᐊᕐᓂᖏᓐᓂᒃ ᕼᐊᒻᓚᒃᑯᑦ ᐱᔭᕆᐊᓕᖏᓐᓂᒃ ᐱᖃᑦᑕᕋᓗᐊᕐᒪᖔᑕ. 
ᒪᓕᒐᓕᐅᖅᑎᐅᖃᑎᒐ ᐅᖃᕋᑖᕐᖓᑦ, ᓱᓕᔪᖅᓴᕋᒪ ᒑᓴᓖᕐᓗᒻᒥᒃ ᐊᑲᐅᙱᓕᐅᕈᑎᖃᕋᑦᑕ ᐊᒻᒪᓗ ᐅᒥᐊᖏᓐᓄᑦ 
ᐊᐅᓚᐅᔾᔮᐸᒻᒪᑕ ᐅᕝᕙᓗ ᖃᒧᑕᐅᔭᕐᓂ ᐊᐅᓚᐅᔾᔮᐸᒻᒪᑕ ᓄᓇᓕᓐᓂ. 
 
ᑕᐃᒫᑦᓴᐃᓐᓇᖅ ᐊᑲᐅᙱᓕᐅᕈᑎᖃᖅᑐᒍᑦ ᓄᓇᑦᑎᓐᓂ. ᒫᓐᓇᒫᖑᓚᐅᖅᑐᖅ, ᒪᕐᕉᒃ ᑭᒡᒐᑐᖅᑕᓐᓂ 
ᐅᖄᓚᓚᐅᕐᖓᑎᒃ ᓱᓕᒃᑲᓐᓂᖅ ᐊᐅᓚᐅᑎᖏᓐᓂᒃ ᓱᕋᐅᔾᔨᔪᖃᖃᑦᑕᖅᑐᖅ. ᓄᓕᐊᕐᒪ ᓄᑲᖓᑕ ᐅᐃᖓ 
ᐸᖅᓵᖅᑕᐅᒋᐊᖃᓚᐅᖅᑐᖅ ᐊᐅᓚᐅᑎᕐᓗᓕᕐᓂᕐᖓᑦ ᐊᖑᓇᓱᒋᐊᖅᓯᒪᓪᓗᓂ. ᐅᖃᕋᓱᑦᑐᖓ ᒑᓴᓖᓂᒃ 
ᐃᓱᒫᓘᑎᖃᓪᓚᕆᑦᑐᑦ. ᐃᑯᒪᖏᓐᓂᒃ ᐱᔾᔪᑎᖃᑐᐃᓐᓇᖏᑦᑐᑦ. 
 
ᐅᖃᐅᓯᕆᒍᒪᖅᑲᐅᔭᕋ ᐅᕝᕙᓗ ᐅᖃᐅᓯᕆᒋᐊᒃᑲᓐᓂᕐᓗᒍ ᐊᑲᐅᙱᓕᐅᕈᑎᖃᓪᓚᕆᓐᓂᕗᑦ. ᒪᕐᕉᒃ ᑕᕝᕙᓂ 
ᐱᓇᓱᐊᕈᓯᕐᒥ ᐊᐅᓚᐅᑎᕐᓗᓕᖅᓯᒪᔫᒃ ᐊᒻᒪᓗ ᑕᒪᓐᓇ ᐃᓱᒫᓗᓐᓇᑐᓪᓚᕆᒃ. ᑖᒃᑯᐊᓗ ᐱᖁᑏᑦ ᐊᑭᑭᑦᑑᒐᑎᒃ.  

ᕿᒧᑦᓯᖃᕈᓐᓃᕋᑦᑕ ᐅᓪᓗᒥᐅᓕᖅᑐᖅ, ᑕᑎᖃᕆᐊᖃᓕᕋᑦᑕ ᖃᒧᑕᐅᔭᕐᓂᒃ ᐊᓯᖏᓐᓂᓪᓗ ᐃᖏᕐᕋᔾᔪᑎᓂᒃ. ᕿᒻᒦᑦ 
ᐱᓱᕋᔭᑐᐃᓐᓇᓕᖅᑐᑦ. ᕿᒧᑦᓯᕈᑕᐅᒍᓐᓇᕋᑎᒃ. ᐊᑦᑕᓇᖅᑐᒦᒍᓐᓇᓂᕐᒧᑦ ᐃᓱᒫᓗᓐᓇᓕᕐᖓᑦ. ᐅᖃᐅᓯᑦᓴᑐᐃᓐᓇᖅ, 
ᐃᒃᓯᕙᐅᑖᖅ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᑲᑦᑐᒃ. ᐊᑎᓕᐅᖅᓯᒪᔪᖅᑕᖃᙱᒻᒪᑦ. ᐊᐱᖅᑯᑎᑦᓴᖃᕈᑦᓯ ᐱᓕᕆᐊᖃᕐᓂᑎᓐᓂ 
ᐊᑐᓂᑦ ᒪᑉᐱᒐᕐᓂᒃ, ᐱᕕᖃᕐᓂᐊᖅᑐᓯ ᓱᓕ. ᒪᑉᐱᒐᖅ J-5, ᐊᖏᔪᖅᑳᖃᕐᕕᒃ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᓚᖓᑦ ᐊᑲᐅᙱᓕᐅᕈᑎᐅᔪᖅ ᐃᖅᑲᓇᐃᔮᕆᓯᒪᔭᕗᑦ ᕼᐊᒻᓚᒃᑯᓐᓂ 
ᐊᑦᓱᕉᑎᖃᖃᑦᑕᕐᓂᖅ ᑮᓇᐅᔭᓕᕆᓂᕐᒧᑦ ᐊᒻᒪᓗ ᓵᒋᐊᖃᖃᑦᑕᖅᓯᒪᔪᒍᑦ ᐱᓕᕆᕕᑦᓯᓐᓄᑦ ᐃᑲᔪᖅᑕᐅᒍᒪᓪᓗᑕ 
ᐊᑲᐅᙱᓕᐅᕈᑎᕗᑦ ᐋᖅᑭᑦᓱᖅᑕᐅᖁᓪᓗᒋᑦ. 
 
ᖃᐅᔨᒪᔭᒃᑯᑦ ᐊᕐᕌᒎᒃ ᒪᕐᕉᒃ ᓈᓯᒪᓕᖅᑑᒃ ᐊᑲᐅᙱᓕᐅᕈᑎᖃᖅᑎᓪᓗᑕ ᐃᖃᓗᑦᑑᑦᑎᐊᕐᒥ, ᐃᖅᑲᓇᐃᔮᑦᓯᓐᓂᒃ, 
ᐃᓐᓄᑦᑕᐅᓯᒪᔪᖃᓚᐅᙱᒻᒪᑦ ᐃᖅᑲᓇᐃᔮᑦ. ᑕᐃᒎᓯᖏᑦ ᐊᑐᕐᓗᒋᑦ, ᕼᐊᒻᓚᒃᑯᑦ ᐃᑲᔪᖅᑎᑦᓴᖏᓐᓂᒃ. ᐱᓕᕆᕕᓯ 
ᑮᓇᐅᔭᖅᑕᖃᖅᑲᑦ ᐅᕝᕙᓗ ᐃᖅᑲᓇᐃᔭᖅᑎᓂᒃ ᐊᑐᓂᑦ ᐊᕕᑦᑐᖅᓯᒪᕕᐅᔪᑦ ᑎᑎᕋᕐᕕᖏᓐᓂ 
ᐃᖅᑲᓇᐃᔭᖅᑎᑦᓴᖅᓯᐅᕈᓐᓇᖅᑐᓂᒃ ᑮᓇᐅᔭᓕᕆᓂᕐᒧᑦ ᐱᔪᓐᓇᕐᓂᖃᖅᑐᓂᒃ ᐊᒻᒪᓗ ᐋᖅᑭᐅᒪᔾᔪᑎᓂᒃ 
ᐸᕐᓇᐅᒍᓐᓇᖅᑐᓂᒃ, ᐱᓕᒻᒪᑦᓴᐃᒍᓐᓇᖅᑐᓂᒃ ᓄᓇᓕᓐᓂ ᒐᕙᒪᒃᑯᖏᓐᓄᑦ ᐃᑲᔪᕈᓐᓇᖅᑐᓂᓪᓗ ᐋᖅᑭᑦᓱᐃᓂᕐᒧᑦ 
ᐊᒻᒪᓗ ᐸᕐᓇᑦᑕᐅᔪᓐᓇᖅᑐᑦ ᖃᑭᒋᐊᕐᓂᕐᒧᑦ ᑎᒥᐅᔪᒥᒃ ᐸᕐᓇᐅᑎᓂᒃ. 
 
ᓯᕗᓂᐊᒍᑦ, ᑕᒪᐅᙵᓚᐅᕋᑎᒃ, ᐃᖅᑲᓇᐃᔭᖃᑎᖃᕈᓐᓇᖅᑐᓂᒃ ᓴᖑᑎᑦᓯᒍᓐᓇᕐᓗᑎᒃ ᖃᓄᐃᑉᐸᓪᓕᐊᓂᐅᔪᓂᒃ 
ᓄᓇᓕᖏᓐᓂ ᐊᖏᓪᓕᓗᐊᓚᐅᖅᑎᓐᓇᒋᑦ ᐊᑲᐅᙱᓕᐅᕈᑎᖏᑦ ᐅᕝᕙᓗ ᐋᖅᑭᑦᓱᐃᒃᑲᓐᓂᕆᐊᖃᓚᐅᖅᑎᓐᓇᒋᑦ 
ᐊᑭᓕᑦᓴᖃᕈᓐᓃᕋᓱᐊᕐᓗᑎᒃ ᐱᓕᕆᐊᖑᓂᐊᖅᑐᓂᒃ ᐸᕐᓇᐅᑎᓂᒃ. ᑕᒪᓐᓇ ᐱᒻᒪᕆᐅᒐᔭᖅᑐᖅ ᐃᖅᑲᓇᐃᔮᖅ 
ᓇᓪᓕᐊᓂᑐᐃᓐᓇᖅ ᐊᕕᑦᑐᖅᓯᒪᕕᐅᔪᓂ ᑎᑎᕋᕐᕕᖏᓐᓂ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᖅᑲᓇᐃᔭᖅᑎᖃᖅᑐᒍᑦ ᑕᐃᒪᐃᑦᑐᓂᒃ 
ᐊᕕᑦᑐᖅᓯᒪᕕᐅᔪᓂ ᑎᑎᕋᕐᕕᑎᓐᓂ. 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᖅᑕᕋ ᒥᓂᔅᑕ ᑭᓯᐊᓂ ᑕᐃᒪᐃᑦᑐᒥᒃ ᐃᖅᑲᓇᐃᔭᖅᑎᖃᙱᑉᐸᑕ, 
ᐃᓐᓄᑦᑕᐅᓯᒪᙱᑉᐸᑦ, ᑕᐃᒪᙵᓕᒫᖅ ᐃᖅᑲᓇᐃᔮᑦᓴᐃᑦ ᐃᓐᓄᑦᑕᐅᓯᒪᐃᓐᓇᖏᒻᒪᑕ. ᖃᓄᖅ ᐃᑲᔪᕋᔭᖅᑭᑦ 
ᕼᐊᒻᓚᓂᒃ ᐱᓕᕆᕕᓯ ᑐᒃᓯᕋᕐᕕᐅᓐᓂᖅᑲᑕ, ᐃᖅᑲᓇᐃᔭᖅᑎᖃᙱᓪᓗᓯ ᐱᓕᕆᕕᑦᓯᓐᓂ, ᐃᓐᓄᑦᑕᐅᓯᒪᓐᓂᖏᑉᐸᑦ 
ᐃᑲᔪᖅᑎᑦᓴᒥᒃ? ᐊᓯᐊᓃᙶᖅᑐᒥᒃ ᐊᕕᑦᑐᖅᓯᒪᕕᐅᔪᒥᒃ ᑎᑭᑎᑦᓯᒐᔭᖅᑭᓯ, ᑳᓐᑐᕌᑎᒍᓪᓘᓐᓃᑦ ᑮᓇᐅᔭᓕᕆᔨᓂᒃ 
ᓇᒻᒥᓂᖃᖅᑎᐅᔪᓂᒃ, ᐅᕝᕙᓗ ᐊᐅᓚᑦᓯᔨᓂᒃ ᓇᒻᒥᓂᖃᖅᑎᐅᔪᓂᒃ ᐃᑲᔪᕆᐊᕈᓐᓇᖅᑐᓂᒃ ᕼᐊᒻᓚᒃᑯᓐᓄᑦ? 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᖅᑲᓇᐃᔭᖅᑎᖃᕐᓂᖏᑉᐸᑦ ᐊᖏᔪᖅᑳᖃᕐᕕᒻᒥ 
ᐃᖅᑲᓇᐃᔭᖅᑎᒥᒃ ᐊᑐᐃᓐᓇᐅᑦᓯᐊᕈᓐᓇᖅᑐᑦ ᐃᑲᔪᕆᐊᖅᑐᕈᓐᓇᕐᓗᑎᒃ ᑭᖑᕝᕕᖅᓯᓯᒪᑲᐃᓐᓇᕈᓐᓇᕐᓗᑎᒃ 
ᐃᖅᑲᓇᐃᔮᑦᓴᖅ ᐃᓐᓄᑦᑕᐅᓚᐅᖅᑎᓐᓇᒍ. ᓄᓇᓖᑦ ᐃᑲᔪᖅᑕᐅᒋᐊᖃᖅᑲᑕ, ᐊᖏᔪᖅᑳᖃᕐᕕᒻᒥ ᐃᖅᑲᓇᐃᔭᖅᑏᑦ 
ᐊᑐᐃᓐᓇᐅᖏᓐᓇᖅᑐᑦ ᑭᖑᕝᕕᖅᓯᓯᒪᒋᐊᖅᑐᕈᓐᓇᕐᓗᑎᒃ, ᐊᒻᒪᓗ ᐃᖅᑲᓇᐃᔭᑲᐃᓐᓇᕈᓐᓇᖅᑐᑎᒃ ᕼᐊᒻᓚᒃᑯᓐᓂ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. 2003-ᒥ ᕼᐊᒻᓚᒃᑯᖏᑦ ᐃᖃᓗᑦᑑᑦᑎᐊᕐᒥ ᐊᑦᓱᕈᕐᓇᖅᑐᒃᑰᖅᑎᓪᓗᒋᑦ, 
ᐃᑲᔪᕆᐊᖅᑕᐅᒍᒪᓚᐅᖅᓯᒪᒐᑦᑕ ᐱᓕᕆᕕᑦᓯᓐᓂᒃ ᐊᕕᑦᑐᖅᓯᒪᕕᒻᒦᖔᖅᑐᒥᒃ, ᐊᒻᒪᓗ ᐃᖅᑲᓇᐃᔮᖅ 
ᐃᓐᓄᑦᑕᐅᓯᒪᓚᐅᖅᓯᒪᙱᑦᑐᖅ, ᐅᑕᖅᑭᒋᐊᖃᓕᓚᐅᖅᑐᒍᑦ ᕿᑭᖅᑖᓗᒻᒦᖔᖅᑐᒥᒃ ᐊᑐᐃᓐᓇᕈᖅᓰᓪᓗᑕ, 
ᕿᑎᕐᒥᐅᓅᕈᓐᓇᖅᑐᒥᒃ. 
 
ᑕᖅᑭᓂᒃ ᐱᖓᓱᓂᒃ ᐅᑕᖅᑭᓚᐅᖅᑰᖅᑐᒍᑦ ᐃᖅᑲᓇᐃᔭᖅᑎ ᑎᑭᒍᓐᓇᖅᓯᑕᐃᓐᓇᖅᑐᓂ ᕿᑎᕐᒥᐅᓄᑦ 
ᐃᑲᔪᕆᐊᕐᓗᓂ, ᐃᖅᑲᓇᐃᔭᑐᐃᓐᓇᓚᐅᖅᑐᖅ ᓄᓇᕗᑦ ᒐᕙᒪᒃᑯᖏᑕ ᑎᑎᕋᕐᕕᖓᓂ, ᕼᐊᒻᓚᒃᑯᑦ ᑎᑎᕋᕐᕕᖓᓂ 
ᐃᖅᑲᓇᐃᔭᕆᐊᖅᑐᓗᐊᓚᐅᖅᓯᒪᙱᑦᑐᖅ. 
 
ᐃᒪᓐᓇ ᐅᖃᕋᓱᐊᖅᑐᖓ, ᐃᖅᑲᓇᐃᔭᖅᑎᖃᕆᐊᖃᖅᑐᓯ ᐊᕕᑦᑐᖅᓯᒪᕕᑦ ᑎᑎᕋᕐᕕᖏᓐᓂ ᐱᔭᑦᓴᑐᐊᖃᕐᓗᓂ 
ᐃᑲᔪᕆᐊᖃᑦᑕᓂᕐᒧᑦ ᕼᐊᒻᓚᓂᒃ, ᐃᑲᕐᕋᑦ 24 ᐅᓪᓗᐃᑦ 7 ᐊᑐᐃᓐᓇᐅᖏᓐᓇᖅᑐᒥᒃ, ᑕᐃᒫᑎᒋᐊᓘᙱᑦᑑᒐᓗᐊᖅ 
ᑭᓯᐊᓂ ᐊᑐᐃᓐᓇᐅᒍᓐᓇᕐᓗᓂ ᐃᑲᔪᖅᑕᐅᔪᖃᕆᐊᖃᖅᑎᓪᓗᒍ, ᐅᖄᓚᒋᐊᑐᙱᓪᓗᑎᒃ ᐊᓯᐊᓄᑦ 
ᐊᕕᑦᑐᖅᓯᒪᕕᒻᒦᑦᑐᒧᑦ ᐅᕝᕙᓗ ᑳᓐᑐᕌᑎᒍᑦ ᐃᖅᑲᓇᐃᔭᖅᑎᑦᓯᒋᐊᑐᙱᓪᓗᑎᒃ. 
 
ᐱᒻᒪᕆᐅᓱᕆᒐᒃᑯ, ᐊᒥᓲᓗᐊᕐᖓᑕ ᕼᐊᒻᓚᐃᑦ ᑐᓴᖃᑦᑕᖅᑕᕗᑦ ᐱᕙᓪᓕᐊᔪᑎᒍᑦ, ᑮᓇᐅᔭᖅᑎᒍᑦ 
ᐊᑲᐅᙱᓕᐅᕈᑎᖃᖅᑐᑦ. ᐃᖅᑲᓇᐃᔭᖅᑎᑕᖃᕆᐊᓕᒃ ᐃᓘᓐᓇᖏᓐᓂ ᐊᕕᑦᑐᖅᓯᒪᕕᐅᔪᓂ ᑕᐃᒪᙵᓕᒫᖅ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ ᒥᔅᑕ ᐲᑕᓴᓐ. ᒥᔅᑕ ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐃᖅᑲᓇᐃᔮᑦᓴᓕᒫᑦ ᐃᓐᓄᑦᑕᐅᓯᒪᔪᑦ ᐊᒻᒪᓗ 
ᒫᓐᓇᐅᔪᖅ, ᐃᖅᑲᓇᐃᔭᖅᑏᑦ ᐃᑲᔪᖃᑦᑕᕈᓐᓇᓂᖅᓴᐅᓕᖅᑐᑦ ᓄᓇᓕᓐᓂ ᒐᕙᒪᓄᑦ 
ᐊᑭᓕᑦᓴᑖᓗᐊᓚᐅᙱᓐᓂᖏᓐᓂ. ᐊᑲᐅᙱᓕᐅᕈᑎᐅᔪᑦ ᓴᖅᑭᓚᐅᙱᓐᓂᖏᓐᓂ. ᖃᒪᓂᑦᑐᐊᕐᒥ, ᑎᑎᕋᕐᕕᖃᖅᑐᒍᑦ 
ᐃᑲᔪᖅᐸᑦᑐᓂᒃ ᓄᓇᓕᓐᓂ ᒐᕙᒪᓂᒃ, ᖃᐅᔨᒐᓱᐊᖃᑦᑕᕈᓐᓇᖅᑐᑦ ᐊᑲᐅᙱᓕᐅᕈᑎᓂᒃ ᓴᖅᑭᓚᐅᙱᓐᓂᖏᓐᓂ. 
ᑎᑎᕋᕐᕕᕗᑦ ᐃᑲᔪᖅᓯᖃᑦᑕᖅᑐᑦ, ᐃᖅᑲᓇᐃᔭᖅᑎᑭᔅᓴᕈᒪᙱᑦᑐᒍᑦ ᐊᑯᓂ ᖃᖓᑐᐃᓐᓇᖅ ᐊᒻᒪᓗ 
ᐃᓐᓄᑦᓯᒪᒐᓱᐊᖏᓐᓇᖅᑕᕗᑦ. ᖁᔭᓐᓇᒦᒃ, ᐃᒃᓯᕙᐅᑖᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐲᑕᓴᓐ. ᐱᔭᕇᖅᑮᑦ? ᐊᑎᓕᐅᖅᓯᒪᔪᖅᑕᖃᕈᓐᓃᕐᖓᑦ. ᒪᑉᐱᒐᖅ J-5. ᓄᓇᓕᓐᓂ 
ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ. ᐱᓕᕆᕕᒻᒧᑦ ᓇᐃᓈᖅᓯᒪᔪᑦ. ᐊᖏᔪᖅᑳᖃᕐᕕᒻᒧᑦ. ᑲᑎᓪᓗᒋᑦ. ᐊᐅᓪᓚᔾᔪᑎᓄᑦ 
ᒪᑭᒪᐃᓐᓇᕈᑎᓄᓪᓗ. $8,628,000. ᐊᖏᖅᐱᓰ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐃᒃᓯᕙᐅᑕᖅ: ᐊᖏᖅᑐᑦ. ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᑦ. ᐱᓕᕆᕕᒻᒧᑦ ᓇᐃᓈᖅᓯᒪᔪᑦ. ᓄᓇᓕᓐᓂ 
ᐃᑲᔪᕐᓂᕐᒧᑦ, ᐱᔾᔪᑎᒋᓪᓗᒋᑦ J-7, J-8, J-9. ᑲᑎᓕᒫᖅᑐᒋᑦ ᐊᐅᓚᔾᔪᑎᓄᑦ ᒪᑭᒪᐃᓐᓇᕈᑎᓄᓪᓗ $49,710.00. 
ᐊᖏᖅᐱᓰ? ᒥᔅᑕ ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐅᖃᐅᓯᖃᕈᒪᒐᒪ, ᐱᔾᔪᑎᒋᓪᓗᒋᑦ ᑭᓈᓗᓕᕆᓂᕐᒧᑦ ᐃᒪᓕᕆᓂᕐᒧᓪᓗ 
ᑮᓇᐅᔭᖃᖅᑎᑦᓯᒍᑎᓂᒃ. ᑕᕝᕘᓈᖅᐸᓪᓚᐃᔪᑦ ᐱᓕᕆᐊᑎᒍᑦ. ᐃᒪᓕᕆᓂᕐᒧᑦ ᑭᓈᓗᓕᕆᓂᕐᒧᓪᓗ 
ᑮᓇᐅᔭᖃᖅᑎᑦᓯᒍᑎᑦ. ᓄᓇᓕᓐᓂ ᓲᕐᓗ, ᑭᓈᓗᖃᕐᕕᖏᑦ ᐊᒻᒪᓗ ᐊᑦᓯᕕᖏᑦ ᐅᖓᓯᓪᓕᕙᓪᓕᐊᑐᐃᓐᓇᖅᑐᑦ 
ᓄᓇᓕᓐᓂᒃ ᐊᒻᒪᓗ ᑮᓇᐅᔭᐃᑦ ᐊᒥᓱᕐᖑᐸᓪᓕᐊᒐᑎᒃ ᐊᒻᒪᓗ ᐅᔾᔨᕆᔭᕐᔫᔮᖏᑦᑐᑦ ᐊᒻᒪᓗ ᓱᓇᒃᑯᑖᖏᑦ 
ᑐᒃᓯᕋᖅᓯᒪᔭᖏᑦ ᐊᕐᕌᒍᓄᑦ ᑕᓪᓕᒪᓄᑦ 7-ᓄᓪᓗ ᐊᑭᑐᔫᑎᓄᑦ ᐸᕐᓇᐅᑎᓅᖅᑕᐅᓯᒪᔪᑦ. 

ᓄᓇᓖᑦ ᐊᑦᓯᕕᖏᑦ ᐅᖓᓯᓪᓕᕙᓪᓕᐊᑐᐃᓐᓇᖅᑐᑦ ᓄᓇᓕᖏᓐᓂᒃ ᐊᒻᒪᓗ ᓴᓕᒍᖃᑦᑕᕆᐊᖃᖅᑐᒋᑦ ᐊᑐᕆᐊᖏᑦ 
ᐅᐸᒐᑦᓴᐅᖏᓐᓇᖁᓪᓗᒋᑦ. ᖃᓄᕐᓕ ᒥᓂᔅᑕ ᑭᐅᔪᓐᓇᖅᑲ ᓈᒻᒪᑦᑐᓂᒃ ᑮᓇᐅᔭᖃᖅᑎᑦᓯᒍᓐᓇᕐᒪᖔᖅ. ᑲᖏᖅᖠᓂᕐᒥ, 
ᓄᓇᓯᐅᑎᖅᐸᐅᔭᐃᑦ ᓈᒻᒪᔾᔮᖏᑦᑐᑦ ᐊᑐᕆᐊᓕᕆᔾᔪᑏᑦ ᐅᐸᒐᑦᓴᐅᒍᓐᓇᖁᓪᓗᒍ ᐊᑦᓯᕕᒃ ᐅᖓᓯᑦᑐᐊᓘᒻᒪᑦ 
ᓄᓇᓕᓐᓂᒃ. 
 
ᐃᒃᓯᕙᐅᑕᖅ: ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᐱᕐᖔᖑᓂᐊᖅᑐᒥ, 
ᐃᖅᑲᓇᐃᔭᖃᑎᒋᑦᓯᐊᕈᒪᓂᐊᖅᑕᕗᑦ ᓄᓇᓕᓐᓂ ᒐᕙᒪᐃᑦ ᐃᒪᓕᕆᓂᕐᒧᑦ ᑭᓈᓗᓕᕆᓂᕐᒧᓪᓗ ᐱᔨᑦᓯᕋᐅᑎᖏᓐᓄᑦ. 
 
ᐃᓚᖏᑦ ᐱᔨᑦᓯᕋᕐᓂᖏᑦ ᑭᖑᕙᓯᓗᐊᓕᕐᖓᑕ ᓄᓇᕗᒻᒥ. ᓴᓇᔭᐅᒋᐊᖃᖅᓯᒪᓪᓗᑎᒃ ᐅᑯᓂᐊᓗᒃ. 
ᑮᓇᐅᔭᖅᑕᖃᙱᓗᐊᖅᓯᒪᓂᖓᓄᑦ, ᑮᓇᐅᔭᖃᖅᑎᑦᓯᒍᓐᓇᖅᓯᒪᙱᓇᑦᑕ ᑭᓯᐊᓂᑦᑕᐅᖅ ᐊᕐᕌᒍᓄᑦ ᑕᓪᓕᒪᓄᑦ 
ᐊᑭᑐᔫᑎᓄᑦ ᐸᕐᓇᐅᑎᓂ, ᖁᕕᐊᑦᑐᒍᑦ ᐱᓕᕆᐊᖃᖅᐸᓪᓕᐊᒍᓐᓇᕋᑦᑕ ᐊᑦᓱᕈᕐᓇᖃᑦᑕᖅᓯᒪᔪᓂᒃ. 
 
ᐃᓚᖏᓐᓂ ᓄᓇᓕᓐᓂ, ᖄᒃᑲᓐᓂᐊᓗᐊᒍᑦ ᐊᑦᓱᕈᕐᓇᖅᑐᒃᑰᖃᑦᑕᕐᖓᑕ, ᐅᕝᕙᓗ ᐊᑲᐅᙱᓕᐅᕈᑎᖃᖅᑐᑎᒃ, 
ᐃᖅᑲᓇᐃᔭᖅᑎᕗᑦ ᐊᒻᒪᓗ ᐱᓕᕆᕕᕗᑦ ᐃᖅᑲᓇᐃᔭᖃᑎᖃᕈᓐᓇᖅᑐᑦ ᓄᓇᓕᓐᓂᒃ. ᐅᐱᕐᖔᖅ, 
ᐱᓕᕆᖃᑎᖃᕐᓂᐊᖅᑐᒍᑦ ᓄᓇᓕᓐᓂᒃ ᓇᓗᓇᐃᔭᐃᖃᑎᒋᓗᒋᑦ ᐱᔭᕆᐊᓕᖏᓐᓂᒃ. ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᑰᓕ. 
 
ᑰᓕ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐱᓕᕆᐊᕆᓚᐅᖅᑕᕗᑦ ᐅᑭᐊᑦᓵᖅ ᐊᑭᑐᔫᑎᓄᑦ 
ᑮᓇᐅᔭᖅᑐᕈᑎᑦᓴᓕᕆᑎᓪᓗᑕ, ᑭᓯᐊᓂ ᐊᑐᐊᒐᖅ ᑐᑭᓯᓇᑦᓯᐊᖅᑐᒥᒃ ᓇᓗᓇᐃᔭᖅᑕᐅᒋᐊᓕᒃ ᐱᓕᕆᕕᑦᓯᓐᓂ 
ᓄᓇᓕᓐᓂ ᒐᕙᒪᒃᑯᓂᓪᓗ ᐱᔨᑦᓯᕋᖅᑎᒃᑯᓐᓂ. 
 
ᓱᓕᔪᖅᓴᖅᑐᒍᑦ ᐃᖅᑲᓇᐃᔮᖑᒋᐊᖃᕐᓂᖓᓂᒃ ᐊᒻᒪᓗ ᐊᐅᓚᑕᐅᑦᓯᐊᕐᓂᖅᓴᐅᓗᓂ ᐊᒻᒪᓗ ᐊᑦᓯᕕᒥᓂᑐᖃᐃᑦ 
ᓴᐅᔭᐅᒋᐊᖃᓚᐅᕐᖓᑕ ᐊᑦᑕᓇᖁᓇᒋᑦ. ᕼᐊᒻᓚᒃᑯᑦ, ᒐᕙᒪᒃᑯᑦ ᒪᑐᓯᓐᓂᖅᑲᑕ ᐊᑦᓯᕕᒻᒥᒃ, 
ᐊᑭᓖᑎᑕᐅᒐᓱᐊᑐᐃᓐᓇᕆᐊᖃᕐᖓᑕ ᐅᑭᐊᑦᓵᖅ ᐱᓕᕆᐊᕆᓚᐅᖅᑕᕋᓗᐊᕗᑦ. ᒫᓐᓇ ᓴᖅᑭᕆᐊᖃᓕᖅᑐᖅ, ᑕᖅᑮᑦ 
6-ᖑᓯᒪᓕᕐᖓᑕ ᐱᓕᕆᐊᕆᓚᐅᕋᑦᑎᒍᓂᒃ. 
 
ᐃᖅᑲᓇᐃᔮᖑᒌᖅᓯᒪᔪᑦᓴᐅᔫᒐᓗᐊᖅ. ᐃᓛᖃᐃ, ᐱᓕᕆᐊᕆᒃᑲᓐᓂᕈᓐᓇᖅᑕᓯ ᐊᑐᐊᒐᓯ ᐱᐅᓯᕚᓪᓕᖅᑕᐅᖁᓪᓗᒋᑦ. 
ᖁᔭᓐᓇᒦᒃ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᐄ, ᐃᖅᑲᓇᐃᔭᖃᑎᒋᓂᐊᖅᑕᕗᑦ 
ᓇᓗᓇᐃᖅᑕᐅᓯᒪᔪᓂᒃ ᐅᑭᐊᑦᓵᖅ ᐊᒻᒪᓗ ᑮᓇᐅᔭᖃᖅᑎᑦᓯᓂᐊᖅᑐᒍᑦ ᐱᓕᕆᐊᖑᒍᓐᓇᖁᓪᓗᒋᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᓂᔅᑕ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᓕᒫᓚᐅᖅᑐᖓ ᐱᓕᕆᐊᖑᓂᐊᖅᑐᑦ ᐸᕐᓇᐅᑎᖏᓐᓂ G-22, ᑕᒫᓂᕈᔪᖃᐃ 
ᑭᓯᐊᓂ ᐱᔾᔪᑎᓕᒃ ᑲᑎᓪᓗᒋᑦ ᕿᒥᕐᕈᐃᓂᕐᒧᑦ ᐊᐅᓚᓂᕐᒧᑦ ᑮᓇᐅᔭᓕᕆᓂᕐᒧᑦ ᐊᑭᓕᑦᓴᐃᔭᖅᐸᓪᓕᐊᓂᕐᒧᑦ  

ᐸᕐᓇᐅᑎᓂᒃ, ᐃᑲᔪᖅᑕᐅᖏᓐᓇᖁᓪᓗᒋᑦ ᓄᓇᓖᑦ ᐊᐅᓚᓂᖃᑦᓯᐊᖅᐸᓪᓕᐊᔪᑦ ᑮᓇᐅᔭᓕᕆᓂᒃᑯᑦ 
ᐱᓕᕆᒍᓐᓇᓂᕐᒧᑦ. 
 
ᒥᓂᔅᑕᖃᐃ ᑐᑭᓯᓇᖅᓯᑎᑦᓯᒋᐊᕈᓐᓇᖅᑲ ᖃᑦᓯᑦ ᕼᐊᒻᓚᐃᑦ ᑲᒪᒋᔭᐅᓯᒪᕙᑦ ᐊᑭᓕᑦᓴᖃᓗᐊᓕᕐᓂᖏᓐᓄᑦ 
ᐱᓕᕆᐊᖃᕐᓂᕐᒧᑦ ᐸᕐᓇᐅᑎᑎᒍᑦ ᐊᒻᒪᓗ ᖃᑦᓯᑦ ᖃᑭᒋᐊᕐᓂᕐᒧᑦ ᑎᒥᐅᔪᒧᑦ ᐸᕐᓇᐅᑎᓂᒃ ᓴᖅᑭᕈᑕᐅᑲᓴᑦᓯᒪᕙᑦ. 
ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᐲᑕᓴᓐ. ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑕᖅ. ᓄᓇᓕᓐᓂ ᒐᕙᒪᒃᑯᑦ ᐊᐅᓚᓂᖃᖅᓯᒪᔪᑦ 
ᐊᑭᓕᑦᓴᖃᓕᖅᑐᑎᒃ 6 ᓄᓇᓕᓐᓄᑦ, ᐊᒻᒪᓗ ᖃᐅᔨᓯᒪᔭᕗᑦ ᐊᓯᖏᑦ ᓄᓇᓖᑦ ᐊᑭᓕᑦᓴᒦᓕᑐᐃᓐᓇᕆᐊᓖᑦ, ᑭᓯᐊᓂ 
6-ᖑᒻᒪᑕ ᓄᓇᓖᑦ ᐊᑭᓕᑦᓴᒦᓕᖅᑐᑦ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᒥᓂᔅᑕᖃᐃ ᐅᖃᐅᓯᖃᕆᐊᕈᓐᓇᖅᑲ ᐱᓕᕆᕕᖓᑕ 
ᐊᑐᓕᖅᑎᑦᓯᕙᓪᓕᐊᖃᑦᑕᕐᓂᖏᓐᓂᒃ ᐃᑲᔪᕐᓂᕐᒧᑦ ᓄᓇᓕᓐᓂ ᒐᕙᒪᓂᒃ ᐊᑐᓕᖅᑎᑦᓯᒐᓱᐊᖅᑎᓪᓗᒋᑦ 
ᐊᑭᓕᑦᓴᒦᒍᓐᓃᕋᓱᐊᖅᑐᑎᒃ ᐱᓕᕆᐊᖑᓂᐊᖅᑐᑦ ᐸᕐᓇᐅᑎᖏᓐᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ, ᒥᔅᑕ ᐲᑕᓴᓐ. ᒥᔅᑕ ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐅᖃᐅᓯᕆᐊᕐᔪᓐᓂᐊᖅᑕᒃᑲ ᐊᑐᐊᒐᐃᑦ ᒪᓕᑦᑕᐅᓚᐅᖅᑐᑦ 
ᑭᖑᓪᓕᖅᐹᒥ ᕼᐊᒻᓚᒃᑯᓐᓂ ᐃᓚᐅᖃᑕᐅᑎᓪᓗᖓ, ᐃᑲᔪᕈᒪᓪᓗᒋᑦ ᐊᑭᓕᑦᓴᐃᔭᖅᐸᓪᓕᐊᓂᕐᒧᑦ ᐸᕐᓇᐅᑎᑎᒍᑦ, 
ᐊᒻᒪᓗ ᑖᓐᓇ ᓯᓚᑖᓂᒃ ᐊᐅᓚᑦᓯᔨᑖᖅᑎᓚᐅᖅᑕᕗᑦ ᑮᓇᐅᔭᓕᕆᓂᕐᒧᑦ ᐊᒻᒪᓗ ᐊᐅᓚᑕᐅᒋᐊᓕᓐᓄᑦ ᑲᑎᒪᔨᖏᓪᓗ 
ᐱᓕᕆᖃᑕᐅᓗᑎᒃ. 
 
ᕼᐊᒻᓚᒃᑯᑦ ᖃᐅᔨᒪᔭᐅᓕᖅᑎᓪᓗᒋᑦ ᐊᑭᓕᑦᓴᒦᓕᕐᓂᖏᓐᓂᒃ, ᐊᔾᔨᒌᙱᑦᑑᖃᑦᑕᕐᖓᑕ ᖃᓄᐃᑕᐅᔾᔪᑎᒋᒋᐊᓕᖏᑦ 
ᐱᐅᙱᑦᑐᒦᓗᐊᖅᑲᑕ, ᖃᓄᑎᒋ ᒪᓕᑦᑐᒋᑦ ᒥᓂᔅᑕᐅᓪᓗᖓ ᒪᓕᒍᓐᓇᖅᑕᒃᑲ ᐅᖃᐅᔾᔨᒋᐊᕈᑎᒋᓯᒪᔭᖏᑦ 
ᐃᖅᑲᓇᐃᔭᖅᑎᑦ, ᐃᓱᒪᒋᔪᓐᓇᖅᑕᕗᑦ ᐲᖅᑕᐅᓗᑎᒃ ᑲᑎᒪᔨᖏᑦ ᐊᒻᒪᓗ ᒪᐃᔭᖓ, ᑭᓯᐊᓂ 
ᖃᐅᔨᒪᔭᐅᑦᓯᐊᓕᖅᑐᖓ ᑕᐃᒪᓐᓇᑎᒋ ᐱᓕᕆᔾᔮᖏᑦᑐᖓ. 
 
ᐊᐅᓚᑦᓯᔨᐅᑎᓐᓂᐊᖅᑕᑦᑎᓐᓂᒃ ᓯᓚᑖᓂᒃ ᐱᓕᕆᖃᑎᖃᕐᓗᓂ ᑲᑎᒪᔨᓂᒃ ᓂᕈᐊᓚᐅᖅᑕᕗᑦ, ᐊᒻᒪᓗ ᑕᒪᓐᓇ 
ᓇᓗᓇᐃᖅᓯᓯᒪᒍᑕᐅᒍᓐᓇᖅᑐᖅ ᓄᓇᓕᓐᓂ ᒐᕙᒪᒃᑯᑦ ᐅᕝᕙᓗ ᑲᑎᒪᔨᖏᑦ ᐅᖃᕐᕕᖃᕈᓐᓇᖅᑎᑕᐅᓗᑎᒃ ᑭᓱᑦ 
ᐊᒻᒪᓗ ᖃᓄᖅ ᓄᓇᓖᑦ ᐊᐅᓚᑕᐅᓂᐊᕐᒪᖔᑕ, ᐊᒻᒪᓗ ᐊᐅᓚᑦᓯᔨᖃᖅᑎᑕᐅᑎᓪᓗᒋᑦ, ᐊᐅᓚᑦᓯᔨ 
ᖃᐅᔨᒐᓱᐊᕋᔭᖅᑐᖅ ᓇᐅᒃᑯᑦ ᓇᑲᑎᕆᒍᓐᓇᕐᒪᖔᑕ ᐱᓕᕆᐊᓂᒃ ᐅᕝᕙᓗ ᐱᔨᑦᓯᕋᐅᑎᓂᒃ 
ᖃᑦᓰᓐᓇᕈᖅᐸᓪᓕᐊᖁᓪᓗᒍ ᐊᑭᓕᑦᓴᖏᑦ. 
 
ᑐᓴᐅᒪᖃᑕᐅᓗᑎᒃ ᑲᑎᒪᔩᑦ ᑕᒪᒃᑯᐊ ᐃᓱᒪᓕᐅᕈᑕᐅᖃᑦᑕᕋᔭᖅᑐᑦ ᐱᓕᕆᖃᑎᒌᓪᓗᑎᒃ ᑲᑎᒪᔩᑦ ᐊᒻᒪᓗ 
ᑎᑎᕋᕐᕕᒐ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ ᑭᐅᔪᓐᓇᕐᖓᑦ. ᕿᑎᕐᒥᐅᓂ. ᐃᓚᖓᑦ ᕼᐊᒻᓚᖓᑦ, ᐱᕙᓪᓕᐊᔪᑎᒍᑦ 
ᑐᓴᕐᓇᕋᑖᓚᐅᖅᑐᖅ, ᐅᖃᐅᓯᖃᖅᑎᓪᓗᒍ ᐊᓪᓚᑦᑎᖓ ᖁᕐᓗᖅᑑᕐᒥ ᑮᓇᐅᔭᖅᑎᒍᑦ ᐊᔪᕐᓇᖅᑐᒃᑰᕈᑎᖃᕐᓂᖏᑦ 
ᐱᒋᐊᖅᓯᒪᔪᑦ ᖁᐊᖅᑎᑕᒐᓕᖅᑕᐅᓐᓂᕐᖓᑦ ᐊᓐᓂᑭᑦᑐᕐᕕᐅᑉ ᓇᑎᖓ, $1 ᒥᓕᐊᓐ ᐅᕝᕙᓗ $1.5 ᒥᓕᐊᓐ. 

ᐃᓱᒪᓇᖅᑐᖅ. ᖃᐅᔨᒪᒐᓗᐊᖅᑐᖓ ᒪᐃᔭ ᐊᒻᒪᓗ ᑲᑎᒪᔨᖏᑦ ᖃᓄᐃᓕᐅᕋᓱᐊᕐᒪᖔᑕ, ᐊᑐᐃᓐᓇᐅᑎᑦᓯᒐᓱᐊᖅᑐᑦ 
ᓄᓇᓕᓐᓄᑦ ᐃᓄᐃᑦ ᐱᒍᒪᔭᖏᓐᓂᒃ, ᑕᐃᒫᒃ ᐅᖃᕋᓗᐊᖅᑐᖓ, $1 ᒥᓕᐊᓐᓂᒃ ᐅᕝᕙᓗ $1.5 ᒥᓕᐊᓐᓂᒃ 
ᖁᐊᖅᑎᑕᒐᓕᖅᓯᔪᒥᓃᑦ ᐊᒻᒪᓗ ᓴᓂᕐᕙᐃᒋᐊᖃᓕᖅᑐᑎᒃ ᑮᓇᐅᔭᓂᒃ, ᐅᓐᓄᐊᖏᓐᓇᖅ ᓴᖅᑭᓚᐅᙱᑦᑐᖅ, ᐊᑯᓂ 
ᓴᖅᑭᖅᐸᓪᓕᐊᓯᒪᔪᖅ. ᓇᓗᓇᙱᑦᑐᖅ, ᐱᓕᕆᕕᓯ ᐃᓱᒪᓚᐅᖅᑐᑦᓴᐅᕗᑦ ᓴᖅᑭᓯᒪᔪᓂᒃ ᒥᑦᓵᓄᑦ 
ᐅᖃᓕᒫᖅᑕᒥᓂᖏᓐᓂᑦ ᑲᑎᒪᔾᔪᑎᒥᓂᖏᓐᓂᒃ, ᐊᒻᒪᓗ ᖃᐅᔨᒪᔪᑦᓴᐅᓐᓂᖅᑯᑦ ᖃᓄᐃᑦᑐᓂᒃ 
ᑮᓇᐅᔭᖅᑐᕈᑎᖃᕐᓂᖏᓐᓄᑦ. 
 
ᖃᐅᔨᒍᒪᔪᖓ, ᖁᕐᓗᖅᑑᕐᒥᐅᒐᓗᐊᖅ, ᑭᓯᐊᓂ ᐊᓯᖏᓐᓂ ᓄᓇᓕᓐᓂ ᒪᐃᔭᐃᑦ ᑲᑎᒪᔨᖏᓪᓗ ᑕᐃᒫᑦᓴᐃᓐᓇᖅ 
ᐊᑦᓱᕈᕐᓇᖅᑐᒃᑰᖅᑐᑦᓴᐅᔪᑦ ᐅᕝᕙᓗ ᑐᒃᓯᕋᖅᓯᒪᔪᑦᓴᐅᔪᑦ ᐊᓯᖏᑦ ᓄᓇᓖᑦ ᐱᔨᑦᓯᕋᕈᒪᓪᓗᑎᒃ ᐊᑐᕈᒪᓪᓗᑎᒃ 
ᓴᓂᕐᕙᖅᓯᒪᔭᒥᓐᓂᒃ ᑮᓇᐅᔭᓂᒃ. ᖃᓄᖅ ᐱᓕᕆᐊᖑᕙᑉᐸᑦ ᑕᐃᒪᐃᑦᑐᓂᒃ ᓴᖅᑭᕈᔾᔭᐅᓯᒪᔪᑦ ᐅᕝᕙᓗ 
ᓄᖅᑲᖓᑎᑦᓯᒍᓐᓇᖁᓪᓗᒋᑦ ᓴᖅᑭᖁᓇᒋᑦ ᐃᓱᒪᓇᕐᖓᑦ ᑕᐃᒪᐃᖏᓐᓇᖃᑦᑕᕐᓂᖏᓐᓂᒃ. 
 
ᐊᕐᕌᒍᐃᑦ ᓯᑕᒪᑦ ᓈᓯᒪᓕᖅᑐᑦ 16 ᑮᓇᐅᔭᓕᕆᓂᒃᑯᑦ ᐊᑲᐅᙱᓕᐅᕈᑎᖃᓚᐅᖅᑐᑦ, ᐊᕐᕌᒍᑦ ᐱᖓᓱᑦ ᓈᓯᒪᓕᖅᑐᑦ 
12, ᑕᕝᕙᓂ ᐊᕐᕌᒍᒥ 6-ᖑᓂᕋᖅᑕᐅᔪᑦ, ᐊᕐᕌᒎᓂᐊᖅᑐᒥ 15-ᕈᒃᑲᓐᓂᑐᐃᓐᓇᕆᐊᓖᑦ. ᑕᐃᒪᐃᖏᓐᓇᖅᑲᑦ, 
ᐊᑲᐅᙱᓕᐅᕈᑎᖃᕐᓂᖅ, ᐊᑦᓱᕈᕐᓇᖅᓯᓛᖅᑐᖅ ᒪᐃᔭᖏᓐᓄᑦ ᑲᑎᒪᔨᖏᓐᓄᓪᓗ, ᐊᒻᒪᓗ ᓄᓇᓕᓐᓄᑦ, ᐊᒻᒪᓗ 
ᒐᕙᒪᒃᑯᓐᓄᑦ. 
 
ᕼᐊᒻᓚᐃᑦ ᑮᓇᐅᔭᓕᕆᓂᒃᑯᑦ ᐊᐅᓚᓂᖃᕐᓂᖅᐹᑑᒻᒪᑕ ᓄᓇᓕᓐᓂ. ᓇᒻᒥᓂᖃᖅᑎᑕᓕᐅᒐᓗᐊᖅ ᐊᒻᒪᓗ 
ᒐᕙᒪᒃᑯᑕᖃᖅᑐᓂ, ᑭᓯᐊᓂ ᕼᐊᒻᓚᐃᑦ. ᐃᓚᖏᑦ 60-ᓂᒃ 70-ᓄᑦ ᐃᖅᑲᓇᐃᔭᖅᑎᓖᑦ. ᐋᓐᓂᓇᓚᖓᔪᖅ 
ᐊᔪᕐᓇᖅᑐᓂᓗ ᕼᐊᒻᓚᐃᑦ, ᑮᓇᐅᔭᓕᕆᓂᒃᑯᑦ ᐊᔪᖅᓴᓕᖅᑎᓪᓗᒋᑦ, ᓇᑲᑎᕆᒋᐊᖃᓕᖅᑎᓪᓗᒋᑦ ᐱᓕᕆᐊᓂᒃ 
ᐱᔨᑦᓯᕋᐅᑎᓂᓪᓗ. ᑭᒃᑯᓕᒫᑦ ᐊᑦᑐᖅᑕᐅᕙᑦᑐᑦ ᐊᒻᒪᓗ ᓄᓇᓕᓐᓂᒥᐅᑕᐃᓐᓇᐅᒐᑦᑕ. ᖃᓄᕐᓕ ᐱᓕᕆᐊᖑᕙᑉᐸᑦ 
ᑕᐃᒪᐃᑦᑐᑦ ᓴᖅᑭᕋᐃᒻᒪᑕ ᕼᐊᒻᓚᐃᑦ, ᐊᑲᐅᙱᓕᐅᕈᑎᒃᑰᓕᖁᓇᒋᑦ? ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᓂᔅᑕ. 
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐃᒃᓯᕙᐅᑕᖅ. ᐊᒥᓱᕐᖑᕆᐊᖅᑕᐅᒍᑎᖏᑦ ᑮᓇᐅᔭᖅᑖᑦᓴᐃᑦ, 
ᐊᒥᓱᕐᖑᕆᐊᖅᑕᐅᖁᙱᑕᕗᑦ ᕼᐊᒻᓚᒃᑯᑦ ᐊᑭᓕᑦᓴᖃᓕᖃᑦᑕᕐᓂᖏᑦ, ᑭᓯᐊᓂ ᐃᖅᑲᓇᐃᔭᖃᑎᒋᒍᒪᓪᓗᒋᑦ 
ᕼᐊᒻᓚᐃᑦ ᐊᒻᒪᓗ ᖃᐅᔨᒪᓪᓗᒍ ᐊᓯᒋᒻᒪᒋᑦ ᒐᕙᒪᐅᓂᖏᑦ, ᓇᒻᒥᓂᖅ ᐊᐅᓚᑦᓯᔪᓐᓇᕐᖓᑕ ᐊᐅᓚᑕᐅᒋᐊᓕᓐᓂᒃ. 
 
ᐅᖃᐅᔾᔨᒋᐊᖅᓯᒪᐃᓐᓇᖅᑐᒍᑦ ᕼᐊᒻᓚᐃᑦ ᐊᐅᓚᑦᓯᖃᑦᑕᖁᓪᓗᒋᑦ ᒪᓕᓪᓗᑎᒃ ᐊᐅᓚᑦᓯᑦᓯᐊᕐᓂᕐᒧᑦ ᐊᑐᐊᒐᕐᓂᒃ. 
ᐊᒻᒪᓗ ᖁᕕᐊᑦᑐᒍᑦ ᑲᔪᓯᑦᓯᐊᕐᓂᖃᕈᓐᓇᖅᓯᒪᒻᒪᑕ ᐱᓕᒻᒪᑦᓴᖅᑕᐅᕙᓪᓕᐊᓂᕐᒧᑦ, ᓄᓇᓕᓐᓂ ᒐᕙᒪᐃᑦ 
ᐱᓕᒻᒪᑦᓴᐃᓂᕐᒧᑦ ᑲᑐᔾᔨᖃᑎᒌᖏᑦ ᐱᓕᕆᑦᓯᐊᖅᓯᒪᓂᖏᓐᓄᑦ. ᐊᒻᒪᓗ, ᐊᒥᓱᑦ ᐃᖅᑲᓇᐃᔭᖅᑎᖏᑦ 
ᐃᓕᓐᓂᐊᖃᑕᐅᒍᓐᓇᖅᓯᒪᒻᒪᑕ ᐊᑐᐃᓐᓇᐅᑎᑕᖏᓐᓂᒃ, ᐅᖃᐅᔾᔨᒋᐊᖃᑦᑕᕐᓂᒃᑯᑦ, ᐱᓕᒻᒪᑦᓴᐃᖃᑦᑕᕐᓂᒃᑯᑦ, 
ᐊᔭᐅᖅᑐᐃᓂᒃᑯᑦ ᐊᒻᒪᓗ ᐃᖅᑲᓇᐃᔭᖃᑎᒌᑦᓯᐊᕐᓂᒃᑯᑦ ᕼᐊᒻᓚᐃᑦ ᐊᑭᓕᑦᓴᒨᖅᑎᑦᑕᐃᓕᒍᓐᓇᖅᑕᕗᑦ. ᖁᔭᓐᓇᒦᒃ, 
ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒥᔅᑕ ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐃᒃᓯᕙᐅᑕᖅ. ᖁᔭᓐᓇᒦᒃ ᒥᓂᔅᑕ ᑭᐅᒐᕕᑦ. ᑕᕝᕙᓂ ᑕᖅᓴᓕᒻᒥ ᑎᑎᕋᖅᓯᒪᔪᖅ, 
ᐃᓕᓐᓂᐊᖅᑎᑦᓯᕙᑦᑐᓯ ᕼᐊᒻᓚᒃᑯᑦ ᑲᑎᒪᔨᖏᓐᓂᒃ ᐊᒻᒪᓗ ᐃᖅᑲᓇᐃᔭᖅᑎᖏᓐᓂᒃ. ᐃᓱᒪᕗᖓ 
ᖃᐅᔨᓴᖅᑕᐅᖃᑦᑕᕐᓂᖏᑦ ᕼᐊᒻᓚᒃᑯᑦ ᐊᐅᓚᑕᖏᓐᓂᐅᒻᒪᖔᑦ. ᑐᓴᕈᒥᓇᖅᑐᖅ 
ᐃᓕᓐᓂᐊᖅᑎᑕᐅᕙᓪᓕᐊᖏᓐᓇᕐᓂᐊᕐᖓᑕ. ᖃᐅᔨᒪᒐᒪ ᓄᓇᓕᓐᓂ ᒐᕙᒪᓄᑦ ᐱᓕᒻᒪᑦᓴᐃᓂᕐᒧᑦ ᑲᑐᔾᔨᖃᑎᒌᑦ  

ᐃᓕᓐᓂᐊᖅᑎᑦᓯᓂᒃᑯᑦ ᐱᓕᕆᑦᓯᐊᖅᑐᒻᒪᕆᐅᓂᖏᓐᓂᒃ, ᑐᓴᖅᓯᒪᔪᖓ ᐅᖃᐅᓯᕆᓯᒪᔭᕐᓂᒃ 660 ᐃᖅᑲᓇᐃᔭᖅᑏᑦ 
ᐊᕐᕌᓂ ᐃᓕᓐᓂᐊᖃᑕᐅᓯᒪᒻᒪᑕ, ᐊᒥᓱᐊᓗᐃᑦ. 
 
ᑲᔪᓰᓐᓇᕆᐊᓕᒃ ᑕᐃᒪᙵᓕᒫᖅ, ᐱᓕᒻᒪᑦᓴᐃᓂᑐᐃᓐᓇᒃᑯᑦ ᓄᖅᑲᖅᑎᑕᐅᔪᓐᓇᖏᑦᑐᖅ ᐃᖅᑲᓇᐃᔭᖅᑏᑦ 
ᓄᖅᑲᐸᓪᓕᐊᖏᓐᓇᕐᖓᑕ, ᐅᕝᕙᓗ ᓄᑦᑎᖅᐸᑦᑐᑎᒃ, ᓄᑖᓄᑦ ᑭᖑᕝᕕᖅᑕᐅᒋᐊᖃᓕᖅᑐᑎᒃ. ᑲᑉᐱᐊᓇᒻᒪᕆᑦᑐᖅ 
ᐃᓱᒪᒋᓗᒍ ᕼᐊᒻᓚᐃᑦ ᑕᖅᑳᓂ ᒥᓕᐊᓐᕋᓴᓂᒃ ᑮᓇᐅᔭᖅᑐᕈᓐᓇᕐᓂᖏᑦ ᐱᓕᕆᐊᓄᑦ ᑮᓇᐅᔭᖃᕈᑎᒋᙱᑕᒥᓄᑦ, 
ᐊᒻᒪᓗ ᑕᐃᒪᐃᒍᓐᓇᑦᓯᐊᖅᑐᑦ. ᐊᑐᕐᓗᑎᒃ ᐃᓘᓐᓇᖏᓐᓂᒃ ᑮᓇᐅᔭᓂᒃ ᓴᓂᕐᕙᖅᓯᒪᔭᒥᓂᒃ, 
ᑮᓇᐅᔭᖃᕈᓐᓃᑐᐃᓐᓇᕆᐊᓖᑦ ᓄᓇᓕᕆᓂᕐᒧᑦ ᐅᕝᕙᓗ ᐃᒥᖅᑕᐅᑎᓄᑦ ᒥᓪᓗᐊᕈᑎᓄᓪᓗ ᓄᓇᓯᐅᑎᓄᑦ, 
ᐊᓯᖏᓐᓄᓪᓗ. 
 
ᐊᑕᐅᓯᕐᒥᒃ ᒪᕐᕉᓐᓂᓪᓘᓐᓃᑦ ᑕᒻᒪᖅᑐᖃᕐᓂᖅᑲᑦ ᖃᐅᔨᔭᐅᓯᒪᙱᑦᑐᓂᒃ ᓄᓇᓕᓐᓄᑦ ᐅᑎᕆᐊᕈᑕᐅᔪᓐᓇᖅᑐᖅ 
ᐊᕐᕌᒍᓂᒃ ᐱᖓᓱᓂᒃ ᓯᑕᒪᓂᓪᓘᓐᓃᑦ, ᐊᓪᓛᑦ ᖁᓕᓂᒃ ᐱᓕᕆᖔᕋᔭᕋᓗᐊᕐᓗᑎᒃ ᓄᓇᓕᓐᓄᑦ 
ᐱᕙᓪᓕᐊᑎᑦᓯᒐᓱᐊᕐᓂᕐᒥᒃ ᓯᕗᓂᑦᓴᖏᓐᓄᑦ. ᐅᕙᓐᓄᑦ ᑕᒪᓐᓇ ᐱᒻᒪᕆᐅᒻᒪᑦ ᕼᐊᒻᓚᒃᑯᑦ ᑲᑎᒪᔨᖏᑦ ᐊᒻᒪᓗ  
ᐃᖅᑲᓇᐃᔭᖅᑎᖏᑦ ᑕᐃᒪᖖᒐᓕᒫᖅ ᐱᓕᒻᒪᑦᓴᔭᐅᒋᐊᖃᕐᓂᖏᑦ, ᖁᑦᑎᓐᓂᖅᐹᒃᑯᑦ 
ᐃᓕᓐᓂᐊᕈᑎᑦᓴᖃᖅᑎᑕᐅᕙᓪᓗᑎᒃ, ᐱᒻᒪᕆᐅᓗᐊᙱᑦᑐᓂᒃ ᐱᓕᒻᒪᑦᓴᔭᐅᑐᐃᓐᓇᖏᓪᓗᑎᒃ. ᑕᒪᓐᓇ ᐱᒋᐊᕆᐊᓕᒃ. 
 
ᐅᖃᐅᓯᕆᕋᑖᖅᑕᒃᑲ ᐅᑎᕐᕕᒋᓗᒋᑦ, ᐃᖅᑲᓇᐃᔭᖅᑎᑕᖃᕆᐊᖃᕐᖓᑦ ᐊᕕᑦᑐᖅᓯᒪᕕᐅᔪᓂ ᐅᐸᒍᓐᓇᖅᑐᓂᒃ 
ᐃᑲᔪᕆᐊᖅᑐᕐᓗᑎᒃ ᖃᓄᑐᐃᓐᓇᖅ, ᐱᖁᔭᓕᕆᓂᕐᒧᑦ, ᐊᓯᖏᓐᓂᓪᓗ ᐱᓕᕆᔾᔪᑎᑦᓴᓂᒃ, ᐅᖃᖃᑎᖃᖅᐸᓪᓗᑎᒃ 
ᒪᐃᔭᒥᒃ ᑲᑎᒪᔨᖏᓐᓂᓪᓗ ᐅᖃᕆᐊᖅᑐᖃᑦᑕᕐᓗᓂ ᑕᐃᒪᐃᓕᐅᕈᓐᓇᖏᑦᑐᓯ, ᑕᒻᒪᕐᖓᑦ ᑕᐃᒪᐃᓕᐅᕈᓐᓇᖏᑦᑐᓯ. 
ᖁᕕᐊᑦᑐᖓ ᑕᒪᒃᑯᓂᖓ ᐃᓱᒪᒋᔭᖃᖅᓯᒪᒐᑦᓯ ᐊᒻᒪᓗ ᐊᑦᓱᖏᖅᓯᒪᑦᓯᐊᕆᐊᓕᕗᑦ ᓇᓗᓇᐃᖅᓯᒪᑦᓯᐊᕐᓗᒍ 
ᕼᐊᒻᓚᐃᑦ ᑮᓇᐅᔭᓂᒃ ᓴᓂᕐᕙᖅᓯᒪᔭᖏᓐᓂᑦ ᐊᑐᓕᖁᕆᐊᖃᖖᒋᓐᓇᑦᑎᒍᑦ ᐅᓪᓗᒥᐅᓕᖅᑐᖅ ᐊᒥᒐᖅᓰᓐᓇᖅᑎᓪᓗᑕ 
ᐊᑦᑐᐃᓂᖃᑦᓯᐊᕆᐊᖃᕋᑦᑕ ᓄᓇᓕᓐᓄᑦ. ᐅᖃᐅᓯᑦᓴᑐᐃᓐᓇᖅ, ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᒪᒥᐊᓇᖅ. ᑕᕝᕙᑐᐊᑦ, ᒥᔅᑕ ᐊᓚᕋᓚᒃ? 
 
ᐊᓚᕋᓚᒃ (ᑐᓵᔨᑎᒍᑦ): ᐃᓵᒃᓯᒪᕋᑖᖅ. 
 
ᐃᒃᓯᕙᐅᑕᖅ: ᑭᓯᐊᓂ ᐃᓴᒃᓯᒪᖅᑳᕋᑖᕋᕕᑦ, ᓯᕗᓪᓕᐅᓪᓗᑎᑦ. 
 
ᐊᓚᕋᓚᒃ (ᑐᓵᔨᑎᒍᑦ): ᑕᐃᒪᐃᒻᒪᑦ. ᐱᒋᐊᖅᑎᑦᓯᔪᖓ ᑲᑎᒪᓂᕐᒥᒃ ᐱᔭᕇᕈᒪᓪᓗᖓ. 
 
ᐃᒃᓯᕙᐅᑕᖅ: ᖁᔭᓐᓇᒦᒃ. ᐱᒋᐊᖅᑎᑕᐅᓯᒪᔪᖃᕐᖓᑦ ᑲᑎᒪᓂᕐᒥᒃ ᐱᔭᕇᕈᒪᓪᓗᑎᒃ. ᐱᒋᐊᖅᑎᑕᖅ 
ᐅᖃᐅᓯᐅᔪᓐᓇᖏᑦᑐᖅ. ᓈᒻᒪᑦᓴᖅᑐᑦ ᐱᒋᐊᖅᑎᑕᒥᒃ? 
 
ᐃᓚᖏᑦ ᒪᓕᒐᓕᐅᖅᑏ: ᐄ. 
 
ᐃᒃᓯᕙᐅᑕᖅ: ᐊᖏᓐᖏᑦᑐᓕᒫᑦ, ᐱᒋᐊᖅᑎᑕᖅ ᑲᔪᓯᕗᖅ. ᓇᖏᖅᓯᓯᕗᖓ ᓄᖅᑲᕈᒪᓗᑕ. 
 
ᐅᖃᖅᑎ (ᑐᓵᔨᑎᒍᑦ): ᓇᑯᕐᒦᒃ. ᐃᖏᒋᑦᑎ. ᑲᑎᒪᔾᔪᑎᒃᓴᖅ 21, ᑲᑎᒪᔨᕋᓛᑦ ᑲᑎᒪᑐᐃᓐᓇᕐᓂᖓᓂᒃ ᐅᓂᒃᑳᑦ. 
ᐃᒃᓯᕙᐅᑕᖓᑦ, ᓇᑦᑎᖅ. 
 

ᑲᑎᒪᔾᔪᑎᒃᓴᖅ 21: ᐅᓂᒃᑳᖏᑦ ᑲᑎᒪᑐᐃᓐᓇᕈᑕᐅᔪᑦ 
 
ᓇᑦᑎᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᑲᑎᒪᔨᖁᑎᑎᑦ ᐱᓕᕆᐊᖃᖅᑲᐅᔪᑦ ᒪᓕᒐᒃᓴᖅ 8ᒥᒃ ᑮᓇᐅᔭᐃᑦ  

ᐊᑐᖅᑐᒃᓴᐃᑦ ᐊᒻᒪ ᓄᖅᑲᕈᒪᓕᖅᑐᑎᒃ. ᐅᖃᖅᑎ, ᐱᒋᐊᖅᑎᑦᑎᕗᖓ ᐅᓂᒃᑳᖏᑦ ᑲᑎᒪᔨᕋᓛᑦ ᐊᖏᖅᑕᐅᖁᓪᓗᒋᑦ. 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐱᒋᐊᖅᑎᑦᑎᔪᖃᕐᒪᑦ. ᐊᐃᒃᐲᔪᖃᖅᐹ. ᐹᓇᐸᔅ. ᐱᒋᐊᖅᑎᑕᖅ ᓈᒻᒪᒃᐳᖅ. 
ᓈᒻᒪᒃᓴᖅᑐᑦ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐅᖃᖅᑎ (ᑐᓵᔨᑎᒍᑦ): ᓇᒻᒪᒃᓴᙱᑦᑐᑦ. ᓂᕈᐊᙱᑦᑐᑦ. ᐱᒋᐊᖅᑎᑕᖅ ᑲᔪᓯᒧᖅ. ᓇᓴᐅᑎᓕᒃ 22. ᐱᖓᔪᐊᓐᓂ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 23, ᑲᑎᒪᔾᔪᑎᒃᓴᐃᑦ ᖃᐅᑉᐸᒧᑦ. ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 23: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ: ᖁᔭᓐᓇᒦᒃ ᐅᖃᖅᑏ. ᑐᓴᒐᒃᓴᐃᑦ ᖃᐅᑉᐸᒧᑦ; ᒪᓕᒐᓕᐅᖅᑏᑦ ᑲᑎᒪᓛᖅᑐᑦ 11:00ᒧᐊᖅᐸᑦ ᐅᓪᓛᒃᑯᑦ 
ᑐᒃᑐ ᑲᑎᒪᕕᖓᓂ. 
 
ᑲᑎᒪᔾᔪᑎᒃᓴᐃᑦ ᓇᒃᑲᔾᔭᐅᒧᑦ, ᒫᔾᔨ 8ᒥ: 
 
1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑲᑎᒪᔨᕋᓛᓂᑦ ᐅᓂᒃᑳᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

15. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᓴᖅᑭᑕᐅᔪᒃ ᑎᑎᖅᑲᒃ 52 – 2(2) 

• ᒪᓕᒐᒃᓴᖅ 8 

20. ᑲᑎᒪᔨᕋᓛᑦ ᑲᑎᒪᑐᐃᓐᓇᑎᓪᓗᒋᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᕐᕕᒃ ᓄᖅᑲᖓᑲᐃᓐᓇᕐᓂᐊᖅᐳᖅ ᐊᐃᕝᕕᓐᖑᕋᓱᓐᓂᖓᓂ, ᒫᔾᔨ 8ᒥ, 
2005 1:30ᒧᐊᖅᐸᑦ ᐅᓐᓄᓴᒥ. 
 
ᐃᖅᓱᖅᑏ. 
 
>>ᒪᓕᒐᓕᐅᕐᕕᒃ ᒪᑐᓚᐅᖅᐳᖅ 20:08ᒥ 

 
 
 
 



 

 

 


